
        
            
                
            
        

    
	МАГНАГ ЦЭНХЭР ДЭЛХИЙН ХҮН
(Орлой Мажигийн Д. Маамын тухай өгүүлэл, дурсамж, бусад)

	 Б. ДУНГААМАА, М. ТҮВШИНТУЛГА, Ч. ГАНБОЛД нар эрхлэн “Мөнхийн үсэг” компанид хэвлэн Улаанбаатар хотноо 2011 онд гарсан номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

2011 он. Монгол нутагт төрт улс үүсэн бий болсны 2220, Үндэсний эрх чөлөөний хөдөлгөөний 100 жилийн түүхт ой тохиож байна. Эх оронч, тусгаар тогтнол, газар шороогоо эрхэмлэн дээдлэгч, эрдэмтэн зохиолч, дипломатч, Монгол Улсын Соёлын Гавьяат Зүтгэлтэн Орлой Мажигийн Д. Маамын намтар, дурсамжийн номыг эдгээр ойн хүндэтгэлд зориулав.

	Д. МААМ

	БИ

	Би гэдэг билгийн гайхамшиг Монголоо олж бүрдсэн танхил аз 

	Бичгийн суварга өрөлцөхөөр Орлойд заяасан цагаан хад

	Бигэр Мажиг адууч эцгийн туургат гэрийн дархан

	Биеийг бүүвэйлсэн Должин эхийн тулгат галын бурхан

	Бичил нэгэн ертөнц хорвоог багтаасан дусал ус

	Билгүүн шаргын зоон дээр зүмбэрлэж өссөн гайхам зүс 

	Бэтгэртлээ зовсон эхийг өргөж амжаагүй бага нас

	Буруу зөрүүг тулсаар үнэнд хүрсэн эр нас

	Хуримталж тогтсон дэлхийгээ тэвэрсэн халуун элэг

	Хувьсгалт Монгол улсдаа насаар зүтгэх цэрэг

	Хурмаст нарны манаанд хүүгээ томилох эрх

	Хүмүүн болон заяасан мөрөө орхих эрх

	Би гэдэг энэ ээ.

	 


Э. СОНИНТОГОС (Доктор (Ph. D), сэтгүүлч)

	 

	ЭХ ОРНЫХОО ИРЭЭДҮЙД ИТГЭЛТЭЙ БАЙВ

	С. Оюун найрагч “Агуу их Маам чамайг тэнгэрээс харж байгаа шүү.  Чи энэ номыг редакторлах ёстой” гээд урд минь номын эхийг тавихад би цочих ч шиг болж, юу, яагаад тэр билээ гэх бодол тархинд зурсхийн орж ирсэн юм. Би гэдэг хүн зохиолч, найрагч биш ч гэлээ Маам зохиолчийн нарт хорвоо дээрх амьдралын сүүлийн хэдэн жилд нь нэгэн сайхан айл гэрийн эзэн, эрхэм хүнтэй ахан дүүс шиг ойр явжээ. Хамгийн сүүлчийн удаа эмнэлэг рүү явах гэж байхад нь тэднийд (бодвол түргэний тэрэг хүлээж суусан юм болов уу) аудио кассет хамтдаа сонссон минь юуны түрүүнд сэтгэлд ургаж байна. “Магнаг цэнхэр дэлхий минийх ээ” гэдэг шүлэгт нь Н. Жанцанноров гуай ая хийснээ өөрөө хөгжимдөж дуулсан тийм нэг хуурцаг. Маам гуай, Долгор ямар сайхан дуулах бол гээд санаа алдсан нь сонсогдох шиг. Тэгээд л явсан, харин гэртээ дахиж ирээгүй... 

	Нарт ертөнцөөс явахынхаа өмнө дууны ес ч бил үү шүлэг бичсэн.  Шүлгээ аялах нь холгүй уншиж өгдөг сөн. Тэдгээр шүлгээ Х. Билэгжаргал Н. Жанцанноров, Б. Шарав, С. Чинзориг нарт өгсөн санагдана. Тэд ч тансаг аялгуу хийж, уран бүтээлч сайхан андынхаа сэтгэлийг бүлээцүүлж өвчин зовлонг нь нимгэлсэн юм даг. Би тэгэхэд хүн чанараар хөгжмийн зохиолчид мундаг юм байна даа гэж яахын аргагүй бодож байж билээ.  Чинзоригийн хийсэн Дунгаамаа дуу нь лав одоо хүмүүсийн аялах дуртай ардын дуу шиг, гунигтай бас жаргалтай дуу болсон. Сайхан гуних ч бас жаргал шүү дээ. 

	Бие нь тааруу II эмнэлэгт хэвтэж байхад нь энэ номд орсон ярилцлагыг авсан юм. Ядраачихна гээд олон юм ч асууж зүрхлээгүй санагддаг. Маам гуай үе үе магнайгаа илээд л ярьж байсан. Түүнээс хойш нэг их удалгүй соёлын гавьяат зүтгэлтэн болсон. Харин би ярилцлагаа хийж байхдаа төрийн шагнал өгчхөөсэй гэж бодож байлаа. 

	Анх Маам зохиолчтой би ардчиллаас өмнөхөн “Хөдөлмөр” сонинд ажиллаж байхдаа танилцсан юм. Тэгэхэд Г. Каспаров шатарч “Монголыг хятадад өгчих хэрэгтэй” гэж хэлсэн нь зөвлөлтийн сэтгүүлд гарч, түүнийг нь манай олон сэхээтэн үзэж, эмзэглэж дургүйцсэн юм даг. Маам гуай хэзээний л гал цог шиг дүрэлзсэн, дайчин идэвхтэй, зоригтой нэгэн тул тансаг үг хэллэгтэй захидал бичиж, түүнийгээ “Хөдөлмөр” сонинд хэвлүүлэхээр манай эрхлэгчид хандаж, нийгэм соёлын хэлтсийн эрхлэгчийн хувиар би тэр захидлыг нь хэвлэлд бэлтгэсэн юм. Бичээчээр бичүүлнэ, түүнийгээ нийлж уншина, хариуцлагатай нарийн бичиг, орлогч, ерөнхий эрхлэгчээр уншуулна, макет зурна, утга зохиолыг хянах газраар уншуулна, дараа нь хэвлэхэд шилжүүлнэ, тугалгаар цутгуулна, дардсыг гаргана, бооно, дахиад дардас, сигнал уншина гээд мөн ч олон шат дамжлага дамжиж сонин хэвлэгддэг байлаа. Шөнө дунд сигнал уншвал бараг эрт гэсэн үг. Үүр шөнийн зааг дээр үг үсгийн алдаа шүүрдэх тийм ч амар зүйл байгаагүй. Залуу сэтгүүлчид голдуу энэ ажлыг хийдэг байлаа. 

	Тэр нэгэн удаа Маам гуай энэ ажлыг надтай хамт хийсэн юм. Үг, үсэг, цэг таслал гээд зохиол бүтээлдээ туйлын няхуур ханддаг, дахин дахин нягтлан шалгадаг хачин нямбай, үнэнхүү хариуцлагатай хүн гэдгийг тэгэхэд би мэдсэн. Надад ч том сургууль болсон. Ер нь тэр үеийн зохиолч сэхээтнүүд өөрчлөлт шинэчлэлтийн манлайд явсан билээ. Одоо цаг үе, хүмүүс аль аль нь танихын аргагүй өөр болжээ. Бидний танил Харвардын профессор өнгөрсөн жил манайхаар ирээд буцахдаа “Хөгжих гэж байгаа орны хүмүүсийн нүд ч ийм байдаггүй юм даа” гэж хэлсэн нь санаанаас ер гардаггүй. Үе үе тийм орны хүмүүсийн нүд ямар байдаг юм бол. Бид яасан юм. Байдаг л нэг харц гэх шүү бодогддог. Гэтэл өнгөрсөн намар оросын Алтайн цаадах хязгаарын засаг захиргааны нэгэн түшмэл “Танайхан нэг л тийм айдастай гэмээр санагдлаа” гэв. Нэг нь эрдэмтэн, нөгөө нь уран бүтээлч-түшмэл хоёр өөр хүнээс бараг ижил утгатай ийм үг сонссоноос хойш яавал монголчуудын маань зовхи нь өөдөө сэргэж, нүднийх нь гал асах бол гэж байнга бодож явах болов. Маам гуай минь байсан бол хариултыг дор нь олох байсан биз ээ. Харин Эрнандо дэ Сото хэмээх өнөө цагийн дэлхийн толгой эдийн засагч онгоцны буудал руу буцах замдаа “Би монголд дахиад заавал ирнэ ээ. Монголын салхи, монгол хүмүүсээс эрх чөлөө мэдрэгдээд байна” гэж дуу алдсан юм гэнэ лээ. Бас дэлхийн сагсан бөмбөгийн од, залуу эр Д. Ховард Монголд хоёр, гуравхан хонохдоо “Ийм нутаг оронд ирүүлсэн бурханд баярлалаа” гэж хэлсэн юм.  Маам гуай сонссон бол баярлах сэтгэгдлүүд. Яагаад гэвэл тэр эх орныхоо ирээдүйд итгэдэг байсан юм. Тэгэхлээр нүдэндээ "гал асаах” тийм ч хэцүү биш болов уу. 

	Түүнээс хойш алба, ажлын шугамаар олон удаа бид уулзжээ. Харин өвдсөний нь дараа орон гэрээр нь орж гарах болсон. Манай хүн Маам зохиолчтой нэг нутаг усных, нас намба ойролцоо, аль аль нь цог золбоотой, дайчин гавшгай хүмүүс тул хэл амаа сүрхий ойлголцоно. Гэрт нь анх Дунгаамаа эгчтэй танилцсан юм. Маам гуай гэргийдээ үнэнхүү хайртай, алс холын бодолтой хүн болохоор бид хоёрын үерхэн нөхөрлөх үүдийг, өөрөө тэгж нээсэн болов уу гэж хааяа би боддог юм. 

	Эхлээд танилцахад Дунгаамаа эгч нэлээд ихэмсэгдүү, бас эмзэгхэн, эрх танхи гэргий санагдаж билээ. Олон ч жил бид үерхэж байна. Миний аав костюмаа Дунгаамаа эгчээр хийлгүүлдэг байсан юм. Овоо хэдийг оёулсан даа. Шилмэл загвар дээр очихоор Дунгаамаа эгч өөрөө дагуулаад л гүйчихдэг сэн. Аав минь Дунгаамаа эгчийг сайхан охин гэнэ. Тавь хүрсэн шүү дээ гэхээр тийм үү гэх. Заримдаа бас намайгаа нийлж байгаад тэд шүүмжилнэ ээ. Би түүнийг журамт монгол эмэгтэйн жинхэнэ үлгэр жишээ гэж хүндэлдэг билээ. Амнаас нь миний нөхөр, миний хань гэдэг үг уяатай.  Байсан гэдэг үгийг хэлэхгүй, одоо ч байгаа л юм шиг байнга ярьдаг. Би бүр нэг удаа “Та одоо бодит байдалтай эвлэр л дээ. Дандаа ингээд яриад, санаад суувал танд л хэцүү шүү дээ” гэх утгатай үгийг гуйх, шүүмжлэхийн дундуур хэлж билээ. Тэгтэл намайг нэг их сонин харсан. Өнчирч хоцорсон энэ 16 жилд нэг ч хором сэтгэлээсээ холдуулаагүй байх аа.  Хайрлаж хүндэлмээр, өрөвдмөөр, бас бахархмаар. 

	Тэр хүн хамт аж төрж ахуйдаа тэнгэр мэт агуу, далай мэт арвин их сэтгэлээр халамжилсан болохоор гэгээн сайхан тэр л хайраас нь хорвоогийн шар нар, бор хоногийг өнгөрөөх эрч хүчээ авч, хүүгээ боловсролтой болгож, бэрээ төрүүлсэн үрээсээ дутуугүй бөөцийлж, гурван “муухай” ачийгаа энхрийлэн өсгөж яваа нэгэн сайхан баатарлаг эмэгтэй юм. Ганцаараа байтугай хосоороо туулахад хатуу хорвоо шүү дээ. 

	Ханийнхаа ах дүүс, нутаг усныханд хөл алдана гэж жигтэйхэн. Хүнд дандаа тус хүргэж явна. Ийм сайхан журамтай, эрдэмтэй, ухаантай эмэгтэйн хайрыг авсан Маам гуай бас азтай хүн. 

	“Газар шороо”-гоор кино хийсний дараахан, олонд үзүүлэхээс нь өмнө Нямгаваа найруулагчийн ажил дээр С. Эрдэн гуай, Дунгаамаа эгч, өөр хэн ч билээ цөөхөн хүн үзэж билээ. Бид бүгд л сэтгэгдлээ ярьсан. Би тэгэхэд “Газар шороогоор” хэчнээн ч удаа кино хийж болно оо. Энэ нэг хувилбар нь л юм гэх утгатай үг хэлсэн. Одоо ч би “Газар шороо” шиг тийм сайхан зохиолоор телевизийн олон ангит, жинхэнэ монгол ахуй нүүдлийн соёлыг харуулсан, халуун сэтгэлтэй кино хийгээсэй гэж боддог юм. Дариганга нутаг бол эртнээс, бүр тодруулбал, Чингисийн алтан ургийнхны унаган газар шороо гэж эрдэмтэд ярих юм билээ. Хүн чулуун хөшөөнүүдээр нь төсөөлсөн ч, галт уулын энерги хуримтлагдсан тэр газар шороо мөн ч их түүхийн гэрч буй за. Тэгээд ч “Газар шорооны” дүр бүхэн гол дүр баймаар маш хурц, тод бичигдсэн, сэтгэл зүрхийг хөвсөлзүүлсэн зөрчил ихтэй, эцэг үрийн, багш шавийн, эр эмийн, анд нөхдийн, эх орон, төрөлх нутгаа гэх хайраар үерлэсэн, чухамхүү дэлгэцийн бүтээл байх тавилантай, ганган зохиол билээ. Хэн нэгэн зоригтой аавын хүүхдүүдийн чадал, чансааг сорих тийм нэгэн бүтээл эзнээ хүлээгээд байж байна аа. 

	Би Маам гуайд өртэй үлдсэн юм. “Төр улсад хар хайрцгийн бодлого байх нь маргаангүй. Бас зөвхөн төр засгийн жолоо дээр сууж байгаа эрхмүүдийн зайлшгүй уншиж мэдэх судар ном гэж байдаг юм аа. Тийм номын нэрийг би бичиж цуглуулж амжсангүй. Чамд тийм тийм эрдэмтэд тус болно, чи хийгээрэй” гэж анхааруулах, захихын хооронд хэд хэд хэлсэн юм. Гэтэл мунхаг намайг өөрийгөө голон төөрч будилж явах хооронд тэдгээр эрдэмтдийн тэн хагасаас илүү нь бурхны оронд одсон байна. Би Маам гуайнхаа үгийн цаад их утгыг ч ойлгосонгүй, хий дэмий л санах бүрдээ захиас гэрээсийг нь биелүүлж амжилгүй өдий хүрсэндээ шаналж, эрхбиш тийм ном судрыг манай эрдэмтэд аль эрт гаргаад өгчихсөн биз хэмээн өөрийгөө тайвшруулж явна. Тэгэхэд Дунгаамаа эгч мундаг юм аа, эрдэмтэн бол гэсэн эр нөхрийнхөө захиа даалгаврыг биелүүлээд, “Газар шорооных” нь I ботийг дахин хэвлүүлээд, сургуулийг нь нэрэмжит болгуулаад, бас дурсамжийн ном бүтээгээд юм юмыг амжуулсан байх юм. 

	Нэгэн гэгээн хүний тухай бодлоо амилуулж, бусдын дурсамжийг уншиж суухад хорвоогийн хоосон чанарыг танихад хялбархан ч юм шиг санагдана. Түүн шиг энэ ертөнцөд ирээд буцахдаа үнэнч хайрыг амталж үр удмаа үлдээж, сэтгэлд шингэсэн бүтээл туурвиж, төрд данстай, түмэн олондоо хүндтэй, нэрээ мөнхөлж хүн бүхэн чаддаг сан бол мөн сайхан аа. 

	Энэ номыг бүтээхэд С. Оюун эгчийн зүтгэл үлэмж байсныг хэлэх хэрэгтэй. Түүнд аливаа ажлыг санасандаа хүртэл дуусгаж байж салдаг тийм нэг дайчин, уйгагүй зан байдаг. Өчнөөн өдөр цаг номын санд сууж хуучны материал “шүүрдэж”, олон хүний араас нэхэл дагал болж байж номыг эмхэтгэсэн билээ. Миний л мэдэхийн сүүлийн хоёр жил Оюун найрагч Маам гуайгаар “өвчилж” байна. Тийн атал Маам гуайг судлах ажил нь үүгээр дөнгөж эхэлж байгаа гэсэн. Болтугай. Номыг бүтээхэд хамтарсан бүх хүмүүст талархлаа илэрхийлье. 

	Эх орон газар шороондоо ерөөлийн үг, эгшиг аялгуугаа өргөж явдаг монголчууд бидний өлмий бат оршиг!

	 

	2011. 10. 31

	 


С. ОЮУН (Монгол улсын соёлын гавьяат зүтгэлтэн)

	 

	УРАН ЗОХИОЛЫН НЭГЭН ОРГИЛ БОЛСОН ЗОХИОЛЧ

	ТАЛ НУТГИЙН НЭРТ ЗОХИОЛЧ

	... Хүмүүн байсан бол Ганга Та бурхан хүмүүн байх усан. Хүлэг байсан бол Та найман ганзага цацлан цацлан шилгээх тэнгэрийн унаа, усан тэлмэн жороо байх усан. Шүлэг байсан бол Та хэл бүхнээ хөрвүүлэгдэж, найргийн чуулганыг манлайлалцах уянгын дээжис шидэт усан. Аялгуу байсан бол Та цэцдийн хүрээлэнгийн хоолой байх увдист усан. Таныг хүн болгон сонсож, харин ганцхан бурхан хүмүүн дуулах ч байсан байж магад аа... гэж Ганга нуураа бишрэн дуулсан тал нутгийн их хүү, зохиолч Д. Маам энэ хорвоод 1935 онд мэндэлжээ. 

	Орлой Мажигийн Д. Маам зохиолчийн нас шилжсэн тэр цагаас хойш 16 жил өнгөрчээ. Тэр үед нэрт эрдэмтэн, зохиолч 60 нас хүрч байлаа. Цаг хугацаа ямар хурдан нисэн одно вэ? Түүнд зориулсан намтар, дурсамжийн ном бүтээх энэ цагт тал нутгийн их хүү Маамын тухай дурсамж хөөрөх үеийнх нь уран бүтээлч ховорджээ. 

	Харин түүний бүтээлүүд нь цаг хугацааг ялах эх оронч үзэл, тусгаар тогтнолын үнэ цэнийг тунхаглах шижир эрдэнэс ажээ. 

	Д. Маам гэж ямар хүн байв аа? гэдэг асуултыг би намтрын түүх, нийгмийн түүхээс эрлээ. Бодгалийг хүн болгодог хоёр орчин байдаг. Нэг нь гэр орон, түүнийг тойрсон төрсөн нутаг, үүх түүх, хоёрт өсөж бойжих үеийн нийгэм, хамт олон, боловсрол билээ. 

	Маам зохиолчийн өсөж төрсөн нутгийн тухай эхлээд бичье. Үлгэрийн цэнхэр Ганга гэж дуу алдан бичдэг Маам зохиолч яг үнэндээ бол Ганга нуураас ихээхэн хол Түвшинширээ суманд 1935 оны хоёрдугаар сарын 26-нд хөхөгчин гахай жил төржээ. Богд хаант ардын засгийн эхний жилүүдэд Ханхэнтий уулын аймгийн сум гэж явснаа сүүлд Сүхбаатар аймгийн Түвшинширээ сум болжээ.

	Түвшинширээ сум, Ганга нуур байх Дариганга сум хоёр хоорондоо гурван зуугаад км зайтай. Хөтөлгөө морьтой хүн давхиад давхиад хоёр хонож хүрэх газар. Ийм холд байх Ганга нуур тэр үеийн хүүхдүүдийн хувьд үлгэрийн холд мэт санагдах нь зүйн хэрэг билээ. Гол мөрөн, ус нуур бага тал нутгийнханд Ганга нуур үнэхээр үлгэрийн цэнхэр ус билээ.

	Аав ээж, нутгийнхнаасаа сонссон, тэнд очиж үзэхийн хүслээр өссөн газар нь энэхүү үлгэрийн цэнхэр Ганга нуур байжээ. Үгэнд их утга, ач холбогдол оршдог. Жишээ нь үлгэрийн гэдэг үг байна. Энэ үгийг би багадаа их сонсдог байлаа. Хүрээ хаа байдаг юм бэ? Үлгэрийн холд... Бодоод байхад юм шалгаагаад амраадаггүй хүүхдүүдийнхээ амыг таглах гэж энэ үгийг хэрэглэдэг байж. Бас үлгэрийн гэдэг нь хүрч очиход хол газрын хэмжээ, мөн цаг хугацааны тухай ойлголт байж. Одоо энэ үгийг бараг хэрэглэхээ больсон бололтой. Арга ч үгүй юм. Хүсвэл Америк хол биш, Москва хажууд, Бээжин аргамжааны газар болжээ. Хөгжил бидний ойлголт, үнэлэмжийг их өөрчилж байна.

	Ганга нуурыг үлгэрийн болгодог нэг зүйл нь хунгийн цугларалт юм. Гангад хун чуулахыг нэг үзээрэй гэлцэнэ. Олон цагаан, эрхэмсэг хун шувууд чуулан намар оройн тэнгэр дор ганганалдан, хүний сэтгэл хөвсөлзөн байх нь ер бусын санаашрал, хүн байгалийн уярал ажээ.

	Чухам яагаад талын тэр нуурт хун шувууд цуглаж аян замдаа бэлтгэдэг юм бол? Тэр нуурыг их замын буудал болгосны учир юу вэ? Ганга нуурт үлгэрийн шалтгаан байдаг болоод л тэр биз ээ. Нэрийг нь аваад үзсэн ч дээ, тэртээ энэтхэг орны их мөрөн Гангатай адил байдаг нь.

	Уул усны нэр адилхан байх нь олонтоо. Баянхайрхан гэдэг нэртэй уул хаа сайгүй байдаг юм билээ. Авзага хайрхан уул манай сумынх атал Өвөрхангайд бас байдаг аж. Гэтэл Ганга нуур гэдэг нэр ердөө ганцхан. Уул усны нэрийг сонсоод хүний сэтгэл эрхгүй хөвсөлзөн догдолдог. Ханжаргалант гэсэн нэрийг хэлээд үзээрэй. Нэг л биширмээр. Орлой гурван зээрд гэдэг нэр байна. Нэр нь хүртэл шүлэг гэж үнэн шүү.

	Түвшинширээ сумын нутаг тэмээний эх орон, хараа бараагүй их тал, ус ховор эр газар. Талд очиход хүн агуу ихийн сүрд автаж, алгуур алгуурхнаа агууд уусан, орчлон ертөнцийн тухай бодол агуу болмуу. Уулын хүн талд очиход тал гэж ихэнх нь тэнгэр, тийм нутаг байдаг. Нар өлмий дороос ургаж, нар өлмий доогуур шурган жаргана. Хөмөрсөн хөх тэнгэрийн дор бага газар. Тэнд хүн газрыг бус тэнгэрийг эзэгнэн амьдрах бөлгөө. 

	Зохиолч Маам бие чилээрхэж нэг хэсэг гэртээ байлаа. Өөрийн бие тэнгэрийн оронд очихыг тэр мэдэж байв. Нутаг орон нь, тэнгэрийн их хязгаар нь бодол сэтгэлд нь байнга эргэлдэж байжээ. Тэр бүхэн нь түүнийг “Магнаг цэнхэр дэлхий минийх ээ” гэж дуу алдах шалтаг болсон юм.  Зөвхөн энэ үгнээс нь тэр нутагтаа хэчнээн хоргодож, сэтгэл зүрх нь тэр нутгийг хэчнээн их хүсэж, урьд өмнө байгаагүйгээр сэтгэлийг нь эзэмдэж, зүүдэнд нь үзэгдэж, бодолд нь эргэлдэж байж вэ гэж ойлгож болно. Чухам яагаад Маам гэдэг хүн энэ үгийг хэлэв гэвэл хариулт нь тодорхой. Тэр талын хүн байлаа. 

	Дорнын их найрагч Бэгзийн Явуухулан “Хөх манхан тэнгэрийг эзэгнэнхэн төрлөө би” гэсэн байдаг. Ялгаа нь хөх гэдэг үгийг Явуухулан найрагч тэнгэрт хамаатуулж хэлсэн байхад Маам зохиолч цэнхэр гэдэг үгийг дэлхий гэдэгт хамаатуулжээ. Талд цэнхэр өнгөний давамгайлах чанарыг ингэж онож илэрхийлэх билгийн нүдтэй байжээ. Маам зохиолчийн агуу их байдгийн нууц чухамхүү энэ тэнгэр болсон нутаг гэдэгтэй санал нийлэх биз ээ. 

	Түүний төрсөн Дариганга нутаг 1911 он хүртэл манжийн сүргийг адуулдаг газар байжээ. 200 жил даригангачууд Бээжинд захирагдаж байсан болохоор эх монголтойгоо нэгдэх гэж тэмцдэг байж. 200 жил эрх чөлөө тусгаар тогтнол хүсэн тэмүүлдэг байж. Ноёноосоо эхлээд малчнаа хүртэл эх орончид байж. Монгол газар шороон дээрээ амьдарч байгаа атлаа манжийн харьяанд байдаг байж. Энэ түүх бол түүний сонсож өссөн түүх юм. Энэ түүх түүний “Газар шороо” роман юм. 

	Маам зохиолчийн аавыг Мажиг, ээжийг Должин гэх ба аавыг нь хилс хэргээр баривчлан 1938 онд цаазалжээ. Эсэргүүгийн хүүхэд гэж нэрлүүлэхээс цэрвэж, ааваараа овоглох эрхгүй явсан тэр бээр нийгмийн гаж буруу тогтолцоог хар багаас мэдэрч, шударга үнэний төлөө цохилох зүрхтэй болсон нь мэдээж. Ахынхаа нэрээр Дүгэржавын Маам гэж явсан тэрбээр 1990 оны ардчиллын дараа ураг удмаа гаргаж Орлой Мажигийн Д. Маам гэж бичих болсон юм. Ингэж эцгийн нэр, нутгийн нэр, ахын нэр цөмийг багтаан шигтгэсэн овогтой болжээ.

	Түүнийг гурван настай байхад эцэг нь цаазлагдсан тул хүүхдүүдээ хүн болгох, боловсролтой болгох их ачааг ээж нь л үүрчээ! Ах Дүгэржав нь хүний их эмч мэргэжилтэй, олон жил гурав, хоёрдугаар нэгдсэн эмнэлгийн дарга, Эрүүлийг хамгаалах яамны орлогч сайдын алба хашиж явсан эрүүлийг хамгаалахын нэрт удирдагч байв. Дүү Данжилаа нь эдийн засаг, намын дээд сургууль төгсөж, Санхүүгийн техникумд багшилж байлаа. 

	... Миний зургаа дахь үеийн дээд өвөг Даригангын Орлой цагаан амбан гэж байсан. Удам угсаа гэвэл эндээс эхлэх юм. Орлой цагаан амбан гэж олноо хүндлэгдсэн миний өндөр өвөг Цэрэн гэдэг тэр хүн Даригангыг Халхад нэгтгэх гэж VII Богдод захидал бичсэний улмаас Бээжинд хүргэгдэж тэнд дууссан түүхтэй. Ээжийн минь аав занги хүн явжээ. Ер нь ээжийн талынхан номтой улс байсан. Тэрнээс надад жаахан юм үлдсэн болов уу даа... хэмээн Маам зохиолч ярилцлагадаа дурссан байдаг. 

	Ээж нь өөрийн гэсэн бодолтой сүрхий хүн байж. Ардын хувьсгалын дараа нөхрөө хилсээр алдсан ч, энэ төрд авах юм нэг л байна, тэр нь сургуульд хүүхдээ үнэгүй сургах гэж ярьдаг байсан гэдэг. Ийм үнэлэлт дүгнэлтийг жирийн малчин бүсгүй хэлэхээргүй шүү. Эрдэм боловсролын үнэ цэн, бас тэр нь үнэгүй байгааг олж харах их ухаан тэр ээжид байсан байна. Хүүхдээ сургуульд сургая гэх нь битгий хэл яаж сургахгүй байх вэ гэж шалтаг эрдэг аав ээж олон байсан цаг шүү дээ. Тэгээд ч тэр бүх хүүхдээ боловсролтой болгожээ. Маам зохиолчийн эгч Мишигдорж "Хүмүүс" сонинд дараах ярилцлага өгчээ. 

	 

	... Би 1928 онд айлын том охин болж төрсөн.  Улаанбаатар хотод Хүн эмнэлгийн техникум төгсөж дунд мэргэжил эзэмшээд 30 гаруй жил улсад ажиллалаа. Миний аав Мажиг гавж цолтой, лам дээлтэй хэр нь авгай хүүхэдтэй хүн байлаа.  Ээж маань бидэнд орой болгон “32 модон хүний үлгэр”-ийг цувуулан ярьж өгдөг үг хэл хурц хүн байсан. Аав маань 1938 оны хавар эсэргүү хэргээр баригдаад гурав хоногийн дараа буудуулжээ. Архивд үлдсэн мэдүүлэг дээр нь охин Мишигдорж 9 настай, том хүү Дүгэржав 6 настай, хүү Цэрэндорж (Маамыг тэгж нэрлэдэг байв) 4 настай, бага хүү өлгийтэй, эхнэр Санжийн Должин 37 настай гэж хэлж бичүүлжээ.  Удалгүй манай мал хөрөнгийг хурааж, биднийг тэжээх гэж ээж минь их л зүдэрч билээ. Ямар сайндаа л нутгийн хоёр гөрөөчний агнасан зээрийн үсийг зумлаад, шар улаан шороон будгаар будаад, еэвэнгийн модон хэвээр хээ гаргаж дүү нарт дээл хийж өмсгөж байх вэ дээ. 

	Ээж маань аавыг ирнэ гэж горьдоод хүн ирэх болгонд далаар мэргэлүүлдэг сэн. Өнчин хүний зовлон барагдах биш, нутгийн нэгэн баяных биднийг хулгайд сэрдэхэд ээж минь, тэднийх морио сольж унаад л заргалдах байх, би ч гутлынхаа улыг сольж уллаад л заргалдаад байна даа гэсэн нь санаанд тодхон байна. Хөөрхий ээж минь ааваас хойш 10 жил л бидэнтэйгээ амьдарсан даа. 

	Ээжийг өнгөрсний дараа бид аавынхаа их бага хоёр гэрийг, үнэтэй зүйлсийн хамт тэр үеийн ламын хэлснээр гайтуулж хүнд өгчхөөд нутгийнхандаа их салхи гэрийг минь хийсгэчихлээ гэж цуурхал тарааж байлаа. Ингээд орох орон ч үгүй болоход бидний авга ах Гомбо маань хүний дөрвөн ханатай бор гэрийг 200 төгрөгөөр худалдан авч бид дөрөвтэй цуг наймуулаа амьдарцгаасан. Аавын ганц дүү Амбаа (уг нь Ажим гэдэг) мөн нөхрөөсөө 31-хэн настай бэлэвсэрч үлдээд бид эсэргүүгийн хүүхдүүд учир сургуульд орохдоо бүгдээрээ авга нараараа овоглосон юм. Би Батсүх авгаараа овоглосон. 

	Маам дүү маань их хэлэмгий. Нэг удаа эмээг хэвтэж байхад дээгүүр нь харайгаад гарчихлаа л даа. Эмээ 

	— Пээ, ийм цадиггүй хүүхэд өдий насандаа үзсэнгүй гэтэл Маам өөдөөс нь тэгвэл үзэх нь тэр дээ гэж хэлээд загнуулж байж билээ. Авга Гомбо тарваганы тосоор боорцог хайраад жин тээж очихдоо Маамд өгнө гээд сургууль дээр нь очжээ.  Тэгтэл байсангүй, асууж сураглавал хээр ном уншиж байгаа гэжээ.  Гайхаад заасан газар нь очвол ганцаараа ном тойруулчихсан хэвтэж байхаар нь солиорчихсон юм болов уу гэж бодсон гэдэг... 

	 

	Манай нэрд гарсан хүмүүсийн дунд нэрээ сольсон улс цөөнгүй.  Явуухулан багш гэхэд Иванкалан гэсэн нэртэй байсан гэдэг. Эрдэнэбулган найруулагч багадаа Толя нэртэй байснаа орос руу сургуульд явах болоод монгол нэртэй бол гэсэн тул ламаас энэ нэрээ авсан гэж ярьдаг. Маам зохиолчийн тухайд тэр багадаа Цэрэндорж нэртэй, том цүдгэр гэдэстэй жаал байжээ. Түвшинширээ суманд том гэдэстэй хүүхдийг Лүүзээ маамаа гэж нэрлэдэг байжээ. Зохиолчийг багад нь тэр хараач, яг Лүүзээ маам гэж өхөөрддөг байсан бөгөөд сүүлд эсэргүүгийн хүүхэд гэдэг нэрээс салахдаа энэ нэрийг авсан юм гэнэ лээ гэж гэргий нь ярилаа. 

	“Тэмээний дууль”-д ийм хэсэг байдаг. ...Эцгээс үлдсэн ганц хөрөнгө бор гэрийнхээ хойморт дүү Данжилаа бид хоёр муу гуулин данхныхаа сэнжийг мултартал зайлан, хонгор ээжийн чанаж өгсөн будаатай хярмыг гүзээлж суулаа. Би их тод санаж байна. Ээж голомтынхоо зүүхэн талд суугаад Мандалын хийдийн дунд сургуульд явсан Дүгэржав ахад гутал уллаж байсан юм... 

	Энэ хэсэгт зохиолч гэр орныхоо аж байдал ах дүүгийн дүр зургийг ингэж зурсан аж. 

	“Жанжны нутаг” нэртэй сэтгүүл 2007 онд хэвлэгдэхдээ Маам зохиолчийн дүү Данжилаагийн дурсамжийг нийтэлсэн байна. Тэр бээр:

	 

	... Ах минь Багшийн техникумд сурч байхдаа зохиолч

	Ч. Лхамсүрэнгийн “Эх” найраглалыг хүний нүдэнд харагдтал уншдаг байлаа. Тэр шүлгийг уншихад хүмүүс уйлж байдаг байсан. Анхных нь бүтээл “Мөнгөн өвөл” гэдэг хүүхдийн шүлэг бөгөөд шүлгийнхээ шагнал хэдэн төгрөгийг ах Дүгэржавтаа аваачиж өгөхөд нь ах, - Чи энэ мөнгөөрөө ном 

	ав, би авахгүй гэж байсан юм гэж надад ярьдаг байсан юм. Маам маань багаасаа үг хэл хурц, нэлээд хэрсүү зан ааштай, бидэн дотроо дуунд дуртай биеийн тамираар хичээллэдэг хүүхэд байсан даа. Багшийн сургуульд байхдаа бокс хөөрхөн тоглодог, жиндээ Улаанбаатар хотын аварга болж байсан, теннис, сагсан бөмбөг хөөцөлддөг, зуны амралтаараа эмнэг даага, шүдлэн унаж сургадаг байсан билээ. Өдрийн тэмдэглэл байнга хөтөлдөг, морьтой явж байгаад гэнэт бууж дэвтэртээ юм бичээд суучихдаг хүүхэд байсан. Бодвол шүлэг зохиолын үг мөр оюун санаанд нь орж ирэхэд тэмдэглэдэг байсан хэрэг биз. Оюутан байхдаа Лермонтов, Пушкин зэрэг Оросын алдарт зохиолчдын жижигхэн шүлгүүдийг орчуулж олон удаа чанга дуугаар уншиж байн байн засаж залруулдаг байсан нь санаанаас ер гардаггүй юм. Энэ нь шүлэг зохиол бичихийн нэг дасгал болж байсан биз ээ. Мөн сурч байхдаа “Сүүлчийн захидал” найраглал бичсэн нь тэр үеийн залуусын унших дуртай ширээний ном болж гар дамжин уншигдаж олны таашаалыг хүртэж байлаа. “Тархинд хийсэн аян”, “Мандах нар”, “Өндөр Сүхээ”, “Түмэн газрын замд” зэрэг олон бүтээл бичсэн. 

	Насан эцэс болтлоо цаас бийр хоёроо салгаагүй, үхлийн аюулт өвчинтэй уран бүтээлээрээ тулалдаж байгаад 1995 онд бурхны оронд заларсан билээ... гэж өгүүлжээ. 

	Маам зохиолч нийслэлд сурч байхдаа эгч, ахын хамт айлын гэр бариад амьдардаг байж. Гэрийн ажлаас голдуу чөлөөлөгддөг, ном бариад суучихдаг номын “өвчтэй” хүүхэд байсан гэж ах дүү нар нь нотлон ярьдаг. Ертөнцийг танин мэдэх их хүсэл түүнд байжээ. Бүх хүүхдүүд сургуульд сурч эрдэм боловсролтой болж байсан ч нэг хэсэг нь номд үнэнхүү дургүй, нөгөө хэсэг нь хүчээр сурсан байхад харин Маам зохиолч номд улайран шунаж, уншсаны хэрээр үеийнхнээсээ тасарч, хэзээний хэрсүү биеэ даасан тэр бээр “эрдмээр гоёсон” сурагч болсон хэрэг. 

	Түүний балчир оюун ухаан төлөвшиж байхад нийгмийн хоёр том үйл явдал болж өнгөрсөн бөгөөд тэр үйл явдал Маамыг эх оронч үзэлд хязгааргүй үнэнч нэгэн болоход нөлөөлсөн байна. Нэгд, түүнийг сургуульд сурч байх үед эх орны дайн болж өнгөрчээ. Дайныг үзэн ядах, эх орноо өмөөрөх үзэл бодол тэр үеийнхэнд нэвт шингэсэн байдаг, Маам ч мөн тийм байлаа. Хоёрт, аавыг нь хилсээр буруутгаж цаазалсан явдал. Тэр хэдий хар нялхаараа ааваасаа салсан ч эсэргүүгийн хүүхэд гэдэг нэрээс болж хэлмэгдэхийн зовлонг амсаж өссөн нэгэн. Гэм зэмгүй зүгээр амьдарч байгаа хэр нь ээ үргэлж адлагдахыг түүний шударга зан зөвшөөрч яваагүй биз. “Одоо ч тийм шударга хүн ховордож дээ” гэж Их хурлын гишүүн байсан соёлын гавьяат зүтгэлтэн Л. Одончимэд дурсамжаа нэрлэсэн нь зүгээр нэг хэлсэн үг биш юм. Тэр эх оронч үзэл, шударга зангаараа бусдаас ялгарч байсан билээ. Ер нь Сүхбаатар аймгийнхан үе дамжсан гэмээр шударга, цэцэн цэлмэг хүмүүс. Дашбалбар яруу найрагчийг хар. Газар шороо гэж хэчнээн тэмцэж байлаа даа. Ай. Төмөр-Очир яруу найрагч жил бүрийн Болор цом дээр хамгийн эх оронч шүлгийг уншиж алга ташуулдаг нэгэн. 

	Зохиолчийг төрүүлсэн нутаг, гэр орон, цаг үе ийм байжээ. Одоо түүний боловсролын тухай бичье. Маам есөн настайдаа Түвшинширээ сумын бага сургуульд, дараа нь Сүхбаатар аймгийн дунд сургуульд орж, наймдугаар анги төгсжээ. 1951-1954 онд Улаанбаатар хотын Багшийн техникумыг онц дүнтэй төгссөн тул Багшийн дээд сургуульд шууд элсэн, 1957 онд орос хэлний багш мэргэжлийг эзэмшсэн байна. Орос хэлтэй болсон нь оросын болон дэлхийн уран зохиолын алтан өвтэй танилцах гүүр болсон нь мэдээж. Тэр зөвлөлтийн зохиолчдоос Лермонтовыг бишрэн шүтэгч байжээ. 

	Дээд боловсролтой, орос хэлний залуухан багш Сүхбаатар аймгийн арван жилийн сургуульд яаж орос хэл, уран зохиол зааж байсныг шавь нарынх нь дурсамжаас мэдэж болно. Тэндээсээ хотод шилжиж Ардын гэгээрлийн яамны хүүхдийн утга зохиолын газар редактораар ажиллажээ. Дэлхийн хүүхдийн зохиолчдын орчуулгын болон монголын хүүхдийн зохиолчдын уран зохиолыг хянан тохиолдуулж хэвлүүлдэг ажил л даа. 

	1962-1968 онд Москва хотноо Олон улсын харилцааны дээд сургууль төгсөж, “Олон улсын түүхч” гэдэг мэргэжил эзэмшжээ. Тэр үедээ маш ховорхон мэргэжил. Олон улсын түүхийг судална гэдэг дэлхий дахиныг танина гэсэн үг. Багш багшлах эрдмээ, эмч эмчлэх эрдмээ мэддэг бол Маам зохиолч дэлхийг мэдэж байжээ. Сурсан сургууль, эзэмшсэн боловсролыг нь харахад Маам ямар зохиолч болж төлөвшсөнийг мэдэж болно. 

	Түүх... Монгол улс маш эртний түүхтэй ч тэр нь оросоос эхтэй улаан намын бодлогын уршгаар ихээхэн завхарч, нэгэн үе бид ил түүх, далд түүх гэсэн хоёр түүхээр өсөж хүмүүжиж байв. Ил түүх нь номд бичсэн түүх. Далд түүх нь Чингис хаан, их монгол гэсэн нууц ярианууд. Бүх л зохиолчид тэр далд түүх рүү шунаж, түүгээр бахархдаг байсан юм. Нэг тод жишээ нь үндсэрхэг үзэл нэвт шингэсэн гэж хэвлэхийг хорьж байсан ардын уран зохиолч Дэндэвийн Пүрэвдоржийн “Чингис” шүлгийг зохиолчид бараг цөмөөр цээжээр мэддэг байлаа. Түүхийг ам дамжсан яриагаар ойлгох түүхийг олон улсын хэмжээнд ойлгох хоёр тэнгэр газар шиг ялгаатай. 

	Маам зохиолч сургуульд багш, хэвлэлийн редактор, Гадаад явдлын яаманд референт, Каир дахь Монголын элчин сайдын яаманд орчуулагч, атташе зэрэг алба хашиж байгаад шинжлэх ухааны академийн Дорно дахины судлалын хүрээлэнд эрдэм шинжилгээний ажилтан, дэд захирлын алба хашжээ. 

	1990 онд Монголд ардчилсан хувьсгал ялж, байгууллагуудын хуучин удирдлагыг шинэчлэх хөдөлгөөн өрнөж, тэр хөдөлгөөн ч Монголын зохиолчдын хороог тойроогүй бөгөөд зохиолчдын хорооны ардчилсан шинэ удирдагчаар түүнийг сонгож байв. Удалгүй Улсын Бага хурлын гишүүн болж, албаа давхар хийж, бас бие нь чилээрхүү тэр жилүүд түүний хувьд их ачаалалтай байжээ. 

	Манай зохиолчдын хорооны үе үеийн удирдлагууд гэж ёстой тэдэндээ зорьж төрсөн юм шиг бурхан улс байдаг юм. С. Удвал гуай Монголын зохиолчдын хороог энэ жижиг байшинтай болгох гэж зөндөө хөөцөлджээ. Сайд нарын зөвлөлийн нэгдүгээр орлогч бөгөөд их барилга хариуцсан дарга Д. Майдар л гарын үсэг зурж өгөхгүй байжээ. Тэгэхээр нь Удвал дарга зохиолчдын хорооны нарийн бичгийн дарга нарын нэг Ринчен гуайг дагуулаад оржээ. Ринчен гуай Майдар даргаас асууж. Та нарын нөгөө очоод байдаг Их тэнгэрийн аман дахь барилгыг чинь юу гэдэг билээ гэж. Майдар дарга харш гэжээ. Тэгэхэд нь Ринчен гуай та нар харштай байж болоод байхад хэдэн муу зохиолчид нэг жижиг ордонтой байж болохгүй юу гээд мухарлаж гарын үсэг зуруулсан гэдэг. Маам гуайг дарга байхад манай Намсрай зохиолч их агсам тавьдаг байжээ. Юу ч хэлдэггүй гэнэ. Хажууд нь байсан хэн нэг нь наадахаа гаргаад явуулчхаач гэж өмнөөс нь бухимдахад 

	— За яах вэ дээ. Гаргачихвал цагдаа аваад явчихна. Өөр хаана очиж агсам тавих вэ дээ, хашхирч л байг гээд сууж байдаг, мөн тэвчээртэй хүн шүү гэж Ш. Дулмаа гуай хуучилж байсан юм. 

	Хэн нэг нь агсам тавихаас илүү, нийгэм тэр аяараа бужигнаж байсан тэр жилүүдэд ардчиллын төлөө тууштай зогссон түүнийг хэвлэлд гоочлон бичих, зохиолчдын эвлэлийн дарга болсных нь дараа хэсэг нөхөд нь чөлөөт зохиолчдын байгууллага үүсгэн салж явах, бас өргөх бичиг барих зэргээр амар тайван байлгаагүйг сонины шарласан хуудаснаас үзэж болно. “Утга зохиол урлаг” сонины 1992 оны аравдугаар сарын дугаар 27-нд хэсэг зохиолчдын өргөн толилуулсан бичиг хэвлэгджээ. Тэрхүү бичигт: 

	 

	МЗЭ-ийн ээлжит бус их хурал хуралдаж та бүхнийг үндэснийхээ утга зохиолын их хойморт залснаас хойш нэгэнт хоёр жил илүү хугацаа өнгөрч энэ хооронд төр засагч хэдэнтээ солигдож түүхэн асар их үйл явдлууд ээлжлэн өнгөрсөн боловч их хурлаараа баталсан эрмэлзэх арван зүйл, түр дүрэм, тогтоол зэрэгт тунхагласан утга зохиолын амьдралд нэвтрүүлэх ардчилал, ил тод байдал, шинэчлэх үйл явц, зохиолчдын байгууллагыг захиргаа хүнд суртлын аппаратаас мэргэжлийн байгууллага болгон шинэчлэх зорилт хэрэгжсэнгүйгээр үл барам цаашид ч та бүхнээс нааштай алхам хийнэ гэх итгэл алдарсан тул энэхүү мэдэгдлийг өргөн толилуулж байна 

	 

	гээд ээлжит бус их хурлаас сонгогдсон МЗЭ-ийн үйл ажиллагааг хянан шалгах Түр зөвлөлийг байгуулах, МЗЭ-ийн их хуралд бэлтгэх ажлыг одоогийн эрх барьж буй байгууллага удирдан хийлгэх эрхтэй эсэхийг авч үзэх, өнөөгийн нөхцөл, одоогийн бүтэц, зохион байгуулалт, үйл ажиллагаа нэгэнт тохирохгүй болж цаашид удаан оршин тогтнох боломжгүй болсон бөгөөд МЗЭ-ийн цаашдын бүтэц, зохион байгуулалт, бодлого чиглэлийг нэн яаравчлан өөрчлөх зайлшгүй шаардлагын үүднээс МЗЭ-ийн Онц их хурлыг 1992 онд багтаан хийлгэхийг та бүхэнд болон нийт зохиолчдод хандан уриалж байна гэжээ.... Жар хүрч ухаан оров гэгчээр хугацаагаа дуусахаас зургаахан сарын өмнө сэхээ авч одоо юу хийх вэ, яах вэ, яаж мэргэжлийн байгууллага болох вэ, одоо л нэг ажиллаад юм хийгээдэхье гэж хэмээж байгаа бол нэгэнт хожимджээ... хэмээн нэлээн ширүүхэн бичсэнийг үзвэл зохиолчдын эвлэлийн хурлыг нэн яаралтай хийлгэх хүсэлтэй байсан нь ойлгогдоно. 

	Би тэр үед Булган аймагт байсан болохоор үйл явдлын ойрын гэрч биш юм. Сонинд мэдээлэгдсэнээс үзэхэд Зохиолчдын хорооны Ерөнхий зөвлөл хуралдаж асуудлыг хэлэлцсэн байна. 

	... Энэ аравдугаар сарын 12-ны өдөр МЗЭ-ийн Ерөнхий зөвлөлийн хуралдаан болж МЗЭ-ийн найман гишүүнээс МЗЭ-ийн дарга, дэд дарга болон Ерөнхий зөвлөлд өргөсөн бичигт дурдсан асуудлуудыг хэлэлцэв. Уг асуудлыг хэлэлцэхэд ерөнхий зөвлөлийн гишүүн П. Бадарч, Ж. Дашдондог, Б. Догмид, Б. Лхагвасүрэн, Д. Норов, Д. Пүрэвдорж, П. Пүрэвсүрэн, Х. Сампилдэндэв, МЗЭ-ийн дарга Д. Маам, дэд дарга Ш. Цэнд-Аюуш болон өргөх бичигт гарын үсэг зурсан МЗЭ-ийн найман гишүүнийг төлөөлсөн зохиолчид оролцлоо гэжээ. Өргөх бичигтэй холбогдуулж МЗЭ-ийн дарга Д. Маам мэдэгдэл гаргаж уг мэдэгдэлдээ:

	МЗЭ-ийн хорооноос хийсэн ажлыг товч тайлагнаад, ... Монголын нийгэм хүмүүн төрөлхтний хөгжлийн эрх зүйн замд лавтайяа орж хөл дээрээ тэнцэн босох заавал ч үгүй дэмжих ёстой зах зээлийн шилжилтийн эхэн түрүү үеийн эгзэгтэй гишгүүр дээр гишгэж байгаа энэхүү ороо бусгаа цагийн өнгөнд осолдож орхигдуулсан алдаж ташаарсан нь маргаангүй бий гэдгийг хүлээн зөвшөөрөхийн ялдамд “Өргөн толилуулахад” дурдсанчлан тойрон хүрээлэх бат хэрэм цайз байгуулсан зэргээр монголын сурвалжит их утга зохиолд элэг буруутай хандсан нэгээхэн зүйлийг хэн гуай нь ч ирээд ямар томруулагч шилээр харж оношлохгүй гэдгийг тун хариуцлагатай агаад бат ноттойгоор илтгэн сонордуулахыг өөрийн эрхэм үүрэг оногдсон эрхээ хэмээн үзэж нотолж байна... гэжээ. Мөн... “Толилуулагч”-идтай ярьж хөөрөлдөхөд ямар “түр зөвлөл”-ийг яаж байгуулах учир ухаанаа олоогүй, “мөхөж буй” гэх монголын зохиолыг хэрхэн “аврах” ямар эм тариа хаана байгаа нь тодорхойгүй, тулгамдсан асуудлуудаар өөрийн мөрийн хөтөлбөргүй, ... зохиолчдын зөвлөгөөнийг алгасаж их хурлын ямар ч бэлтгэлгүйгээр энэ буюу эсэргэн сард багтаан хийлгэх шаардлага тавьж байгаа нь үнэхээр ойлгомжгүй байна... гэж тайлбарласан ажээ. 

	Энэ бүхнээс үзэхэд тэр үеийн зохиолчдын хорооны дарга сэтгэл амар байгаагүй нь ойлгомжтой. Гэлээ ч түүнийг... дээрээс томилогдоогүй, дэргэдээс сонгогдсон дарга гэж хүндэтгэн үздэг хүмүүс олон байсан билээ. 

	Түүний өмнө зөвхөн түүний л туулах бэрхшээл, сорилыг амьдрал бэлджээ. ГЯЯ-наас хэрхэн гарсан тухайгаа дор ярьснаас үзэхэд амьдрал алга тосон угтаагүйг харж болно... Гадаад явдлын яамнаас хөөгдөөд гудамжинд гарсан би нэг л өдөр Бира, Ишжамц, Далай, Сандаг, Сүхбаатар гээд олон эрдэмтний дунд ороод явчихсан. Гадаад явдлын яам намайг шууд халчхаж чадахгүй, тэгсэн мөртөө ажил өгөхгүй их удаасан даа. Каираас би их хөгтэй ирсэн юм шүү дээ. ГЯЯ-ны боловсон хүчний асуудал эрхэлсэн Цэдэндамбаа гуай надаас эвтэйхэн салах гэж мөн ч зовж билээ. Намайг очихоор чи ажил олов уу гэдэг сэн. Тэгж тэгж нэг өдөр би ажил олоогүй ч гэсэн яаманд ажиллахгүй гэдгээ хэллээ. Тэгэхэд тэрний баярласныг яана. Дипломат хүн тэгж баярлаж чаддагт нь би гайхсан юм даг... гэж ярилцлагадаа хэлсэн байв. Түүний шударга зан гадаад явдлын яамныханд “халгаатай” байсан бололтой. Тэр үг зүгээр унагаах хүн биш. Энэ цөөхөн үгний цаана чамгүй юм бий нь мэдээж. Даанч тэр бээр дурсамжийн номоо бичиж амжилгүй биднээс явчихжээ. 

	Нэрт зохиолч олон талын авьяастай хүн байлаа. Зохиолчоос гадна эрдэмтэн, орчуулагч гээд нэгэн биед ахадсан олон хөдөлмөр эрхэлж байсан юм. Маам зохиолч сайн орчуулагч байв. Орос, араб хэлтэй зохиолч маань Стефан Цвейгийн “Танихгүй бүсгүйн захидал”, Унгарын эх оронч Шаандар Фөтөөфийн шүлгүүд, арабын орнуудын нэрт зохиолчдын өгүүллэгүүдийн түүвэр “Бурхангүй халил”, А. С. Пушкины “Руслан Людмила хоёр”, Лермонтовын “Шулам”, “Банди” зэрэг олон бүтээлийг монгол хэлнээ буулгасан юм. Түүний орчуулгын талаар Цэндийн Дамдинсүрэн, ахмад зохиолч Ц. Цэдэнжав нар үнэлэн бичиж байлаа. 

	Романы төрөл нь залуухан түүхтэй шинэ монголын уран зохиолын салбарт сүүлд бий болсон юм. “Тунгалаг Тамир” романаас гадна манай уншигчдын амтархан уншдаг зууны манлай романы нэг нь “Газар шороо” билээ. “Газар шороо” романы хувьд нэгд, агуулга гүнзгий, хоёрт, хэл найруулга тансаг, гуравт, дүр тодорхой үнэхээр том бүтээл юм. Түүхэн романууд бичихэд нь түүний түүхч мэргэжил ихээхэн хэрэг болсон нь мэдээж. Түүний эрдэм шинжилгээний бүтээлүүд бүр ч анхаарал татна. 

	1977 онд Маам хятадын гадаад бодлогын уламжлал, шинэчлэлтэд холбогдох сэдвээр “Хятадын удирдагчдаас араб, дорно дахинд явуулж байгаа бодлого” хэмээх эрдэм шинжилгээний бүтээл туурвиж түүхийн ухааны дэд эрдэмтний зэрэг хамгаалсан юм. 

	Тэр “Мао-гийн бодлого”, “Маоизм ба Маогийнхан”, “Синайн дайн”, “Араб дорно дахин Бээжингийн бодлого” зэрэг олон арван эрдэм шинжилгээний нэгэн сэдэвт бүтээл бичжээ. 

	Маам шинжлэх ухааны академийн Дорно дахины судлалын хүрээлэнд ажиллаж эхэлснээсээ хойш хятадын гадаад бодлогын үндсэн концепцийг бүр Күнз-Мүнзийн үеэс эх гарвалийг нь анхааралтай авч үзэн Сун Ятсин, Каню Вэй, Чинкайши, Мао Зэдун, Чинбао До, Жоу Эньлай, Дэн Сяопин нарыг хүртэл судалгааны нарийвчилсан ажил хийж, үүнийхээ үр дүнд тэдний үзэл бодлын тогтолцоо нь ангийн төлөөлөл, эрх ашиг, тэр ч байтугай ангийн тулгуур үзэл баримтлалаас үл шалтгаалан хэзээ ч тасралгүй явж ирсэн амьд холбоо, харилцан шүтэлцээ болохыг ойлгож ухаарчээ. Энэ бол маш үнэ цэнтэй мэдлэг байлаа. Хятадын гадаад бодлогын концепци гэдэг нь ер юу байв, түүнийг ойлгож ухаарсан түүхч, зохиолч Маам ямар шинэ, шинэлэг зүйлийг олж өөрийн зохиол бүтээлд хэлсэн бэ гэсэн хоёр асуулт гарч ирнэ. 

	Тэр хятадын нэрт түүхч, шинэчлэгч үзэлтэн, хорьдугаар зууны эхэн үеийн улс төрч Каню Вэйн зохиол бүтээлийг судлаад хятадын гадаад бодлогын үндсэн концепцийг нэвт холбож буй ил хэрээсээ далд, далд хэрээсээ ил нэгэн улаан шугам буюу амин гол судсыг олж мэджээ. 

	Каню Вэй: - Бид 5000 жилийн тэртээ өмнөд далайн эргээр нутагласан хэдхэн жижиг отог омог байлаа. Хятадуудыг одоо хар! Бидний хятадууд нь эдүгээ манж, монгол, төвөд, уйгур, шинжааныг нэгтгэсэн буюу нэгтгэхээр завдан буй 600 сая гаруй хүн амтай, өргөн уудам газар нутагтай агуу их үндэстэн болж тэлж өргөжөөд байна. Энэ хэний гавьяа юм бэ? Энэ бол харийн хүнийг хятадчилж, харийн нутгийг тариалж сурсан бидний эцэг өвгөдийн гавьяа. Үүнийг үрийн үрд, үеийн үед мартаж эс болмуй хэмээн 20-р зууны эхэнд тунхаглан бичиж байжээ. 

	Д. Маам түүхч, хятадаас нэн түрүүнд монголд явуулж байсан бодлого, тухайлан түүхийн эгзэгтэй мөчид 1915 онд өвөр монголыг мөн баргыг хятадад нэгтгэсэн хэрэг явдал, төвөдийг хятадчилсан олон жилийн “төөлүүр өт” буюу ямхын онол, бодлогын уламжлалт чимхлүүр нарийн үйл ажиллагаа, өөрсдөө эзлэгдэж байсан манж нарыг хятад өнгөнд хэрхэн урвуулж, мөнгөнд өлгийдөж уусгаж алга хийсэн зэрэг улс төрийн нарийн үйл ажиллагаа зэрэг хятадчиллын бодлогын мөн чанарыг ил тодоор нээн гаргаж тавьсан гавьяатай юм. 

	Маам, Ишжамцын хамт “Маоизм, Маогийнхан” судалгааны эмхэтгэлийг анх санаачлан гаргаж нийтлүүлсэн ба тэр нь уламжлал болон дорно дахины судлалын “Өрнө, дорно” сэтгүүлийн үндэс болжээ. 

	Тэр бээр түүхийн эрдмийн замд олсон санаагаа уран бүтээл болгон “Газар шороо” роман, “Гишгэх газаргүй хөл” памфлет роман, “Цөвүүн цагийн Богд” хоёр ангит кино, “Мартах эрхгүй” кино зохиол болгожээ. 

	 

	... Түүний “Маогийн бодлогод хэлмэгдэж байгаа Төвөд орон” ном нийтлэгдсэний дараа хятадаас монголд сууж байсан элчин сайд манай Гадаад явдлын яаман дээр хүрэлцэн ирж, яамны удирдлагад бараалхан, ном, номыг зохиогчид эсэргүүцэл илэрхийлснийг тухайн үед Хэвлэл утга зохиол хянах газар ажиллаж байсан миний бие мэдэх юм. Ер нь улс төрийн цаг агаар хүндхэн байсан тухайн үед тун богино хугацаанд хятадын асуудлаар Д. Маамаас өөр нэр усаа нууж хаалгүй, зоригтой дуугарч хэд хэдэн томоохон бүтээл туурвисан зохиолч, сэтгүүлч юм уу эсвэл түүхч, судлаач, үгүй болбоос нийгэм улс төрийн зүтгэлтэн ер хэнийг ч болов би лав санахгүй юм байна... 

	 

	гэж зохиолч Жаргалын Барамсай бичиж байлаа. Нээрэн ч одоо тийм эх оронч, улс төрийн зоригтон олдохгүй л болов уу. Дэлхийн улс төрийн бодлого, дайн тулааны түүх үнэхээр л зөвхөн газар шорооны төлөө байсан юм билээ. Одоо ч гэсэн дээ Курилын арлууд орос японы маргааны сэдэв байж л байна. Бяцхан хойгт орших хоёр солонгос хил хязгаарын асуудлаас болж буудалцаж л байна. 

	 

	... Эдүгээ хүртэлх хүмүүн төрөлхтний түүх бол улс үндэстнүүдийн төрөлх газар шороогоо гэсэн хэзээ ч бүлээн оргилуунаараа байх тэмцлийн түүх юм. Түүх өнөөдрөөр төгсөөгүй, маргааш ч дуусахгүй, үргэлжлэн үргэлжилсээр өглөгч сургамжаа хайрласаар байх болно... 

	 

	гэж Маам бидэнд сануулан бичжээ. 

	Монголын их талын нэрт зохиолч тал нутаг шигээ агуу том бүтээлийг ард түмэндээ үлдээсэн юм. 

	 

	 

	“ГАЗАР ШОРОО” РОМАН БА МААМ ЗОХИОЛЧ

	Төрийн шагналт ардын уран зохиолч Б. Лхагвасүрэн: 

	 

	... Маам агсны бичсэн “Газар шороо” хэмээх уянга-туульсын роман нь Монголын түүхэн романуудын нэгэн тод агаад ашид гялалзах эрдэнэ юм. Эх орны ширхэг чулуу бүхнийг хүмүүний зүрхэнд дансалсан энэ ном, эх орон газар шороогоо амилан хайрлахын хөлгөн судар авай. Хайлган сэтгэл, халуун хайр, гашуун түүх амтагдсан энэ ном дэлхийтэй эн чацуу наслах хувьтай бүтээл. Хүний хорвоод богинохон амьдрахдаа үлдэгсдэдээ давтагдашгүй агуу өмчийг үлдээсэн, ухаанаар амьдралыг түрж амьдарч, бие төгсөвч бүтээл үл төгсөхийн ид хавыг үзүүлсэн нэрт зохиолч, жинхэнэ хүн Д. Маам таны номын гэгээн дор нэгэнтээ гэрэлтэн асъюу 

	 

	хэмээн шинэ хэвлэлийнх нь тотго үгийг бичсэн билээ. 

	Энэ хэсэгт хүүрнэл зохиолын нэгэн оргил болсон “Газар шороо” романы талаар тусгайлан өгүүлэхээр шийдлээ. Би хувьдаа энэ зохиол, зохиолчийг төр илүү үнэлэх ёстой байсан гэж боддог. Гэлээ ч уран бүтээлчийн хамгийн том шагнал нь олны сэтгэл зүрхэнд мөнхөд гялалзах бүтээл өөрөө байдаг юм. Сүүлийн хорин жил дөрвөн ботиороо хэвлэгдэж гараагүй байгаа уг романыг зарим уншигч мэдэхгүй бас зарим нь мартагнасан тул “Газар шороо” дөрвөн боть романд гардаг үйл явдлыг товчхон сануулах нь зүйтэй болов уу. 

	Зохиолчийн дөрвөн боть роман нь гурван дэвтэр болон хэвлэгджээ. Эхний дэвтэр нь 528 хуудастай бөгөөд нэг хоёрдугаар боть нь хамт 1977 онд хэвлэгдсэн юм. Гуравдугаар боть нь хамгийн олон буюу 740 хуудастай ба 1977-1981 онд бичсэнээ романы арын хуудсанд тэмдэглэжээ. Дөрөвдүгээр боть нь 454 хуудастай, хэвлэгдсэн он нь 1989 он юм. 

	Романыхаа эхний ботид

	 

	... “Газар шороо” гурамсан романы эхний хоёр дэвтрийг Таны гарт бариулахдаа би баяртай байна. Миний бие хувьсгалын өмнөх Монголын нэгэн хошууны өвөрмөц түүхээс сэдэвлэн бичиж буй эл номдоо нэгдсэн хүчээр Хятад дахь манжийн төрийг хураасан олон үндэстний шинэ дорвилог хөдөлгөөнд өөрийн тодорхой хувь хандивыг өргөж (1911-1912), Их октябрын наран дор үндсээ чөлөөлөн тулгар төрөө түшин сэргээж чин бат санаагаар улс гэрээ төвхнүүлэн босгосон ард түмнийхээ цар ихт ялгуулсан тэмцлийн нэгэн хэсэг явдлыг (1900-1921) хичээн тусгахыг зориглон оролдож буй билээ... 

	 

	гэсэн бол төгсгөлийнхөө романы хойно

	 

	... Миний бие “Газар шороо"-ны ажлыг илүү ч үгүй, дутуу ч үгүй 16 жил гурван сар хийжээ. Тухайн хугацаанд бичээгүй өнгөрсөн сар жил байх боловч “бэтгэрээгүй" өнгөрөөсөн сар жилүүд үгүй байлаа. Үзэгдэх үл үзэгдэх утсаар надтай байнгын холбоотой явж ирсэн зүсийг нь үл таних түмэн уншигч, нэр зүсийг нь сайн мэдэх цөөн шүүмжлэгч мөн баатруудтайгаа ном дууссаны баяр яагаад ч билээ сэтгэлд төрж буй нууцхан гунигаа хуваалцахыг хүснэм. Домогшсон адал явдал, хууч яриагаар бодол эзэгнэж, энэ зохиолыг бичих анхны сэдэв санааг нэг л мэдэхэд надад хайрласан нутгийн мэргэн буурал Өлзийбаяр гуай, номын олон зуун хуудсыг дахин дахин цохих ужиг нуршуу, нарийн чимхлүүр их ажлыг нугалж байсан залуу зохиолч Д. Самбалхүндэв, редактор Л. Чойжилсүрэн болон уран зохиолын элэг нэгт, үзэг нэгт бүх анддаа баярлалаа... 

	 

	гэж өөрийн романы тухай ерөнхийд нь гол санааг товчлон өгүүлжээ. Үүнээс үзвэл эхлээд гурван боть роман бичихээр төлөвлөж байсан ч үйл явдлыг багтаах үүднээс дөрвөн боть болгосон бололтой. Дөрөвдүгээр ботид нь ардын хувьсгалын үеийн тухай өгүүлдэг. 

	Монголын шинэ үеийн хүүрнэл зохиолын түүхэнд 4 боть роман “Газар шороо”-ноос өөр байхгүй юм. Хэмжээний хувьд хамгийн олон боть роман. Зохиолч 1968 онд олон улсын харилцааны дээд сургуулийг төгссөн, түүнээс хойш 1995 онд тэнгэрийн оронд явтлаа хөдөлмөрлөсөн (өмнөхийг нь эс тооцон) гэж үзвэл 27 жил нь ажил, бүтээлийн жил байжээ. Түүнийхээ 16 жилийг уг романыг туурвихад зориулснаас харахад ёстой чөмгөө дундартал хөдөлмөрлөж байж бүтээсэн нь ойлгогдоно. 

	Номыг хэвлүүлэх зардлыг тэр үед төр хариуцдаг байсан билээ. Орлогыг ч мөн төр тооцно. Энэ цагт зохиолчид номоо хэвлүүлэх мөнгийг өөрөө олох болсноос хойш романууд ихэд нимгэрчээ. 

	Романыг хуудас, ботиор үнэлэхгүй нь мэдээж. Манай ихэнх романууд түүхэн туульсын билээ. Ч. Лодойдамбын “Тунгалаг Тамир”, Б. Ринчений “Үүрийн туяа”, Д. Намдагийн “Цаг төрийн үймээн”, Л. Түдэвийн “Нүүдэл суудал”, С. Удвалын “Их хувь заяа”, Ж. Пүрэвийн “Зүрхний хилэн” гээд нэрлэвэл олон. Сүүлийн үеийн романууд ч ялгаагүй, Г. Аюурзанын “Бөөгийн домог”-ийг эс оролцуулаад. Түүхэн туульсын романууд голчлон түүхэн баатар дээр түшиглэдэг бол “Газар шороо” роман нь нэгэн хошууны үйл явдалд түшиглэснээрээ онцлог юм. Ганцхан үгээр хэлэхэд энэ роман бол “Эх оронч” роман. Эх орон газар шорооны үнэ цэнийг тунхагласан роман юм. 

	Романы үйл явдал 1910-1921 оныг хамарч байна. Энэ хугацаанд Дариганга хошуугаар дамжуулан барьж байсан манж, хятадын улс төрийн бодлого, эх орон газар шороогоо гэсэн ард олны тэмцэл, зөрчил, тэр үеийн манай төр шашны бодлого гээд өргөн хүрээнд үйл явдал өрнөдөг. 

	“Газар шороо” роман нь олон баатартай роман юм. Дариганга хошуу монголын нутаг ч манжид захирагддаг, удирдлага нь Жанчхүүд төвлөрдөг байсан аж. Энэ хошууныхан манжийн мал сургийг адгуулан тэндээс цалин пүнлүүгээ авдаг, Бээжинд төвтэй манжийн засагт олон зуун адуу, хонь нийлүүлдэг байсныг романд тодорхой үзүүлжээ. 

	Маам зохиолч өөрийнхөө дөрвөн боть романыг яруу тансаг хэл найруулгаар бичсэнээс гадна бүлэг бүхний өмнө чимэг болгон дэлхийн болон монголын олон зохиолчдын шүлгээс эш татаж бичсэн нь хэчнээн их сэтгэл, хөдөлмөр гаргасны баримт юм. Эхний боть нь 25 бүлэгтэй тул мөн тооны чимэг шүлэг, эшлэл орсон гэсэн үг. Хоёрдугаар ботид 38, гуравдугаар боть нь тэргүүн, хоёр, гуравдугаар ангитай ба эдгээрт 111, дөрөвдүгээр боть мөн хоёр ангитай түүнд 62 нийт 236 чимэг шүлэг, эшлэл оржээ. Үүний тулд бараг мөн тооны номыг сөхөн харж сонгон авсан байж таарна. Зөвхөн эшлэл шүлэг сонгоход багагүй хөдөлмөр цагаа зориулсан нь номын үнэ цэнийг өргөж байгаа юм. Тэдгээр эшлэл, чимэг шүлгээс заримыг сонирхуулъя. 

	 

	Бие шударга байвал

	Сүүдэр муруйгүй... 

	Өөдлөхийн цагтаа хүнд эерүү бай

	Уруудахын цагтаа уулзахын учраа бий шүү

	У. Мизнер

	 

	Дайсны... “Харвах зэв хур бороо мэт хүрч ирмэгц Галдан хамгийн түрүүнд хөдлөв. Түүний дараа Данжила, Данчин, Омбо хөдлөв. Равданы цэрэг басхүү тулж бөлгөө. Манжийн морьтой цэрэг манай нутгийг хамтаар хурааж, эм хөвгүүн тэмээ морийг бүрнээ авч үхэр хоёр түм, хонь дөрвөн түм илүү авсан. Миний үзсэн Ану хатан буунд оногдож үхсэн. Галдан дөч тавин хүн авч гарсан гэж... сонсоно. 

	(Энх-Амгалангийн бодлогын бичиг 25-р дэвтэр)

	 

	Баяд хэрэлдэхэд

	Барлагийн биед нэг цус

	Баяд үгсэлдэхэд

	Барлагийн биед хоёр цус

	“Ардын мэргэн үг”

	 

	Ард ноён хоёрын арван үг тааравч зуун үг зөрнө. 

	“Ардын цэцэн үг”

	 

	Хүн төрвөл нэгэн үе

	Өвс ургавал нэгэн намар

	В. Инжинаш

	 

	Өнөөдөр өлгийтэй энэ хүүхдэд

	Өлгий нь хүртэл уужимдаад байна

	Гайгүй нэртэй төртэй том хүн болоход нь

	Газар дэлхий ч давчдах цаг ирэх вий

	Байрон

	 

	Хүний оронд хаанчилж амьдарснаас 

	Өөрийн оронд гуйланчилж амьдар

	Низами

	 

	Уст хожуулаар

	Галыг хөндвөөс

	Урхиран бүхий

	Галыг сөнөө юу

	Өчүүхэн хүнийг

	Үйлэнд түшвээс

	Улс иргэнээ барагдуулъюу

	Лу Алтан товчоос

	 

	Өөр хүнд

	Өвөр алдахгүй эхнэр-шөнийн нар

	Хувийн шүлгээс

	 

	Нулимс унагахыг адгуус ч чадах агаад

	Харин нөхрийн төлөө амиа өрсөн өргөхийг гагцхүү хүн л чадмуй

	Ф. Гладков

	 

	Хүний амьдрал хэмээгч нь сайн муу утсаар хольж нэхсэн тор адил юм аа. 

	В. Шекспир

	 

	Алиа наргиантай байх нь хүний хамгийн гайхамшигт чанар мөн. 

	Ф. М. Достоевский

	 

	Өсөхөөс сурсан хэл

	Мартаж болшгүй соёл

	Д. Нацагдорж

	 

	Шар хүрэн торго дурдан навсан савсан явагч

	Шавран хүний ёс номнол агсан бус уу

	Шалиг мунал хүслээр өнгийг эрхэм болгогч

	Шашин төр хоёуланд гэмийн хэрэг бус уу

	XIX зууны шүүмжлэлт аяс бүхий монгол яруу найргаас

	 

	Бялдууч хүний хэлэнд бал

	Сэтгэлд хор байдаг юм шүү

	М. В. Ломоносов

	 

	Хүн хүн чанараа алдвал

	Араатнаас долоон дор болдог авай

	Рабендарат Тагор

	 

	Долоон алдын цаанаас хэлсэн үг эс сонсогдмуй

	Долоон үеийн цаанаас хэлсэн үг сонсогдмуй

	Дорно дахины мэргэн ярианаас

	 

	Цавчих илдний ир болсон

	Царги дуулганы дэл болсон

	Цахар түмэн минь

	Хангай ханд сууж

	Харин ирэхийн

	Харуул болсон

	Халх түмэн минь

	Шар туужаас

	 

	Харь газарт битгий нэрэлх

	Халуун зуураа битгий эрэлх

	Ардын сургаалаас

	Хүмүүс дөрвөн бүлэгт хуваагдмуй. 

	Юм мэддэг, мэддэгийгээ мэддэг хүнийг мэргэн хэмээнэ. 

	Түүнийг дагагтун. 

	Юм мэддэг, мэддэгийгээ мэддэггүй хүнийг унтаа хэмээнэ. 

	Түүнийг сэрээгтүн. 

	Юм мэддэггүй, мэддэггүйгээ мэддэг хүнийг юм сурах хүн хэмээнэ. 

	Түүнд ном зааж өгөгтүн. 

	Эцэст юм мэддэггүй, мэддэггүйгээ мэддэггүй хүн бий. 

	Тиймийг мунхаг хэмээнэ. Илжиг мэт хөөн тонилгогтун!

	Араб дорно дахины сургаалаас

	 

	Эзний сүр буянд тэрслүү

	Хулгай Чингүнжавыг барьж олсон явдлыг сонсгон айлтгах учир... 

	Манжийн төлөөний сайд Санжайдоржийн айлтгалаас 1756 он

	 

	Зориг эс хүрвэл

	Ухаан эс хүрнэ

	В. Шекспир

	 

	Аргаар аргаар явахад

	Аягын чинээ чулуу хөдөлгөж

	Түргээр түргээр явахад

	Түнхэрцгийн чинээ чулуу хөдөлгөж

	Хоёр загалын туужаас

	 

	Илд өргөсөн хүн

	Илднийхээ ирэнд үхнэ

	Орос ардын мэргэн үг

	 

	Аяа ээж минь хөвгүүн намайг юугаа орхиод

	Арилгасан дагинасын орноо ажрах чинь энэ буюу

	Жанжаа хутагт Ишдамбийжалцан

	 

	Түүх бол агуу их багш бөгөөд

	Түүнээс сурах нь мөнхийн ус уухын адил

	Өврийн дэвтрээс

	 

	Соёлжсон зэрлэг явдал бол

	Хамгийн балмад зэрлэг явдал мөн

	К. Вебер

	 

	Огторгуйд ниссэн шувуу огторгуйг дуусаад буух нь биш, уйдаж чилэхдээ буунам биш үү

	Мэргэдийн сургаал

	 

	Мянган оны учир шалтгааныг бийр бэхээс асууж

	Мяралзан эрээлжлэх түмэн үйлийг судар бичиг лүгээ хэлэлцэм үү

	В. Инжиннаш

	 

	Биеийг булхагсан бүрд тойром мөнөө

	Билгүүнийг шүүсэн бичигт байц мөнөө

	Насыг илгээм нахиат наймган мөнөө

	Наран ээсэн үүр утаа мөнөө

	Цогт хунтайж

	 

	Бадаргуулт төрийн 29-р (1903 он) оноос эхлэн манай угаас нутаглан суусан газар орныг нэлэнхийд иргэдээр эзлүүлэн... шинэ өргөсөн Дажунтан Юан Шикайн газраас цэргийн туг хиурыг халж, Луу улсын таван өнгийн хиур болгож, ардын гэзэг үсийг огтлон, тушаалын дээд малгайг өөрчилсөн болоод олон иргэдтэй хольцолдон сууснаас... монголчуудын мөн чанар балартагдав... 

	Өвөр монголын засаг хошуунаас Богд хаант Монгол улсын төрд өргөн мэдүүлсэн буулалт. Олноо өргөгдсөний тэргүүн он.

	Улсын Түүхийн төв архив. 3-23-328

	 

	Манай Монгол улсын цэргийн хүчин бүрнээ хурц сүртэй байх тухайд Орос улсаас буу, сум даруй залгуулан өгвөл... манай цэрэг давшин орж дагаар орох дотоод чуулганы газар орныг хамгаалж хятад цэрэгтэй дийлэх дарагдахыг энэ удаад тасалсугай. 

	Манлайбаатар зэвсэг хүсэж өвөр монголын нутгаас Нийслэл хүрээнээ өргөн мэдүүлсэн буулалт.

	Олноо өргөгдсөний гуравдугаар оны намрын тэргүүн сарын хуучид

	 

	Газар шорооныхоо төлөө ухамсарт өшөө бол хамгийн ариун үйлийн нэг мөн... 

	 

	Амраг чи минь наддаа наран доорх наран

	Асарлан цэлийх тэнгэр нь миний хайрын тэнгэр

	Анд сайхан нөхөд минь хөтлөлцсөн есөн гараг

	Амьдрах нөгчих хоёр минь түгэх харвах одон

	Чи бидэн

	Үүлэн цагаан Сэлэнгэд яарч тэмүүлсэн Туул

	Үйлс бадраах галын тоононд тэмүүлсэн ааль

	Үрсийнхээ биед уулзсан хорвоогийн хоёр туйл

	Үүрэндээ жаргалтай шувууны үлгэрийн сайхан дууль

	Чи бидэн!

	Хувийн шүлгээс...

	 

	гэхчлэн маш олон шүлэг, эшлэл орсны дотор дэлхийн алдартай хүмүүс Назым Хихмет, А. С. Пушкин, Сергей Есенин, М. Горький, Муса Жалил, Франсуа де Ларошфуко, Оноре де Балзак, Эсхил, Мракс, Абрам Линкольн нарын шүлэг үгийг эшилсний дээр сүүлийн ботид орчин үеийн яруу найргийн төлөөлөгчид болсон Б. Явуухулан, Б. Ринчен, Мишигийн Цэдэндорж, Ш. Сүрэнжав, О. Дашбалбар, Б. Лхагвасүрэн, Д. Пүрэвдорж, Д. Нямсүрэн, С. Оюун, Д. Цэдэв, Т. Очирхүү, Д. Нямаа, Д. Мэнд-Ооёо, Д. Шагдарсүрэн, Ц. Цэдэнжав, П. Бадарч нарын шүлгээс оруулсан байна. 

	Дариганга хошууныхан эртнээс нааш шүлэглэж ярьдаг цэцэн мэргэн ард олон гэдгийг зохиолч номдоо тодорхой харуулжээ. Жишээ нь Иш ноёны Цэвээн хүүхэн:

	 

	Зээ

	Зээтүү цагаан сахалтай

	Зээрэн шаргал морьтой

	Зэгэл цагаан эмтэй

	Зэвхий үрчгэр царайтай

	Зэрэг чулуун жинстэй ноёнтон

	 

	гэж байхад Хангай Базар баригдчихаад байхдаа:

	 

	Анх учрахад энэ хүн

	Авгайгаар минь тоглож байсан юм

	Ахин учрахад энэ хүн

	Хошуугаар минь тоглож байсан юм

	Адагт учрахад энэ хүн

	Агдалж намайг хүлүүлчхээд

	Алд биеэр минь тоглож байна... 

	 

	гэж хэлж байна. 

	Бас Хангай Базарыг хилс татах гэхэд, 

	 

	Арван зүгийн хаалга хаагдаагүй

	Алтан дэлхий хавчаагүй байна

	Аль газрын хэн алсныг чи яаж мэдэв!

	Даригангын хулгайч хороосон гэж

	Хас тэмдэг нь хашхирч байна уу?

	Онгин тэмдэг нь

	Орилж байна уу? 

	 

	гэж хэлж байгаагаар гаргажээ. 

	Энэ мэт олон шүлэг цэцийг эш татвал нэгэн боть болно. Мөн даалууны гуншин, домог, шашны уншлага гээд олон зүйлийг оруулжээ. 

	"Газар шороо” романы талаар судлаачдын өгүүлэл, хэлсэн үгийг эш татъя. 

	 

	Ц. Хасбаатар: (Судлаач, соёлын гавьяат зүтгэлтэн)

	... Үзэл баримтлалын хувьд энэ роман олон арван жилийн турш урд хөршийн төрөөс монголын тухайд явуулж ирсэн бодлогыг манжийн хааны сүрэгчин гэгдэх Дариганга хошууны түүхэн хэрэг явдал дээр жишээ татан үзүүлж, 1911 онд тогтсон Богдын төр, 1921 оны ардын хувьсгалын дараа тогтсон ардын төр, хятадтай харилцах ур ухааны уламжлал дээр суурилсан нутгийн баатарлаг ард олны эх оронч халуун тэмцлийг үзүүлжээ. Дариганга хошуунд манжийн эзэн эрхийг өвлөх санаатай хоёр ч удаа цэрэглэн халдсан хятадын удирдлагаас монголынхоо уугуул ус, суугуул нутаг Даригангыг хүн зоных нь хамт элгэн халуун эх орноосоо тастуулан алдалгүй хамгаалсан үнэн түүхийг “Газар шороо” романд уран сайхны дүрд шингээн туульчлан үзүүлсэн байна. Романы үйл явдал тэргүүн хоёр ботид бичигдсэн зөвхөн Дариганга хошууны хэрэг явдлаас хальж, үе үе хүрээ нийслэл үе үе Бээжин, Жанчхүү рүү шилжиж байгаа нь дээрхтэй нягт уялдаатай асуудал юм. 

	Романд Даригангаар сүрэгчнээ хийж байсан манж нарт эзлэгдсэн хятадууд өнгө, мөнгө, өөх гурваар дотроос нь өт мэт идэж, хятадчилан номхотгосон түүхийг тод томруун гаргаж, Даригангыг эрхшээлдээ байлгасан манж нар яагаад сөнөв? Харин Дариганга хошуу хэрхэн эмтэрсэн яс, элтэрсэн мах, үсэрсэн цус нь болсон монгол газар шорооноосоо таслагдалгүй монгол төрийн тэлсэн нумаас тавьсан сум болж хятад лууны цохон дээр сургамж юугаа үлдээн ойв гэдгийг Маам түүхийн нот баримт дээр тулгуурлан уран сайхны аргаар харуулжээ. 

	“Газар шороо” романы ялгуун хэл бичлэг нь бидэнд баатруудын зан төрх, үйл явдал, үг яриа, тэдний хувь тавилангийн нэгдэл сүлжээ, буцах мөртэй хорвоогийн эрээн бараан төөрөгт төөрсөн нь хийгээд олсон нь, алдсан нь хийгээд оносныг яруу тод илэрхийлнэ... 

	 

	П. Чойжил: (Орчуулагч, соёлын гавьяат зүтгэлтэн)

	... Шолохов зохиол бүтээлээрээ “Дөлгөөн Дон”-оо алдаршуулж, Лодойдамба “Тунгалаг Тамир”-аа мөн дэлхий гарагийн хүрээнд тултал дуурьсган дуулсан шиг тал нутгийн хүү Д. Маам билгийн нүдэт үзгээрээ тал нутгаа, хүн ардтай нь, түүх соёлтой нь хамт эрдэнийн цаасан дээр зураглан дархаллаа... 

	 

	Романтай холбоотой маш үнэтэй нэгэн захидлыг хадгалж байснаа Ш. Дулмаа гуай надад өгсөн юм. Тэр захидлыг 1977 оны 6-р сарын13-нд Р. Чойном бичжээ... 

	 

	“Газар шороо” роман үнэхээр сайн роман болжээ. Уг романы зохиомж, өгүүлэгдэхүүн, хэл найруулга аль аль нь аятайхан санагдав. Энэхүү зохиолд гарч байгаа олонх дүр зохиолч таны авьяас билгийн хүчээр амилан дор бүрдээ тодорхой зүс царай, үг хэл, аяг араншин бүхий нэг нэг хүн болон сэтгэлд бууж байна. Уншигч олондоо ийм сайхан роман барьсан зохиолч эрдэмтэн дүү Маам танд чин сэтгэлийн баяр хүргэе... 

	... Хүндэт нөхрийн амрыг эрж, уран бүтээлийн улам их амжилтыг бэлгэдэн ерөөж энэ бяцхан захидлыг эмнэлгийн орон дээрээс, Ренчений Чойном бичив. Юуны өмнө, эрхэм таны “Газар шороо” хэмээх гурамсан романы эхний хос дэвтрийг энд уншсан тул, уран бүтээлч Танаа, уншигчийн хувиар чин сэтгэлийн үнэн талархлаа дэвшүүлэхийг зөвшөөрнө үү. 

	Энэ ном миний сэтгэлд машид тааламжтай сайхан санагдлаа. Ганцхан миний ч бус, орчин тойрны хүмүүсийн яриаг сонсоод байвал уншсан бүхэн ам сайтай, уншаагүй зарим нь уншъя гэж гуйх жишээтэй байна. 

	“Газар шороо” бол миний бага байхаасаа уншсан, монголын шинэ үеийн уран зохиолын олон янзын, олон роман дотроос “Үүрийн туяа”, “Цаг төрийн үймээн” хоёрын дараа олж үзсэн жинхэнэ роман байна. Харин үг үсгийн хувьд зарим нэгэн “юу л бол доо” гэмээр үгс байх боловч энэ бол гол зүйл бишээс гадна, би өөрөө ч буруу зөрүү ойлгож өссөн байж болно. Ер нутгийн аялга үг буюу нүүдэлчин ардын аман яриа гэгч, нутаг бүхэнд янз янз учраас үгийг яв цав тулгаж тогтооход бэрх биз ээ. 

	Харин, Даригангаас Жанчхүү рүү тууж байсан үрээн сүргийг 336-р талд "... үрээг туух 20 эрийг хэн тэргүүлж явах юм бэ?” гэж Дамдин тэргүүн хэлж байна. Гэтэл 342-р хуудсанд... сүргийн хоёр захад Боролдой гуай, Цолмон хоёрыг тавьж, Амгаа хүү, Өлзийбаярхүү хоёрыг нэг нэгээр хамжаанд өгөөд бусад зургаан үрээчдийг зуу зуун алд газрын зайтай эгнүүлжээ... гэсэн нь арван хүн яваа бололтой үзэгдэнэ. Тэгвэл 352-р талд... Хошуу үрээг туусан гучин эр... гэж гарч байна. Эдгээрийн зарим тодотголыг орхигдуулснаас буюу эндүүрснээс алин болохыг мэдэхгүй. Ээдрээтэй ийм зүйл сайхан номд ялихгүй мөртөө толбо болоод явж юу магад. 

	Бас цуурах (368), даналзах гэх мэт өнөөгийн жаргон үе үе үзэгдэж байгаа, бас халх боржигины мориор алхлуулах гэдэг утгын галигуулах, орхих, мартах гэдэг утгын огоорох зэрэг үгс уг номд эсрэг утгаар орсон зэргийг цухас дурдая. 

	Мөн Энэтхэгийн Санжаабандида гэдэг “урьдын монгол галиг дуудлага”-ыг эдүгээгийн орос дуудлага баримтлан Сажабандит гэсэн нь хэрвээ орос утгаар бодвол тун эвгүй үг болсон байна. Энэ мэтээр өөр номд оросоос орчуулахдаа Сүндэрьяа гэдэг монгол урьдын галиг дуудлага байтал Сундари гэх мэт зүйл ер нь үзэгддэг л дээ. Гэхдээ энэ мэтийг нэмж давтахгүй бол сайн сан. Энэ мэт өчүүхэн зүйлээр хөөцөлдөн цаас зузааруулж цагийг тань сүйтгэснийг уучлаарай. Дараах дэвтрээ эргэн нэг унших цагт эрхбиш үг хэллэгийн зарим зүйл дээр анхаарахад тань бага боловч хэрэг болов уу гэж энэ мэтийг цухас дурдав. Ер нь үндсэндээ энэ романыг би болон надтай уулзсан уншигчид роман гэж үзэж байна. Энэ бол миний хувийн дүгнэлт бөгөөд өөрөөр хэлбэл эгэл уншигчийн үг шүү. Иймийн учир хүндэт нөхөрт чин сэтгэлийн баяр хүргэж дараах дэвтрийг тань хүсэн хүлээж байгаагаа уламжилъя. 

	Уг романы эхний ботийг уншаад миний хувьд утгын болон уран сайхны талаар өөчлөн хэлэх юм одоогоор үгүй мэт санагдана. Ямар ч гэсэн энэ сэдвээр, энэ номыг би л ийм хэмжээнд хүргэж бичиж чадахгүй билээ. Ямар нэгэн бүтээлийг шүүмжлэн хэлэх хүн тэр бүтээлийг сэтгэлдээ бүрэн багтааж байж дуугарах ёстой гэж би боддог юм. Номын жинхэнэ төгсгөлийг үзэж бүгдийг эргүүлэн шүүж бодолгүйгээр учир дутагдалтай зүйл гэж цохон дурдахад бэрх. Харин энэ боть дараах дэвтрээ хүртэл өөрийн хэмжээнд хамгийн зөв замаар явж, олон талыг хамарсан зүйтэй сайхан бие цогцсоос бүрдсэн юм байна гэж би бодлоо... 

	 

	... Роман бичигдсэн он цаг нь зөвлөлт гүрэнд өөрчлөлт шинэчлэлтийн уур амьсгал орсон, улс төрд сайн цагийн салхи сэвэлзсэн жилүүд юм. Тэр өөрөө дипломат хүний хувьд олон улсын байдлыг биднээс илүү мэдэж, алсыг харж байсан нь мэдээж. Романууд дөрвүүлээ гарсан тэр үед монголд нэгэнт улс төрийн хөдөлгөөн өрнөж түүнээс хойш нийгмийн өөрчлөлтүүд ар араасаа хөвөрч “Газар шороо” романыг ярихтай манатай болсон билээ. 

	 

	... Хүү минь эгнэгт төрсөн газар шороогоо гэж яв. Түүнгүй бол хөл чинь юун дээр гишгэнэ билээ...

	 

	гэж өмнө нь өөрийн үгээ бичсэн “Газар шороо” роман нь залуу хойч үеийн гарын авлага болох бүтээл юм. 

	... Хамгийн их зовсон, хамгийн их юм үзсэн газар шороо бол Монголынх. Одоо энэ үлдсэнийгээ яаж хамгаалах вэ гэдгийг бид бодох ёстой. Миний монголын хамгийн том дайсан бол их гүрнүүдийн өш өвөрлөсөн бодлого юм. Хойд урд хөршүүд хэдэн зуун жилд их ч зүйл амжуулсан, хоорондоо хамтарч ажилласан. 1627 оны Буурын, 1915 оны Хиагтын, 1924 оны ч гэрээ байна. Энэ гэрээнүүдээр бид Буриадаа, өвөр 49 хошуугаа, Хөхнуур, Цайдамаа алдлаа. Баруун талаасаа хэчнээнийг алдав. Төр юм боддог бол одоо бодох цаг болж. Ахиж чимхээр алдахааргүй хууль хэрэгтэй. Манай нутгийн голд байсан овоо захад гарч гээд Даригангын өвгөчүүл шимийн архиа уугаад уйлж суухыг үзсэн. Түүхийн өшөө гэж бас бий. Энэ тухай яривал их цаг орно... гэж тэр бээр хэлж байсан юм шүү... 

	Амьдралынхаа арван зургаан жилийг зохиолч дөрвөн боть роман бичихэд зориулсны гадна хажуугаар нь эрдэм шинжилгээний бүтээл туурвин 1977 онд эрдэмтэн болсон зэргийг нь үзвэл үнэхээр их ачаалалтай өдөр хоногийг өнгөрөөж байсан нь түүний эрүүл мэндэд нөлөөлж байжээ. Дээр нь хүрээлэнгийн өдөр тутмын ажил гэж бий. Тэр анхныхаа бүтээл “Сүүлчийн захидал” найраглалыг ном болгон 1959 онд хэвлүүлсэн нь тэр үеийн залуусын эрж сурдаг ном болж байжээ. Каирт байхдаа “Тэмээний дууль”-иа бичиж энэ нь манай хүүрнэл зохиолуудын нэгэн шигтгээ болон судлаач, уншигчдын анхаарлыг татсаар байгаа билээ. 

	Д. Маам зохиолчийг 1983 онд Монголын зохиолчдын эвлэлийн шагнал, 1994 онд Монгол улсын Соёлын гавьяат зүтгэлтэн цолоор шагнажээ. 

	 

	 

	ЭХ ОРОНЧ МААМ ЗОХИОЛЧ

	Эх оронч үзэл, иргэний зориг гэж нэг зүйлийн хоёр тал юм. Эх оронч үзэлтэй ч түүнийгээ гаргах иргэний эр зориггүй хүмүүс олонх нь байдаг бололтой. Маам зохиолч эх оронч бас дээр нь иргэний зоригтой иргэн юм. Ардчиллаас бүр түрүүн улс төрийн “хэрэг явдал” босгож байжээ. Тэр нь түүний эрдэм шинжилгээний бүтээлүүд юм. Бээжингийн улс төрийн бодлогыг зоригтой илчилсэн эрдмийн бүтээлүүд, “Газар шороо”, “Гишгэх газаргүй хөл” роман, аль тэртээ 1990 онд Каспаровт бичсэн захиа зэрэг нь өнөөдөр бидний  дунд түүнийг ямар эх оронч зохиолч вэ гэдгийг нотлон харуулж байна. 

	Ардчиллыг тэр бээр бүх л дэвшилтэт хүмүүсийн нэгэн адил талархан хүлээн авсан билээ. Монголын зохиолчдын хороо шинэ цаг үетэй хөл нийлүүлэн алхах үедээ түүнийг даргаар сонгосон бөгөөд тэр утгаараа ардчиллын анхны дарга байв. тэр бээр зохиолчдын хорооны даргаар нэг их удаагүй юм. 

	Маам зохиолч 1992 онд Улсын Бага Хурлын гишүүн болж Монгол улсын "Үндсэн хууль” ийг хэлэлцэн батлалцсан гавьяатай нэгэн. 

	Зохиолч монгол орон ардчиллын шинэ замыг сонгон авахад зохих нөлөө үзүүлсэн сэхээтний нэг бөгөөд энэхүү шинэ нийгмийг төвхнүүлэх үйлсэд багагүй хувь нэмрээ оруулжээ. 

	Түүний санамсаргүй бичсэн бололтой ч түүхийн баримт болохоор нэг шүлэг байна. Тэр шүлгийг сонирхуулъя. 

	 

	БИЧГИЙН МАШИН

	Олон зохиолын гэрч боллоо

	Онгодыг дуудуулж шүлэг бичүүллээ

	Орос Каспаровт ч захиа бичлээ

	Онгироо Тулгаад нүдүүлж явлаа

	 

	Алдарт Маамын машин юм сан

	Ардчилсан холбоонд эдлүүлсэн юм сан

	Ахиад жаахан бичих юм сан

	Аймшигт компьютерыг дарах юм сан

	 

	Хоцорно оо гэж хэцүү юм

	Хоногтоо надаар бичихээ болилоо

	Холбоо сар жилийн урсгалд

	Хотлоороо намайг жийх нь ээ, яана аа!

	 

	Хошин аястай энэ тэмдэглэл шүлэг ардчилсан холбоо, ардчилал шинэчлэлтэй тэр хүн эртнээс холбоотой байж хувь нэмрээ оруулж явсны баримт юм. 

	Улсын Бага Хуралд байхдаа Маам зохиолч МАХН-ын бодлоготой санал нийлэхгүй байлаа. Өнөөдөр намын үзэл баримтлалдаа баригдаад эх орноо гэх үгээ хэлж чадахгүй, эсвэл хувийн сонирхлоо дагаад эх орноо худалдах эрмэлзэл манай их хурлын гишүүдээс нэвт харагддаг шүү дээ. Ийм элгэн халуун эх оронч, ийм иргэний зоригтой нийгмийн зүтгэлтэн, зохиолч одоо тодрохгүй л байна. 

	Тэр бээр зах зээл, чөлөөт нийгэмд түүний хайртай газар шороонд шунах сэтгэлтэн гарч ирнэ гэдгийг мэдэж эмзэглэж байсан байж магадгүй. Сүхбаатар аймгийн газар нутгийн ихэнхийг бусдад лицензээр өгөхийг тэр лав хэзээ ч зөвшөөрөхгүй байсан даа. 

	Би Маам зохиолчийг хүндлэн бишрэгч. Эх оронч үзлийг нь бүр ч илүү талархдаг. Иргэний зориг нь мохсон над мэтэд энэ уран бүтээлч ийм эх оронч хүн байлаа гэдгийг ярьж явах эрх л үлддэг бололтой. 

	Маам гэдэг хүнтэй миний танилцсан түүх Монголын үйлдвэрчний эвлэлийн соёлын ордонтой холбоотой юм. Соёлын ордон тэр үед олон арга хэмжээ зохиодгийн нэг нь зохиолчид уншигчдын уулзалт байлаа. Энэ арга хэмжээг Мядагмаа хэмээх сайхан бүсгүй зохион байгуулдаг байв. Нэг тийм уулзалтад очсон би Маам гэдэг зохиолчтой тааралдлаа. Түүнээс өмнө би уран бүтээлийг нь л мэдэх юм. Мартын найман дөхөж байсан. Сайхан муухай гэдэг сэдвээр яриа өрнөж яруу найрагчийн дэггүй зангаар би ам мэдэн бурж элдвийн л юм хэлсэн санагдана. Одоо түүнээ бодоход тийм эрдэмтэй хүний дэргэд жолоо цулбуургүй “би л” гэсэн цээжнээс мэдэмхийрч байсандаа сэтгэл эмзэглэдэг. Дараахан нь мартын өдөр тохиож Маам зохиолч баярын мэнд хүргэн утасдав. Ямар нэг баяраар хүнд утасдаж баяр хүргэдэг соёлыг би тэгэхэд л анзаарч билээ. Жижигхэн жишээ байж болох ч юухнаар ч болов ингэж соёл түгээдэг хүн байсан юм. Намайг гайгүй яруу найрагч гэж утасдаагүй энэ хүнд соёл хэрэгтэй гэдгийг ухааруулах л гэж утасдсан хэрэг л дээ. Үүнийг би дандаа бодож явдаг. Тэр хүнтэй илэн далангүй ярьж ухаарал авах цаг хугацаа надад олдоогүй юм. 

	Хүнийхээ хувьд Маам зохиолч ямар хүн байсан бэ гэдгийг хүмүүсийн яриа, үнэлгээгээр үзвэл тэр ажлын шаардлагаас болоод зохиолчдын дунд бага байсан бололтой. Романаа бичих гэж олон жил архивд суусан, хажуугаар нь эрдэмтний зэрэг хамгаалсан гээд цаггүй ажиллаж байсан түүнд уран бүтээлчидтэй найзалж нөхөрлөөд явах боломж ховор байсан биз. 

	Эртний тансаг үг хэллэг яриандаа их хэрэглэдэг, олон улсын харилцааны сургууль төгссөн хүний дүр төрх болсон цөөн, жинтэй үг хэлдэг, бас ч гэж хөөрхөн шооч байсан аж. Намхавтар биетэй, бордуу царайтай, хүнтэй танилцах эв дүй сайтай тийм нэгэн байсан. Жаахан ярилцаад эхлэхэд л хэчнээн өргөн мэдлэгтэй, эрдэмтэй хүн болох нь андашгүй, аяндаа хүний анхаарлыг татах увдис тэр хүнд байлаа. Түүнтэй үерхэж нөхөрлөж явсан олон хүүрнэл зохиолын зохиолчид, Маамын тухай бичиж ярьж амжилгүй бурхны оронд заларсан байна. Одоогийнхоор түүний хобби нь даалуу, шатар тоглох байж. Нэг нагац өвөө нь гайгүй тоглоомчин, хар багаас тэр тоглоомыг харж өссөн, өөрийнхөө оюуны ядаргааг шатар тоглох, даалуу тоглохоор тайлдаг байсныг дурсамжуудаас мэдэж болно. Өөрөөр хэлбэл өрнийн болон дорнын соёлтой, оюуны өндөр чадамжтай, хэлний ховор авьяастай, маш их гэгээрсэн уран бүтээлч байжээ. 

	Маам зохиолчийг шударга, эх оронч хүн гэдгийг цөмөөрөө хүлээн зөвшөөрдөг. Ер нь хүн бүхэн л эх орноо сэтгэл зүрхэндээ тээж явдаг. Гэхдээ эх оронч үзэл ерэн оноос хойш өнгөө их хувиргажээ. Эх орон, ард түмэн гэдэг үгийн үнэ цэнийг унагасан, эх оронгүйдүүлсэн үйл явдал бидний нүдэн дээр болж өнгөрчээ. 

	 

	 

	ЗОХИОЛЧИЙН ГЭР БҮЛ

	Энэ номыг эмхэтгэх гурван учир шалтгаан надад байлаа. Нэгд эх оронч үзэл даяарчлалд дарагдаж байна. Даяарчлал гэдэг улс орон дамнасан хөгжлийг хэлж буй болохоос бус эх нутаг газар шорооны тухай үг биш юм. Даяарчлагдаж байгаа эринд хил манах хэрэг байна уу гэх шиг яриа дэгдэж байсан юм. Гаднын шашин ихэд дэлгэрч байна. Шашин бол хүний оюун санааг боолчлогч үзэл билээ. Шашинд баригдах, намд баригдах, хар тамхинд баригдах зэрэг нь цөм эх оронч үзлээ илэрхийлэхэд нь хориг болдог. Чухам өнөөдөр л эх оронч үзлийн тухай ярих хэрэгтэй байгаа юм. Бидэнд үлгэр жишээ болох эх орончид олон бий. Тэдний нэг нь Маам зохиолч билээ. 

	Хоёрт гэвэл зохиолчийн хүндэт гэргийтэй хамт хоёр ч удаа төрсөн сум Түвшинширээд нь очиж, тал нутгийн сайхныг бишрэн, тэнд мэндэлсэн хүн агуу том байлгүй яах вэ хэмээн сүсэглэж явсных билээ. Түвшинширээ сумын төвөөс урагш зах хязгааргүй тал цэлийх бөгөөд тэнгэрийн хаяанд цэнхэртэн манантах уулыг Орлой гурван зээрд гэж заана. Тэр ууланд хүрэх юм сан гэж боддог сон. 

	Түвшинширээ сумын сургуулийг эрдэмтэн зохиолч Маамын нэрэмжит болгоход зохиолчийн гэргий Б. Дунгаамаагийн хамт бас очиж байлаа. Хүү Түвшинтулга, зохиолчийн эгч Мишигдорж, дүү Данжилаа бид хэд явсан юм. Сургууль, зохиолч хоёр нэг жил мэндэлсэн юм билээ. Гэргий хүү хоёр нь сургуульд ном бэлэглэж, зурсан зургийг нь залсан л даа. Түүний дараа 2005 оны есдүгээр сард нэрэмжит сургуулийнх нь 70 жилийн ойгоор гэргий, үр хүүхэд, ах дүү нарын хамт явсан юм. Энэ тухайгаа би ирээд “Өдрийн сонин”-д бичсэнээ дор сийрүүлэв. 

	 

	... Сургууль нэрэмжит байх нь ёс суртахууны болоод сэтгэл зүй, нийгмийн өндөр ач холбогдолтой ажээ. Түвшинширээ сумын найман жилийн сургуулийн ойд оролцсон хүмүүс үг хэлэхдээ л шүлэг хэлж байв. Үүгээрээ тэд Маам зохиолчийн нэрэмжит сургуулийнхан, сумынхан гэдгээ харуулж, очсон бидний бахдалыг төрүүлэв. Яруу сайхны сэтгэлгээ, нэрэмжит сургуулийн бардамналыг сэтгэл зүрхэндээ тээсэн хойч үе тэнд өсөж бойжиж байна. Зохиолчийн гэргий, нэрт дизайнер, техникийн ухааны доктор Б. Дунгаамаа сургуульд нь урлах эрдмийн тэнхим байгуулав. Энэ баярт хүү М. Түвшинтулга, түүний эхнэр Д. Солонго, хүү Билгүүдэй, охин Үжингийн хамт, эгч Мишигдоржийнх нь хүү Ч. Ганболд, ач хүү Хулан, ах С. Дүгэржавынх нь хүү Д. Ганхуяг ээж Долгорсүрэнгийн хамт, дүү Данжилаа, гэргий Янжинлхам, түүний хүү Ганбат, эхнэр Мягмарсүрэн, Ганбаатар нар оролцсон юм. 

	Сумын төвөөс урагш нэлээд хол зайд орших Бүдүүн овооны завсрын бууцанд зохиолч маань аав ээжийнхээ гэгээн дурсгалд зориулан жижигхэн хөшөө босгосон байдаг юм. Тэр хөшөөн дээр, 

	“Манжид хөнөөгдсөн Орлой мэргэн цагаан амбан Цэрэнгийн тав дахь үеийн ач Гэмпэлийн Мажиг, Сүрэн занги агсны охин Должин нарын гэгээн дурсгалд зориулав” 

	 

	гэж бичсэн байдаг билээ. 

	Энэ бүхнийг үзсэн хүний хувьд тэр том зохиолчийн тухай дурсамжийн номыг эмхэтгэх үүргийг өөртөө авсан хэрэг. 

	Гуравт, Дунгаамаа бид хоёр ийм ном бүтээе гэж ярилцаж байсан л даа. Тэгтэл нэгэн удаа Хөвсгөл нутгийн хүү Дүүжий гэдэг хүнтэй уулзах ажил гараад Дунгаамаа бид хоёр хамт очсон юм. Тэр хүн Маам зохиолчийг шагшин магтаж дурссан бөгөөд огт санаандгүй хүн тэгж дурссан нь зохиолчийн тухай ном бүтээх бидний сэтгэлд улам ч урам өгч билээ. 

	Зохиолчийн ар тал болсон хувийн амьдрал ямагт олны сонирхдог сэдэв байдаг. Маам зохиолч гэргий Дунгаамаатайгаа хожуу суусан билээ. Дунгаамаа дипломат хүний эрх танхи охин байв. Арван жилийн 23-р сургууль төгсөөд Унгар улсад загвар зохион бүтээгч мэргэжлээр төгссөн ийм сэхээтэн далаад онд цөөхөн байлаа л даа. Тэр үед орос хэлтэй мэргэжилтнийг бүх л салбарын удирдах албанд томилдог жишиг байсан юм. Гэхдээ эхлээд жирийн ажил хийлгэж, дараа нь дэвшүүлдэг байсан нь тийм хэрэггүй зүйл байгаагүй гэж одоо хүмүүс дурсацгаадаг. Түүнийг гадаадад мэргэжил эзэмшээд ирсний дараа оёдлын үйлдвэрт шал угаагч сар шахам хийлгэж байсан гэдэг. 

	Оёдлын үйлдвэр гэж том газар байсан даа. Одоо Мобикомын оффис болсон 4 давхар байшин оёдлын үйлдвэр байлаа. Олон оёдолчин хүүхнүүд жирийтэл сууж, оёдлын машин тачигнуулан норм төлөвлөгөөгөө биелүүлж сайн ажилчин нь депутат болдог байв. Ажилчин анги тэргүүний анги гэдэг байсныг санах хүн зөндөө. Энэ үйлдвэрт дарга нарт хувцас хийдэг тусгай тасаг байсан юм. Тэр тасагт жишээ нь булган захтай пальто захиалгаар хийнэ. Хэн хүссэн хүнд бас хийхгүй. Маам зохиолч гадаад явах болоод хувцас захиалахаар очиж, тэнд тэр хоёр танилцсан түүхтэй. Хоёр хүү төрүүлж гэр бүлийн халуун дулаан амьдрал дунд он цагийг тэд өнгөрөөсөн юм. 

	Өндөр боловсрол, хүмүүжилтэй Маам зохиолчийн дэргэд Дунгаамаа “наждаа” эдлээгүй азтай бүсгүй билээ. “Ханьтайгаа жаргал зовлонгоо хамтдаа тэвчээртэй туулж гарсан хүн эцэст нь сэтгэл хангалуун үлддэг юм” гэж Дунгаамаа нэг ярилцлагадаа өгүүлжээ. Энэ үгэнд түүний туулсан амьдрал багтаж байна. 

	Тэр бээр ярилцлагадаа хувийнхаа амьдралын талаар дэлгэрэнгүй ярьжээ. Түүнээс эш татъя. 

	 

	— Аавыг минь Бэх-Очир гэдэг. Гадаад худалдааны мэргэжилтэн, ээж Цэдэвмаа маань эмч. Би тэдний ганц охин, дороо нэг дүүтэй. Аав Вьетнамд олон жил ажилласан учраас манайх Вьетнамд амьдардаг байлаа. Гэсэн ч би монголдоо 23-р сургуульд сурч төгссөн. 

	Би Унгарын Будапешт хотод загвар зохион бүтээгч мэргэжлийг эзэмшин 1970 онд төгсөж ирсэн. Тэр үед хүмүүс загвар зохион бүтээгч юу хийдгийг мэддэггүй байлаа. Оёдлын фабрикт инженерээр орж ажиллаад дараа нь оёдлын фабрикийн даргаар ажиллаж байсан. Сүүлд Шилмэл загвар зохион бүтээх төвийн даргаар ирсэн. Тэнд Ганга-гоёл компаниа байгуулж байлаа. 

	Манай нөхөр эрдэм шинжилгээний ажилтан хийхийн хажуугаар зохиолоо бичнэ. Зохиолоо шөнө сууж бичдэг сэн. Хуучин социализмын үеийн зохиолчид насаараа хоёр ажил хийцгээсэн. Тиймдээ ч тэд нас богинотой байсан болов уу гэж боддог гэж ярьжээ. 

	 

	Маам гэдэг айлынх зохиолч, уран бүтээлчид цуглаж шуугьсан, уран бүтээлийн онгод хийморио хөглөсөн айл байсан гэдгийг дурсамж ярианд олонтоо өгүүлсэн байна. 

	Анагаах ухааны дээд сургуульд сурч байсан том хүү нь сагсан бөмбөг тоглож байгаад гэнэт бурхан болж, тэдний амьдралд хүнд бэрх өдрүүд тохиолдож байв. Дунгаамаа удирдах ажилтай, нэрт загвар зохион бүтээгч төдийгүй хань ижил үр хүүхдэдээ бие сэтгэлээ бүхэлд нь зориулсан хүн. Нөмөр түшиг болж байсан сайн хань нь ертөнцийн мөнх бусыг үзүүлэх үед Дунгаамаа тавин нас ч хүрээгүй идэр залуухан байсан билээ. Гэвч тэр амьдралд сөхөрч, уруу царайлж өдөр хоногийг өнгөрөөгөөгүй, сэтгэлийн хат тэвчээрийг үзүүлсэн юм. 

	Хүү Түвшинтулгыгаа америкт, дараа нь хятадад эхнэрийнх нь хамт сургаж, ач хүү, ач охидоо өсгөж, амьдралыг авч явах, багшлах, нөр их ачааг үүрч явна. 

	Тэр загвар зохион бүтээгчийн хувьд монгол дээлийн эсгүүрийн томьёог анх гаргасан юм. Бид дээл хийхээ хэнээр ч заалгадаггүй ч дээл эсгэх, оёх нь нэгэн технологи шинжлэх ухаан гэдгийг боддоггүй байж. Чухам тэр дээлийн загвар зохион бүтээлт, технологи гэдгийг шинжлэх ухааны үүднээс баталсан юм. Дээлийн эсгүүрийн томьёог гаргасан тул энэ нь гадаадын ямар ч хүн тэр томьёогоор монгол дээл хийх боломжийг нээжээ. 

	Монголчууд цөмөөрөө л дээл хантааз эсгээд өмсчихдөг, амьдралдаа үргэлж дизайны хөдөлмөр эрхэлж шинэчилж байсан юм байна. Жишээ нь гэхэд Маам зохиолчийн эгч, миний ээж гөрөөсний арьсны үсийг зумлаад еэвэнгийн хэвээр хээ тавин бидэнд дээл хийж байсан гэж ярьснаас харахад л тэр нь одоогийнхоор бол нэхий дээлийн эхний загвар л байж шүү дээ. Гэхдээ дээлийн загвар зохион бүтээлтийг шинжлэх ухааны түвшинд батлах эрдмийн том ажлыг Дунгаамаа хийсэн юм. 

	Маам зохиолч хүүгээ хань ижилтэй болж гурвын гурван хөөрхөн ачтай болсныг тэнгэрээс харж яваа биз ээ. Тэднийг нь Түвшинтулгын Билгүүдээ, Үжин, Есүгэн гэдэг. Хүү нь өндөр боловсролтой, эцгийн нэрийг өргөж явах хэмжээнд нэгэнт хүрчээ. 

	Шинэ үеийн уран зохиолын нэрд гарсан уран бүтээлчид олон бий. Тэдний нэгэн оргил нь Орлой Мажигийн Д. Маам мөн. Монгол улсын соёлын гавьяат зүтгэлтэн, эрдэмтэн зохиолч Маамын уран бүтээл, эх оронч үзэл санаа, иргэний зоригийг хойч үе улам хүндлэн дурсах нь мэдээж. 

	Түүнтэй хамгийн сүүлд ярилцлага хийсэн сэтгүүлч нь Эрдэнэцогтын Сонинтогос юм. Зохиолч ярилцлагаас гадна сүүлийн үед бичсэн шүлгүүдээ өгсөн бөгөөд тэр шүлгээс нь гурван дуу лав бүтсэн санагдана. “Магнаг цэнхэр дэлхий минийх ээ”, “Дунгаамаа” дуунууд нь олны хүртээл болж, гэргийдээ зориулсан дуу нь одоо богино долгионы радиогийн байнгын дуу болжээ. (Түүнд зориулсан дурсамжийн номоо энэ том зохиолчийн дэлхийн хэмжээнд сэтгэдгийг нь бодон бас цэнхэр дэлхийн хүн явсных нь хувьд “Магнаг цэнхэр дэлхийн хүн” гэж нэрлэлээ.

	 


С. ДАШДООРОВ (Төрийн шагналт, зохиолч)

	 

	МААМЫН ГУРВАН ТҮРЛЭГ

	Маам маань ертөнцийн мөнх бусыг үзүүллээ. Би Маамын тухай юу юу мэдэх, хүмүүс Маамын тухай юу юу ярьж чадах сан билээ гэж бодлоо. Өгүүлрүүн: нэгэн мянган есөн зуун тавин хоёр он дөнгөж гараад байлаа. Тэр орой Багшийн сургуулийн биеийн тамирын танхимын дөрвөн хана дагуулан хэдэн эгнээгээр тавьсан вандан сандал дүүрэн багш сурагчид зээглэн сууж, халуу дүүгж байлаа. Энд улсын гавьяат жүжигчин, Чойбалсангийн шагналт Цогзолмаатай уулзах уулзалтын үдэшлэг ид дундаа явж байлаа. Нэгэн удаагийн бүжгийн дараа, мөнөөхөн дөрвөлжин талбайд цэрэг маягийн судалтай цамц, саарал торгон савхин гутал жийсэн хэвлүүхэн жаал хүү гарч ирэв. Тэр яруу найрагч Ч. Лхамсүрэнгийн “Эх” гэдэг шүлгийг яруу сайхнаар уншиж гарав. “Гурван уут урдаа барьсан гуйлгачин” явсан эхийнхээ өрөвдөлтэй амьдралын тухай дурсан бичсэн шүлгийг танхим даяараа амьсгаа даран сонсож зарим уяхан нэгнийх нь нүдэнд нулимс цийлэлзэн байв. Тийнхүү олныг байлдан дагуулсан тэр хэвлүүн хүү маань манай Маам байлаа. Тэр тийн уран уншигчаар цойлон гарч билээ. Би бас л шүлэг цээжилж уран унших дуртай байлаа. Тэгээд ч тэр үү бид хоёр ханьсан үерхэж насан туршийн анд сайн нөхөр болсон юм сан. Би уран уншигч хүн шүлэг бичих ёстой гэж найзаа ятгах... Ухаан нь өөртөө бас хань татаж байгаа хэрэг... Маам миний ятгалгад төдий л дуртай бус, өөртөө итгэж ядсан янзтай хариу өгнө. Гэвч нэгэн мэдэхүл Маам бусдаас нуун бичиж байсан нь илэрч миний баяслыг дэврүүлэх нь тэр. Хоёулаа бүр ч дотносон бичиж тэрлэснээ бусдаас нууцгайлан аятай тохитой буланд уншилцаж шүүцгээнэ. Сүүлдээ зохиолчдын хороо гэдэг шүлэг зохиолыг баталдаг газар одоогийн спортын ордны зүүхэнтээ айлын шургааган хашаанд байдгийг мэдэв. Хожим мэдвэл зохиолч Ц. Зандраагийн хашаанд, амь хүнээс худалдаж авсан сууцны бяцхан байшинд байсан юм билээ. 

	Хаврын нэгэн өдөр хоёр гурван шүлэг дээрээ “батлав. МЗЭ” гэсэн дугуй тамга даруулан гарахдаа хэчнээн их баяр хөөр болж байсан гэх вэ. Түүнээ “Залуучуудын үнэн”, “Хөдөлмөр” сонинд өгсөн нь түдэлгүй Маамын шүлэг түрүүлэн гарч бас л баяр хөөр. Дараа нь минийх ч гарлаа. “Маам маань сайн математикч болох байсан юм. Чи л уран зохиол руу уруу татаад ийм нэгэн болгочихсон шүү” гэж гомдол мэдүүлдэг байв. Үнэхээр ч сайн математикч болох байсан. Гэлээ ч түүнийг зохиолч болсноор алдаагүй гэж санадаг юм. 

	Маам хэзээний “этгээд” зантай юм шиг загнадаг сан. Ер нь этгээдлэх дуртай. Тавиад оны дундуур сан. МЗЭ-ийн хороо залуу зохиолчдын анхны номыг гаргах болж хэн хэний ямар ном хэвлүүлэх тухай шийд гаргасан юм билээ. Тэдний дунд Маамын нэр орчихсон, мань хүн ч бөөн баяр хөөр болон номоо шаргуу бэлтгэж байлаа. Юутай ч гэсэн хуучин шүлгээ засаж, дээд сургуулийн орос хэлний анги төгсгөж байгаа хүний өндөрлөгөөс бичсэн шүлгээ шилж сонгож байлаа. Гэтэл юу болсон гэж санана? Нэгэн өдөр хэвлэлд шилжүүлэн завдаж байсан номынхоо эхийг үртэс болтол ураад түлчих нь тэр. Дариганга нутаг, оюутан сурагчдын хичээлийн танхим болон суудаг байр, хадланчдын өвсөн овоохой, задгай түүдгийн дэргэд төрсөн шүлгүүд хэдхэн агшнаа утаа болон замхрав аа. Миний гайхан гонсойсон гэж юу гэхэв. Тэгтэл мань хүн инээд алдан Михиал Лермонтовын шүлгийн нэгэн номыг харуулж “энэ ном шиг болж чадахгүй юмыг устгахаас яах вэ” гэж билээ. 

	Тэр зун Маам маань дээд сургуулиа төгсгөн дипломоо өвөртлөөд нутагтаа багшлахаар явчихлаа. Чингэхэд нь найз маань ингээд шүлгээ бүрмөсөн хаяж байгаа юм биш биз дээ гэж бодсоор хоцрох нь тэр. Тэгсэн чинь хоёр жилийн дараа “Сүүлчийн захидал” нэртэй томоохон уянга туульсын найраглал аваад ирэх нь тэр. Юутай их баярласан гэхэв. Энэ найраглал нь хэвлэгдэн гармагцаа уншигч залуучуудын сонирхон уншдаг номын нэгэн болж дорхноо л номын худалдааны лангуун дээрээс үзэгдэхээ больж номын санд бол хавтас нь ноолорчихсон байдаг болсон сон. Маам энэ найраглалаараа нэгэн үеийн зохиолч найрагч нөхөд дундаа цоорч дахин төрснөөр барахгүй уншигчид түүнээс шинэ уран бүтээл горьдон хүлээх болсон юм. Тун удалгүй Маам хөдөөгөөс хотод шилжиж хүүхдийн хэвлэлийн газар редактор болон номынхоо шагналаар гэрийн тавилга худалдан авч хамаатныхаа нэг өрөөнд төвхнөн суулаа. Гэтэл ахиад л “этгээд” зан нь хөдөлж Олон улсын харилцааны дээд сургуульд явахаар шийдэн хөл болох нь тэр. Мань хүнд ГЯЯ-нд ажилтай нэгэн ангийн найз нь “Араб хэл сурвал, сургуульд явах боломж байна” гэхэд өнөө эрэмгий зориг нь хөдөлжээ. Тэгээд л явсан нь тэр. Түүний шинэ уран бүтээл, орчуулгын сураг таг чимээгүй болов. Таних мэдэх хэдэн нөхөр нь дурсах төдий үлдэж Зохиолчдын эвлэлийн хорооны зарим удирдах хүмүүс Маам гэдэг найрагч байдгийг мартаж байлаа. 

	Энэ зуур Маам маань Москвад Олон улсын харилцааны дээд сургуулиа төгсгөн, Каир хотноо, Монголын элчин сайдын яамнаа орчуулагч болчихсон гялалзаж явлаа. Тэр л хавар юм даг, Маам Каираас буцаж явахдаа Москвад байсан надтай уулзсан юм. Дипломат болоод уран зохиолоо хая аа болов уу гэж бодсон нь эндүүрчээ. 

	Маам маань эх орноосоо алс байж, нутгаа санах “өвчин” тусжээ. “Тэмээний тухай дууль”, “Хоёр хар буурын туурь”, “Орлойн тэнгэр” зэрэг маш сонин зохиолуудаа бичсэн байлаа. Түүнээ хэвлүүлж ахиад л “цооров”. 

	Цоорох цоорохдоо үргэлжилсэн үгийн зохиолын төрөл зүйлээр цооров. Мартагдах шахсан хүн маань магтаал талархлын бай болов. Энэ бол Маамын бүтээлийн хоёр дахь түрлэг байлаа. Цаг хугацааны тухай авч үзвэл “Сүүлчийн захидал”-аар шуугиулж ирсэн жилээс нь хойш арван жил улирсан байлаа... дараагийн он жилүүд бас л нэг этгээд зан эрэмгий зоригоо сорьсон он жил байлаа. 

	Маам ШУА-д очиж, дорно дахины хүрээлэнд эрдэм шинжилгээний ажилтнаар ажилласан юм. Тэгээд ч мөн л зорьсондоо хүрч түүхийн ухааны дэд докторын зэрэг хамгаалсан билээ. Энэ нөр их ажилд хэчнээн их цаг заваа зориулсан гэх вэ. Гэтэл уран бүтээлээсээ холдсон тэр “Газар шороо” туульсын дөрвөн боть роман уншигчдадаа өргөн барьж олныг шуугиулсан нь чухам л ахархан хугацаанд билээ. Энэ бол Маамын гурав дахь түрлэг байлаа. Тэр роман бичиж гурав дахиа цоорох нь тэр. 

	Монгол улсын соёлын гавьяат зүтгэлтэн, утга зохиол судлаач Ц. Хасбаатар, Маамын "Газар шороо” романы тэргүүн дэвтрийг уншсан эсэхийг лавлаад “Би энэ романы тухай “гэвч” үгүй бичнэ ээ!” нь гэж байсан юм. Тэгээд нээрэн ч ярьж байснаа эхнээс нь аваад дуустал нь магтсан шүүмж бичиж нийтлүүлсэн байж билээ. Энэ бол гурав дахь түрлэгийн хүчин чадал, цар хүрээ, уран чадварын нь үнэлгээ байлаа. 

	Маам маань эх орон, газар шороондоо үнэхээр хайртай хүн байлаа. Тэр хайр нь дөрвөн дэвтэр романы өгүүлэмж, баатруудын дүр санаа, бодол, амьдрал тэмцлийн хэл хэллэгийг цогцлуулсан. Нөхрийн тухай өчүүхэн энэ таталбартаа Д. Маамын зөвхөн уран бүтээлийн зам мөрийг мэдэхийн хэрээр хөндлөө. Маам маань уран бүтээлийн гурван их түрлэг хийхдээ “дөрвөн” их онгодтойгоо явсныг цагийн сайханд элэгдэшгүй бүтээл нь хэлнэ биш үү. 

	Өлзий хутгийн ерөөл орштугай.

	 


Б. БАЛЖИННЯМ (Төрийн шагналт, кино найруулагч)

	 

	БИД ТЭР ХҮН ШИГЭХ ОРОНЧ БИШ ШҮҮ ДЭЭ

	Маам бид хоёр танилцаад олон жил болжээ. Таних нь дээр үеийнх. Нэн дотно танилцсан гэвэл хожуу. Мандухай цэцэн киног хийх үеэс л их ойр танилцсан юм байна. Би санадаг юм. Нэг хурал болоод улс төрийн товчооны томчууд ирж байсан юм. Зөвлөгөөн ч юм уу даа. Тэр дээр бид хоёр суудал таараад жаал ил задгай ярихгүй юу. Том зохиолчид байхгүй байна. Ванган, Чимэд хоёр дутагдаж байна гээд хэлсэн юм аа. Хурал тараад байтал Батмөнх дарга ирээд гар барьж байсныг санадаг юм. Энд тэндхийн хуралд их таарна. Сүүлд нь нэг байранд орлоо. Том том уран бүтээлчид хөгжмийн зохиолч Дамдинсүрэн, жүжигчин Дамдинсүрэн гээд нэг байранд орлоо. 

	Мандухайг хийх болсон чинь би түүх мэддэггүй, нэг хар зориг л байдаг. Тэгэхэд би тавь л дөнгөж өнгөрч байсан. Түүхийн талаар миний мэддэггүй юмыг надад Маам л өгсөн юм. Энэ Мандухай киног өөр групп хийх гэж байлаа. Би тэгэхэд соёлын яамны уран сайхны зөвлөлд ажилтай. Тэр үед “Би чамд хайртай” киногоороо шагнал авах гээд Карловарын фестивальд оччихоод байтал намайг араас дуудав. Элчнээр дамжуулаад юу болоод буйг сонирхвол очоод мэд гэхээс өөр үг хэлдэггүй. Ирсэн юм чинь шагналаа аваад явна гэж хүлээгээд шагналаа аваад иртэл ийм кино хийх болохгүй юу. 

	Маам Мандухай сэцэн киноны редактор, түүх ийм юм гэдгийг хэлсэн хүн шүү дээ. Мандухай киног гайгүй боллоо гэж урамшаад энэ эрчин дээрээ зэр зэвсэг туршлага байна гээд “Чингис” киног хийхээр зориглон орсон юм.

	Эрдэнэ, Батбаяр, Маам бид дөрөв Ар сонгино гэдэг амралтад нэг хонины махтай очсон. Эхлээд юу ч хийгээгүй. Шатар тоглох нь тоглоод би болохоор бургасаар тэнээд юм л бодсон юм байлгүй дээ. Гурван зохиолч маань хувааж бичье гээд бичсэн. Би тэр зохиолуудыг нь үзсэн. Уншаад нөхрийгөө монгол амьсгааг тэр кинонд оруулж ирсэн гэж боддог. Тэр үед би Соёлын яамны сайд хийгээд хажуугаар нь ажиллана. Ордонд дуудагдана, тэнд орохоор чих шуугиад, харин кино үйлдвэр дээр ирэхээр зүгээр болно. 

	Киногоо би одоо үзэх дуртай. Эрдэнэбулганы киног үзээгүй л байна. Нэг том дарга тийм их мөнгөөр кино хийх гэж гэхээр кино гэдэг амархан бараад идчих хоол биш шүү гэж хариу барьсан чинь намайг сэжигтэй хараад байна лээ. Би ч бас гайгүй олон орноор явж идсэн уусан хүн шүү дээ. Тэгэхэд дэлгэсэн хоол нь миний хараагүй үзээгүй хоол унд байна лээ. Олон машин очсон. Тал нь хятад. Би тэгээд дарга харахаараа гараад явчихдаг хүн гээд гарсан. Түүхэн кино олигтой хийхгүй гэхээр нь амархан шүү дээ, та нар хийхгүй юу гэсэн юм. Би дөрвөн Чингис хаан кинон дээр ажилласан. Намайг муу хэлээд байгаа юм. Мөнгөний төлөө явлаа гэж. Би ч тэгээд талийгчаас сонссон юмаа нөгөөдүүлд аваад хаяна шүү дээ. Өөрөө мэдэж байгаа юм шиг. 

	Сонгинод байхад Маам гурав хоноод авгай руугаа явна. Яах гээд байгаа юм бэ энэ юмаа хийгээч гэхээр би бодож байна гэнэ. Дунгаа дээрээ нэг очоод ирье гээд л явчихна. Би ямар муу найзтай байсан биш. Эрдэнэ баавай, Дооров гээд агуу аваргууд. Дорно дахины хүрээлэнд байхад нь Ишжамц гэхчлэн түүхчидтэй танилцсан. Чингисийг хийхдээ Ишжамц гуайг зөвлөхөөр авсан. Талийгчаар дамжуулаад олон сайхан хүмүүстэй танилцсан даа. Их зөөлхөн хүн байсан. Хоёрдугаар эмнэлэгт зэргэлдээ өрөөнд байлаа. Манай хөгшин алим авчирсан юм. Нэг алим өгсөн юм. Тэгсэн манай өрөөнд дараа нь орж ирээд миний Надягийн өгсөн алимыг өгөөдөх гээд байдаг, би аваагүй гэлээ. Тэгсэн өрөөгөөр эргэлдээд нэг л биш. Би ганц алим хулгайлахдаа хүрээгүй гээд бараг уурлав. Ингэж л явсан хоёр. Сүүлд нь пааран дээрх олон сониныг нь санаандгүй үзтэл нөгөө алим нь гараад ирж билээ. 

	Нэг удаа хэлж байна. Би Дунгаад, тэр усанд чинь орсон шүү гэж хэлчхээд ирлээ гэж. Дунгаагийн усанд орж гялайлгаж байгаа юм уу хаашаа юм, тийм сонин улс шүү дээ эд чинь. Бямбасүрэнгийн зохиосон картын хоёр шил юмаа аваад найрлана. Манай найз бас сайхан хүн. Манайд хоёр хөөрхөн тоть байсан юм. Москвагаас авчирсан юм. Сака, Чоко нэртэй. Би эмнэлэгт цагийн тариатай байсан юм. Талийгч усанд орно гэж яваад маргааш өглөө нь ирээд нэг хачин байгаад байна. Яасан хө гэсэн 

	— За чи хө, биеэ барина шүү миний найз гэхээр нь би бүр айж хэн нэг нь л үхчхэв үү, машинд дайруулчхав уу яав гээд палхийгээд явчихлаа. Тэгсэн чинь 

	— Нөгөө Сака Чоко хоёр чинь нэг нь нэгийгээ алчхаж гэв. Би сонсоод учиргүй уйлж билээ. Нэгийгээ тоншиж байгаад алдаг золиг юм гэнэ. 

	Сайхан явж сайхан уран бүтээл хийж байж. Би хамаагүй ярьдаг хүн. Надад их сайн. Маам “Газар шороо”-гоо бичсэнээс хойш өөр болсон шүү. Газар шороо том сурах бичиг юм даа. Кино болгохдоо Нямгаваа өмдгүй хүүхэн гаргасаар байгаад дууссан. Гаваа хөдөөгийн амьдрал мэдэхгүй. Түүх мэдэхгүй хүн шүү дээ. Үнэнийг хэлэхэд бид талийгаач шиг эх оронч биш шүү дээ. 

	Яриаг сийрүүлсэн С. Оюун

	 


Л. ДАШНЯМ (Монгол улсын соёлын гавьяат зүтгэлтэн)

	 

	МААМ БИД ХОЁР

	Хүний газар нэг бүтэн жилийг өнгөрөөнө гэдэг гэр орноосоо холдож үзээгүй хүнд дэндүү урт хугацаа байж. Зуны амралтаар нутагтаа ирсэн хойно “ямар их зовлон туулснаа” сая л мэдэрдэг сэн. Зуны амралтын сайхныг яана. Хамгийн сайхан нь “дураараа дургиж, дунд чөмгөөрөө жиргэж”, гол нь “унтаж авна” гэгчийг үзүүлсэн нь юутай ч зүйрлэшгүй. 

	Нэг өглөө жигтэйхэн сайхан унтаж байсан утас хангинаж байна. Нойроо харамлан, арайхийн өндийж очоод харилцуураа авсан Маам ярьж байна. 

	— Чи өчигдрийн “Үнэн” сонин уншив уу?

	— Үгүй! Өвчтэй юм шиг амралтаараа сонин уншиж байхдаа яадаг юм бэ! гэсэн чинь, 

	— Хөгшнийг нь тэргүүн дээрээ гөвөөд хаячхаж. 

	— Юу гэж гөвж байгаа юм бэ? Нэг муу сонинд гөвүүллээ гээд яадаг юм бэ, өөр юманд л гөвүүлчхээгүй бол... 

	— Чи залуу байна аа, мэдэхгүй байна. Үнэн сонины тэргүүн гэдэг юу болохыг чи мэдэж байна уу? Юунд ч хүргэж, юу ч болж мэддэг юм шүү дээ хө. 

	— Юуны тухай юм бэ?

	— Хүүхдийн зохиолтой холбоотой юм. 

	— Хэ хэ, ёстой гайгүй ч хэвтэнэ ээ. Одоо тэгвэл том хүний зохиол бичихгүй юу... 

	— Өдөр юу хийх гэж байна?

	— Юу хийх вэ. Нойр ханасны дараа л юу хийхээ бодно доо. 

	— Уулзацгаая. 

	— Тэгье, тэгье. 

	Энэ бол Маам бид хоёрын нэгдүгээр анги төгсөж ирсэн зуны нэгэн өглөө эртийн яриа. 

	Тэр үедээ би Маам “тэр жаахан зүйл”-ийн төлөө яагаад тэгж их сэтгэл зовоод байгааг яаж ч тайлбарлаад ойлгоогүй юм. Харин хожим би өөрөө “Үнэн” сонины тэргүүн бичих захиалгыг хугацаанаас нь хожимдуулж товлосон өдрийнх нь ажлыг “тасалсан”-аас намын гишүүн хүн биш мөртөө намын хурлаар “гөвүүлж” байж л сая Тэргүүн гэж юу байдгийг ойлгосон. Түүнээс хойш олон жилийн дараа юм даа, бас нэг өглөө Маам утасдаж байна. 

	— Чи энэ зун маш сайхан амарчээ гэж байна. 

	— Чи яаж мэдэв?

	— Утга зохиол сонинд нийтлүүлсэн шүлгүүдийг чинь уншлаа. Сэтгэл чинь их нялхарсан байна. Нутагтаа очиход тэгдэг юм аа. Чи тэр “Согтуугаар бичсэн шүлэг”-ээ дуу болго. Чинзориг юм уу, Жанцанноровт өгөөрэй. 

	— За баярлалаа. Дуу сонсогдоод байна уу?

	— Сонсогдохоор барахгүй. 

	Бас нэг ийм өглөө эртийн яриа, амралтын явдлаар утасны “ярилцлага” хийлээ. 

	Тэр шүлэг хожим Жанцанноровыг Төрийн ордонд төгөлдөр хуураа хангинуулахад хүргэж “Ботгон нулимс” гэдэг дуу төрсөн түүхтэй. Минийх гэхээсээ илүү Жааяагийн зохиосон сайн дуунуудын нэг. 

	Маам, Оюунчимэг бид гурав сургууль дээрээ бараг хэт оройттол хичээлээ давтаад байр луугаа буцаж явлаа. Автобусны буудал дээр би курсийнхээ нэг оюутантай таараад тэр хоёроос яльгүй хоцорчхоод араас нь гүйцэж явлаа. Гэтэл байрны хажууханд байсан мөсөн дээр Маам халтираад золтой л уначихсангүй. Унахгүйн тулд хэчнээн олон удаа “бүжиглэж” тэшсэн гэж санана. Богинохон биеэрээ ёстой нэг бондгонож өгсөөн. Малгай нь төөр тэнд үсрээд явчихлаа. Би инээдээ барьж ядан хөхөрч, унасан малгайг нь авч өгвөл Маам миний хүн муутайг дуудаж байна. 

	— Яасан?

	— Хүн халтирч үхэх гэж байхад надаас миний малгай л чамд үнэтэй байж гэнэ гэж байна. Уур уцаар нь үнэхээр их хүрчээ. Амьсгаадчихсан ч байх шиг. 

	“За баларсаан!” л гэж бодлоо. 

	“Очоод гурвуулаа цай чанаж ууна, надад чамд ийм тийм идэх юм байгаа” гэж байснаа ч гомдсондоо болоод тоохоо больсон бололтой. 

	Бид хэд гал зууханд түүнийг хүлээгээд хүлээгээд ирсэнгүй. Шөнө унтаж байх нь ээ миний дээрээс нэг юм амьсгаадах шиг болоод, мөрнөөс татаж байх шиг байна. Тэгсэн Маам. 

	— Юу болсон бэ? гэж аяархан шивнэвэл, 

	— Хурдхан босоод ир! гэж мөн аяархан шивнэж байна. 

	Босоод өрөөнд нь очсон алга. Гэрэлтэй харагдахаар нь гал зуух руу очвол, тэнд хоолны ширээн дээр сонин дэвсчихсэн нэг юм бичиж байгаа бололтой сууж байна аа. Шуудхан л

	— Чи чагна даа, би ийм сайхан орчуулга хийчихлээ гээд орчуулсан шүлгээ уншиж гарлаа. 

	Тэр үед Маамын хэллэг надад нэг их “төвөгтэй” ч юм шиг, тэгсэн хэр нь ээ нягталж болгоож учрыг нь олоод ирэхээр харин ч жинхэнэ сайхан монгол найруулга, монгол сэтгэлгээ гэдэг энэ байх шүү! гэж бодогдоно. Мэдэхгүй үг их хэрэглэнэ. Өвөрмөц содноор өгүүлнэ. Үнэхээр л уран бүтээлч хүн байсан л даа. Юун бидэнтэй ярих вэ. Орчуулгын хувьд ч гэсэн мундаг. Олон улсын харилцааны сургуульд очихдоо л А. С. Пушкины “Руслан Людмила хоёр”-ыг орчуулчихсан байсан хүн шүү дээ. 

	Орой ирэхдээ халтирч үхэх шахаад надад шоолуулаад цай цүүгээ ч уухгүй байсан хүн маань уран бүтээлийн онгод нь орж (хаанаас нь ч гэнэт гараад ирсэн юм бэ!) сайхан юм олбол, ялангуяа уран зохиолын холбогдолтой юуг ч болов хуваалцдаг эхлэн бичигч муу найзыгаа хүртэл тэрхүү сэтгэл хөөрлийнхөө аугаа их ертөнцөд татаад оролцуулчих нь тэр. 

	Хоёулаа элдвийг ярьсаар үүр цайлгачхаж. Маам нойргүй хоноод маргааш нь яаж явсан юм бэ бүү мэд. Би л лав нойр хугасалснаа мэдэрч л байлаа. Сургууль дээр өдөр таарахад тэр маш хөгжилтэй явсныг бодоход “онгодтой явахад нойр бол юу ч биш” байсан байх аа. 

	Маамд би хүүгийнхээ хэлсэн нэг үгийг ярьснаас хойш тэр надтай уулзах болгондоо л тас тас хөхөрч

	— За яаж байна, дарга чинь зохиолыг чинь голсоор л байна уу? гэдэг юм. Би

	— Голсоор л байна гэнэ. 

	Хоёулаа бөөн баяр баясгалан болно. Юу ч болоогүй байхад тийн баяр хөөр болцгоож байгааг учрыг нь мэдэхгүй хүн бол гайхна л даа. Сүүлд Дунгаамаа харин мэддэг болсон байх. 

	Хүү маань надаас телевизор авч өгөхийг гуйдаг байлаа. Айл болгон л телевизортой, манайх л байхгүй. Ядаж таньдаг хөршүүдээс холдоод нүүгээд ирсэн байдаг. 

	— Аав аа, та яагаад телевизор авдаггүй юм бэ? гэж шална. 

	— Аавд нь мөнгө байхгүй байна шүү дээ. Гэхдээ аав нь одоохон номоо хэвлүүлээд мөнгөтэй болоод телевизор авна аа л гэнэ. 

	— Та яагаад телевизор авахгүй байгаа юм бэ? Та шөнө болгон л зохиолоо бичдэг биз дээ? гэхээр нь би арга ядахдаа

	— Дарга зохиолыг маань голоод байна. Мөнгө өгөхгүй байна гэчихлээ. 

	Хүү минь санаа алдаж байна. Өрөвдсөн гэж жигтэйхэн. Түүнээс хойш телевизор авахыг шаардах биш, 

	— Дарга чинь дахиад л голоод байгаа юм уу, аав аа? л гэдэг болов. 

	Би энэ яриаг Маамд ярьсан тэр жигтэйхэн их баясаж, миний хүүг өрөвдөж, бас бахархаж, түүнээс хойш уулзах болгондоо л инээд алдан

	— Дарга чинь голсоор л байна уу? гэнэ. Би, 

	— Голсоор л байна гэнэ. 

	Энэ товчхон асуулт, хариултад бид хоёр их зүйл шингээдэг байсан даа. Зохиолчийн зовлон, амьдралын зовлонг хэн хэн маань мэддэг байсан. Түүнээ хоёулаа л мэдэх болохоор хамгийн дотно, хамгийн “ноцтой” асуулт, хариулт бол тэр л байсан байх. Богинохон асуулт, товчхон хариулт бүхнийг орлодог байж. 

	Маам маань даанч богинохон настай байжээ. Түүнийг энэ хорвоогоос буцахын өмнө бид хоёр айл аймаг улсын хувьд орж гарч, Маамыгаа байшин тойрон “хорвоог мэдэрч” явахад нь би хааяа хань болон хамт жаахан алхдаг л байлаа. Нэг удаа “Би Дунгаамаад зориулсан нөгөө шүлгээ Чинжгээд өгсөн. Цаадах чинь удаад байна, чи хэлээрэй” л гэж байв. Чинзориг ёстой сайхан дуу хийж өгсөөн. 

	Одоо Маам маань алга. Дунгаамаа, Дунгаамаа... гэдэг нөгөө л нэг дуу... Дуу болоогүй байхад нь надад хамгийн анх уншлаа шүү! гэж суусан нөгөө нэг “шүлгэн гэрээс” л өнчин ганцаараа ертөнц эзлэн дуурьссаар л байна. 

	Анх танилцсан цагаас дуулгая, сонсгоё гэсэн бүхнээ л хуваалцаж явсан андууд, нэгэн үеийн нар, сүүдрийг ардаа, урдаа орхиж явсан бид хоёр одоо хоёр газар хорвоогийн мөнхийг үзэж явна. 

	Богинохон амьдарсан анд минь томоос том ертөнц байжээ. Тэр бол энэ хорвоогийн хамгийн утга төгөлдөр “хувилбар” байж дээ хэмээн юу ч юм бэ, нэг юм дандаа л үгүйлэх мэт, өөрөө өөрөөсөө нэхэх мэт бодож суух юм. Би уг нь “Маам бид хоёр” нэртэй ном ч бичсэн чадах учиртай л даа. Даанч цаг, зав, энэ тэр... энэ нэг сандралаас болоод ийм нэг бяцхан, дэндүү жаахан дурсамж бичихэд хүрлээ. Хорвоо надаас цаг заваа харамлахгүй бол би дахиад ч дурсамжаа үргэлжлүүлнэ ээ. 

	Анд минь намайг үүр цүүрээр, үдэш шөнөөр сэрээсээр л байгаа. Маам бид хоёр хагас зууны өмнө анх танилцаж анд болохдоо бие биеэ сэрээж явах насан үүрдийн тангараг өргөсөн юм.

	 


Б. ДОГМИД (Төрийн шагналт, зохиолч)

	АРВАН ТАВНЫ САРАН МАНДСАН
АЛТАН ДАРЬГАНГА БУРХНЫ ГЭРЭЛТЭЙ

	"Хоёр хар буурын туурь" гэдэг өндөр дээд түвшинд бүтээгдсэн дорно дахины хэмжээний сонгодог туужийг олж уншсан тэр цаг мөчөөс л миний бие Дүгэржавын Маам гэдэг зохиолчийн оюуны ертөнцөд хөл тавьж, түүний агуу их авьяас, эрдэм ухаанд биширч билээ. Говь тал нутгийн эгэл жирийн малчны ахуй амьдрал, газар тэнгэрийн дэвсгэр дээр тэмээ малын бэлчээрт болсон адгуусан амьтны ил далдын зовлон жаргалын зохиомж өрөлт дээр дорно дахины гүн ухааны уран тод шигтгээ бүхий ийм бүтээлийг төгс төгөлдөр бодож боловсруулна гэдэг Маам зохиолчоос өөр хүний тархи толгойд тэр бүр багтамгүй зүйл мэт.

	Түүний энэ тууриас хүн төрөлхтний оюун ухааны алтан пирамидын орой дээр өнөөдөр хөгжлөөрөө биш юмаа гэхэд хүн чанар гэдэг хосгүй ховор нандин өв, мөс ясаараа сууж буй монгол хүний ээдрээгүй сэтгэл, эвдрээгүй ааш араншин нэвт шувт харагддаг юм. Энэ нь Маам зохиолчийн өөрийнх нь язгуурын хүүхэд ахуй цагийн хүмүүжил, хүн чанар, өндөр боловсрол, амьдралын гүн их мэдлэг бүхий эх орон, газар шороогоо гэсэн эзэн хүний элэг зүрхний хайр юм. 

	Тэр бээр олон олон зохиол бүтээлээрээ эр нь хил хязгаараа манаж, эм нь энгэр хормойгоо хумьж явж баймаажин эх орон, туурга тусгаар монгол улс маань оршин тогтнох тухай зүрхнийхээ харангыг дэлдэн байж өгүүлсэн билээ. Өнөөдөр хийгээд хойд үеийн хүмүүс Маамын зохиол бүтээлээс цаг үеийн цадиг түүхийг судлахаас гадна монгол ухаан, ертөнц авхайн жам ёс, ааш араншин, танин мэдэхүйн өндөр дээд хувь хишиг хүртэхээс гадна “Би хэн бэ” гэсэн асуулттай нүүр тулж өөрийгөө таньж нээж, санаж сэрэх агуу их мэдрэмж, таашаалыг хүртэх болно. Хувь хүнийхээ хувьд ч Маам зохиолч өөрийгөө номхотгон ертөнцийн тоосноос тасарсан хутагт хувилгаан адил эрч хүчтэй, хоосон чанарын ухааныг эрхэмлэн үздэг хүн байлаа. Тиймээс тэр ужиг хүнд өвчний өмнө толгой бөхийлгөж үзээгүй ер бусын сэтгэлийн хат, үлгэр жишээ тэсвэр тэвчээртэй хүн байсан юм. Үхлийн өмнө хүн бүхэн жижгэрч, барьц алддаг байтал тэр бээр “есөн эрүү даах” тэнхээтэй хүн болохоо олон олон хүнд хатуу сорилтын өмнө амьдралынхаа сүүлчийн мөчид харуулж чадсан. 

	Бие багатай ч бэлчээр сэтгэхүй томтой жинхэнэ даригангын шазууртай нэг байсанд нь би одоо ч бахархдаг. Түүний шүлэг зохиолын мөр бадаг, үг өгүүлбэр бүрээс нь монгол хэл найруулгын уран чадварын гэрэл гэгээ цацарч, хөгжим аялгуу эгшиглэж байдаг. Үгээр зурахаас гадна үнэр амтыг хүртэл уншигчдад мэдрэгдтэл дүрсэлж үйл явдлыг ахуй орчин, агаар салхитай нь хамт амьдруулж урладаг нэгэн байлаа, хөөрхий. 

	Монголдоо гэвэл алдас болох биз, харин цаг үедээ ахадсан шахуу том сэхээтэн байсан гэвэл үнэнд илүү ойр санагдах байх. Алийн болгон монголчууд бид гэнэн хонгор, алмай нойрмог байх вэ. Нойрноос сэрж номын ухаанаар амьдардаг тэр цаг аль хэдийн өнгөрсөн шүү. Хаяа хатавчаар салхи үлээж, тулганд асах гал унтарч юу магад. Тусгаар тогтнол газар шорооноос өөр шүтээн монголчууд бидэнд үгүй тухай Маам зохиолч эдүгээ ч шүлэг зохиолоороо сануулсаар байнам биш үү. Манж чин улсын үеэс л Цэрэнжав гүний зургаан хошууныхан хүнээс хүзүү дутаж яваагүйг түүх гэрчилнэ. Дөрвөн ойрадын үсэрсэн цус тасарсан мах, зүүн гарын улсын хан, ялгуулсан хутагт Галдан Бошигтын гал голомт, үндэсний баатар Сүхбаатар жанжны нутаг, Очирбатын Дашбалбар нарын их тэмцэгчдийн өлгий арван тавны саран мандсан алтан Дариганга бурхны гэрэлтэй.

	 

	2010 оны 4 сарын 19

	 


Ш. ДУЛМАА (Монгол улсын соёлын гавьяат зүтгэлтэн, яруу найрагч)

	 

	НӨХДӨДӨӨ ХАЙРТАЙ БАЙСАН ЮМ

	Манай нэрт зохиолч Маамын тухай эргэн санахад түүний нүдээрээ инээсэн сайхан бор царай сэтгэлд урган буудаг. Түүний зохиолуудыг уншиж байхад хүний сайхан сэтгэл, монгол эрийн гүндүүгүй чанар нэвт шингэсэн байдаг нь уран бүтээлийн бидний зүрх сэтгэлд их ойр дотно, ухааны нь учигнаас сайхан мэдрэмж төрдөг их онцлогтой хүн байсан. 

	Ааш зан даруу, бодол гүн, сэтгэлгээний ур чадвар сайтай, хамгийн гол нь хүнлэг нинжин сэтгэлтэй хэнийг ч хэн гэж ялгаж үздэггүй ухаалаг сайхан хүн байсан. Зохиолчдын хорооны дарга байхад нь шинэ жилээр хороон дээр манай нэг зохиолч агсам тавиад орилоод болдоггүй. Тэгэхлээр зарим зохиолч наадахыгаа хөөгөөд гаргаач гэхэд Маам дарга гаргаж болохгүй, яах вэ тэгээд л орилж байг. Энд орилохгүй өөр хаана орилох юм, гаргачих юм бол цагдаа бариад явчихна шүү дээ гээд хөөж гаргаагүй. 

	Тэр нөхөр маань жаахан хашхирч байснаа нэг өрөөнд ороод унтаад өгсөн байж билээ. Тэгэхэд би Маам даргын хүнлэг занг биширч билээ. Зарим сүржигнэсэн дарга нар бол сэргийлэх дуудаад, наадахыгаа өгчих гэж чадах л байсан. Гэтэл манай дарга тэгээгүй маргааш нь нөгөө нөхөр их л гэмшчихсэн, одоо даргын нүүрийг яаж харна аа, өчигдөр хэтрүүлчхэж гэж хэлээд их л зовсон байдалтай явж байсан. Энэ бол хүн хүнээ гэсэн сайхан сэтгэл, байгууллагын дарга хүний энэрэхүй нандин чанарын нэг илэрхийлэл байсан юм. Ер нь Маам даргын хувьд хүний төлөө гэсэн сайхан сэтгэлийн жишээ олон бий. Нэг өдөр хороон дээр Жанчивын Шагдар ирээд надтай уулзаад 

	— Авгай ходоодны хавдар тусчихсан бие нь их муу байгаа эм авах гэсэн чинь мөнгө байдаггүй. Маам даргаас хэдэн төгрөг гуйх гэсэн юм. Чи миний өмнөөс ороод гуйгаад өгөөч гэдэг юм байна. Тэгэхээр нь чи өөрөө орооч гэсэн чинь

	— Би саяхан нэг согтуу явж байгаад дайралдчихсан юм аа, тэгээд би зовоод байна гэдэг юм байна. Тэгэхээр нь би Маам дарга дээр ороод Жанчивын Шагдарын авгай нь муу гэнэ ээ, хэдэн төгрөг туслаач гэж байна гэсэн чинь

	— Өө хөөрхий, туслалгүй яах вэ гээд хэдэн төгрөг олгоё гээд нярав Ложоо гуайд цохоод өгч байж билээ. Миний баярласан гэж жигтэйхэн. Гарч ирээд нөгөө мөнгөө Шагдарт өгөхөд учиргүй баярлаж, манай дарга ч ухаантай шүү гээд бөөн баяр болон гарч явж билээ. Түүнээс хойш удаагүй Шагдар маань бурхан болсон доо хөөрхий. Энэ мэт Маам даргын тухай сайхан жишээ олон бий. Түүний “Газар шороо” романыг уншиж байхад ясны сайн зохиолч гэдэг нь үг, өгүүлбэр, үйл явдлаас нь тов тодорхой мэдэгддэг. Мөн “Гишгэх газаргүй хөл” зохиолыг нь уншсан надад өнөөгийн манай монголд батгана шиг үүрлэж байгаа барилгачин хятадуудын тухай эвгүй бодол сэтгэлд орж ирж монголоо гэсэн сэтгэлээр гуйвшгүй үнэнийг өгүүлсэн Маам зохиолчийн тэр ном өнөөгийн бидэнд мөнхийн сэрэмжлүүлэг болон үлдсэн юм шиг санагддаг юм. Тэр номын үнэ цэнэ монгол хүн бүрд туйлын чухал юм шүү гэж зориуд энд хэлмээр байна. 

	Монголын бичгийн мэргэдийн нэг, манай оюун ухааны оргилуудын нэг, мэдлэг оюуны тэнгэрлэг их бүтээлч Маам зохиолч сайн шүлэгч байсан юм. Маамын “Сүүлчийн захидал” найраглал бол тэр үеийн сэхээтний оюун санааны хүрээнд шинэ үзэгдэл болсон бүтээл байлаа. Түүний насан эцэслэхээсээ өмнөхөн бичсэн сүүлчийн шүлэг дуунууд бол орчлонг орхихын өмнөх зохиолчийн сэтгэл зүрхний өчил болон үлдсэн гэхэд болно. Гэргий Дунгаамаадаа зориулан бичсэн дууг сонсоход өөрийн эрхгүй зүрх шимширдэг. “Магнаг цэнхэр дэлхий” дуу нь ч гэсэн эх орондоо хайртай хүний зүрхний бичээс болон үлдсэн юм. Тэр энэ газар шороон дээр төрж өсөөд ухаант хүний сэтгэлээр аугаа энэ орчлонг хайрлаж энэ дэлхийн хүү болон төрснийгөө “Магнаг цэнхэр дэлхий минийхээ” гэж эх орны азтай, одтой, ухаантай хүү, жинхэнэ эзэн нь байсныгаа тунхаглаж өөрийгөө дэлхийн хүү гэдгийг бардам ихэмсгээр бичээс болгон үлдээсэн билээ. Түүний олон бүтээл ард түмнийхээ зүрхэнд мөнхрөн үлдэнэ гэдэгт эргэлзэх юун. 

Чинос овогт Ч. ДҮҮЖИЙ

	 

	БИЛИГ ОЮУН ТӨГӨЛДӨР БИЧГИЙН ИХ ХҮН

	Би Дүгэржавын Маам хэмээх энэ бичгийн их хүнийг иргэн хүний хувьд ч, бишрэн уншигчийнх нь хувьд ч, дотно танил андын хувьд ч дурсах ёстой хүний нэг гэж бодож байна. 

	Далаад оны дунд үед оюутан залуучууд богино өгүүллэг илүү их сонирхон уншдаг байсныг би тод санадаг. Ялангуяа Д. Маам, Ж. Лхагва, С. Эрдэнэ, С. Дашдооров нарын бичсэн богино өгүүллэгүүд залуучууд, оюутнуудын дунд ёстой л “моод” байв. 

	Би оюутан байхдаа Маам зохиолчийн “Хоёр хар буур”-ын туурь богино өгүүллэгийн түүвэр, “Түмэн газрын замд” шүлгийн номыг тухайн үедээ багагүй цаг хүчин сүйтгэж байж олж авч байлаа. Үнэхээр, нэг удаа геологич-эрдэмтэн Лхамсүрэн багшийн надад хэлж байснаар “... сайн ном дэлгүүрийнхээ лангуу хүрэлгүй алга болдог...” гэж байсан нь үнэний хувьтай. Тэр үед борлогдохгүй зарим номыг ховор бараа дагуулан өгдөг байсан гэж хэлбэл өнөөдөр хүн үнэмшихгүй байж магадгүй, бодоход ч инээдэмтэй санагдана. 

	Маам зохиолчийн дээр өгүүлсэн номуудыг амтархан унших ялдамд энэ хүнтэй нүүр учран уулзаж танилцах юм сан гэсэн бодол сэтгэлийн угт явдаг байв. 

	Ийм бодол хэд хэдэн зохиолчийн хувьд байх. Энэ бодлын үзүүрийг өнөөдөр эргэн тунгаахад С. Дашдооров зохиолчоос бусадтай нь уулзан учирч, заримтай нь бүр дотно нөхөд болсон байх юм. 

	Маам зохиолч 70-аад оны дунд үе өнгөртөл дипломат алба хашиж гадаад оронд нэлээд хугацаагаар томилогдон ажиллаж байсан учир миний бодол цээжиндээ явсаар 70-аад оны сүүлчээр одоогийн Улаанбаатар зочид буудлын үүдний сандал дээр зэрэгцэн суух завшаан таарч, тэгсэн хэн хэн нь гаднын зочинд орчуулагч хийж явсан нь тэр байв. Би тухайн үедээ энэ учралыг ихэд олзуурхан, олон жил уулзаж танилцахыг хүсэж явсан надад тулгамдан миний тухай огт мэдэхгүй хүнтэй хоромхон хугацаанд юу ярихаа эвлүүлж ядан байв. Ухаантай хүн учир намайг бас ойлгож байх шиг байсан. Энэ үед “Газар шороо” роман гарчихсан эвлүүлж ярьж амжвал бас ч ярих юм багагүй байсан шиг санагдаж байлаа. Удалгүй зочид буудлаас араб хэлээр ярьсан хоёр хүн гарч ирснээр бид хоёрын яриа арга буюу өндөрлөж билээ. Энэ уулзалт богинохон ч гэсэн бид хоёрын хувьд цаашдаа олон жил сайхан нөхөрлөх эхлэл болсон юм. 

	Би Маам зохиолчтой ийнхүү уулзаж танилцах үедээ их сургуульд багш болсон хийгээд эрдэм ухаантай хүмүүсийн дунд бас ч хоёр нэгэн жил болчихсон үе байв. Энэ их хүний хажууд би өөрийгөө голж гаднын хүнд англи хэлний хэлмэрч хиймэр болж яваагаа хэлэхэд өчүүхэн намайг ихэд тоож элдвийн юм асууж байж билээ. Их мөрөн дөлгөөн, эрдэмтэй хүн номхон гэж Маам зохиолч их энгийн. Ухаантай хүний үг яриаг сонсоход хүртэл цаанаа шал өөр, уншсан, сонссон, үзсэн нь далай мэт цалгилж санагдав. 

	Эхний уулзалтаас хойш бараг хагас жилийн дараа Маам гуай бид хоёр Төв шуудан дотор дахин нэг санамсаргүй таарав. Хуучин танил мэт миний нэрийг шууд хэлж байв. 

	Ойр зуур юм ярьсны эцэст “... Би удахгүй дипломат албаа орхиж судалгааны ажилд шилжих байх аа, бараг ШУА-д очих болов уу...” гэж ярив. Удалгүй энэ яриа бодит явдал болж Маам гуай ШУА-ын Дорно дахины хүрээлэнд миний ойлгосноор судалгааны ажилтан болж, надад хааяа уулзах боломж нэмэгдсэн юм. 

	Нэг удаа Маам зохиолч надад “... чи энэ хоёр хар буурын тухай их шимтэн уншсан чинь мэдэгдэж байна. Амьтныг, ялангуяа аархуу сүртэй амьтныг нарийн ажиглаж сайхан дүрсэлж бичиж чадвал мөн ч гоё шүү. Багаасаа монгол бичгээр ном судар уншиж хуулж бичиж байсан болохоор чамд юм эвтэйхэн бичих мэдрэмж байна. Чи чинь Хөвсгөлийн тайгад төрж өссөн хүн, тэр цаа бугын эрийг юу гэдэг юм бэ? Тэр сайхан амьтны тухай материал цуглуулж байгаад бичээч...” гэж хэлэв. 

	Бичгийн их хүний тэр хэдхэн үг тухайн үед намайг их урамшуулсан, би ч бас хэд гурван зүйл цоохорлосон авч урагшгүй миний бие уг зүйлээ тухайн үед хэвлүүлж чадаагүй өнгөрсөн билээ. Үүнтэй төстэй нэг зүйлгэвэл 1978 онд Тангадын Галсан зохиолч “Өнөр хүний зүрх” номоо надад дурсгахдаа “Цаа унадаг нутгийн хүүд хавтгайн зогдрын бурантаг атгуулъя” гэж бичсэн нь бас л намайг юм бичиж магадгүй хүүхэд гэж санасан байж болох. 

	Манайх гурван хүүхэдтэй. 1982 онд төрсөн отгон охиндоо би Гангаадарь гэдэг нэр өгсөн билээ. Энэ нэр бол Маам зохиолчийн зохиолын баатрын нэр бөгөөд бид хоёр бас ч гэмгүй сайхан нөхөрлөж явсны бэлгэ тэмдэг болон үлдсэн дээ. Хожим болтол уулзах бүрдээ миний охиныг Маам гуай учиргүй эрхлүүлж, өхөөрддөг байв. 

	1987 онд дээд Сонгинын амралтад “Чингис хаан” (“Мөнх тэнгэрийн хүчин дор”) киноны зохиол бичих ажлаар очсон зохиолч Д. Маам, С. Эрдэнэ, Д. Батбаяр, кино найруулагч Балжинням, Сумхүү нартай 10 гаруй хоногийг хамт өнгөрөөх завшаан тохиолдсон юм. Тухайн үед Өвөр Монголын зохиолч Сайшаалийн бичиж худам монгол бичгээр хэвлүүлсэн “Чингис хааны товчоо” гэдэг 2 боть номыг кино зохиол бичихэд нэлээд түлхүү ашигласан санагдана. Тэр үед Монгол Хятадын харилцаа өнөөдрийнх шиг тааламжтай байгаагүй тул Өвөр монголд хэвлэгдсэн ном, зохиол ховор олддог байв. Миний авч очсон энэ 2 боть номыг профессор Чой. Лувсанжав багш тухайн үед өвөр Монголд хуралд оролцоод ирэхдээ цөөн хэдийг авчирснаас надад нэг хос ботийг бэлэглэсэн байсан юм. 1990 онд би Хөх хотын Консулын газар ажиллаж байхдаа олон ховор монгол ном олж авсан бөгөөд энэ номыг ч хэд хэдийг авчирч ном сонирхдог найз нөхдөдөө бэлэглэсэн билээ. Би Лувсанжав багшийн бэлэглэсэн тэр номоо хожим Намжим доктор Японд монгол судлалын зөвлөхөөр ажиллахаар явахад нь өөрийн нь хүсэлтийн дагуу бэлэглэж билээ. Одоо энэ ном Монголд элбэг болсон харагдана. 

	Сонгинын амралтад саатаж өнгөрөөсөн хэдхэн хоногийн хугацаанд Монголын гэгээрсэн энэ хэдэн сэхээтэнтэй хамт байж их зүйл ухаарсан даа. Энэ хүмүүсийн тухай тус бүрд нь хувийн тэмдэглэлдээ дурсан бичиж үлдээсэн бөгөөд хожим миний нөхөрлөж явсан хүмүүсийн тухай дуртгал хэвлэгдэн гарахад дэлгэрэнгүйгээр нь оруулах болно. 

	1987 онд "... би хэтдээ дипломат албан ажил хаших янзтай болж байх шиг байна...” гэдгээ Маам гуайтай уулзах нэг завшаандаа хэлэхэд энэ албанд багагүй хугацаагаар зүтгэж ажил амьдралын арвин баялаг туршлага, мэдлэг хуримтлуулсан хүний хувьд нэлээд зүйлийг надад сэтгэлээсээ ярьж өгсөн сөн. Тухайн үедээ гадаад харилцааны яам, гадаад харилцааны бодлогын талаар Маам гуай нэлээд шүүмжлэнгүй ханддаг хүн байв. Тэр үеийн сонин хэвлэл дээр Монголын гадаад харилцааны системийг “цус ойртсон газар” гэх зэргээр хурц маягийн шүүмжлэл бичиж гаргасныг би уншсан байв. “... эрдэм ном оролдъё, хөөцөлдье гэвэл чи тэнд удаад хэрэггүй. Монголын нэртэй эрдэмтэд тэнд чинь ажиллах бололцоогүйг мэдээд явсан юм. Чи Лувсанжав доктор, Далай докторыг хар. Би ч гэсэн тэнд байсан бол энэ хэдэн номыг бичих боломж гарахгүй байсан байх...” гэсэн өнгө аястай үг цухуйлгаж байв. 

	"... За чи зорьсноороо яв даа. Одоо байгаа дээрээ ухаан бодол чинь тэлэгдэж, үзсэн харсан чинь нэмэгдээд ирнэ гэж бодоход сайхан л санагдаж байна...” гэж намайг зорьсноос нь хазайлгаад яах вэ гэж бодсон бололтой дэмжсэн үг хэлээд "...сурагтай байгаарай...” гэв. Тэр үеийн Лениний музейн хажууд нээгдсэн хоолны газар гар барилцан салахдаа духан дээр минь үнэрлэсэн нь бид хоёрын эцсийн уулзалт байсан гэж би яахин мэдэх билээ. 

	Маам бол монголын бичгийн их хүний нэг гэдэгт хэн ч эргэлзэхгүй биз ээ. Түүний бодол ухаан гэдэг ярьж хөөрч байхдаа огторгуй мэт уужим саруул гүн санагддаг асан. 

	Энэхүү өчүүхэн атлаа сэтгэлийн гүн дурсамжийг бичих нь зүйтэй гэж санал болгосон зохиолчийн эхнэр Дунгаамаа, зохиолч Оюун хоёрт би гүнээ талархах ёстой. Оюун зохиолч олон утасдсанд би төвөгшөөх нь бүү хэл баярласнаа хэлье. 

	“... Жанцанноров, Лхагвасүрэн та гурвын дурсамж үлдээд байна...” гэж Оюун утасдахад нь би “гурван том амьтных” үлдээд байгаа юм байна шүү дээ гэж хошигнов. 

	Энэ хоёр агуу хүмүүстэй хамт “сануулга” авсандаа би ч их маадгар байв. Дашрамд дурдахад Н. Жанцанноров, Бавуугийн Лхагвасүрэн шиг хүмүүс, Монголын үр сад дундаршгүй юм чинь дахин төрнө л дөө, хэзээ нэг цагт, гэхдээ л ойрд... ээ мэдэхгүй. 

	Монголын ард түмний бичгийн их хүн Д. Маам

	Даригангын уудам талдаа

	Дахин мэндлэх болтугай. 

	 

	2010 оны зуны эхэн сар. Улаанбаатар хот

	 


Н. ЖАНЦАННОРОВ (Төрийн хошой шагналт, ардын жүжигчин, хөгжмийн зохиолч)

	 

	МАГНАГ ЦЭНХЭР ДЭЛХИЙ ТҮҮНИЙХ

	Би их олон хүний тухай дурсамж бичих юм сан гэж бодох. Ажил, амьдрал, нас хэмнэлээ зөв зохицуулж чадахгүйгээс болоод бодсон санаснаа тэр бүр бүтээчхэж чадахгүй бүдэчсээр яваад цаг хугацаа урсчих. Аливаа юмс цаг хугацаатай гэдгийг хар багаас сонссоор өдий хүрсэн ч гагцхүү түүний л нударган дор эдлэгдсээр элэгдсээр. 

	Он удаан жилийн их анд гэж хэлэхгүй ч бага залуугаас танилцаж насан өөд болохын өмнөхөн хүсэж байсан бүтээлийг нь хамтран хийлцэж байсан Маам гуайн тухайд дурсах ёстой хүний нэг би мөн. 

	Маам гуай миний хувьд үлгэрлэж дуурайж явсан хүний нэг байсан гэж дандаа бодох. Одоо тэртээ болж дээ, 1967 онд Улаанбаатар хотод анх удаа ирж Багшийн сургуулийн хөгжмийн ангид элсэн суралцах тэр азтай жил Маам гуайтай нэг хашаанд амьдрах болсон юм. Манай нутгийн Дулмаа гэж авгай Гадаад яаманд цэвэрлэгчийн ажилтай. Түүний нөхөр Шижээ Сайд нарын 10-р дэлгүүр гэгчид махны тасгийн худалдагч. Тэднийд аав минь намайг суулгасан хэрэг. Тэр үеийн Гадаад яамны орон сууцгүй ажилтнуудын хашаа Сэлбийн гүүрний урд оюутнуудын байрны зүүн урд, 21-р сургуулийн чанх ард байх. Тэр хашаанд Шижээ гуайн хашааны зүүн хойд талд Москвагийн Олон улсын харилцааны дээд сургууль дүүргээд Гадаад яаманд дипломат ажилтан болсон Маам гуайн гэр байх. Хөдөөгийн бөглүү сумын сургууль төгсөөд хотод ирсэн бакалан гутал, хилэн шарваар, цэнхэр даалимбан тэрлэгтэй 18 настай миний хувьд хар костюм, цагаан цамц, улаан хүрэн зангиа, гялалзсан хар шаахайтай 32 настай дипломатч Маам гуай Тэнгэрийн хүн!

	Тэгэхдээ айл хүний амь нэг, саахалт хүний санаа нэг. Тэр намар Маам гуайнх шалаа тавьж, гэрээ барихад нь би тусалж ёстой л Маам гуайд “мэргэжилтэн” болохоо харууллаа. Тэр үеийн яамныхан намрын ажилд бүгд явцгаадаг журамтай болохоор Төр Хурахын тийш Гадаад яамныхан өвс хадах, бухалдах ажлаар явж миний бие Дулмаа гуайн оронд тэдэнтэй хэд хоног яваад сургуульд байхдаа намар болгон өвс хадланд явж байсны хэрэг юу билээ бас л “мэргэжилтэн” болохоо харуулав. Маам гуай надад их сайн болсон. Тэгээд зохиолч хүн юм болохоороо миний баян хуур дарахыг ихэд сонирхоно. Би ч тэр үеийн тийм муу баян хуурч байгаагүй. "Манжуурын толгод”, “Хайрын дуу” гээд вальсууд, Моцартын “Рондо” хүртэл муугүй дарчихна. Ингэж хоёр жил Маам гуайг харж, костюм өмсөж сурч, гутлаа гялалзтал тосолж, цэмцгэр байхын амьд үлгэр авсан юм даг. Жорлонд бие засаад тэндээ тэлээгээ чангалж гарч ирдгийг ч сурсан. Энэ бүхэн бага юм биш, их том юм. 

	1969 онд Шижээ гуайнх 100 айл руу нүүсэн. Маам гуайнх хаачсаныг мэдэхгүй. Алжир малжирт явсан гэдэг бил үү. 1973 онд тааралдаж надад аав, нутгийн тухай нэг том шүлэг өгсөн. Киевийн хөгжмийн их сургуульд байхдаа тэр шүлгээр романс бичих гээд өөдтэй юм болоогүй. Надад тэр үедээ томдсоных л доо мэдээж. Би нэг муу оюутан. Маам гуай тэгэхэд “Газар шороо” мэт 

	агуу зүйлсээ туурвиж явсан үе биз. 80-аад онд Маам гуайтай ер таараагүй. 1990 онд бужигнаатай тэр үед Зохиолчдын хорооны дарга Маам гуай болсон. Би хөгжмийн зохиолчдын хорооны даргын сонгуульт ажлаа Билэгжаргалд өгсөн. Энэ үеэс л ойртсон доо бид дахиад. Тэр Бага Хурлын гишүүн болсон. Би Бага Хурлын Хууль зүйн байнгын хороонд Үндсэн хуулийн төрийн дуулал, сүлд бэлгэ тэмдгийн чиглэлээр ажлын хэсэгт орж ажилласан. Бидний “Мөнх тэнгэрийн хүчин дор” киноны зохиолчоор тэр орж ажилласан зохиолч, дипломатч гэдгийг нь бүгд мэдэх юм чинь. Харин би Маам гуайг “Улс төрийн философич” гэдгээр нь илүү харж биширч явж дээ. 

	Түүний монголын тусгаар тогтнол, газар шорооны бүрэн бүтэн байдал, соёлын уламжлал, нүүдэлчний ахуй амьдралын хувь заяаны талаар ярьж бичиж, санаа сэдэл гаргаж байсан нь бүтэн үеийнхэнд хэрэг болоод үеийн үед улбаалан үлдэнэ л дээ. Түүний гүн философич сэтгэлгээний нэг илрэл нь “Мөнх тэнгэрийн хүчин дор” киноны зохиол. Зарим хүмүүс энэ киног үзээд дэндүү дүнсгэр Чингис хаан, дэндүү зөөлөн Чингис хаан гээд байдаг. Аргагүй шүү дээ. Зохиол нь Чингис хааны гадаад төрхийг үзүүлэхдээ биш түүний сэтгэлийн шуурга, дотоод үзэл санааны тулгуурт нэвтрэхийг хичээсэн юм чинь. 

	Маам гуай том соён гэгээрүүлэгч хүний хувьд бидний хэдэн хөгжмийн зохиолчдыг хэвлэлээр тэнгэрт тултал магтдаг нэгэн байсан нь бидэнд ч манай хөгжимд ч хэрэг болсон. Маам гуайн магтдаг байсан бид хэд түүний том үгийг дааж явахыг хичээцгээдэг сэн. 

	Хөөрхий минь бие нь муу байхдаа “Магнаг цэнхэр дэлхий” шүлгээ гараар бичиж надад явуулж дуу хийхийг, хийгээд Долгороор дуулуулахыг хүссэн. Чадах чинээгээр оролдож дуу хийгээд өөрөө хөгжимдөж аялан магнитофоны хальсанд бичээд гэрт нь хүргүүлж сонсгоод түүнийхээ магнайг нэг ч болов удаа тэнийлгэсэндээ бас сэтгэл өег явах. 

	Тэр минь өөд болсон ч Дунгаамаа гэж нэг сайн хүүхэн Маам гуайтай ойр дотно явсан бидэнд юу байдгаа зориулж хайр халамж гаргаж явдагт нь Маам гуайг гүйцээн хайрлаж яваагийнх нь илэрхийлэл байх. Сайн хань үлдээх ч бас сайхан юм аа. 

	Маам гуай “Магнаг цэнхэр дэлхий минийх ээ” гэж сүүлчийн удаа том хашхирахдаа монгол хүн бүрд заяасан эх орон эх дэлхийгээ дээдлэн бишрэхийн захиасаа хэлсэн. Тийм ээ! Магнаг цэнхэр дэлхий түүнийх. Тэр бидэнд сайн захисан юм шүү. 

	 

	2010. 07. 03

	 


Б. ЛХАГВАСҮРЭН (Монгол Улсын төрийн шагналт, Ардын уран зохиолч, соёлын гавьяат зүтгэлтэн)

	МИНИЙ МААМ “АХ”

	Жараад оны дундуур шиг санагдана. Миний бие хорь дөнгөж шүргэж явах насандаа Улсын хүүхэлдэйн театрт ажиллаж байсны “буянаар” Чех, Герман улсад явах аз тохиож анх удаа алс холын замд гарч, “төмөр могойн” хэвлийд тухлан явах замдаа үргэлж л галт тэрэгний гулдралын цэмцгэр сандалд бодол болон сууж явах жижигхэн бор хүнийг - Яасан сонин хүн бэ гэж машид гайхан дөрөв тав хоног харж урт замыг хороож билээ... Залуу цагийн бодол хийсгэлэн, зан эсгэлэн, бас ч их сониуч тул тэр хүнтэй хэдхэн үг сольж амжсан минь зүүдэн мэт... Москвагийн олон улсын харилцааны сургуулийн оюутан, зохиолч Маам гэсэн үгтэй хоцорсон сон... 

	Дүгэржавын Маам гэдэг хүнийг анх харсан минь тэр... Дахиад яаж учрах, хэрхэн энэ он цагт хамт байх, бүгд л “оньсого” болж үлдсэн сэн... 

	1968 онд би Зохиолчдын хорооны ажилтан болсноос хойш (ажилтнаа ч хат даа! ажиглагч нусан бурантаг) учир нарийн амьдралыг битгий хэл, учраа олохгүй “түүхий” амьтан, хурал цуглаан, уран үгсийн чуулган, баяр гуниг бүхэнд нэг их хэрэгтэй хүн шиг гүйдэг болов оо... Зохиолчдынхоо (үе тэнгийнхнийхээ) номын хавтас, чимэглэл зурсан шиг, болсон болоогүйг нь мэдэхгүй шүлэг бичин, алдар хүндийн зовлон эдлэхгүй ахих дөхөх дотоод төлөвлөгөө, арга зальгүй, алмай хонгор, алтанхан үеэ өнгөрөөж байж билээ... Зохиолчдын л өмссөн зүүсэн, ярьсан хэлсэн, эрүүл согтуу алин бүхнийг нь сайн харна. Зохиолчдын инээд нулимс хоёрыг бараадсан нэгэн цагийн “эргүү” явав. 

	Нялх гэнэн гэлтэй ч насанд хүрсэн хархан залуу атлаа би галт тэргэнд харсан тэр хүнийг ямар хэрсүү, бие даасан бусдаас эрс ялгагдсан чанарыг нь мэдэрсэн л юм даа. Магадгүй миний хүн болсноос хойш харсан хамгийн “эрхэмсэг" хүн тэр байж мэднэ. Тэгээд зохиолч хүн гэхлээр бүр ч содон туссан хэрэг... 

	Хожим ихэд ойр дотно болсныхоо дараа би тэр намрын дурсамжаа дэлгэсэн сэн. Зохиолчдын хорооны ажилтан болсноос хойш Маам зохиолч хороон дээгүүр олон ирдэггүй болохоор харагдаж үзэгдэх нь ховор. Сүүлд нь ярьж суух нь ээ гадаадад элчинд алба хашаад монголдоо бараг байгаагүй юм билээ. “Уянгын тойрог” ном минь тэр “гэгээн” хүмүүнд таатай сэтгэл төрүүлсний ачаар бид хоёр их ойртсон юм даа. Тэр байтугай гэргий хүүхдээ дагуулаад тэднийд очиж инээж хөхөрч, шатар тоглож суудаг, хэчнээн сайхан он цагуудыг элээсэн гэж санана. Үргэлж л уулзана. Уйдашгүй яриа хөөрөө... Үг ч дуугармааргүй сонсох ёстой Маам ахын яриа, яасан ч сайхан үе байж вэ? Бүх юмыг хөдөлшгүй үнэн баталгаатай байлгах их дуртай. Шатар тоглоод дуусгахдаа шатрын хөлгийн дотор сэтгэгдэл бичүүлнэ. Маам ахтай хамт байхад нэг л их зөөлхөн, хатуу утга нь цаанаа үг өгүүлбэрүүд урсан гарна. Хүний эгэл харьцаанд машид энгийн, юмны аясыг тааруулна... Уурлахыг нь би үзээгүй. Асар их тэвчээр гаргаж олон тэнэгүүдийг уучилж суухыг нь би мэднэ... 

	Бид гагцхүү жаргал дунд биш бас зовлон дунд ч хамт байсан. Сайхан хүүг нь бурхан болсон үед тэр хүн бусдыг зовлонгоос харамлаж, өөрөө битүү дотроо ямар их шаналж байгааг нь харахаас миний элэг эмтэрдэг байсан. Нүд нь нулимсраад ирэхийн цагтаа босож алхаад номоо онгичоод эхэлдэг сэн... Огт өөр сэдэвтэй зүйл ярьж эхэлнэ... Ингэж сэтгэл ухаанаа шилжүүлж зовохыг ер нь өөр хүн чадмааргүй юм шиг надад санагддаг байлаа. Ийм их ухаан цөөхөн хүнд заяана даа. 

	Монголын зохиолчдын эвлэлийн байгууллагад өөрчлөлт орж Маам ах дарга болж, удирдах зөвлөл байгуулагдан түүний даргын ээлжит ажил надад олдов. Удалгүй Маам ах Улсын Бага хурлын гишүүн болж намайг зохиолчдын эвлэлийн даргаар үлдээсэн билээ. Маам ах засгийн ордонд нэгдүгээр давхарт бунхны ар харалдаа номер 1 гэсэн өрөөнд суудаг байлаа... 

	Хожим 1992 онд би Улсын Их Хурлын гишүүн болж 1996 оныг дуустал ордны, Маам ахын сууж байсан нэг номерын өрөөнд дөрвөн жил сууж билээ. Юмны тохиол гэдэг сонин шүү. Маам ахад нэгэн их том сайхан чанар байдаг байсан... Бусдын сайн сайхан бүтээлийг хүлээн зөвшөөрч чаддаг, тэр бүхэнд хүндэтгэл үзүүлж байнга сайхан үгийн дээдийг хэлж явдаг... Ийм чанар бол зөвхөн сайн хүнд л оршдог, атгаг атаархлаас ангижирсан их сэтгэл, ухааны дээд үзүүлэлт болов уу? Бага юмыг ч анзаарна. Шинэ байранд орсон хойно нь би гэргийтэйгээ нэгэнтээ очиход минь, Маам ах: 

	— Миний дүү Баасангаа их гоёж байгаарай! Чи ч яах вэ, юутай ч байсан “муухай” харагдана гээд нэг их инээж намайг цаашлуулснаа аргадах мэт үнсэж билээ... тэр хүний бүлээхэн сэтгэл нэвчсэн уруул миний хацарт эцсийн удаа хүрч байсныг тэгэхэд би яахин мэдэх билээ... Улаавтар алгатай гар нь хүүхдийн гар шиг намирсан зөөлхөн... дуу нь намдуухан, зүрхэн дээр бороо дусаад байгаа юм шиг... 

	Би Маам ах гэнэ. Дарга аа, эсвэл “гуай” гэж нэг ч хэлж үзээгүй, хэлэх гэхэд ам эвлэдэггүй байсан... Их л дотно байсных юм болов уу даа! “Маам ах” ертөнцийн мөнх бусыг үзүүлж монголын уран зохиолд их том орон зай эзгүйрснийг хэн байлаа ч хүлээн зөвшөөрнө. Маш нягт ухааны ноён нурууг уран налархай яруу тансгаар биежүүлсэн түүний зохиол бүтээл ашид агуу оршино гэдэгт эс эргэлзэнэ. 

	Бид чинь харин амьд байгаадаа эрдээд үхсэнийгээ амархан мартчихдаг болох вий гэхээс эмээдэг боллоо. Энэ эмзэглэл байн байн хөндүүрлэж л байх юм... Гэхдээ давтагдашгүй хүн гэдэг бүх он цагт “босоо” үлддэг гэдэгт би бээр нотод итгэнэ... 

	Ханьдаа хандах нь яг л анхных шигээ дууссан ганц хүн бол Маам ах гэж би хэлж чадна. Хүн амьдадаа “үлгэр” шиг амьдарч, “домог” шиг үлддэг юм байна гэж “Маам ах”-ын тухай боддог. Маам ахыг таалал төгссөн үед би дэвтэртээ харуусан тэмдэглэсэн үгээрээ энэ дутуу дурсамжаа төгсгөмөөр санагдав. Цаашид би энэ хүнийг дурсахгүй байж хэзээ ч чадахгүй... 

	 

	... Энэ шөнө тэнгэрт ямар цөөхөн од түгээ вэ

	Эгэлгүй ахыг минь оршоох гэж зай гаргаа юу

	Энэ шөнө газарт ямар олон цэцэг хагдраа вэ

	Энэлэл шаналан нулимсандаа хатаж хоноо юу... 

	 

	гэж бичсэнээ хуулан бичив ээ.

	 


Г. МЭНД-ООЁО (Монгол улсын соёлын гавьяат зүтгэлтэн, яруу найрагч)

	 

	ОРЛОЙН ТЭНГЭР ДЭХ АХЫН БАРАА

	Аргалын галын халуун нөөлөг намрын хонгинуур хөх салхийг бүлээцүүлж гэрийн доторх хүүхэд хөгшидгүй улаа бутарна. 

	Наяад оны эхэн юм сан. Түвшинширээ сумын нутаг Шүүтийн говийн хойд дээр намаржиж байсан хот айлд бууж улсын аварга малчин Д. Пүрэвдорж хэмээх залууг сурвалжлахаар ийнхүү дөрөө мулталсан хэрэг. Тэр айлын хоймор дахь нэгэн содон зураг байн байн миний нүдний харааг булаагаад болдоггүй. Цагаан шивуу даавуун дээр хар утсаар хичээнгүйлэн зүү ороож хатгасан дээр гурван овоондоо хилингийн улаан тэмдэгтэй, хоёр хар буурын зураг юм л даа. Хатгамал зургийн тухай асууж амжаагүй суутал сүүлд халмагхан орж ирсэн гандмал хөх дээлтэй өвгөн ам нээж, 

	— Таны ширтээд байгаа наад хоёр хар буур чинь миний эцгийн сүргийн манлай юм шүү дээ. Маамын зохиолд гардаг Агваанбалдан гэдэг чинь миний эцэг юм шүү дээ гэх нь тэр. Ёстой, загатнасан газарт гэдэг л боллоо. Өвгөн бид хоёр тэмээ малын тухай халуухан хууч дэлгэлээ. Нар ханын толгойноос огшихын алдад би хот айлаас мордов. Бадлай гуай намайг үдэж өгөөд, 

	— Манай нэгдлийн тэмээ энэ л хоёр сайхан амьтнаас үүссэн юм даа, хүү минь. Чамд би хоёр хүсэлт тавья. Маамын “Хоёр хар буур” зохиолыг радиогоор нэвтрүүлж өгөөч. Нэг дэх нь энэ. Хоёрт, хүү минь чи тэмээний тухай зохиол бич гэдэг юм байна. Би ирэнгүүтээ Бадлай гуайн нэгдэх хүсэлтийг биелүүлсэн юм. Гурван жилийн дараа “Шөргөн шар атны дууль” хэмээх нэгэн зохиол бичиж, “Алтан Овоо” номдоо оруулсан минь Бадлай гуайн хоёр дахь хүсэлт буюу даалгаврыг биелүүлэх гэсэн оролдлого байсан буй заа. Далаад оны сүүл, наяад оны эхэн үеэр уран зохиолын ертөнц рүү хорхойсон тэмүүлсэн бидний үеийнхний уран чадварын дэг сургуулийг буй болгоход тулгуур болсон зохиолын нэг нь мөнөөх “Хоёр хар буурын туурь” бөлгөө. 

	Маам ахтайгаа би их л хожуу танилцсан юм. Түүний “Тэмээний дууль” өгүүллэг туужийн ном, “Түмэн газрын замд”, “Газар шороо” их хөлгөн туульс, “Гишгэх газаргүй хөл” роман, юу л гарсан болгоныг нь алдалгүй уншиж, уран зохиолын ертөнц дэх уул мэт ханхар бараанд нь сүрдэж, ус нутаг гэх ижилсүү бараанд нь дотносож явсаар тулж уулзалгүй хэдэн он болж билээ. Бас л нэгэн намрын өдөр телевизийн цамхагт дэнжээс Гэсэр сүмийн хүр хүртэл хамт уруудан алхаж мөнөөх л уран зохиолын халуун яриа өрнүүлэх зуур танилцаж билээ. Мөнөөх уулзалтаас хоёр хоногийн дараа эртхэн ажилдаа ирвэл, утас дуугарч байна. Автал, 

	— Би Маам байна. Ах нь нэг шүлэг бичлээ. Чи сонс гээд уншиж гарав. 

	 

	Амаргүй түүхийн мянган заяанд хорвоод төрсөн монгол ганцхан

	Алтан соёмбын эзэн хийморь мөнх тэнгэрийн хүч ганцхан

	Андуугүй хоёрын оргилд хүрэлгүй алдахын заяанд төрсөн нь олонхон

	Аугаа их гэж алтадсан бүхний андуутай замын сургамж гашуухан

	Дөрвөн хатуутай явна аа, би... 

	 

	бараг л найраглал гэхээр урт шүлэг байв. Уг шүлгийнхээ магнайд шигтгэх үгийнхээ тухайд ч зөвлөв. Тэр үг нь гэвэл, “Эх болсон газар, шороо, зургаан зүйл хамаг амьтны тусын тулд өгснөөсөө авсан чинь их байвал хүн чи хилэнцэт хорхой” гэсэн шигтгээ юм. Чухамхүү тэр үе бол монголын нийгэмд үндэсний сэргэн мандалтын салхи сэвэлзэж эхэлсэн цаг. Д. Маам зохиолчийн өөрчлөн байгуулалтын сэтгэлгээ бүхий хурц нийтлэлүүд сонинд гардаг байв. Дэлхийн аварга шатарчин Гарри Каспаров монголын талаар дулимагхан мэдлэгтэйн харгайгаар доромж үг хэлсний дараахан “Би монголоо чамаар худалдуулахгүй” хэмээсэн хатуухан үгтэй ил захидал бичиж, сонинд нийтлүүлсэн. Мөнөөх цаг үед монгол бичгээ төрийн бичиг болгох, Сталины хөшөөг буулгах, хэлмэгдэгсдэд зориулж хөшөө босгох зэрэг өөрчлөн шинэтгэх үзэл санааны салхийг хагалсан олон шинэлэг санаа бодлыг тэр бээр зохиолч нөхдийн хамт гаргасан бөлгөө. Чухам энэ л үеэс Д. Нямсүрэн, О. Дашбалбар бид гурав дээрээ түших нутгийн минь ах хэмээн тэдний гэрийн босгыг алхаж, даварсаар дагвын оронд гэгчээр байн байн очиж талхалдаг болсон юм!

	Маам ах Д. Нямсүрэнг үнэнхүү үнэлэн биширч, хөдөөх хөх өвсний дундах энэ алмаас эрдэнийг хамгаалж явах нь та нарын үүрэг шүү хэмээн хатуухан сануулж билээ. Тэгээд ч Зохиолчдын хурлын нэгэн том индэр дээрээс “Эрээнцавын эвдрээгүй яруу найрагч” хэмээн хэлсэн нь Д. Нямсүрэнгийн мөнхийн ганц чимэг нь болсон юм. Нэгэн удаа Эрээнцаваас Д. Нямсүрэнг ирэнгүүт О. Дашбалбар бид түүнийг дагуулан Маам ахынд очвол, Дунгаамаа эгч тэр хоёр эзгүй байв. Түүнд сонин болгож уншиж өгөхөөр бэлдсэн Д. Нямсүрэнгийн “Аглагхан талаасаа” хэмээх урт шүлгийг бичгийн машин дээр нь цохиж үлдээгээд гарах гэтэл тэр хоёр орж ирэв. Бид оройжин шүлэг уншиж, дурсамж ярьж шөнө дүл болсон хойно Гандангийн дэнж дэх хашаанд байсан Ц. Ойдовынд түр саатаад, 4 дүгээр хороолол дахь манай гэрт найраа үргэлжлүүлж үүрийн гэгээг цугтаа угтаж байж билээ. Маам ах, Дунгаамаа эгч, тэдний хоёр хүү, хэн нь ч навсгар шүлэгчдийг хөөр болон угтаж, унд хоолоор гараа гарган дайлж, хамаг юмаа ундуй сундуй болтол талхлуулахаа ер тоохгүй амгалан сайхан гэр бүл сэн. Хөдөөх зангаа гээж чадаагүй хөөрүү залуу шүлэгчид бид хөглөрүүлж хаячхаад бараг л түүнээ ид бах болгон гарч одно. Тэр хоёр үдэж гаргахдаа ирж байгаарай л гэнэ. Довжоо алгасаад гарахдаа тэр үед “баярлалаа” ч гэж хэлж сураагүй амьтад байлаа шүү дээ, бид чинь. 

	Тэр бээр Даригангын гурван найрагчийг монголын уран зохиолын цэцэрлэгт хүрээлэнд өөр өөрийн буурийг дугуйлах авьяаслаг залуус хэмээн хүлээн авч хайрлан эрхэмлэж, хурцлан билүүдэж, халамжлан чангалж байсан юм. О. Дашбалбарын омголон зүрх оволзон дүрэлзэж, ааг бяр нь амтагдан цэлэлзэж явсан үе. Бас л Маам ахынд Д. Нямсүрэнгийн хөдөөгөөс бичсэн шүлгүүдийг сонсож толгой сэгсрэн биширч, харин О. Дашбалбарын шүлгүүдийг баахан голсхийсэн Маам ах руу Балбар маань эвгүй үг чулуудаж байна. Маам ах жаахан ёжтойгоор хүд хүд инээгээд “Хулангийн тоосонд илжиг дэвхэцнэ” гэдэг энэ дээ гэчихсэн чинь нөгөөх маань бүр асаж гарав. Тэр үг О. Дашбалбарыг бүр ч хурцалсан гэж боддог юм. 

	Маам ах нутгийн минь дүү нар гэж бид гурвын эхэн үеийн шүлгийн номуудыг эрээн алаг болтол цоохорлон уншиж, голж чамлаж, чухамхүү ирлэн билүүдэж, ирээдүйн замынх нь бартаа саадыг зөөллөж явсныг мартахын аргагүй. Хожмын өдөр бид гуравт зориулсан шүлгийнхээ эх бичмэлийг надад дурсгасныг эдүгээ эргэн уншваас тэртээ алсаас их л эрт биднийг тосож байж дээ хэмээн бодогдном.

	 


Д. МААМ

	 

	Д. НЯМСҮРЭН, Г. МЭНД-ООЁО, О. ДАШБАЛБАР НАРТ

	Төвөг удсан нутгархаг өвчингүй хүн би, гэхдээ

	Төрсөн шороогоо зүрхэндээ авч явдаггүй хүнд

	Төгс үзэл байдаггүйг мэднэ!

	(Өврийн дэвтрээс)

	 

	НАРАН ШАРГАЛ ЖУУЗ

	Домогт ардын минь эх хэл-алтан харгуйг өгсөж

	Должин ээжийн минь өргөдөг байсан ингэн цагаан сүү

	Дорнын цэнхэр аялгууг садраан садраан цацалсаар

	Дорнод талын гүнээс наран шаргал жууз айсуй!

	Жуузанд нь

	Тоос хадаан тачигнах

	Тооройн гурван жаахан шарга

	Жуузанд нь

	Алтай, хүн, наранд өргөсөн

	Аялгуу дуу... 

	Гурвалсан морьд

	Гурван сайхан гуурст шарга

	Домогт ардын минь эх хэл-алтан харгуйг өгсөж

	Должин ээжийн минь өргөдөг байсан ингэн цагаан сүү

	Дорнын цэнхэр аялгууг садраан садраан цацалсаар

	Дорнод талын гүнээс наран шаргал жууз айсуй!

	 

	УРИА ГУРВАН ЗАР

	Гандуу байсан найрын талдаа

	Хавраар цахилсан гурван аянга

	Гал, нар, сарны чандманьд

	Өөдөө ассан гурван уянга

	Ганга, Дуут, Дагшны ариун ус

	Амт нь сэтгэлд гурван нуур

	Гарт биш, сэтгэлд минь өргөсөн

	Нарны салхитай гурван хуур

	Хайруу үдшээр гэрт минь буусан

	Гүүргий гурван хур!

	Хайрын Даригангаас нэвт хадсан

	Уриа гурван зар!

	 

	ҮДЭЛЖ ӨНГӨРӨХ НҮҮДЭЛ

	Наад хадгаа, мөнгөн аягатай сүүгээ, гэргий минь!

	Найз Шагдарсүрэнгээс хойш хүлээсэн өдөр ирлээ. 

	Найргийн давааг өгсөж бие биеэ сүлжсээр

	Наранд ойрхон талаас минь гурван булаг ирлээ. 

	Алив хоёр хүү минь

	Аягаа өвөртөл, идээгээ бэлд, цайгаа мартав!

	Аавынхаа нутгаас хөдөлсөн нүүдэл-булгийг тос!

	Ардынхаа сэтгэл, ардынхаа дуунаас нэвчиж

	Адуут Шилийн Богд, Ганга нууртаа угаагдаад

	Дэлхийн найргийн мөрөн рүү надаар үдүүлэх гурван булаг

	Дэрвэх асрыг хийморьлуулж гараанд цамнах гурван хүлэг ирж байна, нүүдэл тос!

	Миний гурван дүү

	Миний Даригангын гурван хүү

	Миний хүүгийн, миний гэргийн гурван баяр

	Миний Монголын, миний ардын гурван найрагч!

	Таашаалт сайхан дүү Мэнд-Ооёод

	Тавин насны өндрөөс бөхийж барив. 

	1985 оны 3 дугаар сарын 12-ны өлзий учралт сайн өдөр

	 

	Тэр жил би нутагтаа бараг намаржаад буцаж явлаа. Замын дөтийг бодож Шар бүрдээс Түвшинширээ орох говийн бүдэг замаар довтолгох зуур тэртээд сүүмэлзэх Гурван зээрдийн нурууг сэтгэлдээ уусган зураглаж, Маам ахыгаа бодож явлаа. Түүний газар шорооны туульс бол монгол хүний эх оронч омог бахархлын гал дөлийг бадраах унтаршгүй том бүтээл юм даа гэж. Чухам энэ Хонгор, Шүүтийн говь, Орлой гурван зээрд бол Маам ахын минь төрж өссөн газар шороо. Дариганга нутгаас авьяас билиг залгаж төрсөн зохиолчийн хувьд, миний бие “Алтан Овоо” туульсыг бичсэн минь мөнөөх омог бахархлын гал дөлөөр тэтгэгдсэн уран онгодын хишиг буй заа. Тэгээд ч Алтан-Овооны шастирын анхны эхийг Маам ахаараа уншуулж урмын үгээр адислуулсан минь хаа эртийн ерөөл байж дээ хэмээн боддог юм. Сумын төвийн шатахуун түгээх газар машинаа цэнэглээд зогсож байтал хоёр хүн хоорондоо нэг эвгүй юм ярих шиг болоход чих сунган анирлаваас, 

	— Манай нутгийн Маам зохиолч бурхан болж гэнэ ээ... Алтан Өлгийд оршуулж гэнэ... гэх яриа чих дэлсэж, зүрхний харанга дэлдэх нь тэр. Би жолоочдоо шууд тушаал буулгаж, Улаанбаатарынхаа замыг буруулан буцаж, Орлой гурван зээрдийн барааг харъя гэв ээ. Говийн цагаан тоост замаар баахан давхиж их говийн арын хөх ухаа дээр гарч ирэхэд Орлой гурван зээрд цэлсхийн үзэгдэнэ. Би Гурван зээрдийн нурууны номин цэнхэр зэрэглээг ширтэж говийн бударгана дундуур нулимс бөмбөрүүлэн ганцаар баахан алхлаа. 

	Баруугаар цэнхэрлэж байгаа нурууны чанх дээр судар номын бирга хэмээх эхлэл тэмдэг шиг угалзалсан цагаан үүл суужээ. Магадгүй, Орлой мэргэн хутагтын номын тэмдэг буй заа. Маам ах минь Орлойн удмын хүн гэдгээрээ бахархдаг байлаа. Зүүн талаар нь сүүмэлзэж байгаа нурууны наад биеэр зандан шатар шиг ширээ улаан тэмээд салхи унхиалж, хот айлаас аргалын цэнхэр утаа тэнгэрт ганжирлан үзэгдэнэ. Говийн улаан бударгана дагаад хэсэг хар сүүлт зээр гүйж явна. Түвшинширээ нутаг уран сийлбэрээрээ алдартай билээ. Уран зохиолч нь ч уран сийлбэр мэт угалзлаг найруулгаар үгсийн эрдэнэ мэтгэдэг билээ. 

	Дунд талын хөх нурууг би удтал ширтлээ. Хөх дөл мэт өөдөө суунагласан тал нутгийн алсын барааг ширтэн тэмээ малын бэлчээрт өссөн цэцэн билигт хүмүүн газар шорооныхоо хөлгөн их түүхийг бичихээс аргагүй тэнгэрийн онгодоор цалгилсан буй заа. Дариганга нутгийн их зохиолч Орлой Мажигийн Дүгэржавын Маамын онгодын цагаан хүлэг давхиж явна. Маам ахынхаа тэнгэрт одсон өдрүүдийн оюунт сүнсийг би Орлой гурван зээрдийн цэнхэрлэгч нуруудын дээгүүр дүүлж өнгөрсөн байх гэж тэгэхэд итгэсэн юм аа. Нутаг усны нууц увдис, хүмүүний сүнс сэтгэл бие биедээ шингэн найрсаж түүх болоод домгийн зааг дээр тэнгэрийн мөнх хутгийг олдог буй заа. 

	Өдгөө ч би нутаг руугаа явах болгондоо Орлой Гурван зээрдийн хөх НУРУУ, дээр нь цэнхэрлэгч асар тэнгэрийн хаа нэгтэй Маам ахынхаа ухаалаг дөлгөөн төрхийг үзэж, аядуу намуун дуу хоолойг сонсдог бөлгөө. Ахыг бараадахын учир ийм буюу. 

	 

	Гурван зээрд хүлэг товолзонхон хатирна

	Гурван зээрдийн нуруу гүвэлзэнхэн үзэгдэнэ

	Орхиё гэж орхиогүй он жилүүд сүүмэлзэнэ

	Орлой мэргэн хутагтын бүдэгхэн түүх сүүмэлзэнэ... 

	 

	2010. 6. 16. Дашнямтай өдөр

	 


Д. НЯМАА (Төрийн шагналт, соёлын гавьяат зүтгэлтэн)

	 

	ДАРИГАНГЫН САЛХИН АЯС

	Ус нутаг, ажил мэргэжлээс шалтгаалаад бидэнд уулзах өдөр цөөхөн тааралдсан шиг байна. Бас үерхэж нөхөрлөж явсангүй. Харин бид хоёрын нэр богино, нуруу чац ойролцоо болохоор тэр биз “Э. Оюун гуай чи бид хоёрыг андуураад байдаг юм” гэж Маам надад хэлдэг сэн. 1950-иад оны сүүлчээр Хүн эмнэлгийн техникумд суралцаж байхдаа би “Туяа” сэтгүүлээс Д. Маамын “Сүүлчийн захидал” найраглалыг уншаад сайхан санагдахаар нь танил найз, үеийнхэндээ уншиж өгдөг байв. Сүүлд нь энэ найраглал ном болж хэвлэгдсэн. Тэр үеэс би Д. Маам гэдэг нэрийг мэдэх, таних болжээ. 1961 оны эхээр байх, МЗЭ-ийн төлөөлөгчөөр Дундговь аймагт сууж байсан С. Дашдооров санаачлан аймгийн соёлын ордонд Д. Маамын “Сүүлчийн захидал” найраглалаар үдэшлэг зохион байгуулж, тэр зохиолыг Дооров бид хоёр хэсэг хэсгээр нь хувааж аваад ээлжлэн уншиж уншигчдын сонорт хүргэж байв. Хөдөө нутагт утга зохиолын нэг бүтээлээр бие даасан үдэшлэг явуулсан түүх тийм олон гараагүй байх. 

	Тэр жилийн намар би Москвад суралцахаар очлоо. Арван нэгдүгээр сарын 26-нд болдог монголчуудын үдэшлэг дээр зохиолч Д. Маамтай тааралдлаа. Бид хоёрыг Гармаа танилцуулсан болов уу. Маам бас Москвагийн Олон улсын харилцааны дээд сургуульд суралцахаар тэр жил ирсэн юм байжээ. Маам надтай ярьж байгаад салахдаа “Бид уулзалдах байх гэж найдаж байна” гээд гар барьсан нь “Ямар хачин яриатай хүн бэ” гэсэн шиг бодогдож байлаа. Тийм байдлаар “найдвар тавиад” салсан боловч Москвад дахин уулзаагүй. Утга зохиолын сургуулийн байраар ирж үзээгүй байх. Монголоос зохиолчид ирэхээр бид очиж бужигнах үед ч тааралдаж байгаагүй. Москвад монгол зохиолчдын уулзаж авхуулсан хэд хэдэн гэрэл зураг дээр Маам байдаггүй. Эндээс харвал Д. Маам утга зохиолд бие даасан байдлаар орж ирж, түүнээ олон жилийн турш хадгалсаар явсан байх гэж бодогдоно. Харин 1968, 1969 оны үеэс Каирт сууж байгаад буцаж ирснийхээ дараа Монголын радиод ажилладаг надтай уулзаж шүлэг зохиолоо харилцан уншиж, утга зохиолын тухай санаа бодлоо солилцож байв. Тэр үеэс Д. Маамын “Тэмээний дууль”, “Хоёр хар буурын туурь” гэдэг зохиолууд нь утга зохиолын хүрээнд шуугиан тарьж эхэлсэн. 

	1985 онд “Газар шороо” романыхаа дөрөвдүгээр дэвтрийг бичиж байхдаа юм болов уу, над руу утасдаж нэг хэсгийн эшлэл болгохоор миний шүлгийн мөрүүдийг хэлүүлж авч байсан. 1987 оны долоодугаар сарын 25-нд Баруун-Урт хотод болсон Монголын утга зохиолын өдрүүдийн нээлтэд оролцоод Э. Оюун, Д. Маам, Д. Гармаа, Д. Нямаа, С. Надмид, Д. Нямсүрэн, Ш. Бат-Өлзий нарын хэсэг зохиолчид Сүхбаатар аймгийн Уулбаян, Түмэнцогт зэрэг хойд талын сумдаар явж уулзалт хийв. Д. Цэдэв, Н. Энхбаяр, О. Дашбалбар, Л. Дашням, Д. Цоодол, Т. Галсан зэрэг нөхөд оролцсон нэг хэсэг нь Дариганга талын сумдаар явлаа. Явсан газар бүхэнд архи, хорхог, тараг гээд аль амттай бүхнээрээ дайлахыг хичээнэ. Гэтэл суурины хүнд зун цагийн хонины тараг гэдэг аюултай хурц идээ юм санж. Маам Надмид хоёр маань тарганд хордоод аян замд сүрхий сандарч билээ. Нэг удаа яс мөлжиж байгааг минь харчхаад Маам “мах идэх соёлоор Нямаа арай илүү юм байна даа” гэсэн нь санаанд үлджээ. Нээрээ мах идэхэд ч гэсэн соёл гэж яригдах ёстой юм байна шүү гэж бодогдсоны улмаас Маамын тэр үгийг хорхог, будаалгын үед ч юм уу, хүнд сануулж хэлэх дуртай байдаг юм. 

	1993 оны тавдугаар сард Монголын зохиолчдын эвлэлийн IX их хурал хуралдахад Д. Маам эрүүл мэндийн улмаас чөлөө хүсэж даргад Цэндийн Энхбат бид хоёрын нэрийг дэвшүүлэн санал хурааж, миний бие түүнээс МЗЭ-ийн даргын ажлыг хүлээж авсан билээ. Орлогч дарга Ширсэдийн Цэнд-Аюушаас ажил хүлээж аваад хэд хоносны дараа Маам ирж анхаарах, захих зүйлүүдээ хэлж өгсөн нь надад тэмдэглээстэй үлджээ. Түүний дотор Дундговь аймгийн төвд босгохоор шийдсэн С. Буяннэмэхийн хөшөөнд анхаарал тавих, зохиолчийн ой тэмдэглэх асуудлыг орон нутагтай нь холбож өгөх, “Болор цом”, “Утгын чимэг” наадмыг үргэлжлүүлэн хийх, МЗЭ-ийн даргын дэргэд хуулийн болон эдийн засгийн зөвлөх (цалинтай) ажиллуулах, шинээр боловсрогдож байгаа оюуны өмчийн хуулийг анхаарах зэрэг арав гаруй асуудлууд байв. Ажил хүлээлгэж өгснөөсөө хойш ч гэсэн үе үе утас цохиж санаанд орсон зүйлээ хэлж сануулах дуртай байсан байх. Зохиолчдод улсын алдар цол олгох явдал 1986 оноос хойш нэг хэсэг тасран завдаад байсан учир МЗЭ-ээс хэсэг зохиолчийг төрд өргөн мэдүүлснээр 1994 онд С. Эрдэнэ, Ц. Хасбаатар, Д. Маам нар соёлын гавьяат зүтгэлтэн цолоор тус тус шагнагдаж байв. Тэр гурав маань нийлж “Мандухай” гэдэг байх, зоогийн газар биднийгээ урьж цай уулгаж байсан. Маамын биеийн байдал төдий л сайжралыг олохгүй байсан учир эмнэлэгт байн байн хэвтдэг нь хэвээр байв. 1995 оны арван нэгдүгээр сарын сүүлчээр улсын клиникийн хоёрдугаар эмнэлэгт дахин хэвтээд байлаа. Арван нэгдүгээр сарын 28-ны өдрийн 12 цагийн орчимд Д. Гармаа, Ц. Энхбат, даргын туслах Баярмаа бидний хэдэн хүн эмнэлэг дээр очиход зохиолч нөхөр маань сэхээний тасагт ухаангүй цусны даралт нь 70/40 болон буурчхаад байв. Сэхээний эмч Нэргүй “эмчилгээний үр дүн авахгүй болчхоод байна шүү дээ” гэж цөхөрсөн байдалтай дуугарав. 

	Мөн өдрийн үдээс хойш С. Эрдэнэ гуай эмнэлэг дээрээс над руу утасдаж “та нар ирнэ байгаа даа” гэсэн хэл өглөө. Түүнийг сонсоод П. Бадарч, Х. Зандраабайдий, Ш. Дулмаа бид дөрөв хүрч очлоо. Тасаг руу нэвтрүүлэхгүй байв. Бид үүдээр холхиж байтал Маамын ах, хүний их эмч миний хуучин танил Санжийн Дүгэржав гуай дотроос гарч ирэхдээ “17цаг 15 минут” гэж хэлчхээд яваад өглөө. Тэр нь Даригангын авьяаслаг хүүгийн гал халуун зүрх цохилохоо больсон сүүлчийн цаг тоолол байжээ. 

	Хэдийгээр Дүгэржавын гэж хэлээд, бичээд сурчихсан боловч Алтан-Өлгийд босгосон шарилын чулуун дээр нь “Орлой Мажигийн Д. Маам” гэж бичээстэй үлдсэн санагдана. Энэ нь улс төрийн хэлмэгдүүлэлтэд өртсөн аавтайгаа холбоотой бяцхан “залруулга” байсан байх. 

	... Даригангын салхинд өвсөн толгой халиуран найгаж, шувууд жиргэсээр л байгаа даа. Салхин яаж зогсох билээ. 

	 

	2010. 01. 18

	 


Л. ОДОНЧИМЭД (Соёлын гавьяат, төр нийгмийн зүтгэлтэн)

	 

	ОДОО ТИЙМ ШУДАРГА ХҮМҮҮС ХОВОРДЖЭЭ, ХӨӨРХИЙ

	Манай Дэлгэрэхийнхэн нутаг усны тухай шүлэглэж хэлэх их дуртай. Бага байхад:

	 

	Орлой гурван зээрд

	Онгон таван булаг

	Оорцог баян хөөрөг

	 

	гэж ярихад хаана байдаг нутаг юм бол доо гэж боддог сон. Ухаан орох цагтаа манай сумтай залгаа Дариганга зүгийн нутаг юм гэж мэдсэн. Зээрдийн говиор олон ч давхисан даа. Орлой ноён, Орлой Мажигийн хурд, Орлойн дархнууд гээд олон сонин содон мэдээлэл, зэргэлдээ нутгийн амин холбоотой үүх түүх олж сонссоноо дурсаж сууна. Даригангын Орлой адуу, Дэлгэрэхийн Тайж адуу, Галшарын Хар дэл бэйсийн адуу бол залгаа нутгийн ноёдын ард олныхоо төлөө санаж сэдсэн сайхан үйлсийн нэг, туг сүлд нь юм. 

	Ноён хутагт нэгэнтээ Даригангыг зорьжээ. Алтан овоо хүрч, энгэр бэлд нь дөрөө мулталж, ном айлдаж суутал Ганга нуурын мандал дээгүүр нэгэн морьтой хүн довтлон ирсэн нь Орлой ноён байжээ. Орлой ноён, Хутагтыг таниад:

	— Та дээшээ гарч ном айлдахгүй, юунд ингэж бэлд нь сууна вэ гэхэд, 

	— Занг нь үл мэдэх овоонд, Засаг ноёнд дуулгалгүй гарч яаж зүрхлэх вэ гэжээ. Тэгээд хоёулаа Алтан овоонд гарч хамтран ном айлдахад Ноён хутагт “Дарийн Алтан овоо” шүлгээ айлдсан гэдэг. Энэ шүлгийг ээж минь жаахан байхад надад хэлж өгч цээжлүүлж билээ. Бүр сүүлд Ноён хутагтын190 жилийн ойгоор алдарт дуучин Шарын Чимэдцэеэд бас хэлж өгснийг “108 дуу” номдоо ээжийн нэрийг дурдаж оруулсан байдаг. Ерөнхийдөө би, Орлойнхон гэж зоргоор нүүх нутагтай, зовхи нь өөдөө түмэн байдаг гэсэн ойлголттой өсөж өндийсөн нэгэн. 

	Нэрт зохиолч, дипломатч Дүгэржавын Маамыг багадаа шүлгийг нь цээжилж явсан Орлой нутгийн хүн гэдгийг бас эрт мэдсэн. Гэхдээ би түүний овоглож явдаг ах Дүгэржавтай нь эхлэн дотноссон юм. Дүгэржав гуай бол Монголын Эрүүлийг хамгаалахын түүхэнд мөрөө үлдээж, нэрээ мөнхөлсөн зохион байгуулагч нэгэн байлаа. Хувь заяа гэдгийг зохиож болдоггүй. МАХН-ын Төв Хороо гэж байхад миний бие Эрүүл мэнд, биеийн тамир спортын салбарыг хариуцан ажилладаг өчүүхэн зааварлагч байлаа. Намын гол ажлын нэг бол боловсон хүчний нөөцийн судалгаа хийх явдал байсан. Тиймээс би Дүгэржав гуайг сайн мэддэг болсон. 

	Хоёр зуун дамнасан, хоёр өөр төр, нийгмийн үед ажиллаж амьдарч яваагийн хувьд үнэнч шударга хүн ер нь аль ч төрд хавчигдаж байдгийг алхам тутамдаа харж явна. Шударга байх гэдэг ойлголтын хувьд энэ нийгэм бас л дүлий өнгөрөх нь. Дүгэржав гуай бол өндөр мэдлэгтэй, зарчимч, ажилч хичээнгүй дарга байсан ч түүнийг сайдын суудалд хавьтуулаагүй юм. Яагаад гэвэл тэрээр бусдыг долигонож, ая тал засаж сураагүй, бодсон санаснаа шууд хэлдэг, хатуу болоод үнэн үгтэй хүн байсан. Сүүлд хөдөлмөрийн алдрыг нь тэмдэглэхэд, гэрт нь уригдаж очоод сайд болгох тухай миний санал яагаад дэмжигдээгүй тухай цээжний бөглөөгөө гартал ярьсан сан. Тэр орой Хайрулла доктор бид нар хамт байсан санагдана. Тийм шударга, өндөр боловсролтой ахтай Маам гэдэг хүн чухамдаа “Эх нь хээр алаг бол, унага нь шийр алаг” гэгчээр өсөж өндийсөн нь мэдээж. Нийгмээсээ түрүүлэн явж, шинэ содон санал санаачилга гаргаж бусдыг уриалан дуудах нь зохиолч хүний үүрэг, мөнхийн дуудлага байдаг. 

	Дариганга нутаг цөөхөн уултай. Алтан овоо, Шилийн богд гээд цөм улсдаа данстай. Даригангын нутаг цөөхөн зохиолчтой. Доржийн Гомбожав, Дүгэржавын Маам, Гомбожавын Мэнд-Ооёо, Данзаны Нямсүрэн, Данзаннямын Шагдарсүрэн, Очирбатын Дашбалбар, Ай. Төмөр-Очир гээд бүгд төрдөө данстай, түмэндээ нэртэй. Түдэв гуайг Засагт хааныхан их багш гэдэг. Тэгвэл Маам зохиолч бол Даригангын зохиолч, яруу найрагчдын зүүний магнай. Анх “Хоёр хар буурын туурь”-ийг уншин биширч, дараа нь “Газар, шороо”, “Гишгэх газаргүй хөл” романыг уншсан. Түүний тансаг бүтээлийг дүгнэж цэгнэх нь надад хүндэднэ. 

	Төр түмэндээ үнэлүүлээд хүртдэг алдраа хүртсэн. Өнөөдөр амьд сэрүүн байсан сан бол хүртэх алдар, хүрэх оргил нь тодорхой. “Хоёр хар буур”-ын туурийн яаж эхэлдгийг анх уншаад Зохиолчдын хорооны тэр наргиантай хаалгаар орж үзэх сэн гэж бодож билээ. 

	1989 оны намар гадагшаа явах гээд Буянт-Ухаад очтол Маам зохиолчтой дайралдав. Тэрээр Буянт-Ухаагийн үдэлтийн тавцан руу намайг сугадан очоод “Бид ингэхэд юутай улс вэ?” гэсэн нэлээд урт шүлгээ уншлаа. Тэр шүлэг нь бүхэлдээ монголчуудын баяр, гуниг, бахархал, гомдол тухайн нийгмийн тухай яруу найрагчийн эмзэглэлийг багтаасан нэг ёсондоо ардчиллын уриа дуудлага байсан. Тиймээс олноос зайдуу очиж уншсан юм санж. 

	Ардчилсан хувьсгал өрнөлөө, яллаа. Миний бие депутатаар сонгогдлоо. Очирбатын Дашбалбар бас депутат боллоо. Ш. Сүрэнжав, Л. Дашням, Ж. Барамсай, Ш. Гүрбазар, Ч. Пүрэвдорж, С. Батмөнх, Б. Энхтуяа гээд олон зохиолч, яруу найрагч депутат болж байсан даа. “Үндсэн хууль” баталсан чуулганаас Улсын Бага Хурлыг бүрдүүлэхэд Маам дарга маань багтав. Шинэ нийгмийн эрх зүйн орчныг бүрдүүлэхэд тийм хүн оролцолгүй яах вэ. Депутатуудаас бүрдсэн төрөл бүрийн байнгын комисс томилогдоход миний бие Эх нялхсын асуудал эрхэлсэн комиссын дарга болж, Бага хуралтай байнга холбоотой ажиллах болсноос Маам гуай бидний улс төрийн хүрээний хамтын ажил эхэлсэн. Мэдээж зохиолчдын хувиар бидэнд уулзаж учрах ажил гаралгүй яах вэ. 

	Сүүлд УИХ-ын гишүүнээр сонгогдсон хойноо эргэж харахад Улсын Бага Хурлын баталсан хуулиуд ямар чамбай байсныг мэдэрч хэл найруулга, утга санаа төгс болгоход Маам гуайн “торгон билүү” их хэрэг болсон доо гэж санагдсан. Төрийн түшээ хүн чухамдаа намын ялгаагүй, шударга ажиллах учиртайг тэр анх харуулсан. Маам гуайн “Гишгэх газаргүй хөл” роман нь өнгөрснийг цэгнэж, ирээдүйг зөгнөжээ гэж одоо бодогдох юун. Бидний хөл нэмэгдсээр л. Харин гишгэх газар агшсаар л. Энэ бол өнөөгийн үнэн дүр зураг. Түүхэн сэдэвт тэр зохиолд зөвхөн зүүн урд хязгаар нутаг тусдаг бол өнөөдөр нутгийн гүндээ, бүр нийслэлдээ гишгэх газаргүй болж байгаа юм биш үү. Нэрт сэтгүүлч, толь зүйч С. Жамбалдоржийн ачаар Маам гуайн оюунлаг сайхан гэр бүлтэй дотноссон. Мажарт боловсрол олсон гэргий Дунгаамаагийнх нь төгссөн сургуульд дизайны мэргэжил эзэмшсэн охин Одгэрэлийг минь хүлээн авч Шилмэл загварын ордондоо хөдөлмөрийн гарааг нь эхлүүлж билээ. Өндөр боловсрол, өргөн мэдлэг, нарийн мэдрэмжтэй, намба төрхтэй тэр хатагтайгаас ихийг сурч мэдсэний ачаар өнөөдөр охин маань өөдрөг сайхан амьдарч явна. 

	“Газар шороо” романаар хийсэн киноны нээлтэд уригдлаа. Ихийг хүлээснээс ч тэр үү, зохиол нь сайн болоод ч тэгсэн юм уу, уг кино санасанд хүрсэнгүй. Тэр үед, Маам гуай өөрөө байсан бол... гэсэн яриаг олон хүний амнаас сонссон. Найруулагчийн шийдлийг яалтай билээ. Нэрт найруулагч Нямгавааг хэн ч өөрчлөхгүй. “Горбатого могила исправит” гэж орос үг бий. Гэтэл өнөөдөр бас л түүний зөв байсныг энэ нийгмийн бусармаг явдал нотлоод байгаа юм биш үү. Том хүмүүс, томоор сэтгэдэг ажгуу. Маам гуай биднийг нутаг ус, сонирхол, ардчиллын эрх зүйг бүрдүүлэхэд хамтарч гар бие оролцсон олон түүх холбодгийг энэ өчүүхэн дурсамж бичихдээ дурсан санаж сууна. Маам гуай өнөөдөр амьд сэрүүн байсан сан бол энэ нийгмийг чухам юу гэж хэлэх байсан бол! Бид ийм ардчиллыг хүссэн гэж үү? хэмээн асуугаад өөрөө хариулт өгөх байсан гэж бодогдоно. Цогтой эх оронч, яруу найрагч Очирбатын Дашбалбарыг “Маам багш” гэж ярихыг олонтоо сонссон. Тэрээр яруу найрагчаас гадна ардчилал, эрх чөлөө, тусгаар тогтнолын төлөөх тэмцлийнх нь ч багш байсан болов уу. 

	Би Дашбалбартаа зориулж “Хүмүүсээ амьдадаа бие биеэ хайрла” дурсамж бичсэн. Багш, шавь хоёр одоо алга. Нийгэм тэдний цогтой яруу найраг, араасаа дагуулагч хүчийг өнөөдөр үгүйлж байна. Өнөөдөр зохиолчдоос хэн нь Монголчуудыг гишгэх газартайгаа байлгахын төлөө, бас амьдадаа бие биеэ хайрладаг байхын төлөө уриалан дуудах вэ? Одоо тийм шударга хүмүүс ховорджээ, хөөрхий. 

	ТАЛ НУТГИЙН ДУУЧ

	Зохиолч Дүгэржавын Маамыг “Сүүлчийн захидал” (1959), “Мандах зул” зэрэг шүлэг найраглалаар нь би нэлээд эртнээс мэдэх юм. Гэтэл далаад оны эхээр шиг билээ, тухайн үед их л идэвхтэй хичээллэж байсан залуу шүүмжлэгчдийн нэгдлийнхэнд Ц. Мөнх багш, “Цог” сэтгүүлийн шинэхэн дугаар үзүүлэнгээ “энэ сэтгүүлд зохиолч Д. Маамын “Хоёр хар буурын туурь” хэмээх зохиол хэвлэгджээ. Дараагийн хичээлд ярилцлага хийнэ” гэсэн даалгавар өгч билээ. Хангай нутгийн тэр тусмаа бараг тэмээгүй шахам айлын хүү надад тэр туужийг уншихад энэ агуу сайхан амьтныг бишрэх сэтгэл төрсөн минь насан туршийнх байжээ. Одоо ч гэсэн надад орсон буурыг дүрсэлсэн хэсэг болох “тэр шээзгий шиг цагаан толгойн голд хоёр нүд нэгэн газар тогтон байрших нь үгүй хулганын нүд мэт гялалзана. 

	Буурын толгойг бүрэн бүрхсэн цан хүүрэг, адтай догшин гялалзах хоёр нүд ертөнцийн бүх өнгөний эх эцэг, хар цагаан хоёр өнгөнд нэг нэгээрээ амилан бүрэлдсэн байдаг билээ. Бага хар бараг борви дээрээ оцойн сууж, сахлаг үстэй данги хөлдүү сүүлээрээ хойд бөхөн тус газраа балбах бөлгөө” гэх буюу “эрүү нь (их харыг хэлж байна. Д. Ө) үеэс залгаагүй мэт янгинан хавшиж их биед нь томд оо юу гэлтэй агаруу толгой нь данхалзан ам хамраас нь савсах уур, эрдүү сүржин байр байдлыг улам гайхалтай яруу болгох ажээ” гэх мэт дүрслэл ер мартагддаггүй бөгөөд орсон буур гэгч гэрийн тэжээмэл амьтан атлаа байгалийнхаа жамаар ямархан их сүр бараатай болдог нь тодорхой байна. Ийм үедээ шавах, хавших мэтийн хөдөлгөөн, дуу чимээний хослол дунд тэмээ гэгч бүр ч гайхамшигтай болдгийг өөр нэгэн харьцууллаар тодорхойлсныг үзэж болно. 

	Энэ нь зохиолчийн зүйрлэснээр энгийн цагт сүр жавхаагаараа “ханан хад” мэт харагдах тэр хоёр буур шинэ нутагт ирснийхээ дараа нэг хэсэг хоёулхнаа л байсан юм. Усанд явсан ч хамт, хэвтсэн ч нэг дор, бэлчээрт ч цуг байдаг байлаа. Энэ дүрслэл энгийн цагтаа сайхан “үерхэж” асан хоёр амьтан эвдэрхийн цагт байгалийнхаа зохицлоор (ороо орох үед) дайсагнадаг болохыг нь тодруулахад баталсан сэтгэмж болж өгчээ. 

	... Гэтэл удахгүй хоёр хар буур тулалдаж эхэлжээ. Хазах, хайрах, базах, ноцох, өөрт байдаг бүхий л арга мэхээ гаргаж, чадал тэнхээгээ барагдтал ноцолдсон боловч хэн ч хэнийгээ дийлсэнгүй. Уур омгоо шавхан тэнхээ тамираа барсан хоёр хар буур эцэстээ долоон чоныг устган амиа алдана. Чухам монгол тэмээний өөр нэг онцгой гайхамшиг энэ буюу. Дайснаа дарж чаддаг монгол малын тэр тусмаа буур хэмээх эцэг малын цог жавхлант эр зориг гэхэд ташаарсан болохгүй. 

	Зохиолч Д. Маам энэ бүхнийг багын дуртгал, бусдын яриа хоёрыг холбон урлагийн гоо сайхнаар туйлын уран бөгөөд тод гаргаж, монгол ахуйд идээшсэн тэмээний гайхамшигт атлаа эмгэнэлтэй дүр зургийг бүтээсэн нь монголын уран зохиолд их л тод гялалзах бөлгөө. Энэ бол чухамдаа Д. Маам зохиолчийн авьяас билгийн илрэл, бөхөөр хэлбэл ёстой “барьц нь ханасан шинжтэй” үйл явдал болж билээ. Энэ тууриас хойш Д. Маамын зохиолыг бараг алгасалгүй уншсан гэхэд ташаа болохгүй байх аа. Тун удалгүй түүний “Тэмээний дууль” (1970) ном гарч хөдөө нутгийн амьдралыг гойд нарийн мэддэг, бас өнөө тэмээний тухай өөр өөрөөр бичиж чаддаг, эх орноо санагалзсан сэтгэгдлээ дурсамжаар бус бодол эргэцүүлэл, харьцууллаар үзүүлж чаддаг зохиолч болохоо нотолсон юм. Бас уран бүтээлийн ажилдаа чадсан ч эс чадсан ч үнэнч зүтгэхээ уншигчдадаа хэлэхдээ “үлдсэн амьдралын минь утга учир (оршил үз) болно.” хэмээн тангарагласан нь бий. Эдүгээ эргэн санахад энэ зохиолч үнэнхүү алсын зорилготой, бодлоготой хүний нэгэн байжээ. 

	Удалгүй наяад оны эхээр Д. Маам “Газар шороо” хэмээх туульсын түүхэн роман бичиж, уншигч олны сэтгэлийг байлдан дагуулж нэн хүчтэй зохиолч болохоо харуулсан билээ. Дөрвөн дэвтэр үргэлжилсэн энэ романы талаар нэгээхэн бяцхан хөрөг бүү хэл, нэгэн “бор шувуу нисгэхэд” ч багадаж магад гэдгийг зориуд тэмдэглээд аль болох цөөн үг хэлье. Энэ романд элдэв дутагдал байж болох авч агуулга, үзэл санаа, дүр дүрслэлийн ерөнхий хандлагаараа цаг үеэ төдийгүй ирээдүйг туулах бүтээл хэмээн баттай хэлж болно. Хамгийн гол санаа бол эх орны тусгаар тогтнол гэдэг эгэл жирийн ардаасаа төрийн тэргүүн хүртэл бүх хүнд хамааралтайг өргөн дэлгэр атлаа зөрчил тэмцэлтэй үйл явдлын дунд урлан гаргасан явдал юм. Бас монгол хүний энэхүү эх оронч иргэнлэг үзэл санааг зөвхөн даригангын тал нутагт бус нийт монгол үндэстний ахуй амьдрал, үзэл санааны хүрээнд нэгтгэн үзүүлсэн билээ. Гэхдээ даригангачуудын уул усаа хайрлах, шүтэх өвөрмөц зан заншлыг тухайн нөхцөлтэй нь уялдуулан гаргасныг үгүйсгэж яахин болох сон билээ. “Газар шороо” романыг тайлбарлаваас цаас цаг багагүй орно. Романд ихэс дээдэс Богд хаан, баян чинээлэг Иш, сайхан бүсгүй Цэвцэгдаринаа, ядуу ард Дагдан, шилийн сайн эр Базар гээд олон дүрүүд байдгийн уран сайхны онцлогийн талаар судлаач шүүмжлэгч, зохиолчид олонтоо тэмдэглэснийг үл давхардуулахыг хичээхдээ бусдын бага хөндсөн нэгэн дүрийн тухай тодруулах нь тэмдэглэлийн минь хувьд бусдыгаа төлөөлнө гэж найдаж байна. Энэ бол Монголын их хаан наймдугаар Богдын дүр билээ. 

	Д. Маам Богд Жавзандамбын дүрийг улс төрийн удирдагчийнх нь хувьд ч, бие хүнийх нь хувьд ч сэтгэл зүйн талаас нь дүрсэлсэн байна. Тэр “нөгөө Ханддорж, нөгөө Намнансүрэн, хөгшин егзөр Дашням цөмийг нь би өөрөө шилээр нь харуулсан биш үү” гэж өнгөрснөө нэхэн дурсаж, өөрийгөө зэмлэнэ. Бас орос ноён Коростовицийг хүлээн авахдаа “гарч байгаа нарыг хааж, ирж байгаа цагийг цалмаар тогтоож болохгүй хэмээн монголчууд хэлэлцсээр ирсэн буй” гэж цаг үеийн улс төрийн асуудлыг үзэх үзлээ илэрхийлж “ай хө, өчигдөр барын толгой яваад өнөөдөр гэнэт батганы сүүл болчихсон энэ ноёныг анхиагүйтаж байхыг хараарай. Оросын хааны засаг унасан нь түүнээс илүү надад барцадтайг Коростовиц ухаарахгүй л байна даа... Харин миний хувьд бол оросын хаант төр ийнхүү сайхан зүүд мэт замхарч байгаа нь төр шашныг хослон барьсан дээд засагт аюул тулгаж байгаа хэрэг. 

	Араас минь тулж зуучилж байсан умард зүгийн хаан ингээд алга болохоор өмнө зүгийн ноёд дааганаас янгиа авч хаяхын адил намайг олбогоос минь авч хаяад эдүгээ Монгол улсыг минь эзэрхэхийг лав бодно. Энэ аюулыг би яаж сөрөн зогсоно” гэж улс гэрийнхээ хожмын хувь тавиланг бясалгаж “миний яаж тусалж чадахыг буюу яагаад эс тусалж чадахыг эрхэм хүн таны тодруулах гэсэн түмэн зөв өө. Гэвч зүйрлэвэл Туул голын эрэг дэх бургасан завьтай усчин гадаад далайд осолдож байгаа их онгоцыг авралцъя хэмээвч хий халаглахаас яахин хэтрэх” гэх зэргээр хэрэг явдал хэлэлцэж байна. Нөгөө талаар “гурван улсын гэрээ”-г эсэргүүцэж байгаагаа ч тодорхой хэлж, улмаар “та нар ингэж явган хятадыг өвөр монголын моринд унууллаа. Энэ бол түүхэн алдаа... за яах вэ монголыг ингэж золиосолж болдог байж гэж бодъё. Тэгвэл хятад нь оросууд та нарт занал учруулахгүй гэсэн баталгаа хаа байна” гэж тулган асууж, олон асуудлаар багагүй маргалдсаны эцэст орос элчийг хэлмэрчийнхээ хамт гарсны дараа “энэ оросууд миний толгойг цусдахыг бодож ирснийг хараач! Хөнжлийнхөө хэрээр хөлөө жийж, олбогынхоо хэрээр завилж сууя. Тэр оросын хувьсгал гэгч орос хааны төрд тэрсэлсэн боловч миний төрд хараахан тэрслээгүй байна. Хэрээ мэт гуагчин хүний дайсныг өөрийн дайсан болгож толгойдоо ял хураагаад яах билээ” гэж бодож байна. Энэхүү яриа хэлэлцээ, бодол бясалгал нь Богд хаан бол улс монголынхоо төлөө гэсэн халуун сэтгэлтэй, бусдын эрхшээлд орохыг эрмэлздэггүй төрийн тэргүүн, улсын эзэн байсныг харуулна. 

	Бас улс төрийн боловсролоор ч муугүй, бие хүний хувьд уужуу ухаалаг нэгэн байсныг энэ зохиолд тод дүрсэлжээ. Богд аливааг эргэцүүлэн таамагладаг боловч хатуу чанга, харгис хэрцгий хүн байжээ гэдгийг ч эндээс ойлгож болно. Тухайлбал дэргэдийнхээ туслах Лхамсүрэнтэй ярилцаж байгаад өөрийнхөө эсрэг босох эсэхийг асуухад цаадах нь “Жа би босогчдын талд орж танд тэрсэлжээ” гэж үнэнийгээ өчөөд энэ бол дорд шавь нарын бүгдийнх нь бодол гэж хэлснийг сонсмогц түүнийг үл өршөөн шоронд хорьж байна. 

	Ийнхүү Д. Маам, Монгол Улсын тусгаар тогтнолд онцгой үүрэг гүйцэтгэсэн түүхэн хүний дүрийг өмнөх бүх романчдын бичсэнийг “эвдэн” цоо шинээр боловсруулж чадсан юм. “Газар шороо” романы талаар өгүүлэхээ түр азнан бусдын үгээр тодруулга хийсүгэй. Эрт эдүгээгийн монгол роман судлагч, оросын эрдэмтэн, миний найз Лидия Скородумова: Д. Маамын “Газар шороо” романыг уншихад монголын эртний сонгодог романы олон өнгө аяс мэдрэгддэг юм хэмээн нэгэн өгүүлэлдээ тэмдэглэсэн бол яруу найрагч Р. Чойням эмнэлгээс зохиолчид бичсэн захидалдаа “Газар шороо” бол миний бага байхаасаа уншсан монголын шинэ үеийн уран зохиолын олон янзын, олон роман дотроос “Үүрийн туяа”, “Цаг төрийн үймээн” хоёрын дараа олж үзсэн жинхэнэ роман гэж хувьдаа үзэж байна. Энэ бол миний хувийн дүгнэлт бөгөөд өөрөөр хэлбэл эгэл уншигчийн үг шүү” гэж бичсэн байна. 

	Энэ хоёр баримт юуг харуулж байна вэ? гэвээс зохиолч Д. Маамын “Газар шороо” роман мэргэжлийн эрдэмтний үнэлгээг ч даах, уншигчдын сэтгэлийг ч татах бүтээл болж чадсаны баталгаа болно. Д. Маам зохиолчид нэгэн содон чанар байдгийг уран бүтээлч нөхөд нь мэдэхээс уншигчид бараг мэдэхгүй биз. Тэр хурал зөвлөгөөн, уулзалт ярилцлага дээр хааяа нэгхэн тун нухацтай, уран цэцэн, шударга шулуун, гүн гүнзгий утга агуулгатай үг хэлнэ шүү. 

	Иймээс ч олон сайн нийтлэл өгүүлэл, (энэ тухайд “Эрх чөлөө” сонинд нийтлэгдсэн Л. Түдэвтэй холбоотой өгүүллийг би үл тооцно)

	 

	Өрлөг ардын бодлыг өрөндөө тээсэн бэтгэрэл

	Өндрийн цагаан үүл, зоргоор нээх гэх тэмүүлэл

	Өөрийн дуутай яваагаа ухаарахын цэнхэр яруусал

	Өлгийн дуутай хорвоогоо орхихын мөнгөн харуусал

	Дөрвөн үнэнтэй явна, би 

	(Хүлгийн дэлэн дээрх би-монгол) 

	 

	гэх мэт гүн ухааны аястай бодол бясалгалын шүлэг бичсэн гэдэгт үл эргэлзнэм. Энэхүү шулуун шударга зан, гялалзсан авьяас билиг нь түүнийг өөрчлөлт шинэчлэлийн зөрчил будилаант цаг үед дээд газрын томилолтоор биш дэргэдэх нөхдийн сонголтоор МЗЭ-ийн дарга (1990), улмаар төрийн түшээ-Улсын Бага Хурлын гишүүн (1991) болох замд дуудсан буй заа. Энэ бол уран бүтээлч анд нөхөд, уран бүтээлээ хайрлан хүндэтгэдэг ард түмний зохиолчид өгсөн өндөр дээд шагнал болой. 

	Сүүлийн үед биеийн алжаал төдий л сайнгүй байсан хэдий ч “Цагийн салхи” (1991) гэсэн бас нэгэн сонирхолтой ном бичсэн уран бүтээлч нөхрийн тухай хөрөг өгүүллээ, монголын ард түмний ширээний бүтээл болсон цөөхөн романы нэг болох "Газар шороо”-ны тухай мэргэжлийн хүний санал нэгдсэн үгээр төгсгөе хэмээн бодлоо. 

	Манай нэрт шүүмжлэгч Ц. Хасбаатар: “устай газрын билигт хөвгүүд Дөлгөөн Дон, Тунгалаг Тамираа уран зохиолд мөнхөлсөн шиг тал нутгийн хүү Д. Маам Алтан овоо, Ганга нуур хоёроо монгол романд эрдэнийн үзгээр сийлбэрлэн үлдээлээ” гэж бичсэн билээ. Үүнийг түмэн олон уншигч зөвшөөрнө байх аа гэдэгт итгэж болно. 

	 

	1994 он

	 


С. ПҮРЭВ (Монгол Улсын соёлын гавьяат зүтгэлтэн)

	 

	УУЖИМ ТАЛЫН УХААНТ ХҮМҮҮН

	Би 1957 онд Алтай нутгаасаа нийслэл хотод ирж билээ. Хөдөө дайдын хүүхдүүдэд их хотын юм бүхэн содон сонин. Гудамж талбай, дэлгүүр хоршоо, хүн зон, машин тэрэг гээд нүдэнд өртөх бүхэн гайхамшиг байв даа. Сүхбаатарын талбайн баруун тал, МҮЭ-ийн ордны нэгдүгээр давхарт номын том дэлгүүр байх. Уншиж базаахгүй мөртөө аймгийнхаа номын сангийн фондыг ухаж номд бузгай хорхойсох болсон миний бие мөнгө төгрөг хомс ч тэр дэлгүүрт орж нүдээ хужирладаг байлаа. Тэндээс би Д. Маам зохиолчийн “Сүүлчийн захидал” хэмээх шүлэглэсэн туужийг олж уншин, залуу насны халуун сэтгэлээ хөөргөж дэвэрч явсан байх юм. 

	Эдүгээ эргэн санахад тэнд хөнгөн гуниг, залуу насны чин үнэнч хайр сэтгэл, яруу сайхан хэл найруулга, шүлэглэх өвөрмөц арга барил, чамбай зохиомж нэг үгээр хэлэхэд зохиолчийн өндөр чадвар бүгд багтсан байсан санагддаг юм. Хожим сонсоход Маам зохиолч хойно Москва хотноо Олон улсын харилцааны сургуульд суралцаж араб хэл эзэмшиж буй сурагч гарах боллоо. Гэтэл мөнөөх эрхэм хүн сургуулиа төгсгөөд эрт түүхийн өлгий африк тивийн Египет улсын Каир хотноо улсынхаа элчин яаманд өндөр алба хашиж байгаа тухай сонсогдов. 

	Жараад оны эхээр би Налайхаас зохиолчдын хороон дээр ирж нэр цуутай зохиолчдын яриа хөөрөө сонсож үг цулбуурдан өөрийгөө баясгаж явтал өнөөх зохиолчтойгоо С. Дашдооров зохиолчийн өрөөнд таардаг байна. тэр бээр намхавтар нуруутай, нүүрийн баясгалан төгөлдөр, их ээ цэгцтэй атлаа хөгжөөнтэй яриатай нэгэн байлаа. Аливаад сэтгэл өндөр, үзэл бодол төвшин аль ч талаараа хүний сэтгэлд нийцсэн хүн байдаг аа даа, Маам тийм хүн байв. Ихийг их, багыг бага гэхгүй чөлөөтэй ярилцаж сонирхсон юмаа нэрэлхэлгүй асууж сурагласан нэгэн байв. Тэдний дунд тэмээний тухай яриа өрнөж байлаа. Өөрөө Сүхбаатар аймгийнх хэдий ч тэмээ гэдэг буянт малын тухай бага мэддэгээ нуусангүй багшийн сургуулийн анд Дооровоосоо түүнийгээ сураглаж яваа юм байх. Буурын ороо яаж ордог, ботго хэрхэн хөл тэнцдэг, ингэ яаж хөөсөлдөг гээд бүр нарийн ширийн юм асууна. Говийн хүн Дооров түүнд нь нэмж чимээд Маамын амыг ангайтал “уран сайхантай” ярина. Эгээтэй л буйлж майлж үзүүлсэнгүй. Гаднаас орж ирсэн зохиолчид тэдний амттай ярианд аяндаа оролцож өдөржний юм болсон санагдана. Хэд хоногийн дараа Маам зохиолч Каир газраа албандаа буцаж манайхан “цаадах чинь нэг хачин юм хийнэ ээ, мөн айхавтар нохой шүү” гэлцэн үнэхээр хэдэн сарын дараа “Хоёр хар буурын туурь” гэсэн гайхалтай зохиол алс африкт Маам зохиолчийн ширээн дээр оюун билгээс нь мэндлэн бидэндээ ирж Монголын утга зохиолд тэр цагаас өнөө хэр шуугиан тарьсан хэвээр явааг мэдэх юм. 

	Маам зохиолч Египет орноос ирээд гадаад яамандаа алба хашсан байх. Нэгэн намар цаг манай радиогийн хэдэн сэтгүүлч Т. Очирхүү, М. Шийрэв, миний бие Тэрэлжийн амралтад амарлаа. Тэнд Маам зохиолч амарч, бид бузгай танилцаж их л дотносож билээ. Тэр үед алдарт “Газар шороо” романаа тэрлэж явсан болов уу, зав зай тааруу ч яаж ийгээд чөлөө гарган бидэнтэй хуучилж, монгол хүний нүнжигтэй уужим сэтгэлээр эх орон элгэн нутгаа хайрлаж дээдэлсэн үзэл бодлоо ухаалаг чөлөөтэй илэрхийлдэг байлаа. Тэр нь түүний төвшин шударга амьдралын учир утга байсан биз ээ. Наяад онд юм даа, Маам зохиолч миний нэгэн туужийн номын өмнөтгөл бичих болж, би Гадаад яаманд ажил дээр нь очиж, хоёул цайлж тухлах зуураа монгол амьдрал, монгол хүний ухаалаг уужим санаа бодол, аж амьдралаа бөөцийлж, газар шороондоо эзэн болж өдий хүрсэн үүх түүхийн талаар хуучилж билээ. Эзэн богд Чингис хааныхаа тухай ч цуурсан юм даг. Дараа нь Маам зохиолч тэр номын минь өмнөтгөлд “Монгол үгүй боллоо гэхэд чиний зохиолоос Монголыг ахин босгож болно. Оросууд Чеховыгоо тэгж үнэлсэн байдаг юм. Монгол аж амьдрал, зан үйл, ёс суртахуун, монгол хүнээ буй байгаагаар нь бичиж үлдээх гэдэг зохиолч бүхний үүрэг байх учиртай” хэмээсэн санаагаа чин сэтгэлийн угаас бичиж үлдээсэн юм сан. 

	Утга зохиолын хойч үеийнхэндээ халамжтай, тэдний ирээдүй хойчийн тухай үргэлж санаа тавьж явдаг өгөөмөр хүн гэвэл Маам зохиолч байлаа. Түүнийгээ уран бүтээлч хүний хүн чанарын нэг илэрхийлэл гэж үзнэ. Багадаа хал үзэж халуун чулуу долоосон гэвч түүндээ гомдоллоод зарга заалхай болоод байхгүй чимээгүй мөрөөрөө нэгэн явсныг нь би мэдэх юм. “Орлой Мажиг овогт Дүгэржавын Маам гэдэг ч чихнээ сонсголонтой шүү” гээд он цагийн зовлон жаргалаа дотроо хадгалан инээж суух. Дүгэржав хэмээгч нь Маамын ах, манай нэртэй эмч нарын нэг байж, хүн арддаа ач буянаа хайрлаж явсныг нь ч би бас мэдэх юм. Тэр хоёр хэрэг болгон шатар нүүж аяга цай, ахуй амьдралаа ахан дүүгийн бус эцэг хүүгийн журмаар хуваалцдаг тухайгаа “нарны доор насаа нэмж, сүүдрээ чирч явна аа” хэмээн нэгтээ ярьсан нь жаргалтай хорвоо дээр зовлонтой амьдрал байдаг тухай санаа байсан болов уу гэж би энэ хэр санаж л явдаг юм. Маам зохиолч нутгийнхаа билигт яруу найрагч Д. Нямсүрэн, О. Дашбалбар, Г. Мэнд-Ооёо нартаа амь дотно. Би тэдэнтэй ханьсан ХIII хороололд байх Маам зохиолчийнхоор орж гардаг байлаа. Тэр гурав ч нутгийн ахдаа машид эрхлэн шүтэж, ном хаялцан шүлэг зохиолоо уншиж уран бүтээлийн маргаан өрнүүлэн Дунгаамаа эзэгтэйн цай хоолыг амтархаж суух. “Манай Балбар их хөөрхөн, нэг удаа миний өвдөгнөөс адис авч байдаг юм даа” гээд өхөөрдөнгүй инээх. Тэр адис нь жирийн ч нэг явдал биш, Балбар ухаантай хүн алсыг бодоо биз ээ гэж би өнөө хэр санаж явдаг билээ. Эдүгээ тэр хоёр хүний хэн аль нь ч алга, дээд тэнгэрт айлсаж найрсаж яваа нь магад. Даригангын ногоон тал, дээд тэнгэр хоёр адилхан ариун дагшин юм болохоор тэд маань үнэхээр л айл саахалт яваа нь мэдээж. Энэ тухай хожмоо би Дариганга нутгаар явж байхдаа нэхэн дурсаж хараа бараагүй тал нутгийн билиг авьяастнуудтай ойр дотно явсандаа баярлаж билээ. 

	Нэг өдөр би өөртэй нь танилцах гэсэн хөдөөгийн нэгэн зохиолчтой гэрээр нь орлоо. Мань хүн зочны өрөөндөө отрын малчин шиг эвхдэг цагаан ор тэнийлгэж дээр нь хэвтээд Англи хэлний сурах бичиг үзэж байв. “Элэг жаахан тэгсхийгээд байгаа юм уу даа чилээрхээд... Ингэхэд чи энэ английг үзэж байна уу, яваандаа манайхан ийшээ дээр дооргүй хошуурах даг аа. Гэхдээ бидний төрөлх хэлтэй яаж зүйрлэх вэ, манай хэл чинь цаанаа баялаг бярдуу байдаг юм” гэсээр ёжирхуу инээмсэглэв. Одоо бодоход үнэн байна. Маам зохиолч цагийн аясыг мөн л тэр алсаас олоод харчихсан байж. Биднийг гарахад Маам “өвгөн чинь яах вэ ингэж л цаг хугацаатай нанчилдаж байх шив дээ. Сурч мэдэх, хийж бүтээх хамаг цагаа гээж орхиж” гэсэн нь эргээд санахад “хөсөг хөдөлгөх” цагаа гадарлаж байсан бололтой. Тэр бидний сүүлчийн уулзалт байсныг хэн хэн нь мэдсэнгүй. Өөрийгөө мөнх юм шиг санаж явах гэдэг уужим талын ухаант хүний холын бодол, алсын санаа юм даа. Би энд нэрт зохиолч, яруу найрагч, манай үеийн утга зохиолын гол төлөөлөгч Дүгэржавын Маам агсныг төр нийгмийн зүтгэлтэн, дипломатч, дэлхийн хэмжээний уран бүтээлч, МЗЭ-ийн нэгэн цагийн түүчээ удирдлага явсан хэмээн ном зохиолыг нь тоо бүрнээр нэр дурдахыг зорьсонгүй, харин эгэл энгийн нэгэн уран бүтээлч, элэгсэг дотно хүмүүн байсан гэдгийг нь хэлэх гэсэн санаа өвөрлөж энэ хэдэн мөрийг тэрлэв.

	 


Н. СУВД (Төрийн шагналт, Монгол Улсын ардын жүжигчин)

	 

	МИНИЙ МЭДЭХ Д. МААМ

	Би Маамтай анх танилцсанаа их сайн санадаг юм. Урлагийнхны нэгдсэн нэгэн хуралдаан дээр миний хажууд жижигхэн бор нөхөр орж ирж сууснаа намайг Маам гэдэг гээд гар барьж билээ. 

	Тэр үед би залуу байсан болоод яриа хөөрөө муутай амьтан байж дээ. Дуугүй сууж байгаад завсарлаад орж ирсний дараа чи миний “Газар шороо” романы энэ хэсгийг уншаарай, чамд их тохирно гэж нэг хэсгийг бүр зааж өгч байсан юм. 

	Түүнээс хойш мэнд мэддэг болж, дараа нь уран бүтээл дээр хамт ажиллаж, сүүлд нь бүр айл аймаг амьдарч, гэр бүлээрээ анд нөхөд болцгоож, амьдралын маань хамгийн сайхан гэгээтэй өдрүүдэд ч, зовсон ядарсан цагтаа ч жаргал зовлонгоо хуваалцсан анд маань болсон юм. Тэр сайн зохиолч байсан төдийгүй, сайн эцэг, сайн нөхөр байсан. 

	Бид хамтдаа дуулж, наргиж, цэнгэж явсан. Би нэг ч согтсон байхыг нь хараагүй. Хэнийг ч тэр дундаа эхнэр, хүү хоёроо муухай харж, нэг ч удаа дуу өндөрсгөж байхыг нь сонсоогүй. Тэднийгээ үлдээж орхихыгоо мэдээд, амьдралынх нь бүх асуудлыг зохицуулаад явсан юм шиг надад санагддаг. Хүнд өвчтэй байхдаа ч өвчтэй хүний шинж гаргаж биднийг хүнд байдалд оруулж байгаагүй. 

	Хүнд эдгэршгүй өвчтэй хүн дээр ороход бас ч амаргүй байдаг шүү дээ. Тэгэхэд Маамынд ороход ер тийм сэтгэгдэл төрөхгүй, заавал дээл өмссөн, өндийж суусан байна. Дуулж хуурддаг хүн орж ирвэл дуулуулна гээч. Эрүүл саруул байхдаа ямар байсан бараг л тэр янзаараа байдаг сан. Мөн ч их тэвчээр, мөн ч их ухаан байсан даа. 

	Одоо ч бурхны орноос биднийг харж мушийж суугаа байх.

	 


Дарь. СҮХБААТАР (МЗЭ-ийн удирдах зөвлөлийн гишүүн, яруу найрагч)

	 

	Д. МААМ БОЛ ТӨРИЙН БОДЛОГОТОЙ ТОМ ЗОХИОЛЧ

	Маам ахыг би мэдээж “Газар шороо”-гоор нь таних билээ. Дунд сургуулийн сурагч биднийг “Газар шороо” тусгаар тогтнолтой таниулсан. Эрхэм хүмүүнтэй би хожим 1988 оноос нүүр тулж зүрх зориг гарган үг хэлэлцэх эрх олж авсан сан. Тэр үед би Улсын багшийн дээд сургуулийн физикийн оюутан байлаа. Маам ах манай УБДС-ийн эхэн үеийн төгсөгчийн нэгэн аж. 

	Тэгсээр 1989-1990 онд ардчилсан хувьсгал өрнөж Маам ах ч Монголын зохиолчдын дарга болж улмаар 1990-1992 онд Улсын Бага Хурал хэмээх анхны ардчилсан парламентад сууж төр барилцлаа. Тэр үед улам ойртож, төрийн хэрэг ч хэлэлцэж явж дээ. Хүний хувьд тун чамбай, төрмөл хурц хар ухаан дээрээ төр ёс, түүхийн гүнзгий боловсролтой болох нь таван үгээсээ танигдана. Аргагүй л МЗЭ-ийг нийгмийн нэг хэсэг, олон нийтийн байгууллага гэдэг талаас нь үзвэл ахадсан нэгэн чухам төрийн хүмүүн байлаа. 

	Төрж өссөн амьдрал, сургууль, соёлын мөр багш хийгээд дипломат албаны мэдлэг туршлага нь түүнийг түүхэн туульсын том бүтээл туурвихад гол түлхэц болсон нь гарцаагүй. Ганц “Газар шороо” роман бүтээснийх нь төлөө түүнд мөнхийн алдар хангалттай ирсэн. Гэвч тэр алдар хүндэд алгуур нэгэн байсан. Ямартаа л гавьяат цолыг тэнгэрт халихынх нь өмнө хүртээж байх вэ. Цол хэргэм гэснээс миний тэргүүлдэг “Монголын нүүдлийн соёлын олон улсын нийгэмлэг” дээд шагнал болох “Эрдэнийн очир” одон, хүндэт өргөмжлөлөө түүнд хүртээх болсонд ихэд бэлгэшээн, улсын наадмын хоёр дахь өдөр төв цэнгэлдэхийн голд өөрийн биеэр хүрэлцэн ирж гардаж билээ. 

	Тэр үед Маам ах ер нь бие чилээрхүү гэрээрээ хэвтэж байсан хэдий ч гүн сэтгэл, ухаантай хүн гэдгээ зарим амьтаст харуулсан. Энэхүү дурсамжийн эхэн хэсэгт Маам ах гэж мэдлэг чадварын хувьд ямар аварга болохыг цухас боловч дурдсан тул одоо хүн талаас нь хэдэн үг хэлье. 

	Хоёрдугаар эмнэлгийн өмнөх гурван өндөр байранд голдуу урлаг соёлын томчуул амьдарч байлаа. Хөгжмийн их хүмүүн Халтарын Билэгжаргал ах тэдний хөрш гээд бод л доо. Даригангынхаа гурван дүүг нэг удаа гурван өндрийн голд байх гэртээ урихад би хамт зочиллоо. Данзаны Нямсүрэн, Гомбожавын Мэнд-Ооёо, дуучин Чимэдцэеэ нар. Ерээд оны дөнгөж эхэн үе. Юм юм хомс үе. Маам ахынх гэдэг элбэг дэлбэг, идээ будаатай айл. Бидэн дээр нэмэгдсэн олныг сайхан цайлж дайлж гаргаж билээ. Кино найруулагч Балжинням гуай, жүжигчин Н. Сувд, зохиолч Д. Энхболд өөр хэн ч билээ, олон хүн байсан даг. Тэр айлчлалаар Маам ах намайг ихэд тоож чухал ажил хэрэг улс төр, утга зохиол хэлэлцэж билээ. Хүмүүстэй бүгдтэй нь хүрэлцээтэй, тэгш дөлгөөн харьцаж байгаа үг бүхэн нь сургаал үлгэр дуурайл болж байсан нь сэтгэлд тод үлджээ. 

	Мэдээж дараа нь олон газар таарч хөөрөлдөж явсан шүү. Маам ах надад айлдсан нэг сургаал нь санаанаас огт гардаггүй юм. Дунгаамаа бид хоёр нянка гэдэг хүнээр хүүхдээ өсгүүлсэн билээ. Та хоёр өөрсдөө өсгөөрэй. Хүүхэд хожим эцэг эхээсээ хөндийдүү болчихдог юм. Ер нь төрүүлж чадсан юм, өсгөж болно оо доо гэдэг байж билээ. 

	Харин хамгийн их санаа бодолд хадагдаж үлдсэн, тэгээд дээр нь сүүлчийн учрал бол тэнгэрт залрахынх нь өмнөхөн Билэгжаргал ах бид хоёр хамт уулзсан уулзалт билээ. Хэдэн литр нэрмэл аваад бид хоёр эргэж гэрт нь орлоо. Ах бүр хэвтэрт орсон байсан юм. Бид хоёр хөл тушаа нь суугаад дуу муутайхан ганц хоёр үг сольж, бас бие хааг нь асуухчаа алдаж байтал нэг мэдсэн чинь л гурвуулаа халуун яриа (бараг инээд наргиан) өрнүүлсэн. Бид хоёр нөгөө нэрмэлээсээ балгасан шиг сууж байлаа. Тэгсэн харин өвчин зовлонгоо шууд умартаад бид хоёрыг хөтлөөд хөөрөлдсөн байж билээ. Хүүхдийн амны халбагаар амандаа хааяа тараг балгаж чадаж ядаж байсан үе шүү дээ. Үхэл гэдгийг хэдийн мэдрээд өвөр дээрээ суулгачихсан хээвнэг хүлээж аваад, хамт одохдоо бэлдчихсэн байсан байгаа юм даа. Тийм тайван чанга сэтгэлээр, зориг шулуунаар үхэлтэй учирсан хүнийг анх тэгж амьдралдаа харж билээ. Хойд насыг буяны үйл мэт хүлээж авна гэдэг ямар их ухаан, тэвчээр билээ. 

	Дурсамжаа бас нэг дурсах учиртай нандин зүйлээр өндөрлөе. Миний хуримд (1990 оны 10 сарын 10-нд) хүү Тулгаараа хос зэс аягатай хадаг “Магнаг цэнхэр дэлхий минийх” дуутай хамт өөрийн гараар бичсэн захидал, дууныхаа үгийг хүргүүлж байж билээ. Тэр аяганд манай зохиолчид идээ ундаа хүртэх дуртайг яана аа. 

	Эрхэм мэргэн ах мину эрхэт тэнгэртээ энх мөнх зорчиж, “Газар шороо”-гоо болгоож яваа даа.

	 


Д. ТӨРБАТ (Төрийн шагналт, зохиолч)

	 

	ОРЛОЙ ГУРВАН ЗЭЭРДИЙН УНАГА

	Номд элэгтэй ард түмнийхээ хүсэл бодлыг ойлгож тухайн онд хэвлэгдсэн шинэ бүтээлийн жагсаалтыг Хэвлэлийн нэгдсэн редакцаас жил бүр гаргадаг байсан юм. Тэрхүү лавлах нь уран зохиолд хорхойссон залуусын нүдийг нээж, хужирхайг тэнийлгэх бөгөөд ирэх жил авах номоо сонгох бүрэн боломжийг нээж өгдөг билээ. Чухам ийм үед Д. Маам “Алтан овоо” роман гэсэн нэрс нүднээ тусаж, “Хөгшин тэнүүлч”, “Тэмээний тууль”, “Хоёр хар буурын туурь”-ийг биширч, “Сүүлчийн захидал” найраглал бие биедээ дамжуулан өгч уншин сүсэлж явсан халуун залуу насанд их хүлээлтийг бий болгосон юм. Миний мэдэхийн хоёр жил дараалан номын төлөвлөгөөнд орсон ч сэтгэл гижигдсэн роман гар дээр ирэлгүй удсаар байсан нь хүсэх хүлээхийн сэтгэлийн галыг улам ч бадраажээ. Ийн сайхан ном уншихын хорхойд автан байтал 1983 оны намар “Газар шороо” нэртэйгээр хэвлэгдэн гараад ирлээ. Тэрхүү сайн романаас залуу уншигчид Бух Дагдан, буруу Цолмон, уулын Ду ноён, зээтүүн сахалт Иш гээд олон танилтай болсон юм. Ер нь шилдэг бүтээл гэдэг амьд хүн мэт олон баатраар анд нөхдийн эгнээг тэлээд зогсохгүй, ном өөрөө уншигчийн хамгийн дотнын зөвлөгч ширээний мөнхийн бүтээл болдог билээ. Д. Маам зохиолчийн “Газар шороо” романд тийм л тэнгэрлэг хувь заяаж дараа дараагийн ботийг эрэн хүсэх эрхэм хүлээлтийг бий болгосон юм. Чухам энэ үед буюу анхны “Болор цом” наадмын үзэгчийн суудалд зэрэгцэн суух ерөөл таарч түрүү магнай болсон Д. Пүрэвдоржийн “Хүн төрөлхтөнд өргөх үг”, дараах байрыг эзэлсэн Б. Лхагвасүрэнгийн “Учирлахын шүлэг”-ийг хамт сонсож тэмцээний дараа яруу найрагчид зүг зүгт очин уулзалт хийсэн бөгөөд Д. Маам гуай бид хоёрт МҮЭ-ийн соёлын ордонд хүлээж буй үзэгчидтэй уулзах томилолт таарчээ. Б. Лхагвасүрэн гуайн олны талархал хүлээсэн шүлгийн тухайд:

	 

	Гарцаагүй тэр нейтроны бөмбөгийг чинь

	Хүн дээр турших ёстой юм бол

	Ганцхан над дээр дэлбэлээд аль! 

	 

	гэж төгсдөг байсан бөгөөд Д. Маам зохиолчид тун таалагдсан бололтой дахин дахин сэтгэл догдлон ярьж:

	— Ганцхан над дээр дэлбэлээд аль... уг нь сайхан санаа! Гэхдээ Лхагвасүрэн дүү газар дэлхий дээр л байгаа юм чинь ганцхан түүн дээр дэлбэлэх боломж үгүй. Харин газар дэлхийн гадна аваачаад ганцхан над дээр туршаад аль гэвэл зөв мэт... хэмээн санал хэлж явсан юм даг. Аливаа уран бүтээлд, тэр тусмаа нөхдийн туурвил зүйд ийнхүү чин сэтгэлээс ханддаг нь тэр хүний мөн чанар, хүн чанар байсан юм. МҮЭ-ийн соёлын ордонд чуулсан олон Д. Маам зохиолчийг халуун дотно угтаж, уншигчийг байлдан дагуулсан романы тухай асуухад, 

	— "Газар шороо”-гоо түр завсарлана. Би коммунист зохиолчийн хувьд өөр нэг зохиол бичих ёстой юм шиг байна гэсэн билээ. Эл мэдээллээс хойш тун их удалгүй “Гишгэх газаргүй хөл” гэдэг памфлет роман хэвлэгдэн гарч уншигчид талархалтай хүлээж авсан юм. Уг нь Маам зохиолч нийгмийн уран бүтээлч байж “Цагийн салхи” нийтлэл роман бичсэн бөгөөд Улсын Бага Хурлын гишүүн байх үеийн халуун өдрүүдийн амьд дүр зураг болон үлдсэн билээ. тэр бээр УБХ-ын гишүүн байхдаа төрийн дууллыг шинэчлэх талд баттай зогсож, Ш. Тэнгисболдын зурсан “Цагаан шонхор”-ыг сүлд байхад болох юм гэж үзэж байв. Ер аливаа тохиолдолд шинэчлэлийн тэргүүн эгнээнд явдаг байсан юм. Түүнийг МЗЭ-ийг толгойлсон жилүүдэд цагаан морин жилийн хувьсгал болж өнгөрсөн бөгөөд хэцүү бэрх, хатуу чанга он жилүүдэд зохиолч цаг ямагт өөрчлөн шинэчлэгч байв. 

	Алба өндөр, ажил хүнд байсан ч үзэг цаас салгалгүй туурвин бүтээж “Газар шороо” романаа дуусгасан нь монголын шинэ үеийн уран бүтээлийн эрдэнэсийн санд эрхэм үнэтэй хандив болсон билээ. “Монголын уран зохиолын дээжис” зуун найман эрхин цувралд өөрийнх нь бүтээл орохыг дуулгаж санал солилцвол тэр бээр - Ах нь бие жаахан чилээрхүү байна. “Гишгэх газаргүй хөл” роман зүгээр болов уу гэсэн агаад, 

	— Шинэ уран бүтээл юутай вэ гэвэл харилцуурын цаана зөөлөн инээж, 

	— Хэдэн дууны шүлэг бичиж байна даа гэсэн юм даг. Энэхүү яриа хүндэт хүнтэй сольсон сүүлчийн үг байсныг би яахин үл мэднэ. Хоёр нэгхэн хоногийн дараа сэтгүүлч Э. Сонинтогосын сурвалжилсан бяцхан ярилцлага, сонины нүүр дүүрэн дууных нь шүлгүүд нийтлэгдсэн байв. Найрагч ахуй вбэр амьд сэрүүндээ өөрөө нэрт хөгжмийн зохиолчдын нэрийг шүлгийнхээ дээр хадаж үлдээсэн нь жинхэнэ уран бүтээлчийн сэтгэлийн тэнхээ, шүлэгтээ уусан үлдэхийн жишээ болсон билээ. Одоо ч ардын жүжигчин А. Долгор... Магнаг цэнхэр дэлхий минийх ээ... гэж дуулахад Маам гуай амьд сэрүүн мэт санагддаг агаад “Газар шороо”, “Гишгэх газаргүй хөл”, “Цагийн салхи” зэрэг шилдэг бүтээлийнхээ гэгээн хуудаснаас олон олон жил оюун ухаанаараа сэрүүн тунгалаг оршиж, уншигч бидэнтэй ярилцсаар байгааг мэдэрч байна. 

	Тэр бээр насан туршаа Дүгэржавын Маам гэж явсан юм. Гэтэл төрсөн ахаараа овоглож байсан санж. Алтан өлгийн хоймор зулайд онголсон хөшөөн дээр нь Орлойн Мажигийн Дүгэржавын Маам гэж бичсэн билээ. Ачит ааваараа ч овоглож эс болох хатуу чанга цагийн эсрэг зохиол бүтээлээрээ зориглон тэмцэж баймааж Алтан овоогоо авч үлдсэн ахын тухайд товч өгүүлэхэд ийм. Түүний “Газар шороо”-ны дээр Хангай Базар, сайхан Долгор, Цэвцэгдаринаа бүсгүй бүгд мөнх амьдрах болно. Номын авшиг оршихын гэгээн жудаг энэ болов уу.

	 


Ш. ЦЭНД-АЮУШ (Монгол улсын соёлын гавьяат зүтгэлтэн, эрдэмтэн)

	 

	ШИЛЖИЛТИЙН ҮЕИЙН ЗОХИОЛЧДЫН ХОРОО Д. МААМ ДАРГЫН ТУХАЙД

	1990 оны 4-р сар. Албан тушаалтай болгоныг огцруулах давлагаа, савлагаа хүчээ авч байсан цаг. МЗЭ-ийн удирдлагыг огцруулж, ээлжит бус их хуралд бэлтгэх комисс байгуулагдав. Тэр комиссыг манай нэртэй эрдэмтэн С. Лувсанвандан ахалж байлаа. Одоогийн төрийн шагналт зохиолч Д. Норовын саналаар намайг тэрхүү комисст орууллаа. Би хэдийгээр сайд байсан боловч зохиолчдын эвлэлийн сонгууль, тэндээс өгсөн үүрэг даалгаврыг биелүүлэхийг ихэд чухалчилж зохиолчдын эвлэлийн гишүүний үүргээ сахин мөрдөж байсан болохоор тэрхүү саналыг татгалзалгүй хүлээж авсан юм. 1990 онд дөрөвдүгээр сарын сүүлчээр Монголын зохиолчдын ээлжит бус IX их хурал хуралдлаа. Тэр хурлаас МЗЭ-ийн шинэ удирдлагыг сонголоо. 

	Зохиолчдын эвлэлийн даргаар манай нэртэй зохиолч Д. Маам, дэд даргаар намайг сонгосон юм. 1990-ээд оны эхний жилүүдэд зохиолчдын байгууллагыг удирдах үнэхээрийн хэцүү, төвөгтэй байсан юм. Хуучин цагт зохиолчдын эвлэл улсаас санхүүждэг, бүх юм бэлэн зэлэн зохиолчдоо ч халамж анхаарал тавьдаг байсан цаг. 

	1990-ээд оноос хойш олон нийтийн байгууллага, аж ахуй эрхэлж болохгүй гэсэн хууль үйлчилж, тэр дагуу зохиолчдод тавих анхаарал халамж үнэнхүү суларсан юм. Бид хөөцөлдөж одоогийн Нийгмийн хамгаалал хөдөлмөрийн яамны удирдлагуудтай удтал зөвшилцсөний эцэст зохиолчдын бүтээлийн үнэ цэнг тэтгэвэр, даатгалд нь хамруулах шинэ журам тогтоосон юм. Энэ нь тэтгэврийн насанд хүрсэн зохиолчдын ахуй амьдралд ихээхэн нөлөө тус болсон чухал арга хэмжээ байсан билээ. 

	МЗЭ ганц хуучин ПАЗ автобустай, хоёр машины гарааштай тийм л аж ахуй байсан юм. Би МХЗЭ-ийн Төв хорооны нарийн бичгийн дарга Ганболдтой ярилцан уламжлалт сайхан харьцааны дагуу Нүхтийн амралтад байрлах МХЗЭ-ийн Төв хорооны нэгдүгээр нарийн бичгийн дарга Ч. Пүрэвжавын зуслангийн тохилог байрыг уран бүтээлийн байр болгохоор 150 мянган төгрөгөөр худалдаж авлаа. 

	БНМАУ-ын Ерөнхий сайд Ш. Гунгаадоржтой хуучин андын хувиар ярилцаж, МЗЭ-д 24 мянган төгрөгийн үнэтэйгээр шинэ Раф машин худалдаж авлаа. Энэ нь зохиолчдын хүмүүстэй уулзах, утга зохиолын арга хэмжээ зохион байгуулахад хөл дүүжлэх гол унаа болсон юм. Мөн шинэ тутам байгуулагдсан “Монгол уран зохиол” хэвлэлийн газрын хэрэгцээнд зориулж 150000 доллар засгаас гаргуулж, хэвлэлийн газрыг шинэ техникээр хангасан юм. 

	Мөн зохиолчдын эвлэлийг санхүүжүүлэх гол эх үүсвэр болох “Монгол уран зохиол” хэвлэлийн газрыг байгууллаа. Тэнд мэдлэг чадвартай залуу боловсон хүчнийг ажиллуулах бодлого барьж, шүүмжлэгч Ц. Энхбат, зохиолч Д. Намсрай, Д. Төрбат нарын зэрэг тухайн үед нэрд гарч байсан хүмүүсийг авч ажиллуулж, даргаар нь өөрийн нутгийн ах болох төрийн шагналт яруу найрагч Д. Пүрэвдоржийг томилон ажиллуулсан юм. 

	Хэдийгээр хууль гарч олон нийтийн байгууллагыг улсаас санхүүжүүлэхгүй гэсэн боловч танил талын нүүрээр 1993 он хүртэл улсаас жилдээ сая хоёр зуугаад мянган төгрөгийн санхүүжилт авч байлаа. 

	Манай мэргэжсэн зохиолчдыг бэлтгэх гол уурхай болсон ЗХУ-ын Москва хотын А. М. Горькийн нэрэмжит Утга зохиолын дээд сургуульд хүн явуулж сургахыг нэн чухалд үзэж, миний бие 1990 оны есдүгээр сард Москва хотод очсон юм. Мөн уламжлалт харилцаатай зохиолчдын байгууллагуудтай хамтын ажиллагаагаа өргөтгөх талаар европын социалист гэгдэж байсан орнуудын зохиолчдын байгууллагуудтай уулзаж гэрээ хэлэлцээрийг шинээр байгуулсан юм. Тэр даруй С. Пүрэв, Х. Сампилдэндэв, С. Лочин, Т. Очирхүү нарын олон зохиолч 1990 ээд оны эхээр Европын орнуудад айлчилж амарцгаасан билээ. 

	Горькийн нэрэмжит Утга зохиолын дээд сургуульд монголоос оюутан суралцуулахыг ихэд чухалчилж байснаас ЗХУ-ын Зохиолчдын эвлэлийн хорооны нарийн бичгийн дарга манай ангийн анд Х. Скворцовтой хамт би хуучин сургуульдаа очиж удирдлагуудтай нь уулзсан юм. Зөвлөлтийн зохиолчдын хорооны дарга очсоныг ч хэлэх үү, хуучин төгсөгч очсоныг ч хэлэх үү, сургуулийн удирдлага биднийг их дотно хүлээж авсан юм. Тэгээд Утга зохиолын дээд сургуульд монголоос хүн авч сургахад бэлэн гэдгээ илэрхийлж, харин сургалтын төлбөр 1000 ам доллар шүү гэдгийг дуулгалаа. Үнэндээ 1990-ээд оны эхэнд 1000 ам доллартой хүн манайд байсангүй. Тийм болохоор монголдоо сургууль байгуулах нь зүйтэй юм гэдэг хатуу бодолд найдаж, ЗХУ-ын Утга зохиолын дээд сургуулийн сургалтын төлөвлөгөө, зарим хичээлийн хөтөлбөрүүдийг авчирсан юм. Би хуучин Боловсролын яам, дээд боловсролын хороонд дээд сургуулийн хэлтсийн мэргэжилтэн, хэлтсийн дарга байсны хувьд сургуульд юу хэрэгтэй, яаж бэлтгэх вэ гэдгийг сайн мэддэг байсан, надтай цуг ажиллаж байсан хүмүүс Боловсролын яамны сайд дарга болсон болохоор Улсын багшийн дээд сургуульд Утга зохиолын ажилтны анги нээхээр болж, сургалтын төлөвлөгөө, зарим хичээлийн стандарт хөтөлбөрийг шинжлэх ухааны доктор, профессор Д. Галбаатар, Д. Оюунбадрах нартай хамтран боловсруулж, анхны хичээлийг эхлүүлж байв. 

	Оюутнуудаас бидэнд тавих шаардлага маш их, жишээ нь жинхэнэ уран бүтээлийн орчин хэрэгтэй гэж шаардаж байсан юм. Бавуугийн Лхагвасүрэн бид хоёр сурагчдын эцэг эхийн хуралд очиж байгаа юм шиг УБДС дээр байнга очдог, зарим хичээлийг нь заадаг байлаа. УБДС манай зохиолчдыг бэлтгэсэн том сургуулийн нэг. Гэхдээ ур чадварын хичээл, багш шавийн сургалт, уран бүтээлчийн тусгай хичээл, уран бүтээлийн семинар зэргийг бидний санасан зорьсон хэмжээнд явуулалгүй, томоохон лекцийн хэлбэрээр сургалтаа явуулж байсанд тэр үед утга зохиолын ажилтны ангид элссэн оюутнууд дургүйцэж байсан юм. УБДС-ийн утга зохиолын ажилтны анги 10-аад оюутантай хичээллэж байлаа. Бид зохиолчдын хороон дээр 40 хүнээс шалгалт авч, 10-аадыг нь УБДС-д элсүүлэн сургасан юм. Оюутнуудын хүсэлт шаардлагын дагуу 1994 онд Утга зохиолын дээд сургууль байгуулан ажиллав. 

	Манай сургууль 2000 оноос утга зохиолын ажилтан сэтгүүлч, монгол хэл уран зохиолын багш бэлтгэхийн зэрэгцээгээр нийгмийн ажилтан бэлтгэх болж, Утга зохиол нийгмийн ажилтны дээд сургууль болон өргөжсөн юм. 

	Энэхүү хугацаанд зохиолчид, сэтгүүлчдийн бүхэл бүтэн үеийг гаргаж чадсандаа манай сургуулийн хамт олон бахархаж явдаг юм. Манай төгсөгчдөөс “Болор цом”-ын эзэд, хэвлэл мэдээллийн болон боловсролын тэргүүний ажилтан 26, дээд дунд сургуулийн тэргүүний багш нар олон арваар төрж гарсан нь бидний ажлын гол үзүүлэлт болж байна. 

	Биднийг МЗЭ-ийн удирдлагад ажиллаж байх үе бол үнэнхүү хэцүү үе байлаа. Хуучин улсаас энхрийлүүлж, хайрлуулж байсан зохиолчид маань цалин тэтгэвэргүй болж тэр хэмжээгээр хуучнаа нэхэх, тэр нь гагцхүү зохиолчдын эвлэлийн удирдлагаас болж байгаа мэтээр ойлгож элдэв шаардлага шахалт үзүүлэх, төрөл бүрийн өргөх бичиг, гомдлын бичиг илгээх нь эрс өссөн үе байсан юм. Нөгөө талаар хэсэг зохиолч МЗЭ-ээс гарч Монголын чөлөөт зохиолчдын хороо байгууллаа. Бид тэднийг зохиолчдын эвлэлдээ нэг жигүүр болж ажиллаач, та бүхний санал хүсэлтийг бид харгалзан үзэж зохих шийдвэр гаргаж байна гэж ятгасан хэдий боловч тэд бидний үгэнд орсонгүй. Түүнээс болж улсаас авдаг байсан мөнгө төгрөг хумигдаж, ажилд маань ихээхэн бэрхшээл учирсан юм. Үнэндээ бид нэгдэлтэй сайн байсан бол улсаас авах дэмжлэг хөрөнгө мөнгө тасрахгүй байсан болов уу гэж санадаг юм. Чөлөөт зохиолчдын холбооны дэд тэргүүн зохиолч Ж. Бямбаа гуайг нас барах үед МЗЭ бүхий л боломжоороо өөрийн гишүүний нэг адилаар үзэж, дэмжлэг туслалцаа үзүүлсэн тэр явдлаас хойш тусгаарлаж гарсан зохиолчид маань зохиолчдын байгууллагадаа илүү талтай болж хамтран ажиллах болсон юм. Дашрамд хэлэхэд зохиолчдын байгууллагууд маань нэгдэж хамтын хүчээр уран зохиолыг хөгжүүлэх, хүмүүсийн оюуны амьдралд тэжээл болохуйц сайн бүтээл туурвиасай гэж хүсэн хүлээж байдгаа хэлмээр байна. 

	Манай сургуульд оюутан элсүүлэхдээ Зохиолчдын эвлэлийнх үү, чөлөөт зохиолчдын холбооных уу гэх ялгавар огт үгүй бөгөөд авьяас билигтэй залуучуудыг өсгөн дэмжиж сургахыг чухалчилсаар ирснээ энэ өдөр зориуд тэмдэглэмээр байна. МЗЭ-ийн удирдлагад ажиллах хугацаанд зарим нэг зохиолчдыг орон байраар хангах, зарим зохиолчдын тэтгэвэр тэтгэмжийг нэмэгдүүлэх, зохиолчдыг уран бүтээлийн томилолтоор амралт сувиллын газруудад илгээх, МЗЭ-ийн гаргаж байсан ном, тогтмол хэвлэлүүдийг зогсоохгүй байх олон талын арга хэмжээ авсан билээ. Гэхдээ нийгмийн харанхуй бүрэнхий рүү зүтгэж байсан үе учраас тогтмол сонин хэвлэл болон ном бүтээгдэхүүн санасан зорьсон хэмжээнд хүрч борлогдохгүй, байдлыг хүндрүүлж байсныг дурдах нь шударга хэрэг болно. 

	Мөн МЗЭ-ийн хэвлэлийн газар, сонин сэтгүүлүүдийг хувьчилж авах гэсэн явуургүй оролдлогууд удаа дараа гарч байлаа. Бид үзэхдээ улсын өмчийг хувьчилж болно, олон нийтийн өмчийг хувьчилж болохгүй гэдэг хатуу байр суурьтай байж, зарим хүмүүстэй зөрчилдөж эхэлсэн юм. Бид тэдэнд “Бид монголын 200 гаруй зохиолчоос сонгогдсон хүн, юу хүлээж авснаа яг тэр хэвээр нь дараагийн удирдлагад шилжүүлнэ” гэдэг өөрсдийн байр сууриа бат хамгаалж байсан юм. 

	Зохиолчдын эвлэлийн удирдлагад ажиллах хугацаанд олон сайхан зохиолчидтой дотносож, тэдний жаргал зовлонг хуваалцаж, тэднээс дэм туслалцаа авч ажиллаж байсандаа үнэнхүү бахархаж явдаг юм. (Д. Маам бид хоёр шилжилтийн хэцүү үед зохиолчдодоо тулхтай, нөмөртэй ажилласандаа бахархаж явдаг. Бид бүхний мөр ариун цагаан, зохиолчдын байгууллагаа байгууллага шиг байгууллага хэвээр нь шилжилтийн хүнд үеийг давж, утга зохиолыг хөгжүүлэх үйлсэд өөрсдийн хувь нэмрийг оруулсандаа сэтгэл хангалуун явдаг даа. 

	Их утга зохиол бол нийгмийн хэрэгцээ юм. Бид үүнийг дор дороо санаж урлан бүтээх ажилдаа шамдан хөдөлмөрлөхийг зохиолч нөхдөдөө уриалмаар байна. Жинхэнэ утга зохиолыг та бид л бүтээнэ шүү дээ. Бидэнд ухрах, залхуурах арга байхгүй ээ. 

	Монгол улсын соёлын гавьяат зүтгэлтэн эрдэмтэн зохиолч Д. Маам өндөр боловсролтой, хүнтэй ажиллах арга барил сайтай, бичиж туурвих ихээхэн туршлагатай, дөлгөөн намуун, хүн чанар сайтай сайхан хүн байсныг тэмдэглэн дурсахад нэн сайхан байна. 

	Алдар хүнд, ариун цагаан үйлсийн эзэн Д. Маам зохиолч бүтээл туурвилаараа ч, хийж бүтээж ирсэн ариун цагаан зам мөрөөрөө ч манай утга зохиолын түүхэнд томоохон байр эзлэх хүний нэг мөнөөсөө мөн билээ.

	 


Ш. ЧИМЭДЦЭЕЭ (Ардын жүжигчин, уртын дууч)

	 

	МААМ АХ

	Тээр жил далаад оны хавар их цас хайлаад дууссан, ногоо дөнгөж соёолоод нутгийн минь бүлээн салхи хацар илбэж байх тэр цагаар алдарт зохиолч Маам гэдэг хүнийг анх харж билээ. Тэр хүн хүүхэд ахуй бидэнд домог мэт санагдаж байсан үе. “Хоёр хар буурын туурь”, “Газар шороо” роман гэх алдартай зохиолуудыг нь айлаас айл дамжуулан уншиж байсан цаг. 

	Тэр хавар монголын зохиолчдын уулзалт манай аймагт болж олон зохиолч Сүхбаатар аймгийн соёлын ордны тайзнаа шүлэг зохиолоо өргөцгөөсөн юм. Муу шар байшин пиг дүүрэн үзэгчидтэй, зохиолчид тайзнаа сандал тавин дугуйран сууцгаасан байлаа. Тэднийг нэг нэгээр нь нэрийг нь дуудан танилцуулахад зохиолч Маам хэмээн дуудахад анх харсан юм. Шавилхан биетэй, уртавтар хар үстэй, хар хүрээтэй цагаан шилтэй, хар хүрэмтэй хүн босон ёслоход үзэгчид нижигнэтэл алга ташин, дотно хүлээн авч байж билээ. Би гэж дөнгөж дуучин болчихсон годгор охин тэдний шүлэг зохиолоо унших завсар дуулсан юм. “Жаахан шарга”-ыг л дуулсан санагдана. Нэг ч хүнээс сайхан дуучин болох нь гэж сонсоогүй явсан надад домог мэт санагддаг байсан Маам гэгч хүн хамгийн анх урмын үг хэлэхэд магнай минь тэнийхийг тэр хүн лав дотроо олж харсан байх аа. 

	Дараа нь 1993 онд Улаанбаатарт шилжин ирэхэд Г. Мэнд-Ооёо, О. Дашбалбар, Д. Нямсүрэн нар намайг дагуулан арван гуравдугаар хорооллын гурван өндөр байшингийн дунд талын байшинд “ахтай чинь даамай танилцуулна” хэмээн гэрт нь цуг очиж билээ. Тэр хүний гэргий гэж боровтор өнгийн дэгжин тайрсан богино үсийг хажуу тийш нь буржийлган самнасан сайхан эмэгтэй бидэнд цай цүү болсоор галын өрөөнөөс гарч ирэхэд миний гэргий Дунгаамаа хэмээн танилцууллаа. Надаар “Зүүдний говь”, “Жаахан шарга” хоёрыг дуулуулсан юм. Ингээд би Маам ахынхаар орж гарч хар багаасаа л тэр хоёр хүний дүү нь байсан мэт дотноссон юм даа. 

	Маам ах “Үлгэрийн цэнхэр Ганга нуур” эсээндээ Орлой мэргэн хутагт нутгийн охин Шарын Чимэдцэеэ... Зүйлийн буурал зүүдэнд ижий минь эргэнэ... гэж дуулахад намар хагаслан нялхарч бургас чинь дахин гөлөглөнө... хэмээн бичиж билээ. Маам ах маань тэнгэрийн орноос Дунгаамаа эгчтэй төрсөн эгч дүүс шиг дотно байдгийг минь харж байгаа биз ээ.

	 


Д. МААМ

	ЧИ... 

	Чи гэдэг чисчүү торгон хөнжилд нь эрхэлж тоглосон бүжинхэн

	Чигжүү хотын үймээнд нь эрэмшиж торнисон бүжинхэн

	Дорно дахины аалийг нь өрнөд хүргэсэн Монгол хүн

	Дорно өрнийн нуурт нь адилхан өссөн өөрийн хун

	Нууц товчоо уншиж, Фетөөфийг таньсан ухаан

	Суу билгийн эрдэм гэгчид алаггүйг биширсэн сүйхээ

	Аавын хөлийг хучиж, эхээ өргөсөн ёсон

	Алаг дэлхийн түгшүүрийг эмзэглэж мэдэрсэн зүрхэн

	Өгөхдөө өглөгийн эзэн миний ардын итгэл

	Өөриймсөхдөө хатаа л гэх энэ хорвоогийн сэтгэл

	Онгод юуг минь дуудсан

	Онгон Алтайн өндөр

	Он жилийг минь хэлхсэн өдөр гарагийн сондор

	Чинэрсэн хөхөө амарлиулж хүүтэйгээ жаргасан найрын дуу

	Чихну чимэг монгол аялгууг хүүдээ сургасан хуурын дуу

	Дайны сүүдэр нөмөрлөө хэмээвэл хар уснаасаа төөрөх хотон шувуу

	Даль нь өмөлзөн дэрвэлзэх Гангын хун, хатан шувуу

	Чи гэж энэ

	Би ердөө андахгүй

	Чи гэдэг энэ

	Бид ердөө алзахгүй.

	 


Зохиолчийн гэргий, доктор (Ph D) Загвар зохион бүтээгч Б. ДУНГААМАА

	 

	МИНИЙ САЙХАН ХАНЬ

	Ерөнхий инженерийн ажил аваад жил гаруйхан болж байсан надад бодож, санах, хүсэж мөрөөдөх их зүйл байлаа. Тэр үед л би Маамтай танилцсан юм. Эхлээд ч тийм аятайхан танилцаагүй л дээ. Нэг өглөө ажилдаа ирсэн чинь нэг хүн коридорт “Дунгаамаа гуай” хаа байна гээд сураглаад яваад байна. Хорин хэдхэн настай намайг гуайлаад байхаар нь шаралхсан хэрэг. Тэгээд надаас асуухаар нь би “Дунгаамаа гуай тасагт орчихсон” гэж хэлээд тасаг руу орчхов оо. Манай үйлдвэрийн дарга Дашдорж гэж одоогийнхоор бол мундаг менежменттэй удирдагч байжээ. Ажлын цагаар илүү дуугарахыг үздэггүй дарга байсан юм. Өдөр 12 цагийн үед өрөөндөө иртэл үүдний хажуудах сандал дээр нөгөө намайг сураглаад байсан хүн юм уншаад сууж байна аа. Тэгснээ намайг нэг хачин харснаа “Дунгаамаа гуай чинь та л байна шүү дээ” гэлээ. (Тэгээд “Би араб явах гэж байна. Костюм хийлгэе” гэхээр нь манайх захиалга ихтэй, хурдан хугацаанд хийж чадахгүй гэсэн чинь багтаагаад хийгээд өгчих л дөө гээд тэр өдрөө, маргааш нь, нөгөөдөр нь ч шалаад байсан ч явах хугацаа нь болчихлоо. Тэгээд “Би маргааш явлаа. Өөрөөр чинь насан туршдаа л костюмаа хийлгэе дээ” гээд яваад өгсөн. Манай мастерууд миний өрөөнд байцгаасан юм. Би тас тас хөхөрч, манайхан дэмжин инээлдэцгээж билээ. Тэгэх нь ээ манай жижүүр, мастер нярав гээд олон хүнтэй танилцаж, миний тухай асууж мэдсэн байж л дээ. Маам маань ер нь хүнтэй их амархан танилцан, орчинтойгоо хурдан дасаж, бусдыг өөртөө татаж чаддаг авьяастай хүн байж билээ.

	Нэг сарын дараа манай жижүүр дээр их гоё ил захидал, амьд цэцэг тавьсан байв. Тэр үед амьд цэцэг нүдний гэм. Тэгээд ч монгол эр хүн бүсгүй хүнд амьд цэцэг бэлэглэдэггүй байсан болохоор над шиг гадаадад сургууль төгссөн хүнд маш аятайхан санагдсан нь мэдээж. Оёдлын фабрикийн ажил жилийн эцсээр гайгүй сайн дүгнэгдэж 11 дүгээр сард би Тэрэлжид амрах эрхийн бичгээр шагнагдан, бас болоогүй ээ үйлдвэрээс явуулж байгаа юм болохоор намын дарга маань хүргэж өгөн, люкс өрөөнд оруулаад буцаж билээ. Маам зохиолч Зохиолчдын хорооноос гурван сарын уран бүтээлийн чөлөө аваад “Тэмээний дууль”-иа дуусгахаар тэнд ажиллаж байж. Би байраа авчхаад хоолонд орох санаатай явж байсан чинь Маам “гуай” явж байна аа. Намайг хараад амрахаар ирээ юу, танай намын хорооны даргатай дайралдсан гээд миний суух ширээг зааж амралтын талаар танилцуулсан нь ерөөсөө амралтад амарч үзээгүй надад аятайхан л байлаа. 

	Ингээд хэд хонож амралтын газартайгаа танилцаж байтал үдэшлэгт орох боллоо. Маам манай өрөөгөөр орж ирдэггүй байв. Харин тэр өдөр гоё шинэ костюм өмсчихсөн, Москвагийн олон улсын харилцааны дээд сургуулийн ромбо зүүчихсэн орж ирлээ. Тэр үед залуучууд ромбо зүүж гоёдог байжээ. Надад ромбоо зүүчихсэн залуус нэг л таагүй санагддаг болохоор би түүнд “Олон улсын харилцааны ромбо зүүх нь үдэшлэгт хэрэгтэй юм уу” гээд тас тас хөхрөн шоолж билээ. Маам хачин царайлснаа “Чамд таалагдахгүй байна уу” гээд гараад явчихсан. Удалгүй амралтын захиргаанаас зохион байгуулсан “Зохиолч Маамтай хийх уулзалт”-ад очоод түүнийг ямар их мэдлэг боловсролтой, ухаалаг хүн бэ гэдгийг биширч өөрийнхөө эвгүй аашилсанд ичиж билээ. 

	Нөхөр маань хүний үгний өнгийг дор нь мэдэрч ухаардаг айхавтар хүн байсан юм. Тэр өдрөөс хойш ромбоо дахин зүүгээгүй юм даг. Зүүвэл болох л байсан байх, гэхдээ эхнэрээ ромбо зүүж гайхуулдаг хүнд дургүйг мэдээд миний сэтгэлийг бодон ромбоо зүүхгүй байсан хэрэг л дээ. 

	Маам хэлсэн үгэндээ хүрч, би насаараа түүний костюмыг оёогүй ч байнга л хувцсанд нь санаа тавьдаг гэргий нь болж билээ. Бид жилийн дараа гэрлэж 1972 оны зургаадугаар сарын 27-нд анхны хүү Түвшинбулаг төрж, аав ээж болохын аз жаргалыг амслаа. Тэр үед төрсөн эх гурван 3 сар болоод ажилдаа заавал орно. Би ажилдаа орох дөхөөд байдаг хүүхэд харах хүн байдаггүй. Миний ээж намайг оюутан байхад бурхан болсон байсан. Аав маань Вьетнам улсад худалдааны атташегаар ажиллаж байсан юм. Маам маань учрыг нь олно доо, учир нь олдохгүй юм гэж байдаггүй гэж тайвшруулна. Асуудлыг шийдэх эрэл хайгуул хийх, хүнээс юм сураглаж олох, хүнтэй харилцах соёл, ярьж байгаа арга, ярихдаа янз бүрийн элдэв чамирхсан үг, сул үг хэлдэггүй байдал, миний болон өөрийн ах дүү, найз нөхдийгөө чин сэтгэлээсээ яаж урамшуулан хөхиүлж, хүндлэн үнэн сэтгэлээсээ хандаж байгааг хараад үнэхээр биширч билээ. Тэр ч бүү хэл би энэ бүхнийг мэдэхгүй яана даа гэж хүртэл бодож билээ. Би орос бага сургуульд явсан ер нь монгол зан заншилд тааруухан байсан юм. 

	Маам нэг орой ажлаасаа ирэхдээ том өндөр, цэнхэр нүдтэй, шар царайтай орос эмэгтэй дагуулчихсан ирдэг байгаа. Тэгэхэд Няня маань тавь гаруй настай байж дээ. Сүхбаатар дүүрэг дээр миний нөхөр ажилтай очоод нааш цааш гарч ороод нэлээд удахдаа үүдэнд нь нэг орос эмэгтэй уйлаад суухыг харжээ. Ажлаа дуусаад гарахад нь мөн л сууж байх юм гэнэ. Тэгэхээр нь хажууд нь очоод өөртэй нь адилхан довжоон дээр нь хөлөө унжуулж суугаад яриа өджээ. Орос эмэгтэй гэдэсний хүнд хагалгаанд ороод эмнэлгээс гараад ирсэн чинь монгол нөхөр нь хамаг юмаа аваад, өөр хүнтэй ханилаад явчихсан, өөрийнх нь ганц хүү геологич мэргэжилтэй ч энэ жил Анагаахад орж их эмч болох гэж байгаа гээд бүгдийг ярьжээ. Маам хүүгээ харуулахаар ярьж тохироод авчирсан нь тэр байлаа. Бид хоёр хоёулаа орос хэлтэй тул харилцахад бэрхшээл багаас гадна Няня ч монголоор ярина. Хүү нь нас 30 хүрч яваа, хар багаасаа геологич хийсэн, монгол хэлээр гайхалтай сайхан ярьдаг, оросжуу царайтай мөртөө хар үстэй сайхан залуу байна. Ингээд маргаашаас нь бид тэднийг дэмжиж, тэд бидэнд тусалж ах дүү шиг л амьдарч эхэллээ. Няня мама өглөө яг 8 цагт ирж, харин оройтож харина. Би удалгүй ажилдаа орсон доо. Миний нөхөр “Тэмээний дууль”-иараа нэрлэсэн номоо дуусаж, “Газар шороо" романаа нэлээд явуулж судалгаа хийж бичиж байсан бөгөөд түүний зэрэгцээ ШУА-ийн Дорно дахины хүрээлэнд эрдэм шинжилгээний ажилтнаар ажилладаг байв. Дорно дахины хүрээлэнд байхдаа олон ном бичиж хятад, арабын судалгаа хийж, “Гурвын түрэмгийлэл Синайн дайн”, “Маоизм ба маогийнхан” гээд эрдэм шинжилгээ судалгааны ажлууд, уран зохиолоос гэвэл “Тархинд хийсэн аян” гэхчлэн зохиолуудыг зэрэг зэрэг бичиж туурвиж байлаа. Манай няня хоолны санхүүг барин, хүүхэд харна. Тэр үед хоол хүнсний хангамж муу, Няня л орос дэлгүүр явж хоолоо цуглуулна. Би унаагаар хангана. 1974 оны аравдугаар сарын 30-нд хоёр дахь хүү Түвшинтулга төрж манай ам бүл нэмэгдлээ. Бид орос маягаар гэр бүлийн баяр хийж Нянягийн маань хүү, анагаах ухааны их сургуулийн 3-р курсийн оюутан Володя Стариков ирэв. Манай аав, дүү, Няня, ээжийн дүү Түмэнжаргал бид хэд тэгэхэд их л сайхан хөгжилдсөнийг одоо ч санадаг. Ээжийн дүү Түмэнжаргал өндөр сайхан тэгш нуруутай, маш тэгш хөлтэй, уур уцааргүй, холыг харсан их ухаантай эмэгтэй л дээ. Би аав ээжийгээ Вьетнамд томилолтоор ажиллаж байхад тэднийд үлдэж өссөн тул амь нэгтэй. Түмэнжаргал эгч зун бага хүүг маань хөдөө Зэлтэр авч явна. Харин том хүүг орос эмээ маань өгч явуулахгүй дээ. Хөдөө очсон хүү маань царай нь борлоод хөл нь тэгшхэн болоод ирдэг сэн. 

	Өвөл болохоор хоёрын хоёр хүүхэд харахад эгчийн охин тусална. Бас найз залуу нь хамт байлцана. Улсын баатар, Их хурлын гишүүн, ардчилсан үзэлт Э. Бат-Үүл, түүний гэргий Дэлгэртуяа тэр хоёр юм шүү дээ. 

	Нөхөр маань хүүхдүүдийнхээ нэрийг их л бодож өгнө. Анхны хүүдээ өөрийн төрсөн газар, Сүхбаатар аймгийн Түвшинширээ сумын Түвшин, миний ээжийн төрсөн нутаг хилийн хот хувьсгалын өлгий Алтанбулаг хотын булгийг авч Түвшинбулаг, бага хүүдээ гал голомт, гэрийн түшиг тулгуур, хүн хүндээ түшиг тулгуур болж явах ёстойг бэлгэдэн Түвшинтулга гэж нэр өгч билээ. Хүүхдүүдээ ер загнахгүй. Хэрэв хүний нэрийг бүтнээр дуудаад эхэлбэл за энэ ч нэг л юм болсонгүй дээ гэж манайхан мэднэ. Анхааруулж юм хэлэх гэхлээрээ тэгдэг юм. Хүүхдүүд өсөж том хүү маань нийслэлийн 23-р сургуульд орлоо. Аав нь хичээлд нь их анхаардаг байсан. Хоёр хүү маань тоглож ноцолдоно, сахилгагүйтнэ. Доод давхрын Лхамсүрэн гуай ямар сайндаа чийдэн ганхаад байна гэхэв дээ. Орой ажлаас ирэхэд заавал нэг “ажил хэрэг” гарсан байдаг сан. Орос эмээ маань сүүлдээ бие нь өвдөж өнжөөд ирдэг болов. 

	Хоёр хүүгээ сахилгагүйтвэл Маам нэг нэгээр нь загнахгүй. Дуудаж авчраад хоорондоо учраа олохыг анхааруулж, хоёуланд нь “тодорхой арга хэмжээ” авдаг сан. Ингээд байхаар хүүхдүүд бие биеэ ховлохоо больдог юм билээ. Манайд алтан үеийн зохиолчид их ирдэг байсан. Орос эмээ хааяа барашка исгэнэ, тэр нь гоё амттай. Түүгээр нь тэднийг дайлна. Абмад гэж мундаг орчуулагч ирнэ. Аав нь дээр үеийн Дамба гэж нам төрийн удирдагч байж байгаад хэлмэгдсэн юм билээ. Явуухулан гуай, Ц. Гайтав гуай, шатрын мастер Данзан гуай, Дашдооров зохиолч, хааяа түүний гэргий Итгэл ирнэ. Англи хэлийг гарамгай эзэмшсэн, мундаг боловсролтой эмэгтэй. Чойжилсүрэн зохиолч, Хасбаатар шүүмжлэгч гоё ганган гэргий Цэрэнлхамтайгаа, Мишигийн Цэдэндорж эхнэр Лхагваатайгаа ирнэ. Сүхбаатар аймгаас идэш, хонины мах, хөмүүл, нэрмэл ирнэ дээ. Тэр үед аав маань, бас миний үеэл дүү Янжмаа ирнэ ээ. Тэр шатар сайн тоглоно. Зохиолчдын уух нь наргиа, ярих нь шүлэг шиг байдаг сан. Мөн ч олон орой, шөнийг наадан цэнгэж өнгөрүүлжээ. 

	Нэг өдөр миний нөхөр Явуухулан гуайг дагуулаад орж ирэнгээ 

	— Их дэлгүүрт Явууг дивантай нь цуг хүн худалдаад арай авчихсангүй, би хүнээ авчирлаа гээд инээж байна. Тэгсэн их дэлгүүрт явж байтал нь дэлгүүрийн зарах диван дээр дорнын их яруу найрагч унтаж байжээ. Энд байвал хүн худалдаад авчихна хоёул явъя гээд дагуулж ирсэн нь тэр юм санж. Иймэрхүү хөгтэй юм их болно оо. Зочид ирэхээр би хоол хийж орос эмээ маань хүүхдүүдээ гэртээ аваад явчихна. Ц. Гайтав гуайд нэг сайхан чанар бий. Хааяа биднээс 3-5 төгрөг зээлбэл заавал буцааж өгнө. Ердөө мартахгүй. Зохиолчдоос гадна монголын том том эрдэмтэд манайхаар ирнэ. Доктор Ч. Далай, Ишжамц доктор гээд. 

	Эрдэмтэд зохиолчдын оюуны энерги манайд л үлдэж байж дээ. Шүлэг дуу, эрдэм ном, шатар тоглоом болон цагийг жаргалтай өнгөрөөж байв. Миний аав шатар, хөзөр сайн тоглоно, шатрын зэрэгтэй дипломатч хүн байсан бөгөөд зохиолчдын дунд ороод мөн ч баясдаг түүнд нь би баяртай байдаг сан. Миний нөхөр ийм үед орой үдэш нь зав гаргаж романыхаа судалгааны ажлыг хийнэ. Маам ирсэн нөхдийн нэрийг уйгуржин маягаар босоо бичээд хажуу тийш нь толгой холбож шүлэг бичнэ. Энэ тухай тэд өөрсдийн дурсамжиндаа бичсэн байна лээ. 

	1980-аад оны үед “Новости Монголии” сонины эрхлэгч байсан бил үү дээ С. Баяр ирж орчуулгын тухай, номын тухай их ярьдаг байсан юм. Г. Мэнд-Ооёо, О. Дашбалбар, Д. Нямсүрэн, Б. Лхагвасүрэн, зураач Ц. Ойдов гэх мэтийн дараа үеийнхэн ч ирдэг байлаа. Энэ үед нөхөр маань дэд эрдэмтний зэргээ хамгаалж, "Газар шороо” романыхаа нэг, хоёр, гурав, дөрөвдүгээр ботийг бичиж дуусгаад хэвлүүлсэн байлаа. О. Дашбалбар ЗХУ-д утга зохиолын дээд сургуульд сурч байхдаа зун бүр манайд ирнэ. Оросоор шүлэг зохиол уншина. Маам алдааг нь хэлж засаж өгнө. Дашбалбар алдаагаа хэлүүлэх дургүй, хэд хэдэн удаа уурлаад гарч билээ. Уг нь орос хэлнийх нь чадварыг л улам сайжруулах гэж санаа тавьж байсан ч Балбар үг сонсохдоо тааруу л даа. Гэлээ ч удалгүй хэд хоноод л Балбар ороод ирнэ. Бавуугийн Лхагвасүрэнгийнх, Мэнд-Ооёогийнх гэр дүүрэн номтой айлууд байж билээ. Манайх ч ханаараа дүүрэн номтой. Маам ном их уншина. Түвшинширээ сумын сургуулийн 60 жилийн ойгоор тэр номуудаас нь 108 ширхэг номыг номын санд зориулж явуулсан билээ. 

	Том хүүгээ гэрэл зургийн дугуйланд явуулна. Бага хүүгээ барилдуулна гээд намайг бөхийн дугуйлан олж хичээллүүл гэсэн ч тэр маань очиж барилдаад хэдийн тархиа хөдөлгөчихнө. Арга буюу сүүлдээ явуулахаа больж аав нь ямар дүгнэлт гаргасан бэ гэхлээр миний хүү толгой томтой юм байна гэж билээ. Хүүхдүүдтэйгээ их тоглоно, ноцолдоно. Том хүүгийнхээ арван насны ойгоор хамаатан садныхаа 12 эрэгтэй хүүхдийг цуглуулж тоглуулан зураг авхуулсан нь одоо манайд байдаг юм. 

	1983 онд Нянягийн бие муудав. Зун бид хэд Шарга морьтынхоо зусланд гарч эмээгээ туйплан уулгаж эмчлэв. Гэвч намар нь бие нь улам муудахад миний хоёр хүү л толгой дээр нь байж идэж уух юмаа хувааж, сэтгэлийг нь дэмжсэн. Орос эмээ маань та нарт баярлалаа гэж дахин дахин хэлдэг сэн. Тэр үед Володя ах маань аль хэдийн эмч болсон байв. Манай хоёр хүүхэдтэй хар багаас нь цуг байсан болохоор жигтэйхэн хайртай, хааяа өвөртөлж унтана, аав нь дагуулж Урт цагаанд очиж үсийг нь засуулна. Хоёр хүүгээ дагуулаад явахад сайхан шүү, ихэр юм шиг тэрсхэн гэдэг сэн. Манай бага арай эрх, хурдан хөдөлгөөнтэй, ах нь болохоор юманд няхуур их удаан боддог зан ааш өөр өөр. Гэхдээ хоёулаа хичээлдээ гайгүй. Аав нь хоёр хүүгээ эрдэм номтойгоос гадна зөв хүн болгох гэж хүн байхын утга учрыг их ухуулна. Гол нь өөрийн биеэр үлгэрлэхийг хичээдэг байж билээ. Бага нь багадаа шүлэг бичээд яруу найрагчид орж ирэхээр уншдаг байсан юм. Эдний хоёр хүүхдэд “Босоо монгол бичиг” заана гээд миний аав ирнэ. Тэгээд шатар тоглож байгаад явдаг сан. Манайх хэрүүл шуугиан, муудалцаан гэж ёстой байхгүй дээ. Гэрийн эзнээс бүх юм хамаардаг юм билээ. Алив асуудал гаралгүй яах вэ. Тэр үед Маам “хоёр нервийн системээр энх тайвнаар зэрэгцэн оршиж, шийднэ” гэж инээд наргиа болгон хэлээд шийдчихнэ. Ухаан зарж жаргалтай амьдрахын жишээг миний нөхөр үзүүлж байжээ. 

	Эргээд санахад нөхөр маань бусдын адил монгол сайхан эр боловч бусдаас их өөр, онцгой байсан нь түүний ухаантайнх байжээ. Дээд боловсролтой зөндөө л хүн байдаг ч гэр орондоо, гэргий хүүхдэдээ ухаан зарж жаргуулж байсан нь хэд бол доо. Ярьж байгаа нь шүлэг шиг гэж миний таньдаг хүүхэн Маамыг хэлдэг сэн. Тэр хурлаар орж сэтгэл нь жаахан гундуу автобусны зогсоол дээр байж л дээ. Тэгэхдээ Маамтай дайралдаж, гэтэл түүнийг анзаараад яасан гоё эмэгтэй вэ, ямар гоё дээлтэй юм бэ гэж магтаж, дараа нь байдлыг нь яриулж мэдээд бүр шүлэг уншиж сэтгэлийг нь засжээ. Тэгээд л би дахин урам орж билээ гэж доктор Г. Жавхлан дандаа дурсдаг байв. Миний найз бүх эмэгтэйчүүд миний нөхрийг хүндлэн хайрладаг байснаа одоо ч хэлдэг. Бас миний найзуудын нөхрүүд түүнээс үлгэр жишээ авдаг, заримдаа тэднийг зохицуулдаг байсныг юун нуух билээ. Манайхыг “сүргийн тэргүүн” гээд нэрлэчихсэн байсан юм даа. Ер нь маш шударга “Үнэн үг хэлсэн хүнд хүн өшөөтэй, үхэр унасан хүнд нохой өшөөтэй” гэдэг зүйр үг нөхөрт маань гадаад, дотоодод ажиллаж байхад амьдралд нь янз янзаар л тусдаг байсан даа. 

	1980 оны сүүлээр “Мандухай цэцэн хатан” киноны редактор хийж байх үед найруулагч Балжинням, жүжигчин Сувд бид нэг байранд тул туж л бие биеийндээ орж гаран яриа хөөрөө өрнүүлж байлаа. Бас натурт цуг явж мартахааргүй цагийг өнгөрүүлжээ. “Мөнх тэнгэрийн хүчин дор” киноны зохиолыг Ардын уран зохиолч С. Эрдэнэ, манай нөхөр хоёр бичиж эхлэв. Гэтэл нэг өдөр энэ киноны чинь нэг булангаас өргөлцье гээд зохиолч Д. Батбаяр манайд орж ирж байсан юм. Тийм түүхтэйгээр уг кино бүтсэн билээ. 

	Нэгдсэн хоёрдугаар эмнэлгийн урдах гурван өндөр гэдэг орон сууц олон уран бүтээлчдийн өргөө байснаараа алдартай. Тэнд төрийн шагналт найруулагч Б. Балжинням, ардын жүжигчин, төрийн шагналт Н. Сувдын нөхөр Төрболдынх, хөгжмийн зохиолч З. Хангал, ардын жүжигчин Зангад гуайнх, хөгжмийн зохиолч Билэгжаргалынх, Шинжлэх ухааны доктор Барсболд гуайнх гээд бичээд байвал мөн ч олон сайхан айл хөрш байлаа. Тэр айлуудад ирсэн зочин заавал манайхаар орно. 

	1990 оны эхээр улс орон шилжилтэд орж хүнсний бараа картад оров оо. Миний нөхөр Зохиолчдын хорооны дарга хийж байв. Гэтэл ёстой гэнэтхэн л харамслын хар үүл манайхыг нөмөрлөө. Манай том хүү эмээ (миний ээж эмч байсан юм), Володя ах шигээ эмч болно гээд анагаахад орсон байсан юм. Гэнэт биеийн тамирын хичээл хийж байгаад унаж, тэр чигтээ бурхны оронд явчхав. Миний хүү их сайн эмч болох байсан юм. Хүү маань гэмтлийн сэхээнд их ажилладаг байж билээ. Англи, орос хэлтэй, их ном уншдаг хүүхэд байв. Гэвч бидний аз дутаж сайхан хүүгээ алдаж сэтгэлийн өнчрөл үзэх байжээ. Дүүг нь, аавыг нь харахаар л миний гол харлаж, гурвуулаа тоглож, инээж, ноцолдож, онигоо ярьж, ямар сайхан байсан нь санагдаад тэсэлгүй заримдаа орь дуу тавин уйлна. Тэр үед нөгөө хоёр маань миний хажууд дэмий л зогсоно. Хэд хэдэн удаа тэгж уйлсныхаа дараа би ингэж болохгүй юм байна. Адилхан байж яаж байна аа гэж бодоод түүнээс хойш ер ил уйлахаа больж билээ. Хүн зовлон үзэх тусмаа хажуудах хүнээ хайрладаг юм байна лээ. 

	Миний нөхөрт “Газар шороо” романых нь төлөө төрийн шагнал өгөх санал олон гарсан ч сүүлд нь соёлын гавьяат зүтгэлтэн цол өгсөн юм. Нөхөр маань шагналыг нэг их анхаардаггүй байсан. Уран бүтээлдээ л анхаарч, “би цэцэрлэгчин хүн байгаа юм. Даанч орой цэцэрлэгээ тордож, жимс ногоогоо тарихаар гарсан даа” гэж ярьдаг сан. Энэ үед ”Цагийн салхи” номоо, мөн олон нийтлэл бичиж хэвлүүлж байв. “Мөнх тэнгэрийн хүчин дор” кино дэлгэцнээ гарч санал бодлоо хэлсэн олон хүн манайхаар орж гарч байв. Гэтэл гэнэт нөхрийн маань элэг цөсний шинжилгээг тааруу гарлаа гэж хоёрдугаар эмнэлгээс анхааруулав. Арга ч үгүй байх даа, ажил нь хүнд, зохиол, судалгааны ажил хийнэ, бичнэ гээд бодоод байхад 4-5 хүний ажлыг ганцаараа хийж байсан юм чинь. 

	Ингээд Улсын бага хурлын гишүүн, Зохиолчдын хорооны даргын ажлаа өгч, биеэ эмчлүүлэхээр болов. Миний нөхрийн бие хүнд байсан ч нөхдөө орж ирэхэд яг л хуучин шигээ байдаг байж билээ. Бид хоёр дөрвөн жилийн турш хоёрдугаар эмнэлэгт нэг бол хэвтэж, нэг бол гэрээрээ эмчлүүлсэн. Тэд бидний эрүүл мэндэд их анхаарч, сайн эмчилдэг байсан. Гэвч өвчин нь даанч хүнд байлаа. Хоёрдугаар эмнэлгийн хамт олон эмч Ухнаа, Дашбалжин, Сэлэнгэ, сувилагч, Нараа, Туяа гээд олон хүнд баярлаж явдаг. 

	Миний нөхрийг гэртээ байх үед найз нөхөд нь их эргэж ирдэг байсан. Тэдний дотроос хамгийн их сатааруулдаг нь хөгжмийн зохиолч Билэгжаргал байв. Тэднийх манай хөрш л дөө. Би өдөр ирж нөхрийнхөө хоолыг бэлдэж өгнө. Нэг өдөр ажлаасаа эртхэн ирсэн чинь Билгээ манайд байна. Хоёулаа цонхоор байн байн хараад инээлдээд л байх юм. Юу болоод байгаа юм гэвэл, 

	— Энэ урд байшингийн тэр цонхоор улаан алчуур унжуулах ёстой юм, тэгэхээр бид очих юм гэж тайлбарлав. Тэр хоёрын түүндээ баясаж байна гэж юүхэв. Улаан алчуур унжаад ирэхээр Барамсай, Төрөөг дагуулаад цөмөөрөө явах юм байх аа. Намайг хөхөрсөн чинь ингээд шоолоод байдаг юм. Энэ чинь хүн муутай хэрэг гэж байна. Тэгээд би ч бас дунд нь орж зогсоод улаан алчуур унжихыг хүлээлээ. Тэр нь нэг шил гожин юмтай боллоо гэсэн дохио аж. Картад ороод архи ховордоод тэгж хөглөж байхгүй юу. Хэд хоногийн дараа нэг өглөө их ээ эрт Билгээ орж ирээд Дунгаа, би өнөөдөр Маам гуайг эргэнэ ээ. Чи яараад яах вэ гэж байна. Тэгсэн ч би ирсэн л дээ. Өвгөндөө тусгай хоол хийдэг болохоор ирэлгүй яах вэ. Ирсэн чинь миний нөхрийн орны өмнө жижиг ширээ тавиад бүтээчхэж. Бүтээхгүй бол болохгүй Дунгаа одоо ирнэ гэж хоёулаа ярьжээ. Дээр нь загас, мах, 5 литрийн бидонтой айраг, бараг дуусаж байна, бас нэг шил архи байх аж. Хоёулаа жигтэйхэн тухалчихсан кино яриад сууж байв. “Шоронгийн дууль” гэдэг кино зохиолын захиалга байсан юм. Миний нөхөр айраг, архи алийг нь ч хэрэглэж болохгүйг сайн мэднэ. Нөхөдтэйгөө гэвч цуг ууж байгаа юм шиг л сууж байна. Гэтэл утас дуугарч Барамсай ярив. Гарч болдоггүй, эхнэр хаалга түгжээд явсан гэжээ. Уг нь манай хоёр хань болгох гэж дуудсан бололтой. Эхнэр Оюун нь даруухан сайхан бүсгүй. Нөхөр маань “нөгөө муу Барамсайн дотор авах юм алга гэнэ ээ” гэхээр нь би ойлгож, хугас шил юм гарган хүзүүгээр нь боож тагтаар нь унжуулан Барамсайд явуулав. Маам Билгээ хоёр ёстой их баярлалаа. Бид иймэрхүү маягаар хөгжилтэй гэх үү амьдардаг байсан юм даа. 

	Ардын уран зохиолч Сэнгийн Эрдэнэ гуайтай цуг Улаан-Үд явсан дурсамжаа энд оруулъя. Эрдэнэ зохиолч Буриадын зохиолчдын хорооныхонтой уран бүтээлийн талаар ярих хөөцөлдөх, харин надад “Ганга гоёл” компанидаа машин авах ажил байсан тул зам нийлж Улаан-Үд явсан юм. Бас тэнд жаахан бараа борлуулж мөнгө босгох санаатайг яана. Тэр хэсэгхэн үед монголд чөлөөт арилжаа наймаа ид цэцэглэж, буриадад байхгүй бараа манайд л байлаа. “Ник” гэдэг япон телевиз, бас магнитофон гээд нүдний гэм болсон ховор бараанаас гадна өөрийнхөө компанийн Хонконгтой хамтран хийж байсан торгон хослолоос нэлээдийг авч явсан юм. Бид тэр үед торгон хослолоо Польш руу гаргадаг байв. Материал хийц үнэхээр сайн л даа. 

	Нөхөр маань Буриадын зохиолчдын хороо руу утсаар ярьж биднийг очно гэдгийг хэлсэн тул буудлаас эхлээд санаа зовох юмгүй байлаа. За Баавайг л сайн харж ханддаг юм шүү, цаадуул чинь дайлна, чамд найдлаа шүү гэж Маам дахин дахин сануулж гаргаж өгсөн юм. Холын аян замд төрийн шагналт том зохиолчтой анх удаа л явж буй нь энэ. Би компанийнхаа машиныг жолоочоороо бариулан явсан болохоор унааны хувьд амар байлаа л даа. Галт тэрэгний билет тэр үед олдохгүй, вагон наймаачдаар пиг байсан цаг. Одоо тэр үеийг наймааны алтан үе хэмээн бичих болжээ. Бид хоёр саадгүй сайхан яваад Улаан-Үд хүрлээ. Буриадын зохиолчид ч биднийг хүлээж авав. Зочид буудалд орлоо. Хүлээн авалтууд эхэллээ дээ. Нэг бол манай Эрдэнэ зохиолчийг тэд, эсвэл бид тэднийг гэхчлэн хүлээн авч хоол идсээр 2 хонов. Маргааш нь Баавай нөгөө япон телевизээ Тимурт өг гэв. Би ч дуртайяа зөвшөөрч өглөө. Тэгээд Буриадын зохиолчдын амралт байх Байгаль нуур луу машинаараа явлаа. Хуучны тохилог дүнзэн гоё гоё байшинтай амралтад очиход биднийг ирнэ гээд хэдийн бэлдсэн байв. Манай Эрдэнэ баавай буриадууд дунд орохоороо буриадаар эсвэл оросоор ярьж, Пушкин зэрэг оросын зохиолчдын шүлгийг уншин тэднийг гайхшируулж, тэр хүний хэлний өндөр боловсрол, бусдад хүндлэгдэх нэр төрийг би гайхаж байтал нэг мэдэхэд л 7 хоночихжээ. Мөнгө бас зарим нэг арилжсан барааны мөнгө ч дуусах нь ээ. Амралтаас Улаан-Үдэд ирэнгүүт зохиолчдын хорооных нь утсаар нөхөр лүүгээ ярьж байдлаа хэлбэл зэмлэх нь байтугай яах вэ яах вэ. Та нарын ажил бүтсэн юм чинь. Эрдэнэ Баавайгаа л аятайхан аваад ирдэг юм шүү гэдэг байгаа. Бид хоёрын бөөн паянтай аяллыг сонсоод нөхөр маань нүднээсээ нулимс гарган гарган инээдэг сэн. Тэгээд, 

	— Чи буриад нөхдийн маань халуун, хатуухан хүндлэл дундаас Баавайг эрүүл сайхан авчирч монголын ард түмэнд их буян хийсэн шүү гэж намайг магтана. 

	Маам маань ийм л дэлгэр уужим ухаантай, зохиолчдоо хүндлэн хайрладаг хүн байлаа. Нөхөр маань дөрвөн жил өвдөхдөө хэвтэрт орж биднээр асруулалгүй, тэвчээр заан бусдыг зовоохгүйг хичээж байсан юм. Өвчнөө хүндрэх тусам хүү бид хоёрт санаа зовж ажлаас ирэх бүрд л гэртээ ямар нэг юм хийлгүүлчихсэн, жишээ нь нэг ирэхэд тагтаа шиллүүлчихсэн, дараа ирэхэд хаалгаа давхарлуулчихсан, бас цонхоо вакумдуулчихсан байх шиг гэр орноо тохижуулж “холын аяндаа” бэлдсэн юм. Миний хүү, бэр, ач нар маань дэргэд байж төрөл төрөгсөд, найз нөхөд намайг юугаар ч дутаадаггүй ч түүний минь хайр халамж үргэлж үгүйлэгдэх юм даа. 

	Хүү Түвшинтулга, бэр Доржийн Солонго хоёр маань америкт танилцан гэр бүл болж манайх сайхан худ, худгуйтай болсон билээ. Бэрийн маань аав доктор, эрдэмтэй хүн байлаа. Одоо тэнгэрийн оронд буй. Ээж Цэрэндулам нь их эвсэг, ааш зан сайхантай. Тэдний маань Билгүүдээ, Үжин, Есүгэн эрүүл энх өсөцгөөхөд миний үеэл дүү Д. Баян л их тус хүргэсэн ачтай даа. Амьдрал үргэлжилж, Орлой Мажигийн Д. Маамын үр сад ч үргэлжилсээр байна. Би сайн ханьтай байсан хүн. Энэ хүн одоо ч намайг түшиж явдаг.

	 


Зохиолчийн хүү М. ТҮВШИНТУЛГА

	 

	МАНАЙ ГЭР ГЭЖ БУЖИГНАСАН АЙЛ Л БАЙСАН

	Жаахан ч байж дээ. Ах бид хоёрыг чөлөөт бөхөөр барилдъя гэхэд аав зөвшөөрч бид гурав таван давхрын гурван өрөө байрны коридорт хөлсөө гартал гурвуулаа ноцолддог байж билээ. Сүүлдээ доод айл паар нүдэх сургаар аав “За болохоо байлаа, та хоёр хичээлээ хий, би ч ажлаа бодлоо” гээд тамхиа асаан өөрийн эрээчсэн баахан цаас ширтээд сууна. Одоо бодоод байхад зохиолоо бичиж баахан суугаад бид хоёрыг зугаацуулахын хажуугаар биеийнхээ чилээг гаргадаг байж дээ. 

	Юмны учир мэдэхгүй багадаа ааваасаа үлдсэн би хачин сайхан хүн байсныг нь том болж олон аавын хүү сайнтай муутай байдгийг дэнсэлж мэддэг болсон үедээ л ойлгосон юм. Бүх л аав, бүхий л эр хүн ийм л сайхан байдаг байх нь гэсэн ерөнхий гэнэн ойлголттой би хаа очиж одоо аав шигээ юманд жудагтай хандах юм сан гэж их боддог юм.

	Сайхан дуулна, наргивал наргичихна, ер нь хийхгүй юмгүй. Сүхбаатар нутгийн унаган хүү юм хойно ах Дүгэржав, дүү Данжилаа хоёртойгоо хааяа нэг хагас бүтэн сайнд даалуу нүднэ. Би тэр үед нь дагаж явах их дуртай. Данжилаа ахын бага хүү Ганбаатар бид хоёр тоглонгоо аавыг хожлоо хийгээд гарах үедээ шүлэглэдэг, хүүхдэд бол сонин 4 мөртүүдийг сонсох дуртай байж билээ. 

	 

	Нүдний шил, шүдний сойз

	Нүүр гарын саван, гар нүүрийн хэрэгсэл

	Гадаад улсын марктай... 

	 

	гэх мэтчилэн элдэвтэй элдэвтэй шүлэглэнэ шүү дээ. 

	Ер нь нэг их уурлаад байхгүй, харин уурлахаараа инээгээд байдаг байсан бөгөөд сүүлд бодоод байх нь ээ миний гэнэн томоогүй занг хөөрхөн шоолж сургадаг байсан юм шиг байгаа юм. 

	Эмэгтэй хүнийг машид хүндэлж харьцана. Тиймдээ ч тэр үү заримдаа ээжийг албан ажилдаа түүртээд бухимдангуй үед аавын удирдлага дор ах бид хоёр “түргэн” авч ээжийгээ баярлуулчих санаатай гурвуулаа гэр орноо цэвэрлээд үзэж тарна шүү дээ. Ээжтэй байтугай ер нь эмэгтэй хүнтэй үг зөрөөд байхгүй, харин эрчүүдтэй бол өөрийн шударга гэж бодсон зүйлийн төлөө зодолдохоос сийхгүй. Бие жижиг энэ тэр бол бүүр хамаагүй, танихгүй хүнтэй уулзахаар утсаар цаг болзохдоо би гэж “өндөөр цагаан хүн” байгаа гээд хэнэг ч үгүй хэлээд залруулах ч үгүй. 

	Их айхавтар шооч, хүний эмзэглэж явдаг байж магадгүй гэсэн асуудлаар огт оролдохгүй, харин бүх хүнд тохиолдож байдаг амьдралын энгийн нэг зүйлийг огт санаанд оромгүй юмтай зүйрлээд, Сүхбаатарынхны хэлдгээр “гачаан“ шоолно шүү дээ. Удах юм бол “Заан тугаллах гэж байгаа аятай, хурдал” гэнэ, сүр сар хийсэн хүнийг “Нохойноосоо гинж нь гэж, юун сүртэй юм” гэх ч шиг, ялангуяа арван хэдтэй байсан намайг хамт гарахын өмнө тольдоод хөдлөх шинжгүй бол “За хөөрхөн байна, хөөрхөн байна явъя” гэх жишээтэй эвтэйхэн шүүмжилчихнэ. 

	Манай гэр гэж бужигнасан айл л байсан. Алдарт яруу найрагчид, зохиолчид болох Б. Лхагвасүрэн, О. Дашбалбар, О. Мэнд-Ооёо, Эрээнцавын Нямсүрэн, Догмид ах бүгд л манайхаар байнга ирдэг байв. Бүгд л дор бүрнээ шууд шууд шүлэглэнэ, хэн ч тэмдэглэж авахгүй зүгээр л урсгачих үе зөндөө л байсан. Тухайн үед тэр болгоныг тэмдэглэж авсан ч болоосой, сайхан сайхан шүлэг бас тэгэхэд урсаад өнгөрсөн юм болов уу гэж заримдаа боддог юм.

	Ахлах сургуульд орсон хойноо Л. Түдэв гуайн “Хорвоотой танилцсан түүх” зохиолыг уншиж байхдаа анх удаа ааваараа бахархаж билээ. Бага байхдаа шүлэг хэчнээн сайхан уншдаг байсан тухай, мөн тэр хоёрын Д. Сэнгээ гуайд тоогдсон энэ тэр гээд бичсэнийг үзэхэд ер нь л урамтай. 

	 

	... Цастай өвөл

	Мөстэй өвөл

	Цан хүүрэг

	Жавартай өвөл... 

	 

	энэ бол хүүхдийн нэгдүгээр ангийн сурах бичиг дээр байдаг энэ хоёр их зохиолчийн хамтарч бичсэн шүлэг. Багш нар мэддэг л байсан байх даа, гэхдээ үеийнхэн маань тухайн үед бичсэн хүнийх нь хүү болсон намайг онгирох маягтай ширээн дээрээ өндөлзөж суусныг анзаарах ч сөхөөгүй амтархан уншиж суусан сан. 

	Зохиолуудаас нь би л хувьдаа “Хоёр хар буурын туурь” болон "Газар шороо” гурамсан роман хоёрыг биширч уншдаг юм. 

	Мэдээж аавыг маань эрдэмтэн, зохиолч, улс төрчийнх нь хувьд уншигч олон, холбогдох мэргэжилтнүүд нь үнэлэлт дүгнэлт өгдөг болохоор би энэ тухай бичих илүүц биз ээ. 

	Ер нь сүүлийн үед гарч байгаа нэр хүнд бүхий хүмүүсийн дуртгал номуудыг харж байхад аавын минь тухай зохиол бүтээлээс нь гадна хүнийхээ хувьд сайхан хүн байсан тухай их бичсэн болохоор авьяас чадвараас гадна эр хүнд байх зан чанар, эрдэм боловсрол тэгш хүн байжээ гэж би бахархдаг. Англи, араб, орос хэл эзэмшсэн тухайн үедээ бол олон хэлтэй, эрдэмтэн, зохиолч, бас улс төрд өөрийн мөртэй хэр нь ээ, хэзээ ч, тэр бүү хэл халамцуу үедээ ч би ийм тийм мундаг гэж онгирч байхыг нь сонсоогүй юм, ер нь гол төлөв залуучуудад зөвлөгөө өгч байгаа л сонсогддог. 

	Насныхаа сүүлийн жилүүдэд хүнд өвчний улмаас гэртээ байхдаа илүү уянгын, амьдралын энгийн бөгөөд үнэт зүйлс рүү зохиол бүтээл нь чиглэсэн дээ. 

	Одоо ч гэсэн надад аавын маань зүүн гартаа “ВТ"-гээ (тамхи) асааж бариад шанаагаа тулан, баруун гартаа сумтай үзэг гэж тэр үедээ гайхагдаж байсан “20”-ийн хэмээх саарал үзэг бариад том өрөөндөө ширээнийхээ ард зохиолоо дахин дахин унших нь нүднээ тод үзэгднэм: Хүн бүрд аавынх нь гэгээн дүр мөнхлөгдөн үлддэг биз ээ.

	 


Хээр данан овогтой О. ДОЛГОРСҮРЭН

	 

	САЙН ХАНЬТАЙ УЧИРСАН ХҮН

	Маамын ахын гэр бүл болохоор намайг бэргэн ажаа гэдэг байлаа. Насаар дүүгүй ч монгол нутгийн заншил байх аа. Эд нарын аав нь Гэмпилийн Мажиг, ээж нь Должин гэдэг хүмүүс байсан гэдэг. Аав ээжээсээ тавуулаа юм билээ. Эгч нь Мишигдорж, ах нь Дүгэржав, дүү нь Данжилаа, Гангаадарь нар юм. Гангаадарь охин дүү нь нэлээн царайлаг байсан бөгөөд айлд өргөгдөөд хорь шахам настай байхдаа өвчний улмаас нас барсан гэж их харамсан ярьцгаадаг байж билээ. Аавыг нь тэднийг бага байхад хилс хэргээр баривчлан цаазалж, хэдэн жилийн дараа ээж нь бурхны оронд одож, хэдэн нялзрай хүүхэд өнчин үлдсэн гэж өвгөн минь ярьдаг сан. 

	Маам багаасаа сэргэлэн цовоо, ном их уншдаг, хурдан морь унадаг хүүхэд байлаа. Унасан морь нь олон удаа түрүүлж байсан юм гэнэ лээ. Хөнгөн биетэй болоод арав нэлээд гартлаа морь унаж, морины эзнээс шагнал авч, ах дүүгээ баярлуулсан гэж ах дүү нар нь ярьдаг юм. Морь унаж байхдаа нэг удаа сүрхий хүнд унаж түүнээсээ болоод бие нь муудан, ухаан санаа нь хүртэл эвгүйцэн ах дүүгээ сандаргажээ. Тэр үед аймгийн эмнэлэгт Балдандорж гэж сайн эмч тааран ёстой урхаггүй эмчилсэн дээ гэж ах нь ярьдаг байлаа. 

	Дүгэржав хотод сургуульд ирчхээд, авга ах нарынхаа гадаа гэр барьж амьдарч байсаар дүү нар дээрээ өвлийн амралтаар иржээ. Хоёр дүү минь хотны захад хөтлөлцөн гүйж явснаа намайг таниад учиргүй баярлан гүйлдэн ирж билээ. Тэднийгээ хараад маш их өрөвдсөн дөө. Шөнө нь өөрийнхөө муу гэрт аав ээжийнхээ хонин хөнжлийг нөмрөөд дүү нараа унтсаны дараа нууж баахан уйлж билээ гэж ирээд ярихад нь сонссон би хүртэл уйлж байсан юм. 

	Авга ах, авга эгч нар нь л тэднийг өсгөсөн тул тэд авга нараа маш их хүндэлдэг сэн. Том эгч Мишигдорж нь нэг авгындаа өргөгдсөн тул жаахан хол өссөн ч том болоод дүү нартаа их тус болж явсан юм. Намар сургууль эхлэхийн өмнө нэг авга нь модонд явж тооно, унь, тэрэгний мод, түлээ бэлдэн зардаг, авга эгч нь хуучин шинэ юм эвлүүлэн хувцас хунарыг нь бэлддэг байжээ. Нөгөө нэг авга ах нь сүрхий мөрийтэй тоглодог, олсон мөнгөө дүү нартаа л өгч байж. 

	Манай өвгөн их эмч болоод нутгаасаа авга ах, авга эгчийгээ авчран хашаандаа буулгаж тэр хөгшчүүл л манай хүүхдүүдийг өсгөсөн юм даа. Авга ахынх нь хань нас барсан, авга эгчийнх нь нөхөр баригдаад явсан тул ганц бие тэд нэг гэрт байдаг байлаа. Тэд л Орлой мэргэн амбан манай удмын хүн гэж ярьдаг байсан юм. Ухаалаг сэргэлэн, хүнлэг гэж хачин улс байв. Нагац нар нь ч ялгаагүй ажилсаг ухаантай хүмүүс байлаа. 

	Түвшинширээ, Баяндэлгэр сумын заагт ээжийнхээ дурсгалын хөшөөг босгосон нь ээжийгээ Баяндэлгэрийнх гэдгийг бодолцсоных юм. Дүгэржав, Маам, Данжилаа гурав хааяа нийлж суугаад нутаг ус, ах дүүгээ их ярина. Даалуу тоглонгоо Маам элдвийн хошин юм ярьж цаадуулыгаа инээлгэж суудаг сан. 

	Маамыг сайн ханьтай учирсан, зохиол бүтээлээ бичихэд нь их тусалдаг, халамжтай, бие нь тааруу байхад сэтгэлээсээ асарч харсан гэж ах дүү нар нь талархаж явдаг юм.

	 


Эгч Мишигдоржийн хүү Ч. ЧОЙДОРЖ

	 

	ШАТАР ТОГЛОХ ДУРТАЙ САН

	Ахтайгаа 1969 оноос эхлэн ойр дотно амьдарч байв. Маам ахын аав нь хэлмэгдүүлэлтээр, ээж нь бага дүү Данжилааг 6 настай байхад нь нас барсан учир авга эгч Ажим дээр дөрвүүл өсөж хүмүүжсэн юм билээ. Миний ээж Мишигдорж эгч нь юм. 

	Ахыг байхад хүмүүсийн яриа хөөрөө улам хөгжөөнтэй болдог байлаа. Түүний ярианаас Сүхбаатар аймагт хөл бөмбөгийн баг байгуулан тоглож байсан, Улаанбаатар хотод анх удаа зохиогдсон боксын тэмцээнд түрүүлж байсан гэдгийг нь дуулсан. Мөн шатар тоглох дуртай байж билээ. Ах маань өгүүллэг, шүлэг, орчуулга, үргэлжилсэн үгийн зохиол бичихдээ удаан хугацаанд бодож олон дахин уншин засварлаж, бусдад уншуулан санал бодлоо солилцон дахин хянаж хэвлэлтэд өгдөг байсан ба дараа нь ч дахин уншиж засвар хийдэг байсныг тодхон санадаг юм. 

	Түүний бичсэн "Газар шороо” романы нэг, хоёрдугаар ботийг хуудсаар нь цээжээр нь түгдрэлгүй уншиж чаддаг хүмүүстэй нутагтай таардаг байсан. Мөн түүний романыг Даригангын Алтан овоонд залсныг сонссон. 

	Ах маань олон төрлийн ажил хийж байсан ч бидэнтэй харьцах харилцаанд өөрчлөлт ороогүй харин ч амьдралд байр сууриа олох нөхөдтэйгөө хэрхэн харилцах, бие биедээ туслах, архи хэтрүүлэн хэрэглэхгүй байх талаар сургаал үгээ хэлж биеэрээ үлгэр дуурайл үзүүлдэг байлаа. Ахынд очиход түүний ширээн дээр яруу найрагчдын гарын үсэгтэй олон ном байдаг ба түүнээс онцлон Д. Нямсүрэн, Г. Мэнд-Ооёо нарыг дурсан ярих дуртай байсан. 

	Би 1974 оноос Дорнод аймагт ажиллаж амьдрах болсон юм. Ахын магтан ярьдаг байсан, яруу найрагч Нямсүрэнгийн гэргий Хандмаатай гаалийн байгууллагад арваад жил хамт ажиллаж байсан л даа. Оюутан цагийн дотно найз Даваасүрэнгийн хүү Ган-Очир харин Нямсүрэнгийн шавь юм билээ. 

	Ах маань ээжийгээ хөдөөлүүлсэн газар болох Сүхбаатар аймгийн Түвшинширээ сумаас урагш 12 км газарт бяцхан толгойн энгэрт чулуун хөшөө босгож овгоо бичиж үлдээхэд, хүн эх эцгийн буяныг яаж хариулахын утга учрыг тэндээс мэдэж билээ. Цагаан сараар дүү нь ах дээрээ, хоёул том ах дээрээ, дараа нь эгч дээрээ гэр бүлээрээ ирж хүндэтгэл үзүүлдэг уламжлалыг нь бид үргэлжлүүлсээр явна. 

	Ахын маань гэргий Дунгаамаа уран бүтээлчийн нөр их хөдөлмөрийг дэмжиж, ар гэр, ахуй амьдралыг нь төвшин байлгасан нь тэр олон бүтээл гаргахад тусалсан гэж би боддог. Хоёр сайхан хүүгийн аав ээж болсон тэд хүүгээ алдан уй гашууд автаж байсан цаг бий. Бэр эгч маань үр хүүхдээ өсгөж, гарыг нь ганзаганд хүргэхийн зэрэгцээ Ганга-Гоёл компани эрхлэн хөдөлмөрлөж явлаа. 

	Ахыг маань нас барсны дараа эрдмийн анхны нь сургууль болох Сүхбаатар аймгийн Түвшинширээ сумын дунд сургуулийг түүний нэрэмжит болгон мөнхжүүлж олон ном бэлэглэж жил бүр нэрэмжит ажил зохиодог ба түүний бүтээлийг шинээр дахин хэвлүүлж уран бүтээлийг нь түгээж байдагт баярлаж явдгаа дурсахад таатай байна. 

	Номын цагаан буян дээшээ оршиг.

	 


Үеэл ах Б. БАЗАР

	 

	ОЛОН МОРЬ ХОТОЛСОН ШИЛИЙН САЙН ЭР... 

	Бидний өвөг эцэг Санж Маамыг төрөхөд Цэрэндорж гэдэг нэр өгсөн юм. Маамыг бага байхад нь өхөөрдөн Лүүзээ Маамаа гэдэг байлаа. Яван явсаар түүний Цэрэндорж нэр нь мартагдаж Маам нэртэй болсон юм. Тэр минь багадаа сэргэлэн цовоо, хөдөлгөөнтэй хүний анхаарал татсан хүүхэд байсан бөгөөд олон морь хөтөлсөн шилийн сайн эр болно гэж хэлээд ээждээ зэмлүүлдэг сэн. 

	Маам бид төрсөн эгч дүүсийн хүүхдүүд ба бид Маамын ээж Должин гуайг Доньдоо гэж авгайлдаг байв. Доньдоо эгч үлгэр их мэддэг, хэл ам хурц хүн байсан. 1942 оны өвөл манай нутагт их цас унаж ихэнх айлууд цас багатай нутаг руу нүүв. Тэгэхэд манайх Тогоотын бууцанд зооринд үлдсэн юм. Манай эмээ, бэр эгч Лхасүрэн, нэг жижиг хүүхэд бид дөрвүүл хүн амьтан үзэгдэхгүй хахир хатуу өвлийг өнгөрөөснөө ер мартдаггүй. Нэг өдөр гараад харсан чинь Ширээтийн уулын зүүн сугаар бөртийсөн бараан юм гараад ирлээ. Цэлийсэн цасан дунд тод харагдах нь явган хүн бололтой. Тэр яван явсаар манайхыг чиглэн ирлээ. Бид айж зуудаг нохойгоо тавилаа. Гэтэл Доньдоо маань байв. Бид бөөн баяр болж билээ. 20 гаруй км зайтай газар зуур хоноод иржээ. Доньдоо ээжийнхээ өвөрт гурав хоног унтаж, хөлийг нь дулаацуулаад баахан үлгэр домог ярьж өгөөд буцаж билээ. Биднийг цасан дунд, шинэ сонин дуулгах хүн очихгүй байгааг мэдээд явган явсаар очиж байгаа нь тэр. 

	Маам сургуульд байхдаа зулын гэрэлд хичээлээ хийнэ. Хичээл номдоо дуртай, дандаа сайн сурдаг байв. Эцэг нь баригдаж, ээж нь багад нь нас барж зовлон үзсэн хүүхэд л дээ. Би 1947 онд цэрэгт явж, Байшинтын зургаадугаар дивизэд байж байгаад, 1948 онд Хэнтий аймагт шилжих үед манай анги олон морин тэрэгтэйгээр Түвшинширээ сумаар дайрахад би дүү Маамтай уулзаж билээ. Тэр наадамд уясан Гуугуугийн хурдан морьдыг унаж явлаа. Гуугуу надад нэг төгрөг өгөхлөөр нь би түүнийг дүү Маамдаа өглөө. Тэр үед нэг төгрөг гэдэг их мөнгө, нэг төгрөг өгсөн авсан бид хоёр сэтгэл хангалуун салж билээ. Маам багадаа хурдан морь их унана. Бидний нагац ах Түвшинширээ сумын халзан Палаа (Гуугуу), яриа Гомбожав (их ах) нарын олон хурдан морьдыг унаж аймаг суманд олон удаа түрүүлж байв. Их ахын хурдан бор хээр морь 1950 онд хязаалан насандаа Баян-Овооны бүсийн наадамд түрүүлэхэд Маам унасан юм. Тэр морь аймаг сумын наадамд 20 гаруй удаа түрүүлсэн хурдан хүлэг байлаа. Тэр морины тухай одоо ч домог мэт ярьдаг. 

	Маам багын үлгэр домог, түүх, яруу найраг сонирхдог, хэзээний мэргэн цэцэн, хошин шог үг хэлж ах дүү нараа инээлгэсэн хөөрхөн ааштай хүүхэд байсан юм. 

	Маамын тухай бодоход төрж өссөн нутаг, төрөл садан, аав ээж, багын найзууд сэтгэлд буух юм. Орлой гурван зээрд, Олон овоотын толгод, Оорцог баян хөөвөр, Зээмий гурван овоо, Зээрдийн гурван сэхүүл, Зэрэглээ таван толгой, Өндөр дэл, Тогоотын бууц энэ бол бидний өсөж төрсөн нутаг. Өгсөж уруудаж, өөдөлж дэвжиж явсан газраа санахад сайхан байна.

	 


Зохиолчийн гэргийн дүү Р. ЯНЖМАА

	 

	БИДНИЙ ХАЙРТ АХ МААМ

	Дунгаа аниа буюу миний үеэл эгч (аавын маань зулай дарж гарсан ахын хүүхэд) бид хоёр миний л ухаан орсон цагаас ихэр хоёр охин шиг сайндаж, муудаж, бие биесээ ирчлээж явсан хоёр. Би аниагаасаа их зүйлийг хар багаасаа сурч, мэдэж явсаар нэг л мэдэхэд дунд сургуулиа, дараа нь дээд сургуулиа төгссөн байж билээ. Намайг Румынд дээд боловсрол эзэмшээд 1971 онд ирэхэд аниа маань Унгарт хувцасны загвар зохион бүтээгч мэргэжлээр суралцаж төгсөөд ирчихсэн, Оёдлын нэгдлийн үйлдвэрт ерөнхий инженер болчихсон лут хүүхэн байв шүү. Аль аль нь 7-8-тайдаа “Уу булан”-гийн хүүхдийн зуслан явж хувцсандаа “амьтан”-тай болоод манай ээжээр, одоо ширгэчхээд байгаа Дунд голын зүүн эрэгт керосиндуулан усанд орох зэргээр хөглөж байлаа. 

	Бүүр дунд сургуульд байхаас нь хэчнээн олон залуучууд хойноос нь хөөцөлддөг ч санаа нийлсэн хүнээ олоогүй л явна гэсээр угтдаг байгаа. За тэгээд би ч ажил төрөлтэй болж, нэгэн жилийг өнгөрөөж байтал аниа маань амралтаа авсан, Тэрэлж явлаа гээд гараад өгөв өө. Би ч бас төдий удалгүй амралтаа авч, Дадал явж, амарч ирчхээд бөөн ажил, бас найз нөхөдтэйгөө ийш тийш явсаар байгаад 1971 оны намрын нэгэн налгар орой ажлаа тараад аниагийнхаа гэрийн хонхыг дартал жоохон гомдсон уу, тунирхсан ч юм уу байртай угтаж авлаа. Би инээд ханиад болж занг нь засах санаатай амралтын паянгаа дуржигнуулан ярьсаар том өрөөнд нь ортол хижээлдүү нэгэн бор эрэгтэй ертөнцийг цоолох нь уу гэмээр харсаар жуумалзан угтдаг байна шүү. Гэр орноороо харчуулыг алхуулдаггүй айлд нэлээд тухалсан байхыг хараад цочирдох шиг болж, буцах нэг хэцүү, орох нэг хэцүү болж байтал ашгүй аниа ирж, энэ манай дүү Янжмаа, би чамд хэлж байсан даа гэснээр оволзож буй сэтгэл минь амсхийх шиг болж, бушуухан галын өрөө рүү нь орж суув шүү. Тэгтэл аниа хүүе орж ирээд зочинтой танилцаач гэхэд ирээдүйн хүргэн ах Маам хэмээх эрхэм хүнтэй танилцаж билээ. Тэгээд яагаад ч юм удаан сууж чадалгүй гэр лүүгээ явлаа. Маргааш нь ажлынхаа чөлөө гаргаж, аниа руу утасдаад ямар учиртай хүнийг тийм найрсгаар гэртээ зочилдог байна аа энэ тэр гээд баахан шалгаав. Аниа тэгтэл за сая амралтад яваад танилцсан юм аа, дараа чамд учрыг хэлнэ ээ гэв. 

	Чингээд хэдийгээр манай хоёр байшин арван алхмын зайтай ч ажилдаа, бас дээрээс нь би ч залуу байж, найз нөхөдтэйгөө уулзах энэ тэр гэсээр байгаад нэг мэдэхэд шинэ он гарах болчхож, тэгээд л ухаан орсон юм шиг Аниагийнх руугаа баяр хүргэхээр жаахан бэлэг бэлдээд очив оо. Тэгтэл гэр нь цаанаа их дулаахан, Аниа маань хөл хүндтэй болов уу гэмээр дуниартсан байдлаар ганцаар байж байв шүү. Тэгээд аниаг багынх шигээ намайг өвөртлөн хэвтэж юу болоод байгаагаа өөрөө ярихыг нь хүлээгээд байлаа. Тэгж тэгж, Маам гэдэг хүнд сэтгэл алдарсан, одоо нэг гэрт орох болсон, хэвлийдээ анхныхаа хайрын дээдээ хүлээж байна гээд бас бус зөндөө юм ярив аа. Тэр шөнө шиг богинохон бөгөөд урт шөнө бид хоёрт байсан болов уу. Нэгэнт хайрын сэтгэлдээ умбаж байгаа аниагаа хараад зөн совингоороо тэр бол миний эгчийн хайр, тиймээс би тэр хүнийг хүндлэх ёстой гэж бодож билээ. 

	Түүнээс хойш хэчнээн ч жил Маам ахтайгаа улс төр, түүх, хорвоо дэлхийн элдэв явдал, эгэл жирийн амьдрал ярьж шатар, хөзөр, бүүр даалуу хүртэл тоглож өнгөрөөж, өглөө нь ажилтайгаа мэдэхгүй аниагаасаа сануулга авч байв даа. 

	Ах маань бичгийн их хүн байлаа. Гэрт нь ороход ширээгээр нь дүүрэн цаас, ном, монгол хэлний их ай саваас яаж шүүрдэж олоо вэ гэмээр сорлон донжийг нь тааруулж шигтгэсэн өч төчнөөн бүтээл туурвичихсан алив нааш суу, би нэг ийм юм бичээд байна сонсгоё гээд л уншиж өгдөг сөн. Ахын маань олон олон зохиол, түүний дундаас “Газар шороо” роман нь хүн зоны сэтгэлийг эзэмдэж байгааг хараад, сонсоод би өөрөө гавьяа байгуулсан мэт баярладаг сан. Тэр олон бүтээл дотроос нь “Гишгэх газаргүй хөл” памфлет нь үеийн үед Монгол эх орноо хэмээх эх орончийн хязгааргүй халуун сэтгэл шингэсэн бүтээл бөлгөө. “Газар шороо”, "Гишгэх газаргүй хөл” зохиол нь лав л миний эх орноо хэмээх сэтгэлийн очийг улам бадрааж, эх орныхоо дуудлагаар ажиллах урмыг хайрлаж ирсэн билээ. 

	Манай ахынх дээр үеийн жинхэнэ монгол айл байлаа. Учир нь тэдний хаалга үргэлж нээлттэй, зохиолчид, урлагийнхан, ахан дүүс, улс төрийнхөн, хот хөдөөгийн эгэл жирийн хүн зон гээд хөл тасрахгүй, хэдийд нь эрдмээ хийж, хэдийд нь бүтээлээ туурвиж амжуулдаг байна аа гэмээр. Тэрэнд ч тийм эмнэлэг домнолго, сургууль, тэрэнд ч ажил төрөл олж өгнө гээд бүгдэд нь хүртээмжтэй нэгэн байлаа. Юу сайндаа Горькийн нэрэмжит сургуулиас ирсэн Лхагвасүрэн хэмээх нэгэн залууд ажил олж өгөх гэж миний л хажууд нааш цааш нь ярьж суув гэж. 

	Миний ах эрдэмтэн байлаа. тэр бээр эрдмийн их ажлаа Дорно дахины судлалын хүрээлэнгээс бус бүүр оюутан ахуйгаасаа сэтгэлдээ тээсэн тэр том ажлыг ямх ямхаар сийлэн сийлсээр бүтээхэд нь мань мэт нь галын өрөөгөөр эргэлдэн цай хоолыг нь дөхүүлэхээс өөрөөр тусалсан нь юу л бол. 

	Ах маань Чаушескугийн дэглэм мөхөж буйг, Монгол эх орныхоо тусгаар тогтнолын төлөө Орос оронд хэлмэгдсэн эх орончдынхоо хувь тавиланг түүхийн шарласан хуудаснаас тогтоож буйг минь сонсох бүрдээ шүүрс алдан, ямар шинэ бүтээлийн санаа олсноо ярьдаг байж билээ. 

	Тийм ээ эрдэмтэн зохиолч Орлой Мажигийн Д. Маам бол ардын их зохиолч, эх орноо сэтгэлийн их галаар төөнөдөг, ахан дүүсээ бүтээлч хөдөлмөрт биечлэн үлгэрлэдэг хүн байсан. Тиймээс ч их зохиолч Цэдэндоржийн Мишигдоржийн санаачилсан “Гадаадынхан Монголын тухай” бүтээлд аниа бид хоёрыг зоригжуулан оролцуулж биднийг ирлэж байсаан. 

	Ах маань ахан дүүстээ бүгдэд нь урам хайрлаж, ижилхэн ханддаг нэгэн байлаа. 

	Миний охины ойгоор ах минь Та, 

	 

	“Улзаа Улзаа Улзаахан

	Улз голын жарайхан”

	 

	гээд нэгэн сайхан шүлгийг сэтгэлийн өглөг болгон хайрлаж билээ. 

	Ах маань Монгол улсдаа дэндүү хайртай, ардчиллын ёстой алтан хараацайн нэгэн байсан даа. Бид Горбачевын “перестройка”-гийн талаар, бусдын хараат байгаа Монгол их гэрээ монголчууд өөрсдөө хэрхэн цогцлоох талаар санаа бодлоо уралдуулдаг байж билээ. 1980-аад оны сүүлээр бидний мөрөөдөл хүсэл биеллээ олоход хамгаас их баярласан, бас хамгаас их оролцсон хүний нэг нь та байлаа. 1996 оны зун ардчилсан хүчин төрийн эзэн болсныг Бурхны оронд мордсон ахдаа хамгийн түрүүнд “дуулгаж”, түүнээс хойших алдаа оноог нь ч “сонордуулж” билээ. 

	Өдгөө Монгол орон маань ардчиллынхаа замд бүдчин бүдчин гэхдээ эргэлтгүй орж, дэлхийн хамтын нийгэмлэгийн овоо хараанд өртөн явна шүү Ах аа.

	 


Зээрднүүд овогтой С. БАДАМ

	 

	ЭГЭЛЭЭС ЭГЭЛ, САЙХАН ХҮН

	Би бүр жаахан сургуульд орохоосоо л өмнө Маам ахын тухай мэддэг байлаа. Миний нагац эгч Ө. Долгорсүрэн Маам ахын ах Дүгэржавын гэргий юм. Тэр үед Дүгэржав, Маам ах хоёр идэр сайхан залуус, дүү Данжилаа нь арван жилийн ахлах ангийн сурагч байлаа. 

	Ах, дүү нартайгаа хамт амьдарч байхдаа Маам ах бушуухан л бэр эгчтэй болох юм сан гэж ярьдаг байжээ. Дүгэржав ах Долгорсүрэн эгчтэй танилцчихаад байтал тэдний Омбоо гэж авгайлдаг ах Гомбо нь хөдөөгөөс ирээд бэрээ сонжиж, манайхандаа л Цогзолмаа байна гэж очиж хэлсэн гэдэг сэн. Нээрэн л Долгорсүрэн эгч минь давхраатай алаг нүдтэй сайхан эмэгтэй байсан л даа. Бас болоогүй Москва яваад үзчихсэн, тийм хүн ч ховор хүний нэг байлаа шүү дээ. 

	Маам ахын эгч Мишигдорж намайг хөтлөн нэгдүгээр ангид хүргэж өгч байсан юм. Ах Дүгэржав, Маам хоёр хоорондоо оросоор л ярина. Хааяа нэг Маам ахтай цуг явахад нэг төгрөгт хэдэн задгай мөнгө байх вэ, зуун метр аль хэр урт вэ гэхчлэн байнга л юм ойлгуулж явдаг байсныг мартдаггүй. Нэг удаа Гурван нуурын амралтад явах болоод надад теннисний хоёр улаан памбагар цохиур хадгалуулаад хүнд битгий өгөөрэй гэж захиад явлаа. Тэр үед тийм цохиур нүдний гэм. Би ч сайн хадгаллаа. Амралтаас ирэхэд нь цохиурыг нь гаргаж өгөөд хүнд өгөөгүй шүү гэхэд даалгавар сайн биелүүлж гээд намайг шагнаж байсан юм. Нэг удаа гэрийн гадаа суугаад “Буурал морь” гэдэг дуу сурч байлаа. Маам ах сонсчихжээ. Хөнхөө! Алив надад наад дуугаа заагаад өг гэлээ. Би их олон дуулж зааж өгч байж билээ. Энэ мэт шинэ юм сурах эрмэлзэлтэй хүн байсан юм. Хүүхэд биднийг өхөөрдөн бидэнтэй тоглодог, зааж сургадаг байснаас тэр үү Маам ахад бид их сайн, айж ширвээтэхгүй ярилцдаг сан. Миний багын нэрээр Хөнхөө л гэнэ. Гоё үнэртэй улаан саван гаргаж ирээд энэ жаахан хөөрхөн нүүрийг ингэж угааж бай гээд угаалгана. Бодвол бидний нүүр халтар хултар л байсан байх. 

	Маам ах долгиотсон үсээ хажуудуулсхийн самнана. Хачин гоё хувцаслана. Залуу, ганган эр явлаа. Нүдний шилнийх нь рам шав шар. Тийм шилийг манай даригангынхан өмнө нь хаа ч хараагүй байсан л даа. Түүнийг нь би нэг удаа нүд өвдлөө гээд зүүж, дугуйных нь ард сундалдан явж байснаа одоо ч тод санаж байна. Тэр үеийн аймгийн чадварлаг сэхээтнүүдтэй үерхдэг байсан байх. Миний мэдэхийн манай нагац ах Ө. Халзан, Дамбаа багш, Епирез гуай нартай найзалдаг байсан болов уу. Тухайн үед нэрд гараагүй байсан болохоор ах, зөвхөн бидний хайртай ах л байж л дээ. Би бүр дунд сургуульд орсон хойноо л орчуулсан зохиолууд болох "Руслан, Людмила хоёрыг" нь уншиж ямар мундаг орчуулагч, зохиолч вэ гэж биширч байсан юм. Сүүлд хот шилжсэнээсээ хойш, Москвад сурч байхдаа, бас Каирт байхдаа үе үе аймагтаа очно. Ахынхан болон, Омбоо, Амбаа нартаа сонин сайхныг ярьж тэд нь бахархсан байдлаар сонсож суудаг сан. Хүүхэд бидэнд хол нутгийн тухай яриа нь нь хачин гоё санагдана. 

	Оюутан байхад тааралдвал 10, 20 төгрөг байнга л өгнө, тэгээд манайхаар очоорой гэдэг сэн. Маам ах хамаатан садандаа хайртай, орчин тойрондоо нөлөөтэй нэгэн байсан. Цөөхөн эрдэмтэн зохиолчдын нэг байлаа. Эгэлээс эгэл, сайхан хүн байсан даа.

	 


Соёлын гавьяат зүтгэлтэн, судлаач, шүүмжлэгч Ц. Хасбаатарын гэргий Б. ЦЭРЭНЛХАМ

	 

	ЭНЭ РОМАНЫГ ОДОО ХҮН БҮР УНШААСАЙ ГЭЖ БОДОХ ЮМ

	Тэртээх далаад оны эхээр зохиолч Маам, Дунгаамаа хоёртой танилцаж билээ. Зохиолч Маамыг Каирт дипломат алба хашсан, араб хэлтэй зохиолч гэж ярьцгаадаг байсан. Тэр үед Дунгаамаа Унгарт дээд сургууль төгсөж ирээд оёдлын үйлдвэрт ажилладаг байлаа. Дөнгөж хорь гаруй настай одоогийнхоор жаахан охин гэж хэлэхээр даруухан эелдэг охин байсан юм. 

	Энэ үеэс бид улам дотносож олон арван жилийг хамт үдэж, бие биеийнхээ жаргал зовлонг хуваалцаж явлаа даа. Зохиолчдын дунд байж тэдний ухаалаг илэн далангүй яриа хөөрөө, зохиол бүтээлийг нь сонсож суухад хүнд ухаарал нэмж, хөгжилтэй сайхан яриа нь сэтгэлийн жаргал болдог сон. 

	Маам маань сэргэлэн, авхаалжтай бөгөөд юмыг гүнзгий сэтгэдэг, ялимгүй жаахан шооч гэмээр залуу байлаа. Маамын “Газар шороо” романд манай өвгөн шүүмж бичсэн юм. Энэ романыг одоо хүн бүр уншаасай гэж бодох юм. Онгон байгаль, газар шороогоо болон эх орон минь гэх сэтгэл хомсдож сүйтгэх нь их болсон өнөө үед хүнд юм бодуулах зохиол гэж бодогдоод байх болсон. Зохиол дотор “ямх ямхаар” гэсэн үг гардаг нь сэтгэлээс гардаггүй юм. 

	Маам Дунгаамаа хоёрыг би түмэн олны дундаас төөрч эндүүрэлгүй чухам л бие биеээ олж, амьдралын туршид хэн хэнийгээ хайр халамжаар дутаагаагүй жаргалтай сайхан амьдарч ирсэн хос гэж боддог юм. Маам энэ тухайгаа зүрх сэтгэлдээ бодон байж “Дунгаамаа” дуугаа зохиосон. Энэ дуунд ингэж бичсэн байдаг даа. 

	 

	Үдлээд нүүмгүй нутаг шиг чамтай

	Үүлэн сүүдрийг үзэлгүй цэнгэлээ

	Үүдэн хоймор эзэгнэнхэн ханьсаж

	Зүүдэнд юм шиг жаргалаа... 

	 

	Маам, Дунгаамаа хоёрын маань хамтран амьдарч байсан үеийн дүр зураг болсон дуу юм аа.

	 


Урлагийн гавьяат зүтгэлтэн, хөгжмийн удирдаач Жамсранжав агсны гэргий, хүний их эмч Ц. БАТЖАРГАЛ

	 

	МАНАЙ ГУРВАН ГЭР БҮЛ

	Би Маамын эхнэр Дунгаамааг нэгдүгээр арван жилд суралцаж байхын таньдаг байлаа. Хожим нь намайг эмч болоод Хүүхдийн төв эмнэлэгт ажиллаж байхад хүүгээ эмчлүүлэх гэж тэнд очиход нь дахин уулзаж билээ. Бид 70-аад оны дундаас эхлэн гэр бүлийн сайн найзууд болсон юм. Манай Жаамаа Маамтай маш сайн ойлголцоно, ярих сэдэв нь хүртэл таардаг, Маамыгаа их хүндэтгэдэг байсан юм. Тэр үед Хотын Эвлэлийн хорооны дарга Чойжамц байсан. Чойжамцынх, Маамынх манайх гээд гурван гэр бүл маш сайхан нөхөрлөж, ээлжээр нэг нэгнийдээ очиж, амралтын цагаараа үргэлж сонин содон зүйл ярилцан дуулж, бүжиглэн идэвхтэй сайхнаар өнгөрөөдөг байж билээ. 

	Би 1976 онд МХЗЭ-ийн 17-р их хуралд эмнэлгээсээ төлөөлөгчөөр сонгогдоод оролцохдоо Дунгаа найзынхаа загварын хувцсаар гоёж билээ. Мөн 1981 онд Москвад мэргэжил дээшлүүлэхээр явахад намайг гаргаж өгөхөөр андууд маань манайд цугларсан үед Д. Маам маань өөрийн гараар бичсэн бяцхан ном надад бэлэглэсэн юм. Тэр ямар нэг санаанд ороогүй бэлэг хүнд өгч баярлуулах дуртай байсан нь хэзээ ч гэсэн бусдаас өөрөөр бодож явдагтай нь холбоотой байж л дээ. Зохиолч анд маань гурван авгайгаа магтахын сацуу намайг илүүтэй магтжээ. “Мэнгэт нүдэн” гэдэг нэртэй тэр шүлгийн бяцхан номоо Жаамаагийндаа хадгалуулах юм шүү гээд надад өгснийг нь одоо болтол хадгалсаар байдаг юм. Тэр шүлэгтээ: 

	 

	Саран, Мөнхөө, сайхан Дунгаа 

	Санаа нийлсэн гурван андыг

	Таван дэлбээ цэцэг л гэвэл

	Тагтны эрвээхэй нь 

	Та минь байна аа. 

	Олон сайхан нөхдөө төлөөлж 

	онцолж чамайгаа магтъя аа хө. 

	Онгон таван тэнгэр дахь

	Одтой зүйрлэж ярья аа, хө. 

	Энэ л сайхан нөхдөө төлөөлж

	Энхрийлж чамайг магтъя аа, хө. 

	Эргийн удвал, тагтны сэмбэрүү

	Эрххэн чамайг дуулъя аа, хө. 

	Багахан насыг чинь өгүүлэгсэн

	Баярын өндөр магнай байна. 

	Багын сэвлэг, идрийн жавхаа

	Хонгор хархан үс чинь байна. 

	Замилан хорвоог мартуулчихмаар

	Хараацай жигүүр хөмсөг байна. 

	Заяат хүний шинжийг бүрдүүлж

	Ихэмсэг өргөсөн толгой байна. 

	Дэлбээ ишлэх хаврын цэцэг үү

	Дэнгийн хонгор эрвээхэй юу

	Дэргэд нь суухад аймаар, баярламаар

	Дэндүү сайхан сормуус байна аа. 

	Дээвэрт мандсан саран гэлтэй

	Дэргэд мэлтрэх булагхан аятай

	Томоо сэргэж, сэтгэл алдраам

	Торомгор хоёр нүдэн байна аа. 

	Аниад байх нь хараад байх шиг

	Хараад байх нь яриад байх шиг

	Яриад байх нь аялаад байх шиг

	Аялаад байх нь аяглаад байх шиг

	Анд Жаамааг минь амраглаж байна уу

	Алив намайг шоолоод байна уу

	Эсвэл Чойг минь манго бүжигт

	Эрж дуудсан дохио байна уу

	Дунгаа, Мөнхөөдөө энэ л тэрхнийг

	Дуурсан хөөрөх нь ийм л болов уу

	Дугараа найрын өндөр ширээнээ

	Дуулах онгод гэнэтэд төрөв үү

	Бажгаа чиний алаг нүд чинь

	Миний нутгийн Ганга юм байна. 

	Баяр тоссон содхон мэнгэ нь

	Бидэнд тавьсан ерөөл юм байна. 

	Намраар уурлах Гангын минь зэгс шиг

	Наад сормуус чинь шидэлж байна аа. 

	Хавраар нялхрах дөлгөөн үе шиг нь

	Хархан хөмсөг жирвэлзэж байна аа... 

	 

	гэх зэргээр шүлэглэсэн байж билээ. 

	Бид ийм л сайхан анд найзууд байж талийгаач нартайгаа хамт 20 гаруй жил бужигналдаж, тоглож, наргиж явсан юм даа. Маам аливаа зүйлд их нухацтай ханддаг. Бидэнд зөв, бурууг ялгаж өгөхдөө гаргууд байсан. Бид Маамыг уурлаж байхыг нэг ч хараагүй, ямарваа зөрчлийг эвийг нь олж алиалах маягаар арилгадаг, ер их донжтой ярьдаг, аливаа зүйлд маш нухацтай хандаж зөв дүгнэлт өгдөг, найз нараа ардчилсан үзэлтэй болоход маш их нөлөөлсөн билээ. Найз маань маш өргөн хүрээний мэдлэгтэй, хэнтэй ч ярьсан ойлголцож чаддаг байлаа. 

	Миний хань Жаамаа тэр хоёр ярих зүйл нь их тохирдог сон. Найз нарын дунд үүссэн эгзэгтэй асуудлыг хамтын яриа хэлцлээр зохицуулдаг, зөвлөгөө өгдөг бие биедээ туслахыг хичээдэг сэн. 90-ээд он гараад манайх 13-р хороололд, тэднийх бас тэнд 3 өндөр байшингийн дундхад орж, бид байнга уулзалддаг болсон юм. 

	Манай талийгаачаас хойш Маам маань өвдөөд гэртээ голдуу байдаг болсон байлаа. Би ч ажлаасаа тарах болон амралтын цагуудаараа тэднийхээр байнга ордог нь хань ижлээ алдсан надад тэднийг бараадаж сэтгэлээ сэргээх шалтаг болдог байж билээ. Дунгаа маань ханьдаа маш их халамжтай ямар л эм тан хэрэгтэй гэнэ тэр бүрийг гүйцэлдүүлэн, өөрийнх нь ажил их, том байгууллага удирддаг хүн хэр нь ээ түүнийгээ зохицуулан нөхрийнхөө өдрийн хоолыг заавал гараараа хийж өгөөд буцдаг, тэр хоёр маш эвсэг гэр бүл байсан юм даа. 

	1995 онд Дунгаа ерөнхийлөгчийн багт орж гадаад явах боллоо, ханийнх нь бие тааруу байсан болохоор надад үүрэг өглөө дөө. Өдөрт ирж хоол хийж өгч байгаарай гэсэн тул тэр даалгаврыг нь хариуцлагатай биелүүлэн өдрийнх нь хоолыг хийж өгөөд бас хамт хооллочхоод явдаг байлаа. Тэгж хамт байх мөчид найз минь дандаа өөрийнхөө бичсэн шүлгүүдийг л уншиж өгдөг сөн. Тэднийд оронгуут л бараг найз нь ийм шүлэг бичлээ ямар болж вэ гэдэг байсан болохоос биш өвчнийхөө талаар нэг ч үг хэлэхгүй, намайг биеийг нь асуухад эргээгээд би ер нь ямар байна гээд л асуучихдаг байлаа. Амьдралынхаа сүүлийн хоногуудыг орон дээрээ суучхаад л амжиж хэдэн дуу гаргах гэсэн юм шиг дууны шүлэг бичээд л түүнийгээ орсон гарсан хүмүүст уншаад л суудаг байж билээ. 

	Ер нь сэтгэлийн их тэнхээтэй, дэргэдэх хань ижил үр хүүхэд найз нараа сандаргахгүйг хичээдэг, ханьдаа маш хайртай байнга л удирдан жолоодож утасдаад л суудаг сан. Хань Дунгаамаа ч нөхрийнхөө өвчнийг эдгээхийн тулд сайн гэсэн бүхнийг олж хэрэглэж байсны хүчинд олон жил үхэлтэй тэмцэж чадсан юм даа

	Маам бол маш шударга, хэнээс ч айлгүй бодлоо хэлж чаддаг, тууштай, заримдаа хатуу үгээр хүний зэвүүг ч хүргэдэг байсан байх даа. Найз чамайгаа дурсан санаж үүнийг тэрлэхдээ залуу насныхаа хамгийн аз жаргалтай мөчүүдийг нүдэндээ дүрслэн аньсага дүүрэн нулимстай бичиж суулаа шүү найз нь. 

	Ум ма ни бадми хум

	 


Сүхбаатар аймгийн 10 жилийн сургуулийн 10а ангийг онц төгсөгч Д. Монхор

	10а ангийн дарга Н. Цэнд

	 

	БАГШАА ДУРСАХУЙ

	1957 оны намар манай сургуульд Улсын Багшийн дээд сургууль төгссөн Д. Маам гэдэг багш ирлээ. Хурдан шаламгай хөдөлгөөнтэй, түргэн түргэн ярьдаг, цог зол нь бадарсан, эрхгүй анхаарал татсан залуу багш байсан сан. 

	Эрхэм даргатай манай 9а ангийг даан авч, бидэнд орос хэл, гадаадын уран зохиолыг давхар заадаг байлаа. Багш маань биднээр А. С. Пушкин, М. Ю. Лермонтов зэрэг оросын алдартай яруу найрагчдын шүлгийг цээжлүүлж, дараа нь эдгээр шүлгээр дамжуулан орос хэлний дүрмийг заадаг өвөрмөц арга барилтай багш байж билээ. Бид нартай зөвхөн орос хэлээр харилцахыг эрмэлзэнэ. Орос хэлийг монгол хэлтэй харьцуулж заана. Энэ арга барилд нь тун удалгүй бид дасаж анги ахих тутам бид орос үгний нөөц арвинтай, дүрмийг нь тогтооход хялбар болсон юм. Т. Готов, Эрдэнэ-Очир, Мажиг, Р. Батсүх, Л. Баярт бид нарын хэдэн нөхөд хичээлийн дараагаар дөрвөн ширээг нийлүүлж, теннисний ширээ болгоод геометрийн номоор цохиур хийж, оройжин шөнөжин тоглодог байв. Нэг удаа хичээл эхлэхэд ширээгээ байранд нь эмхэлж, цэгцэлж амжилгүй баригдаж, зэмлүүлж байсан тэр үеийн нөхөд маань 1959, 1960, 1961 оны Сүхбаатар аймгийн теннисний оны аваргууд болж байв. Орос хэлийг хичээнгүйлэн оролдож эхлэх үедээ Монте-Кристо гүнгийн ногоон номыг монгол хэл дээр нь тулган унших даалгавар авсан сар жилүүд, багшаараа англи хэлний цагаан толгойг анхлан заалгаж байсан болон 1973 оны намар багштайгаа Москвагийн Академийн зочид буудалд уулзаж, “Газар шороо” романаа цэгцэлж дуусаад байсан гар бичмэлийн хэсгээс нь амтархан уншиж суусан тэр мөчүүд тов тодхон дурсгал түүх болон үлджээ. 1976 оны намар Анагаах ухааны докторын зэрэг хамгаалаад ирэхэд нэг бөхт тэмээ хөтөлсөн, таяг тулсан өвгөний зэс гуулин баримал бэлэглэсэн нь одоо ч миний бичгийн ширээн дээр тавиатай байдаг. 

	Түүний ах Дүгэржав гуайнд Данжилаа, Оточ бид тав түүх уламжлал, орчлон ертөнц, амьдралын тухай ярьж, хөөрч шуугилдаж байсан олон орой үдшийг эргэн дурсахад сайхан байна аа. Маам багш маань даалууны гуншныг эгшиглүүлэн цогтой сайхан дууддаг сан. 

	Тухайлбал: 

	 

	Дөртэй халзан шүдлэн

	Сартай халзан бяруу, 

	Салаа туур нь гялалзаж

	Салтаа ам нь онголзоно. 

	Говийн хүүхэн гунхалзаж

	Гозгор долоо шөвөлзөнө

	Бараан хээрийн бажгар, байхуу цайны булан

	Тэгш дөрвөн нүдтэй, тэвхгэр банд нэг савных гэдгийг та мэдэх үү 

	 

	гэх жишээний. 

	Манай ангийн бүх хүүхдийн 10-р анги төгссөн гэрчилгээг Монхор надаар бичүүлж билээ. 10-р ангиа онц дүнтэй төгссөн гэрчилгээгээ би өөрөө бичиж багшийнхаа гарын үсгийг зуруулсан ховорхон аз завшаандаа насан туршдаа бахархаж, энэ гэрчилгээгээ нандигнан хадгалж явдаг билээ. 

	Сүхбаатар аймгийн Баруун-Уртын 10 жилийн дунд сургуулийг 1958 онд төгсөгчид сурлага сахилга, спорт, гадаад хэлний боловсролоороо тэргүүлж байсан нь “Барсан хэвнэгт баатар”-ыг орчуулсан Доржийн Гомбожав, “Газар шороо” роман, “Гишгэх газаргүй хөл”, “Хоёр хар буурын дууль” зэргийг туурвисан Дүгэржавийн Маам, эгэлгүй эгэл даруу тоочин гэж алдаршсан Насанбат, Т. Пунцаг, С. Лувсанноров зэрэг алдарт багш нартай яах аргагүй холбоотой. Сайн шавийг сайн багш л төрүүлдэг.

	 


Сүхбаатар аймгийн 10 жилийн сургуулийн 10а ангийн сурагч Г. УЛААН

	 

	“ХӨГШИН” ШАВЬ НАРТАЙ БАГШ МИНЬ

	1958 онд Сүхбаатар аймгийн төвийн арван жилийн сургуульд Багшийн сургууль дүүргэсэн шавилхан биетэй багш ирсэн нь бидний багш, хожмын монголын нэгэн нэрт эрдэмтэн, зохиолч, Улсын Бага Хурлын гишүүн, Монголын зохиолчдын эвлэлийн даргын албыг нэгэн үе хашиж явсан Дүгэржавын Маам байлаа. Бид тэгэхэд есдүгээр ангид сурч байв. 

	Маам багш бидэнд орос хэл, уран зохиолын хичээл заана. Багшийг орос хэл зааж эхлэх үед би “является” гэдэг ганц үгнээс өөр юм бараг мэддэггүй байсан даа. Бидэнд хичээл орж эхлэнгүүтээ орос хэлний хичээлээр оройн давтлага хийлгэж, жижиг өгүүлэг, текст орчуулуулах, А. С. Пушкин, Лермонтовын шүлгийг цээжлүүлэх, уран уншлага явуулах зэргээр хичээллэх цагийг уртасган бас орос хэлний хичээлийг сонирхолтой болгосон юм. Бидний үгийн баялаг ч нэмэгдэв. Орос хэлний сурах бичиг гэж тэр үед байгаагүй болов уу. 

	Монгол-орос хэлний толь бичиг бүр ч байгаагүй. Багш өөрөө ном авчирч уншуулан, шүлэг цээжлүүлэн, уран сайхнаар уянгалуулан уншуулдаг сан. Багш маань бидэнд толь бичиг, сурах бичиг аль аль нь болно. Ямар нэг мэдэхгүй үг гарвал багшаас л асуучихна. Нэг удаа хүүхдийн жижиг өгүүллэг уншиж байгаад “булочная” гэдэг үгэн дээр гацлаа. Багшаас асуувал жаахан бодож байснаа... зүү утасны газар юм болов уу, булавка гэж битүү зүүг хэлдэг юм л даа... гэсгээд өнгөрч билээ. Тэр үед би миний багшид бас мэдэхгүй үг гэж байдаг юм байж дээ хэмээн гайхаж байсан юм. Харин одоо орост сураагүй хэр нь орос хэлийг тэгтэл сайн сурсныг нь гайхан биширдэг. Тэгсэн багш бид хоёрын толгойг эргүүлээд байсан үг нь нэгэн төрлийн талхны мухлаг юм санж. 1959 онд би Москвад очоод оросын нийслэлд энд тэндгүй “булочная” гэсэн үг бичээстэйг харж, эрхгүй нүд тусч орж орвол талхны дэлгүүр байхыг үзэж өө талх л гэсэн үг юм байж гэж бодож билээ. Багшийн мэддэггүй үг их л ховор үг гэж бодсон чинь хаа сайгүй байгаа нь гонсойлгож билээ. Тэгж би булочная-тай танилцаад бүр түүний хэрэглэгч болов. 

	Орос хэлийг бид сайн сурсан тул арав төгсөх жилээ улсын шалгалтад ёстой тороогүй дээ. Дүрэм, ярианы хэл гэсэн хоёр хэлбэрээр шалгалт өгнө. Ярианы шалгалтыг бүр орос багш авч байсан юм. Манай ангийнхнаас дээд сургуульд ороогүй цөөхөн хүүхэд үлдсэн бөгөөд тэд ар гэрийн гачигдал, нөхцөл бололцооноосоо болоод л хөдөөдөө үлдсэн юм. Хүүхдийн амьдралд багш шиг чухал хүн үгүй. Сайн багшийн ачаар дээд боловсрол эзэмшсэн бид хүндэт багш Маамыгаа 2009 онд төгсөлтийнхөө 50 жилээр уулзахдаа тувт дурсан ярьж билээ. 

	Бид оросын гайхамшигт зохиолчдын уран зохиолын ном уншиж, тэдний баатрын зан байдал, тэдний хайр сэтгэлээр “амьдарч” сэтгэл догдлон, романтик бадрангуй мөрөөдөлд автаж явлаа. Би Пушкины Евгений Онегины Татьяанагийн захидлыг оросоор цээжээр уншдаг байсан нь хэрэг болж 1970-аад оны үед манай улсад сууж байсан элчин сайдтай цэц хаялцан, бадаг бадгаар нь ээлжлэн уншиж монгол хүний орос хэлний мэдлэгийг үзүүлж билээ. Энэ бол багшийн минь гавьяа. Эрдэм мэдлэгээрээ гайхуулсан багш гэж байдаг. Тийм багшийг сурагчид даган хошуурч өөрийг нь сэмхэн дуурайн бие биедээ бахархан ярьж заадаг хичээлээр нь "өвчилдөг". Маам багш яг тийм хүн байсан. Бидэнд уншиж, цээжлэх даалгавар өгчхөөд ширээн дээрээ юм бичээд суучихна. Одоо үзвэл шүлэг найраглалаа бичиж засаж янзалж байж. 1958-1959 оны үед багшийн хэвлүүлсэн уран бүтээлийг хараад тэгж боддог. 

	Ер нь тавиад оны манай төгсөгчид их азтай хүмүүс. Доржийн Гомбожав, Дүгэржавын Маам гэдэг хоёр агуу хүнээр хичээл заалгаж оюуны мэлмийгээ нээсэн шүлэг яруу найргаар амьсгалсан хүүхдүүд байлаа. Манай төгсөлтийнхөн одоо номоо гаргахаар бэлдэцгээж байна. Тэгсэн шүлэг яруу найраг бичээгүй хүн ховор бололтой. Зарим нь бүр яруу найргийн хэд хэдэн ном хэвлүүлчихсэн байна. Тэдний уран бүтээл номд багтахгүй хоёроос илүүг оруулахгүй гэж хэмжээ тогтооход хүрлээ. 

	Тэр үеийн залуухан багш нар маань их спортоор биднийг оройлон дагуулж шатар, ширээний теннис, гар бөмбөг, сагсанд дуртай болгосон юм. Тоо физикийн багш Насанбат, Ваанчиг нар ширээний теннис. Жигжиднамхай багш шатар, бөх, С. Дамдинсүрэн, Содов багш гар бөмбөг, Маам багш сагсан бөмбөгийн секц хичээллүүлнэ. Тэд Баруун-Уртынхыг тамирчид болгосон улс. Тэдгээр төрлөөр аймаг, бүс, улсын зэрэгтэй тамирчид төрүүлсэн билээ. 

	Маам багш хожим нь миний нөхөр А. Дамдинсүрэнтэй найзалж манайхаар орж гаран тоглож нааддаг болсон бөгөөд би сүүлдээ багшийгаа ах дүү нар шиг нь “моом” гэж дуудна. Багшийг оюутан байхад нь манай нөхөр Гадаад харилцааны дээд сургууль дээр нь очиж уулздаг, бас ах Дүгэржав гуайг нь мөн тэнд ажлаар, бага хугацаагаар суралцахаар очиход нь очиж яриа хөөрөө өрнүүлдэг, шатар нүүдэг байсан юм. Моом маань цөөн удаа боловч манайхаар зочилж ирэхдээ нэг удаа “Чи бичгийн хүн шүү” хэмээн хэлснийг эхлээд сайн анзаараагүй ч “намайг дотроо тоож хэллээ” хэмээн урамшиж байсан сан. 

	1970-аад оны үед “Газар шороо” романаа бичих гэж судалгаа хийн нутгаараа нэлээд удаан хугацаагаар очихдоо манайхаар очиж даалуу тоглоно. Моом ер нь сэргэлэн тоглоомд азтай, хүний хор малтахдаа муугүй, сайн жаачин байсан билээ. 

	Би багшдаа эрхэлж тааралдах юм бол заавал үнсүүлэх, тэврүүлэх гэж наалдана. Эхлээд багш маань зовж цэрвэнэ, тэгснээ ийш тийш харж сэрэмжилнэ. Би тэр болгоныг эс тоон багшийгаа зовоодог сон. Хэдэн хормын дараа чухал царай гаргахаа болиод нүдээ онийлгон хөөрхөн инээгээд муу шавь минь л байна гэсэн янзтай харц нь дулаараад, гэр орныхон энэ тэр болоод явчихна. 

	Бага нас, багшийн тухай дурсамж улам л тодроод байх юм даа.

	 


Д. ДОРЖ (“Энэрэл” коллежийн захирал, доктор, профессор)

	 

	ЗАХИСАН СУРГААЛ НЬ СЭТГЭЛД ТОД

	Маам багш маань туйлын өвөрмөц хүн байлаа. Цаг нарийн баримтална. Хатуу шаардлагатай, ааш зан алхаа гишгээ нь хүртэл бусдаас нэг л содон санагддаг сан. Гараа хаялан түргэн түргэн алхаж яваа нь андашгүй. Хөдөөгийнхөнд тэгж яаран алхаж яваа хүн харагддаггүй. Багш яагаад тэгж түргэн түргэн явдаг байсныг хожим бодох нь ээ сэтгэлд нь хийх ажил их байж. Сагс тоглоод хүүхдүүдтэйгээ гүйж явахдаа бие жижиг болохоор бидний багш гэж ер ялгарахгүй. Ер нь насаараа ч гэсэн биднээс 5-6-хан насаар ах байсан юм билээ. Ямар сайндаа 1990-ээд оны үед нэг уулзахдаа би олон хөгшин шавьтай хүн гэж ярьж байх вэ дээ. 

	Аравдугаар анги төгсөхөд бидний тодорхойлолтыг ангийн багшийн хувьд Маам багш маань бичсэн байдаг. Сургуульд ажиллаж байсан нутгийн эгч С. Дуламаар дамжуулан өөрийнхөө тодорхойлолтыг үзэж билээ. Тэнд ингэж бичсэн байлаа. “Д. Дорж лимбэ хөгжим тоглодог. Биеийн тамирын талбайгаар төдий л их очдоггүй, хийе гэснээ хийж, хэлсэндээ заавал хүрдэг, шударга” гэжээ. Энэ хэдхэн товчхон үг ер нь намайг яг л онож хэлсэн үг л дээ. Би бусдынхыг харж чадаагүй бодвол одоогийнх шиг нэг стандартаар биш, тэр хүүхдийнхээ онцлогийг тусгасан өөр өөр байсан байх. Ангийн багшийн тодорхойлолт хүний хувь заяаг шийдэхэд их үүрэгтэй байдаг тул багш нар тодорхойлолтод хайнга хандаж болохгүй юм билээ. 

	Манай ангийнхны нэг бахархал нь орос хэлийг гайгүй сурч их дээд сургуульд орохдоо ч, элдэв курс дугуйланд шалгалт өгөхдөө ч хэлний шалгалтад нүүр бардам байлаа. Би гэхэд хожим нь зуун буудалт даамаар олон улсын спортын мастер болсон юм. Маам багш минь орос хэлний дүрэм, орос хэлийг ой тойнд мартахааргүй зааж өгсөн хүн дээ. 

	Багш “юухныг ч мэдэхэд илүүдэхгүй” гэдэг үгийг хэлэх дуртай сан. Нэг удаа Маам багшид хэдэн шүлгээ үзүүлэхэд заримыг нь засаж янзлаад “Чи 60-70-аад оныхон шиг бичиж байна. Орчин үе рүү ор” гэж билээ. Багш миний шүлгийг засахдаа балласан үгийг сэргээх, том жижгээр бичих зэрэгт хэрэглэдэг тэмдэгтийг хэрэглэж түүнийхээ дүрс хэлбэрийг өөрөө бичиж, зурж их л нямбайлан тайлбарласан байсныг одоо хүртэл санаж явдаг. Хэзээ хойно хэлсэн үг, захисан сургаал нь сэтгэлд тод үлдэх тийм л багш байлаа.

	 


ЭРДЭМТЭН Д. МААМ... 

	Түүний дурсамжийн номд энэ бүлгийг нэмж орууллаа. Учир нь Маам зохиолчийн эрдмийн ажил, уран бүтээл хоёр салшгүй холбоотой юм. 

	Тосон будгийн зураг холдох тусам тодордог. Зарим үйл явдал, учрал тохиол хожмоо тодрох нь бий. Эрдэмтэн зохиолч Маамын дурсамжийн номыг бүтээж байх зуур миний гайхсан зүйл гэвэл энэ хүнийг чухамхүү “Газар шороо”-ны тухай л бичүүлэх гэж энэ хорвоо дэлхийд төрүүлсэн мэт. Тэр хүн Алтайн өндөр уул, арын сайхан хангайд төрөөгүй, тусгаар улстайгаа нэгдэх гэж зовсон Даригангад төрсөн нь, орос хэлний багшаас заавал ч үгүй олон улсын түүхч болдог нь, тэгээд бас ойрх дорнодын оронд томилогдон сууж тэнд газар нутгийнхаа төлөө тэмцсэн түүх сонссон нь, эргэж ирээд дипломатын албанаас бараг л хасагдаж, хасагдсан нь сайн хэрэг болж дорно дахины хүрээлэнд орсон нь гээд бүх л зам нь түүнийг “газар шороо”-ны үнэ цэнийг мэдрүүлэх зүгт залсан байх юм. Бурхны зурсан хувь тавилан гэлтэй. 

	Эрдмийн нэг сэдэвт бүтээлийг тэр үед жирийн иргэд тэгтлээ уншиж байсангүй. Одоо ч уншиж судлах хүн нь л сонирхохоос өөр бусад нь уншаад байдаггүй. Эрдэмтэн зохиолч Д. Маамын эрдмийн бүтээлүүд өнөөдөр ч үнэ цэнээ алдаагүй. Дорно дахинд бас л асуудал ундарсаар, төвөдийн асуудал хэвээр... 

	Олон улсын түүхч мэргэжил эзэмшсэн Маам сургуулиа төгсөөд Египет улсын Каир хотноо монгол улсын элчин сайдын яамны орчуулагчаар ажилласан билээ. Египет улсыг харгис хүчин түрэмгийлж байхад улс төрийн хувьд дэмжиж, эзлэн түрэмгийлэх гэсэн бодлогыг нь буруушааж байсан монгол улс тэр улсад энх тайван байдал тогтсоны дараа дипломат харилцаа тогтоожээ. 

	Ашигтай газар нутгийг эзлэн авах харгис бодлого дэлхийд капиталист, социалист хоёр хүчин тогтож байсан 1950 оны сүүлчээр ч амь бөхтэй байсныг тэр бээр тэнд байхдаа сонирхон судалж байлаа. Тэгээд газар нутгийн төлөөх түүхийг эрхгүй барьж авчээ. Энэ сэдэв түүний эрдмийн ч, уран бүтээлийн ч амин гол тулгуур болсон билээ. Түүхийн сэдвийг эрдмийн бүтээл, түүхэн роман болгосон тийм зохиолч гагцхүү Маам л юм. 

	Эрдэм шинжилгээний нэг сэдэвт бүтээл, "Гурвын түрэмгийлэл, Синайн дайн”, “Маогийн бодлогод хэлмэгдэж буй Төвөд орон” номоос нь энэ бүлэгт хэсэглэн оруулж байна. Бас эрдэмтдийн дурсамж, шатрын их мастер Каспаровт бичсэн захиаг оруулав. Шатрын их мастерын өгсөн ярилцлага нь олон улсын түүхч эрдэмтэн Маамын дургүйцлийг нэн их төрүүлж, энэхүү улс төрийн агуулгатай захидлыг бичжээ.

	 

	 

	“БЭЭЖИНГИЙН УДИРДАГЧДЫН ЖАНЖЛАХ БОДЛОГО, ОЙРХ ДОРНОДЫН ХЯМРАЛ. 1967-1978” ХЭМЭЭХ СЭДВЭЭР ДЭД ЭРДЭМТНИЙ ЗЭРЭГ ГОРИЛЖ БУЙ Д. МААМЫН ШУА-ИЙН ТҮҮХИЙН ХҮРЭЭЛЭНГИЙН ЭРДМИЙН ЗЭРЭГ ЦОЛ ОЛГОХ ЗӨВЛӨЛИЙН ХУРАЛД ХЭЛСЭН ҮГ

	Эрдмийн зөвлөлийн дарга аа!

	Эрдмийн зөвлөлийн гишүүд ээ!

	Эрхэм нөхөд өө!

	ЗХУКН-ын XXV их хурал маоизм дэлхийн хамгийн харгис хүчинтэй эвсэн холболдож социализмын эсрэг тэмцэлд империализмын гар хөл, нөөц хүч болж байгаа тухай дүгнэж тэмдэглэсэн билээ. МАХН-ын ТХ-ны IV бүгд хурал 1978 оны 12-р сард марксизм-ленинизмд дайсагнасан энэхүү үзэл суртал “империализмын бэлтгэл хүч, гар хөл болж байснаа хэрэг дээрээ түүний холбоотон болж” хувирсныг цохон заав. Хоёр жил хүрэхгүй хугацаанд маоизмын харгис мөн чанар улам бүр тод болсоор социализмд дайсагнагч үйл ажиллагаа нь ингэж шатлан идэвхэжжээ. ЗХУКН, МАХН-ын маоизмын хувьслын тодорхой үе шатуудад өгсөн дүгнэлт бодитой, марксист дүгнэлт байсныг социалист Вьетнамын эсрэг хятадын удирдагчдын үйлдсэн маоист түрэмгийлэл өөрөө юу юунаас ноттой харуулж өгөв. 

	Өнөөдөр марксист-ленинист түүхийн шинжлэх ухааны тулгамдсан, үндсэн асуудлуудын нэг нь хятад судлал болоод байна. 

	Хэдхэн хоногийн өмнө Улаанбаатар хотноо хуралдсан социалист орнуудын хятад судлаачдын “Маоизм, үндэсний асуудал” хэмээх өргөн симпозиум хятад судлалын чухлыг хийгээд ах дүү намууд, тухайлан МАХН-аас хэлэлцэгдэн бүхий асуудалд хэчнээн их анхаарал тавьж байдгийг дахин үзүүллээ. 

	Даруй 30 гаруй жилийн турш хурцадмал байдалд тасралтгүй үргэлжилж байгаа Ойрх Дорно дахинд дайнч маогийнхны гадаад улс төрийн бодлого онцгой байр суурь эзэлж байна. Миний бие Хятадын, нэгэн зэрэг арабын орнууд, Израил  улсын гадаад харилцаанд хамаатах Монголын хятад судлал, бусад орны утга зохиолд нэгэн сэдэвт зохиолын хүрээнд хараахан сөхөгдөн судлагдаагүй “Бээжингийн удирдагчдын жанжлах бодлого, Ойрх Дорнодын хямрал, 1967-1978” хэмээх диссертаци зохиолыг Та бүхэнд шүүн хэлэлцүүлэхээр толилуулж байна. Би цөөн хэдэн минутад багтаах өөрийн үгний голыг диссертаци зохиолынхоо маоизмын судалгаанд холбогдох хэсэгт нь зориулбал зүйтэй болов уу гэж бодлоо. Хятадын удирдагчдын их гүрний дээрэнгүй үзэл бодол, тухайлан Бээжингийн гадаад бодлогын мөн чанарыг эрдэм шинжилгээний аргаар шинжлэн тайлбарлахад хэр хэмжээний хувь нэмэрлэхийг хятад-арабын орнуудын харилцааг энэхүү судалгаанд зорилго болгосон юм. 

	Одоо бүлгүүдэд орж яръя. 

	Маоист жанжлалын бодлого хятадын их гүрний дээрэнгүй үзлийн түүхэн уламжлалтай хэрхэн холбогдох асуудалд нэгдүгээр бүлгийг зориулав. Маоизм нь чухамдаа хятадын жижиг хөрөнгөтний үзэл суртал юм. Карл Маркс жижиг хөрөнгөтний мөн чанарыг илэрхийлж, “жижиг хөрөнгөтөн нь тэр чигээрээ зөрчлийн бөөгнөрөл”-гэж хэлсэн байдаг. (К. Маркс, Ф. Энгельс. Зохиолууд, II хэвлэл, боть 16, 31 дэх тал) Эх булаг бүрэлдэхүүн хэсгийн нь үүднээс авч үзвэл, маоизм тэр чигээрээ хамгийн харгис номлолуудын бөөгнөрөл ажээ. Түүнд хятад төвийн онолын өвийн санд байгаа үндсэн капитал болох күнз мэнзийн номнол, легизм, хятадын шинэчлэх үзэлтний үндсэрхэг үзэл, гоминданы хаяа хадран хавсаргах үзэл, германаар бичсэн зохиолдоо зориуд англи үг хэрэглэн К. Марксын томьёолсноор ер юм бүгд байна. 

	Нөгөө талаар В. И. Лениний нэг бус удаа анхааруулсан “үндэстний амиа бодох үзэл” орчин үеийн хятадад олон мянган жилийн түүхэн уламжлалтай хятадын үндсэрхэг дээрэнгүй үзлийн хэлбэрээр илрэн гарч байна. Бид ганц нэгэн баримт дурдъя. 

	1974 оны 7-р сард ХКН-ын маоист удирдлагын төв хэвлэл “Жэньминь жибао” “Хятад улсын шинэ улс төрийн бодлого нь хуучин улс төрийн бодлого хийгээд эрт балар цагийн эдийн засгийн суурь дээр тулгуурлан явагдах болно... Иймд бид түүхээ хүндэтгэн үзэх ёстой бөгөөд түүхэн уламжлалыг эвдэж хэрхэвч болохгүй” гэж тунхаглан бичиж байв. Түүхэн уламжлал гэж юуг хэлнэ вэ? Тэнгэрийн хөвгүүний тухай бишрэлт сургаалын үндсэн дээр хятад төвийн онолын эх суурийг тавилцсан Мэнз (төрсөн он МЭӨ 372) “Тэнгэрт нэгэн нар байх ёстой, дэлхийд нэгэн хаан байх ёстой. Нар нь тэнгэрийн нар, хаан нь тэнгэр язгуурт хаан буюу тэнгэрийн хөвгүүн байх болно” гэж номлож байв. Тэгвэл одоогийн хятадад ихэд дэлгэрсэн нэгэн дуунд Дорно зүгт наран мандлаа Хятадад Мао Зедун төрлөө гэж гардаг билээ. 

	Соёлын хувьсгалын үед улаан хамгаалагчид таван тивд таван одтой туг хатгахыг санаархан хашхиралдаж байна. Хятадын түүхийг 60 жилээр урагш сөхөж үзвэл дараах баримттай дайралдана. 1901 онд шинэ легист шинэчлэх үзэлтэн Кан Ю-Вэй эзэн хааны нэр дээр бичсэн буулалтдаа “бид төмөр болон бусад металлын баялгаа ашиглаж олон мянган хөлөг онгоц үйлдвэрлэх хэрэгтэй. Америк, Европ дахь нөөцөө ч ашиглая. Дундад нь 400 сая хүн амтай бөгөөд үүнээс лавтайяа 10 сая цэрэг даруй үүсгэн мордуулж болно. Чингэвэл 10 жилийн дараа таван тивд луун хээтэй шар туг дарцаглахыг үзнэ” гэж бичиж байлаа. 

	Энэ мэт харьцуулсан судалгаа биднийг:

	— Хятад дахь хэрэг явдал, маоизмын мөн чанарыг ойлгоход маоист жанжлалын бодлогын уламжлалыг улам нарийвчлан судлах явдал чухал үүрэг холбогдолтой байна гэсэн дүгнэлт хийхэд хүргэж байгаа юм. 

	— Ялангуяа БНХАУ-ын бүрэлдэхүүн дэх хятад биш үндэстнийг уусган хятадчилах бодлоготоо эдүгээ Бээжингийнхэн Сун Ятсений ном зохиолд буй аль сүүдэртэй, аль эсрэг талыг өлгөн авч ашигласаар ирснийг тухайлан анхаарч эл нэгдүгээр бүлэгт Сун Ятсений үзэл бодлын маоизмтай холбогдох асуудлыг сөхөн авч үзэв. 

	— Мөн Монгол Хятадын харилцааны түүхийг хятадын их гүрний дээрэнгүй үзэл номнолын хувьсал явц дунд улируулан судалж буй манай зарим эрдэмтдийн сайхан эхлэлийг нэг бус нэгэн сэдэвт зохиолын хэмжээнд хүртэл өргөн далайцтай ажил болговол тэр нь хавсарган нэгтгэх, эзлэн түрэмгийлэх хятад төвийн үзлийг ёсоор илрүүлэн няцаах олон улсын ач холбогдол бүхий ажил болох билээ гэсэн санал дэвшүүлэв. 

	Диссертацийн зохиолын II, III бүлэгт: Ойрх Дорнодын хямралын талаар хятадын удирдагчдын баримталж ирсэн бодлогыг түүхчлэн судлах оролдлого хийлээ. Орчин үеийн олон улсын харилцаанд хятадын удирдагчдын тулган хүлээлгэхээр ядаж буй маоист жанжлалын үзэл санааны мөн чанарыг Араб Дорно дахинд хятадын явуулж байгаа бодлогын жишээн дээр задлан шинжлэх зорилгыг эл хоёр бүлэгт нарийвчлан шийдвэрлэхийг хичээсэн юм. 

	Хятадын эртний эзэн хаадын “уулан дээр сууж хоёр барын харилцан хөнөөлдөхийг үзэх” гэдэг харгис номнолыг өнөөгийн бээжингийнхэн өвлөн авч Ойрх Дорнодод ЗХУ, АНУ хоёрыг мөргөлдүүлэх жанжлалын тактик баримталдаг болох нь судалгааны явцад улам бүр тод болж байлаа. 

	“Нэгэн бүдүүлгийн гараар нөгөөг зодуулах” хятад хаадын өвийг өвлөж маогийнхан Арабын орнуудыг Израилийн эсрэг өдөөн турхирч энэ бүсийн үндэсний эрх чөлөөний хөдөлгөөнийг завшихыг санаархаж ирсэн нь нэгэн хэмжээнд тод ажиглагдлаа. 

	Араб Дорно Дахины дэвшилтэт хүчин маоизмын мөн чанарыг эгнэгт ойлгожээ. Энэ бол харьцангуй шинэ хийгээд “гурав дахь ертөнцийн” бусад орнууд дахь ийм хандлагатай нэгтгэн авч дүгнэвэл олон улсын харилцааны онц чухал хүчин зүйл болж байна гэж бид үзлээ. 

	Ойрх Дорнодын хямралын орчин үеийн шатан дахь өөр нэг онцлог бол Садатаар толгойлуулсан харгис хүчин Арабын орнуудын хамгийн хүчирхэг нь болох Египетийг Израилийн дайнчдын эсрэг нэгдсэн фронтоос хүчээр салгаж, салангид хэлэлцээрийн замд оруулсан явдал болно. Үндэсний эрх чөлөөний хөдөлгөөнд дайсагнасан энэ хэрэг явдалд Хятадын маоист удирдлага өөрийн тодорхой “хувь хандивыг” оруулав. Империализмтай холбоотон болох, зөвлөлтийг дайсагнах үзлийн үндсэн дээр Садатын харгис хүчин хятадын удирдагчидтай нийлэлдэж байна. Нөгөө талаар үүнд жижиг хөрөнгөтний амиа бодох үзэл, хятад, египетийн удирдагчдын их гүрний дээрэнгүй үзэл маш тодорхой үүрэг холбогдолтой байгааг тэмдэглэх нь зохилтой. 

	“Ойрх Дорнодын хямралын асуудлаар БНМАУ-ын баримталж ирсэн байр суурь” хэмээх зохиолын IV бүлэгт социалист хамтын нөхөрлөлийн орнуудын уялдан зохицолдсон гадаад бодлогын үндсэн дээр манай намаас Ойрх Дорнодын асуудлаар баримталж буй зарчимч тууштай байр суурийг олон улсын амьдрал тухайлан Араб Дорно дахин дахь хэрэг явдлын дэвсгэр дээр нээн үзүүлэхийг зорьсон юм. ЗХУ, бусад социалист хамтын нөхөрлөлийн орны коммунист ажилчны нам, засгийн газраас хэлэлцэн бүхий асуудлаар явуулж буй бодлого нь дайнч маоизмын жанжлалын санаархалд хамгийн дорвитой няцаалт болж байгааг БНМАУ-ын бодлого, практик үйл ажиллагаа нотлон зааж байна. 

	Ойрх Дорнодын хямралын талаар хятадын удирдагчдын баримталж ирсэн бодлогын түүх нь ерөөс Бээжингийн гадаад улс төрийн чиг шугамын үндсэн зүйл байдлуудыг бүрэн тусгаж буй билээ. Бид үүнийг үндэс болгож диссертаци зохиолын төгсгөлд өнөө цагийн Хятадын гадаад бодлогын талаар доорх цөөн зарчмын дүгнэлтийг хийлээ. 

	1. Маогийн “Шинэ ардчилал” (1939) хэмээх тогтолцоот үзлээс эх үндсээ авсан шинжлэх ухааны коммунизмын эсрэг “гурван ертөнцийн онол” (1974) гэгч нь “Шинэ ардчиллын” марксизм-ленинизмд дайсагнасан мөн чанарын шинэ илрэл боллоо. 

	2. Зөвлөлтийн эсрэг үзэл болох талаас нь маоизмыг авч судлахад Хятадын их гүрний маоист дээрэнгүй үзэл нь чухамдаа хөрөнгөтний үндсэрхэг үзэл юм гэдэг нь илүү ойлгогдож байна. 

	З. Социалист бусад орон, коммунист ажилчны бусад намуудын талаар хятадын удирдагчдын явуулж буй ялгаварлах бодлого нь хятадыг “гурав дахь ертөнцөд” хамаатуулдаг цаг зуурын хэлбэрийн асуудал юм. 

	Эцэст маоизм диалектик зүйн ёсоор дэлхийн хөгжилтийн шалгалтыг давалгүй түүхийн дэвшилтэт хүчнүүдээс ангижран салж, мөхөх түүхэн тавилан бүхий харгис хүчнүүдийн холбоотон боллоо гэсэн дүгнэлтийг диссертаци зохиолын төгсгөлд хийж та бүхэнд толилуулан байна. 

	Анхаарал тавьсанд баярлалаа. 

	1979-6-15

	 

	 

	 

	ГУРВЫН ТҮРЭМГИЙЛЭЛ, СИНАЙН ДАЙН

	1972 онд бичсэн энэхүү нэг сэдэвт бүтээл нь араб дорно дахины улсуудын газар нутгийн төлөөх тэмцлийг тодорхой тайлбарлан харуулжээ. Бүгд найрамдах Египет улс, Сири, Ирак, Иордан, Судан, Ливи, Марокко, Алжир, Йемен, Саудын араб зэрэг 14 улс Арабын дорно дахиныг бүрдүүлдэг ажээ. Английн эзэмшилд байсан палестины газар нутаг дээр байгуулагдсан Израил улсын еврей үндэстэн, палестины араб үндэстний хооронд газар нутгийн төлөө дайн, тэмцэл олон жил үргэлжилсэн юм. 

	1956 онд Бүгд Найрамдах Египет улсын эсрэг Англи, Франц, Израил хамтран түрэмгийлэл үйлдсэн бөгөөд үүнийг “Гурвын түрэмгийлэл” хэмээн нэрлэх болжээ. Түрэмгийлэх болсны шалтгаан нь Египетийн засгийн газраас Суэцийн сувгийн компанийг улсын болгож нийгэмчилсэнд байжээ. Суэцийн сувгийг анх Мисир улс байгуулсан бөгөөд тэр сувгийг дайсанд ашиглуулахгүйн тулд мөн л Мисир улсын хаан устгажээ. Гэсэн ч Улаан далайг Газрын дундад тэнгистэй холбосон суваг худалдаа наймаа, улс төрийн хувьд олон оронд хэрэгтэй байлаа. Мисирийг захирагч Хэдив Саид францын хөрөнгөтөн Фердинанд Лессепстэй хэлэлцэн тохирч 1854 онд Каир хотноо гарын үсэг зуржээ. Суэцийн сувгийг Суэцийн далайн Сувгийн их нэгдэл хэмээх Францын үнэт цаасны нийгэмлэг тодорхой хугацаанд барьж дуусгах, суваг ашиглалтад орсноос хойш орлогыг нь 99 жил авахаар болсон аж. Тэр хугацаа нь 1967 онд дуусах байв. Суваг барих ажил 1869 онд эхлээд 1979 оны 11-р сарын 17-нд ашиглалтад оржээ. Сувгийг барих хөрөнгийн 44 хувийг Мисир улс гаргажээ. Харин Мисир улс эдийн засгийн хүнд байдалд байхад тэрхүү 44 хувийг Англи улс худалдан авсан нь Мисирийн ард түмнийг тоносон дээрэмдлэг болжээ. Суэцийн суваг ийнхүү англи, францын хөрөнгөтнүүдийн дундын өмч болсон бөгөөд үүнээс үүдэн “Гурвын түрэмгийлэл” гарсан юм. 1904 онд Английн засгийн газар Мисирийг Английн империализмын нөлөөний орон гэж тунхагласан бөгөөд дэлхийн нэгдүгээр дайны дараа л арга буюу Мисирийн тусгаар тогтнолыг хүлээн зөвшөөрчээ. Суэцийн сувгийг барьсан түүх их эмгэнэлтэй бөгөөд энэ сувгийг барьсан компани ихээхэн хууль бус эрх эдэлж, тухайлбал сувгийн ойролцоох газрыг дур мэдэн үнэ төлбөргүй эзэмшиж, Фердинанд Лессепс араб хүмүүсийг үнэ хөлсгүй боолын хөдөлмөр эрхлүүлж байжээ. Тэр ажилд олон зуун хүн нас баржээ. Энэ сувгаас Англи, Франц улс жил бүр 35 сая фунт стерлингийн ашиг олж байв. Египет улсын ерөнхийлөгч Гамал Абдел Насер 1956 онд суэцийн сувгийг улсын болгох тухай мэдэгдэл гаргасан нь гурвын түрэмгийлэл гэгчийг болгосон түүхтэй. Нэн ашигтай суэцийн суваг, арабын орнуудын нефтийн асар их баялагт тэд шунаж байв. Англи, Францын засгийн газар Изриал, Египетийн хооронд будилаан үүсгэх, дараа нь Изриалийг хамгаалах нэрээр өөрсдийн цэргийг оруулах төлөвлөгөөтэй байжээ. Удалгүй Изриалийн цэрэг Египетийг дайран зарим чухал газрыг эзлэв. Тэд эхлээд суэцийн сувагт аюул занал учирсан тул англи, францын цэрэг орох боллоо гэж зарлаж байсан юм. Гурвын түрэмгийлэгчид Египетийн хот тосгодыг бөмбөгдөж эхэлсэн тэр үед Насер сувгийн дэргэд ихээхэн зэвсэгт хүчнийг бөөгнөрүүлсний дүнд тэдний халдалтыг зогсоож чаджээ. НҮБ-ын шугамаар түрэмгийллийн эсрэг тэмцэл хүчтэй өрнөв. Энэ үед Египет улс дэлхий дахинд хандан уриалга гаргаж зэр зэвсэг, боломжтой бүхнээр туслахыг хүсэв. ЗХУ, зэвсгийн хүчээр түрэмгийлэгчдийг бут ниргэн, Дорно дахинд энх тайвныг сэргээн тогтоох зориг шийдвэр төгс байна гэж мэдэгдсэн нь дэлхийн шударга түмний талархлыг хүлээжээ. Мэдэгдэл үр дүнгээ өгч Англи, Франц хоёр гал зогсоох тухай шийдвэр гаргажээ. Түүхийн энэ мэт үйл явдал болоод Синайн дайны тухай уг товхимолд тодорхой өгүүлсэн юм. Ингээд товхимлоос доорх хэсгийг дурсамжийн номд оруулж, эрдэмтэн зохиолчийн бүтээлтэй танилцуулъя. 

	 

	8. СИНАЙН ДАЙН

	Тэртээ тэргүй элдэв адал явдал, үймээн будилаан тасардаггүй ОЙРХ ДОРНОДЫН байдлыг 1967 оны есдүгээр сараас эхэлсэн Изриал, Сирийн хилийн маргаан улам хурцатгав. Энэ нь яахын аргагүй Сирийн нутаг болох Голланы өндөрлөгийн өвөр хормой газраар Изриалийн зэвсэгт тариачид хүч түрэн орж, тариа тарьж өвс хадаж, зүй бус загнаснаас болсон хэрэг билээ. 

	Хожим хойно барууны дэвшилтэт хэвлэлүүдийн зарим нэг итгэлтэй гэмээр мэдээнээс лавлахад Изриалийн засгийн газар өөрийн тариачдыг зориуд Сирийн нутаг руу турхиран явуулж байсан агаад энэ нь хөрш арабын орнуудын газар нутгийг цөмөн идэж өөрийн болгох Изриалийн нарийн зохиосон том төлөвлөгөөний өчүүхэн нэг хэсэг байсан нь тодорхой болсон юм. 

	Израил улс энх тайван тэр цагт ч бусад номхон ард түмний тайван байдлыг зоргоор эвдэн буу тавьж бөмбөг тэслэхээсээ эмээгээгүй билээ. 

	Сири улсын дархан хил хязгаар луу орж ирсэн еврей тариачдыг хилээс гаргах гэхэд тариачид сирийн хилчдийн эсрэг буу тавихад хилчид нь онилон гал нээх зэргээр хөрш орны дархан газар, шороо, амгалан амьдралд нь занал учруулж эхэлжээ. 

	Тэр үед Изриалийн дайнч түрэмгийлэгчид булаан эзлэгчдийн аян шалтаг болгож байсан нэгэн зүйл бол Палестины партизануудын асуудал байсан юм. Палестин улс гэж байгаад үгүй болон сөнөсөн агаад Палестины хоёр сая ард түмэн өнөө орох оронгүй, оочих аягагүй, гишгэх өөрийн гэх газар шороогүй тэнүүчлэн явааг өмнө өгүүлсэн зүйлээс уншигч бэлхнээ мэдэх билээ. 

	Тийм атугай ч Палестинчүүд партизаны дайн өрнүүлж уугуул ус, суугуул нутгийг нь булаасан Изриалийн засгийн газрын эсрэг тэмцэн тэмцсээр байна. Тэгэхдээ тэд Сири, Египет, Иорданы нутаг дэвсгэр дээрээс Израил руу цөмрөн орж үйл ажиллагаагаа явуулж байна. Үүнийг Изриалийн дайнчид ашиглаж, “Палестины партизаны үүрийг устгах” гэдэг том үгийн дор Иордан, Сирийн нутаг руу өнгөлзөх өнгөлзлөгөө хүчтэй болгож байсан юм. 

	Ийм нөхцөл байдлын дунд америкийн түрэмгийлэгчийн өөгшүүлэн турхирсан сионист бүлгийнхэн зэр зэвсгийн хүчээр изриалийн нутаг шороог тэлж, өргөтгөх тухай ярьж эхэлсэн билээ. Тэд зөвхөн яриад зогссонгүй. Америкийн танк, баруун германы пулемёт, францын онгоцыг өөрийн хил рүү урьд урьдаас үлэмж ихээр зөөж эхэлжээ. Суэцийн суваг, Улаан далайг ашиглан арабын булан руу тэр бүх зэр зэвсгийг оруулж байлаа. Арабын булан бол БННАУ-ийн нутаг дэвсгэрт багтах газар учир Насирын засгийн газар Израил руу зэр зэвсэг ачсан хөлөг онгоцыг тус усан замаар нэвтрүүлэхгүй байх шийдвэр гаргасан юм. 

	Изриалийн зэвсэгт хүчин зөвхөн ойрх дорнодын орнуудын эсрэг нэн ялангуяа дэвшилтэт засгийн газар бүхий Сири, Нэгдсэн арабын эсрэг чиглэсэн стратегийн зорилготой болох нь хэн бүхний мэдээжийн хэрэг учир Насирын засгийн газрын тэрхүү шийдвэр араб дахины аюулгүй байдал, Египетийн ард түмний эрх ашиг, газар нутгийн бүрэн бүтнийг хамгаалсан зөв шийдвэр болсон билээ. 

	Мөн Нэгдсэн арабын засгийн газрын хүсэлтээр 1956 оны Суэцийн дайнаас хойш НҮБ-ын нэрээр ойрх дорнодод оршин суурьшиж байсан цөөн тооны цэрэг дэлхийн энэ бүсийг орхин зайллаа. 

	Харин улс орноо батлан хамгаалах эрхэм зорилтын үүднээс арабчуудын авч явуулсан эл арга хэмжээг Израил  өргөн хэмжээний шинэ түрэмгийлэл үйлдэх зорилгодоо ашиглаж, улмаар дайнд бэлтгэж эхэлсэн юм. Даян дэлхийн нүдний өмнө хийгдэж байсан түрэмгийллийн тэр их бэлтгэл ажлыг харан байж арабын орнууд, түүний дотор БННАУ зүв зүгээр сууж чадаагүй бөгөөд түрэмгийлэгчдийн дэгдээж болох галын аюулыг хариулахын тулд тактик стратегийн чухал газруудад цэргээ татаж, Синайн хойг дээр армийнхаа ихэнх хүчийг бөөгнөрүүлж, цэрэг дайны онц байдал тогтоосон билээ. 

	Мөн Сири, БННАУ, Алжир, Иордан зэрэг гадаадын хэд хэдэн орон, цэрэг зэвсгийн талаар хамтран ажиллах өргөн хүрээний хэлэлцээ тогтоож, арабын газар шороог Изриалаас хамгаалах бодит бэлтгэлийг хийж эхэлсэн юм. XIX зууны дунд үед Суэцийн сувгийн компанийн дүрээр орж ирсэн колоничлогчдын авир аашлалыг өөрийн гараар түүхэнд тэмдэглэж, 1948-1949 оны дайнд Палестин улсын гал голомт хэрхэн баларсан гунигт явдлыг нүдээр үзэж, 1956 оны Портсайд, Суэцийн сувгийн дайныг биеэр туулсан ард түмэн Гурвын түрэмгийллийн нэгэн гишүүн болох Израил  улс ийнхүү шинээр дайнд бэлтгэхдээ чухам ямар гай гамшиг өөрт нь тарих гэж буйг мэдэж байсан болохоор засгийн газрынхаа шийдвэрийг дэмжиж эх орны дархан бат, аюулгүй байдлын манаанд туйлбартай зогсохоо нэгэн зэрэг цог жавхлантай илэрхийлсэн билээ. 

	Гэвч энд Арабын үндэсний үзлийн талаар нэгэн зүйл дээр тогтож богино тайлбар хийлгүй болохгүй юм. 

	Бид, коммунистууд хэзээ ямагт үндэсний үзлийг интернационализм, эх оронч үзэл, үндэсний бахархлаас эрс ялгаж салгаж ойлгодог, түүгээрээ ч хэт үндсэрхэхийн хор хөнөөлөөс интернационализм эх оронч үзлээ ариун цэвэр авч явдаг билээ. 

	Хэдийгээр Израил улс үүсэн тогтсон цагаасаа эхлэн Ойрх Дорнодын амар төвшин байдлыг эвдэж, Палестиныг “залгин” империалистуудын дуулгавартай зарцын үүргийг гүйцэтгэж эхэлсэн боловч энэ улсын оршин тогтнож байгаа бодит байдлыг хэрэгсэхгүй өнгөрч болохгүй юм. НҮБ-ын тогтоолоор байгуулагдсан энэ улсад төр, газар нутаг, ард түмэн... цөм бий. Арабын зарим орны үндэсний үзлийн төлөөлөгчид чухамхүү эл үнэн байдлыг зүй зохисын үүднээс ойлгож чадахгүйгээс болж дайсанд ашиглагдах тал 1967 оны дайны өмнөх үед үзэгдэж байсан юм. Тухайлбал тэд Израилийг улсынх нь хувьд устгах тухай өргөн хэлэлцдэг боллоо. 

	Энэ нь Израил улсыг газрын хөрснөөс бүрэн арчиж араб-Палестины нутаг усыг чөлөөлнө гэсэн үг юм. Түрэмгийлэгчдийн балмад ажиллагааг хазаарлан зогсоох, НҮБ-ын шийдвэрээр байгуулагдсан Арабын Палестины нутгийг эгүүлэн авах зэрэг асуудал бол арабын ард түмний эрх ашигт нийцэх үндэсний эрх чөлөөний хөдөлгөөний хэсэг тул энэ асуудлыг сэргээн босгох төдийгүй хэрэгжүүлэн биелүүлэх явдал хэрэгтэйг бид үзэж байна. Харин Израилийг улсынх нь хувьд үгүй хийж газрын хөрснөөс арчина гэх нь Израилийн ард түмнийг үгүй хийнэ гэсэн үг бөгөөд хэлэлцэн нийцэхэд болохгүй санал гэдэг нь аандаа харагдаж байгаа юм. Ийм үзэл бодлыг баримтлагчдын алдааны хор уршиг зөвхөн буруу үг хэлсэндээ биш дайсан тэдний үгийг соргогоор тусган авч, аюулт зэвсэг болгон арабын ард түмний эсрэг хэрэглэж буйд оршино. Тухайлбал Израилийн Арабын эсрэг үзлийг сурталчлагчид, дайны хэнээтнүүд, газар нутгаа түрэмгийллийн замаар өргөжүүлэхийг бодогсод, араб үндэсний үзэлтнүүдийн хэт дэвэргэсэн нуршаа үг яриаг суртал нэвтрүүлэгтээ ашиглаж “Арабчууд Израилийн ард түмнийг хүйс тэмтэрнэ гэж байна! Ийм болохоор бид зүгээр сууж болно уу! Бид урьтах хэрэгтэй” хэмээн номлож, арабчуудыг үзэн ядах хорслын үзлийг еврей хүн болгоны зүрх тархинд хатуу бөхөөр хадаан хийж өгч байна. Арабчуудын хэт үндсэрхэг үзлийн төлөөлөгчид ч еврей үндэстнийг жигших жигшлээр ард түмнийг хүмүүжүүлэхийг зорилго болгодог тал бий. Ойрх Дорнодын асуудал шиг ийм эмзэг асуудал дээр энэ мэт арьсны үзлийг номлон шургуулах нь хэргийн үнэн мөнийг олж, эрүүл ухаан санааг ойлгуулахад багагүй гай тотгор болж байдаг юм. 

	1967 оны зун Синай, Суэцийн суваг, Иордан голын орчмоор явагдаж өнгөрсөн зургаан өдрийн дайн түүхийн гунигт дуртгал болон мартагдаагүй, одоо хэр ул мөр нь халуун бүлээнээрээ буйг уншигч бэлхнээ мэдэж байгаа билээ. 

	Энэ дайнд Израил ялсан нь үнэн юм. Гэвч энэхүү гашуун үнэний цаана нуугдаж буй зүйл их аж. Юу вэ хэмээвээс хамгийн түрүүнд энэ дайнд араар тавьсан хорон санаа, итгэлийг хөсөрдүүлсэн холын хорт төлөвлөгөө түр зуур боловч давамгайлж түүнд эвийг эрхэмлэх хэмээсэн эрүүл ухаан санаа даян дэлхийн нүдний өмнө ямар ч атугай ялагдлыг хүлээсэн. Хоёр их арми хориод хоногийн турш бие биеэ тагнуулдан, хөдлөх бүрий нь хортой нүдээр гярхай ажиглаж дайнд бэлхнээ анаж хүлээсэн тэр үед АНУ-ын оролцоотойгоор аль аль тал нь эхэлж гал нээхгүй гэсэн аман хэлэлцээр явагдсан юм. Ойрх, Арабын Дорнодын төдийгүй, даян дэлхийн эрхэмлэвэл зохих энх тайван байдалд илэрхий заналхийлэх дайныг үүсгэхийг болгоомжлон, эхэлж гал нээхгүй, дайны түймрийн анхны цуцлыг ноцоогоогүй гүн хариуцлагатай үүргээ БННАУ-ын засгийн газар нэр төртэй сахин биелүүлсэн юм. Энэ үед АНУ-ын удирдах хүмүүс “Бид Израилийг эхэлж дайнд оруулахгүй хориглож чадна гэдгийг дахин давтан нотолно.” гэцгээж байлаа. Гэвч Америк Израилийн үгсэн тохирсон хуйвалдааны ард дайны шөнө мэт харанхуй сүүдэр нуугдаж байсныг Арабын нэгдсэн Улсын удирдагчид төдий л анзаарч таамагласангүй. Үр дүнд нь юу болов. Үр дүнд нь дээр хэлсэнчлэн одоо ч ул мөр нь халуун бүлээнээрээ байгаа балагт явдал төрлөө. 

	1967 оны 6-р сарын 5-ний өглөө үүр тэмдгэрэх цагаар дайныг зарлалгүйгээр Израилийн зэвсэгт хүчин Синайн хойг, Суэцийн район, Каирын ойролцоох цэргийн нисэх онгоцны буудлыг агаараас довтолж, үүний зэрэгцээгээр танкны болон их бууны ангиудаар дэмжүүлсэн хуурай замын цэргийн давшилтаар БННАУ-ын эсрэг гэнэт цэрэглэн дайрлаа. 

	Үүнд, Синайн хойг дахь БННАУ-ын нисэх буудлын онгоцнуудыг их буу пуужингийн мэргэн галаар устгахыг нь устгаж, замыг нь эвдлэн үлдсэн хэсгийг нь нисэж чадахгүй болгожээ. Энэ нь Израилийн нисэх хүчинд Синай, Суэц, тэр ч байтугай Каирийн тэнгэрт өрсөлдөгч үгүй ганцаар ноёлох аюултай боломжийг өгсөн юм. Дайсны онгоцнууд нэн түрүүнд Синайн хойг руу сүрэглэн нисэж, агаартаа нисэх хүчний эсэргүүцлийн хамгаалалтгүй болсон Мисирийн танкнуудыг бөмбөгдөж устгаад, танк, их бууны өмнө хойно давшдаг явган цэргийг нь ганцаардуулан цохисон билээ. 

	Египетийн арми ухарсаар Израил давшсаар байв. Дайсан Аль-Купжор, Ис-Маиль, Порт-Сайдыг эзлэн Сэуцийн зүүн эрэгт тулаад зогссонгүй Англи мэт жижиг нутагтай гүрнүүдийг нэг бишийг зэрэгцүүлэн байрлуулах Синайн том хойгт хяналтаа бүрэн тогтоож амжлаа. Заналт дайсан эзэлсэн газрын ард түмнийг хайр найргүй хүйс тэмтрэн устгаж, үлдэгсдийг уугуул газар шорооноос нь хөөн гаргаж, орон гэрийг нь шатаан эд агуурсыг нь тонон дээрэмдэж байв. Энэ нь хоёрдугаар дайны үед Гитлерийн фашистуудын Орос, Польш, Чехословак, Румыны нутагт үйлдэж байсан хүн ёсноос гадуурх үйл явдлыг санагдуулаад зогсохгүй, Израилийн дайнчид Америкийн пуужин Францын онгоц, Баруун Германы пулемёт бууны хүчээр нутгаа өргөтгөн тэлж, хөрш арабын орнуудын газар шорооноос “цөмөн идэх” хэтийн төлөвлөгөө гэгчээ хэрэгжүүлж байна гэдгийг даян дэлхий ойлгож байсан юм. 

	Синайн хойгийн цөл талд цэргийнхээ ангиудаас таслагдан хоцорсон Египетийн хэдэн мянган цэрэг өлсөж цангаж үхлийн аюулд учраад байв. Дайны эхний өдрүүдэд израилийн цэргүүд хэнийг ч олзолж авалгүй байх тушаал хүлээсэн байжээ. Тэгээд тэд энэ тушаал ёсоор Сирийн фронт дээр армийн дайчдыг эсэргүүцлээ зогсоосон байхад нь хүртэл буудаж алж байв. Синайн хойг дээр израилийн цэрэг Египетийн явган цэргийг танкаар баруун зүг хөөж, чадлаа барж хоцорсон заримыг нь дайруулан алж байв. 

	Ерөөс Израилийн цэргүүдийн фашист маягийн авирлал тэр үед дэлхий нийтийн анхаарлыг татаж уур хилэнг төрүүлж байсан юм. Жишээлэхэд Рамаллахад “хавирган сарын” тэмдэгтэй байсан цэргийн эмнэлгийн байшинг их буугаар буудаж устгасан билээ. Үүний уршгаар шархадсан хэдэн зуун цэрэг, арав гаруй эмч амь үрэгджээ. Шархдагсдыг нүүлгэж байх үеэр эмнэлгийн машиныг буудаж бөмбөгдөх, галдан шатаах ажил замаас аваад захаас эхлэн байлаа. Тэрчлэн Сири, Иорданийн фронт дээр Израилийн зэвсэгт хүчин түймэрдэх бөмбөг хэрэглэсэн баримт бүр дайны хоёр дахь, гурав дахь өдөр илэрхий болсон юм. 

	Эзлэгдсэн хотуудаас нэн ялангуяа Иерихон, Тулькерм, Колпимидад олон хүн хэлмэгдсэн бөгөөд Сирийн Эль-Кумейта хотын орчим онц ширүүн тулалдаан болж хотод асар их эвдрэл сүйрэл учруулснаас гадна 15000 орчим суугчдаас 250 хүрэхтэй үгүйтэй хүн л үлджээ. 

	Гэнэтийн довтолгооныхоо үрээр 4-5 өдрийн дайнд Израил их хэмжээний газар нутгийг эзлээд зогссонгүй БННАУ-ын зэвсэгт хүчний 80%-ийг устгаж, олзолж амжсан юм. 

	Дайныг цааш үргэлжлүүлэх гэдэг нь дайснаар бүхнийг устгуулан дайсанд бүхнийг өгөх гэсэн хэрэг байсан тул Арабын тал дайныг цааш үргэлжлүүлэх нь тактикийн алдаа гэж үзсэн юм. 

	Энэ үед НҮБ-аас нэгэн зэрэг гал зогсоож, түр найрамдах хэлэлцээр байгуулаач гэдэг уриалга ч гарлаа. Энэ уриалгыг БННАУ-ын тал нэн түрүүнд хүлээн авч, энэ тухайгаа албан ёсоор зарлан мэдэгдсэн билээ. Синайн район, зургаан өдрийн дайн хэмээн ном хэвлэлд нэгэнт тэмдэглэгдэн орсон Израиль, Арабын дайн санамсаргүй эхэлсэн шигээ ингэж санамсаргүй төгссөн юм. БННАУ-аас гадна Сири, Иорданийн вант улсын зэвсэгт хүчин ямар нэгэн хэмжээгээр Израилийн түрэмгийллийн эсрэг оролцсон бөгөөд энэ хоёр орны хүн ард газар нутаг мөнхүү Израилийн түрэмгийлэлд хэлмэгдэн хохирчээ. 

	Синайн дайны үр дагавар юу болов? Израилийн арми БННАУ-ын нутаг Синайн хойгийг тэр чигээр нь эзлэн авч, Суэцийн зүүн бүс, Газын районыг бүхэлд нь гартаа оруулан, Иорданийн вант улсын нутаг Иордан голын баруун эрэгт эзэмшлээ тогтоож, Сирийн Голланы өндөрлөг хэмээх хэсэг газрыг “өөрийн болголоо". Энэхүү эзэмдсэн нутгийн хүн ардыг хөөн зайлуулж байсан учир зөвхөн дайны эхний хорь хоногт дүрвэгсдийн тоо 150 мянгад хүрлээ хэмээн хэвлэл нийтэлсэн төдийгүй, Сирийн НҮБ дахь төлөөлөгч энэ асуудлаар тусгай мэдэгдэл хийж НҮБ-ын ерөнхий нарийн бичгийн дарга У Танд илгээсэн амой... 

	 

	 

	9. СИНАЙН ДУУЛИАН

	Изриалийн түрэмгийллийг эсэргүүцэж, арабын ард түмний шударга улс түмэн, засгийн газруудын дунд онц өрнөлттэйгөөр явагдав. Ялангуяа арабын орнуудын өөрийн эрх чөлөө, нэр төр, эрх ашиг, тусгаар тогтнолыг хамгаалан хүчээ нэгтгэхийг чармайсан юм. Тэдний ажиллагаа, нарийн авцалдаагүй, нэгдсэн нэгэн удирдлагагүй, тодорхой зохион байгуулалтгүй байсан явдал дээр өгүүлсэн ялагдалд хүрэхэд зохих дэм хамжаан болсон нь бодитой авч тэдний санаа зориг нэгдмэл байсан билээ. 

	БННАУ-ын эсрэг Израилийн түрэмгийлэл эхэлсэн тухай мэдээг авсны дараахан Арабын Бүгд Найрамдах Сири Улс Израилийн эсрэг цэрэг дайны ажиллагаа эхэлсэн юм. Сирийн нийслэл Дамаскт 1967 оны 6-р сарын 6-ны өдрийн 14 цаг 15 минутад анхны агаарын түгшүүр зарлажээ. 

	Дамаскийн гудамжинд өргөн олон хөдөлмөрчдийн цуглаан болж түүнд оролцогчид “Империализмд үхэл! Бид ялна” гэж уухайлж байв. Мөн АНУ-ын элчин сайдын яамны үүдэнд ажилчид сүрт жагсаал хийж, дургүйцлээ илэрхийлж байлаа. 

	Мөн сарын 5-ны өдөр Амманы радио Ван Хусейн Иорданид байлдааны онц байдал зарласныг мэдэгдсэн юм. Иордан анх түрүүн Иерусалимын Иорданийн хэсгээс Израилийн хэсгийг заагласан заагийн дагуу дайсныг их буугаар буудаж дайнд оролцжээ. 

	Тэрчлэн Иорданийн арми 6-р сарын 5-наас эхлэн БННАУ-Иордани-Иракийн нэгдсэн командлалд орох болсныг Амманы радио уламжилжээ. Ийм нэгдсэн командлалыг Иордан, БННАУ, Ирак дундын “хамтарсан батлан хамгаалах гэрээ” ёсоор байгуулсан юм. 

	Энэ үед Кувейтын засгийн газар Израилтай хориглон хамгаалах байлдааны байдалд орсноо мэдэгдэж байлаа. 

	Суданы ерөнхий сайд Мухаммед Ахмед Махжуб Израилийн эсрэг дайнд Суданыг оруулсан тухай парламентад мэдэгдэж, “Суданы зэвсэгт хүчнийг БННАУ-д явуулах” тухай шийдвэрлэсэн билээ. Энэ сацуу Хартумын хөдөлмөрчид АНУ-ын элчин сайдын яамны өмнө цугларч Израилийг дэмжсэнд нь Америкийг буруушааж байв. 

	Ирак улс Израилтай байлдааны байдалтай байгаа учир Израилд тусламж дэмжлэг үзүүлж байгаа аль ч улсыг өөртөө дайсагнасан улс гэж тооцно хэмээн БНИУ-ын ерөнхийлөгч Ареф мэдэгджээ. 5-р сарын 6-нд Сайд нарын Зөвлөлийн онц хуралдаанаар “Сайд нарын Зөвлөлөөр урьдчилан сайшаалгуулалгүйгээр шийдвэр гаргах эрхийг ерөнхийлөгчид олгосон нь сонирхолтой асуудал бөгөөд Арефын дээрх мэдэгдэл “онц эрхийг” олж авсны дараах хамгийн түрүүчийн мэдэгдэл байсан нь бүр ч сонин билээ. 

	Тунис улс арабын орнуудын хувьд бүх үүргээ биелүүлнэ гэж Тунисын ерөнхийлөгч Хабиб Бургиба радио, зурагт радиогоор үг хэлэхдээ мэдэгдсэн юм. “Ойрх дорнодын ах дуу нарынхаа хэзээ урьсан цагт хүрэлцэн очиход Тунисын арми бэлхэн байна. Хэрэв тэдэнд цэрэг зэвсэг, мэргэжилтэн хэрэгтэй ахул бид тэр бүгдийг ойрын хугацаанд явуулахад бэлхэн байна” гэж ерөнхийлөгч онцлон тэмдэглэж байлаа. 

	БННАУ, Алжир, Иордан, Йемен, Ливан, Судан зэрэг арабын орнууд түрэмгийлэгчийг өөгшүүлэгчдэд дургүйцлээ илэрхийлж, АНУ, Англиас дипломат харилцаагаа таслав. 

	Энхийг хүсэгч улс түмний эсрэг чиглэсэн орчин үед түүхэнд олон давтагдаагүй энэхүү балмад явдлын тухай мэдээг монголын ард түмэн сэтгэл гүнээ түгшин жигшилтэйгээр хүлээж авсан юм. 

	Бүр Израилийн түрэмгийлэл бэлтгэгдэж байсан үед БНМАУ-ын Засгийн газар тусгай мэдэгдэл гаргаж өөрийн баримталж байгаа бодлогыг нийтэд зарлан тунхагласан билээ. 1967 оны 5-р сарын 31-ний мэдэгдэлд ийн өгүүлжээ. “Арабын ард түмний эсрэг түрэмгийлэхийн тулд Израилийн цэрэг Арабын Бүгд Найрамдах Сири Улсын хил дээр бөөгнөрч байгаагаас ойр дорнодын байдал нэн хурцадсанд дэлхийн шударга ард түмний сэтгэл гүнээ түгшиж байна. 

	Израилийн эрх баригчид энэ балмад үйлдлийг үндэснийхээ төр улсыг байгуулан улс орноо нийгмийн дэвшлийн замаар хөгжүүлэхийн төлөө хүч тавин ажиллаж байгаа арабын орнуудын ард түмнийг колоничлолын бузар дэглэмийн дөнгөнд дахин оруулахыг эрмэлзэгч хэсэг империалист гүрний шууд хатгалга дэмжлэгтэй гүйцэтгэж байгаа нь өдрөөс өдөрт улам тодорхой болж байгаа билээ. 

	АНУ-ын цэргийн тэнгисийн зургаадугаар флотын хөлөг онгоцнууд байдал хүнд болоод байгаа энэ районоос төдий л холгүй газар илэрхий өдөөн хатгасан цэргийн хээрийн сургууль хийж байгаа болон Израилд цэрэг зэвсгийн тусламж үзүүлэхэд АНУ бэлэн байна гэж ерөнхийлөгч Жонсоны мэдэгдсэн нь арабын ард түмний эсрэг чиглэсэн эдгээр жигшүүрт балмад явуулгыг зоригжуулагч нь чухам хэн болохыг гэрчилж байна. 

	Монголын ард түмэн, түүний засгийн газар энх тайвныг эрхэмлэгч дэвшилт хүн төрөлхтний хамт Израил болон түүнийг хаацайлан хамгаалагчдын харгис үйлдлийг хилэгнэн эсэргүүцэж, Ойрх дорнодод үйлдэж буй энэ өдөөн хатгалгааг нэн даруй зогсоохыг эрс шаардаж байна” гээд зэр зэвсгээр биш үг хэлээр хурцадмал байдлыг намжаах нь бүх хүн төрөлхтний эрх ашигт нийцэхийг санаж, “асуудлыг улс төрийн талаар зохистой шийдвэрлэх ёстойг” БНМАУ-ын засгийн газар мэдэгдэлдээ дурдсан билээ. 

	Мөн Израилийн түрэмгийлэл эхэлсний дараагаар манай засгийн газар дахин мэдэгдэл гаргаж, улс орныхоо тусгаар тогтнол, бүрэн эрхт байдлыг хамгаалан Ойрх Дорнодод энх амгаланг сэргээн тогтоохын төлөө Бүгд Найрамдах Нэгдсэн Араб Улс, Сири, Иордан, Алжир, Ирак болон араб дахины бусад орны ард түмнээс явуулж байгаа шударга тэмцэл бүрэн ялна гэдэгт Монголын ард түмэн итгэл төгс байгааг илэрхийлж, “түрэмгийлэгчдийг хазаарлан зогсоож Ойрх Дорнодод болж буй хямралыг устгахад чиглэсэн аливаа арга хэмжээг дэмжинэ” гэдгээ дахин давтан мэдэгдсэн юм. 

	Ойрх Дорнодын хямралыг зогсоож, хуучин энх тайван амгалан байдлыг тогтоохын тул НҮБ-ын Аюулгүйн Зөвлөл багагүй ажил хийсэн юм. Үүнд байлдааны бүх ажиллагаа болон гал даруй зогсоох тухай 1967 оны 6-сарын 6, 6-р сарын 7, 9-ний өдрүүдэд тусгай тогтоолуудыг гаргасан билээ. Гэвч Израил энэ тогтоолыг үл хайхран БННАУ, Сири, Иорданий нутаг руу давшин байлдааныхаа ажиллагааг үргэлжлүүлсээр байв. Аюулгүйн Зөвлөлөөр дөрвөн удаа шаардуулж байж нэлээд олон улс эдийн засгийн хавчлага хэрэглэнэ гэдгээ Израилд сануулсны эцэст Израилийн засгийн газар сая зэвсэгт хүчиндээ байлдааны ажиллагаа зогсоох шийдвэр өгчээ. 

	Дайны галыг зогсоосныхоо дараа гол эзэлсэн нутгаасаа цэргээ гаргах тухай огтхон ч бодохгүй байлаа. Арабын орнуудын нутаг шороо дайсны хөлд давтагдсаар эзлэгдсэн газруудын ард түмэн зовж тарчилсаар байв. Ийм нөхцөл байдлын дунд ЗХУ-ын санаачилгаар 1967 оны 6-р сарын 19-нд НҮБ-ийн Ерөнхий Ассамблейн онц чуулган Нью-Йоркт ажлаа нээсэн юм. Энэхүү чуулган Израилийн цэргийг гал зогсоох шугамын цаана хойшлуулалгүй татан гаргах, арабын улсуудын эсрэг Израилийн өдөөсөн түрэмгийллийн хор уршгийг арилгах тухай асуудал хэлэлцлээ. 

	Нэгдсэн Үндэсний Байгууллагын 122 гишүүн улсын олонх уг байдлын хор уршгийг сайтар ойлгож Ерөнхий Ассамблейг зарлан хуралдуулахыг зайлшгүй чухал зүйл гэж үзсэн билээ. Онц чуулган хуралдуулахыг түрэмгийлэгчид огт хүсээгүй байсан бөгөөд Израилийн болон түүнийг дэмжигч хань хамсаатан нь болж байгаа орнуудын суртал нэвтрүүлэг НҮБ-ийг олигтой юм хийж чадахгүй хэмээн хашхиралдаж байсан юм. Энэ нь Вашингтон, Лондон, Боннын засгийн газрууд хэрэг дээрээ Израилийн булаан эзлэлтийг хууль ёсны зүйл болгохыг оролдсоноос НҮБ-д ямар нэгэн ахицтай амжилт гарахыг эсэргүүцэж байсан нь тэр амой. 

	Ерөнхий Ассамблейн онц, тусгай чуулганд ирсэн ЗХУ, социалист орнуудын төлөөлөгчдийг засгийн газруудын тэргүүн нар тэргүүлж очсон явдал бол социалист орнууд энх тайвныг хангахад аль хэр санаа тавьж байдгийг нотолж байлаа. Ер нь энэ чуулганд нэр хүндтэй том хэмжээний төлөөлөгчид хуран чуулсан юм. Үүнд Зөвлөлт засгийн газрын тэргүүн Косыгин, БНМАУ-ын Сайд нарын Зөвлөлийн дарга, МАХН-ын ТХ-ны нэгдүгээр нарийн бичгийн дарга Ю. Цэдэнбал, БНБАУ-ын засгийн газрын тэргүүн Тодор Живков, Чехословакийн засгийн газрын тэргүүн Иозеф Ленарт нар болон Афганистаны ерөнхий сайд Мухаммед Хашим Мейвандваль, БНБАУ-ын ерөнхийлөгчийн гадаад хэрэг эрхэлсэн туслагч Махмуд Фавзи, ХБНСЮУ-ын холбооны гүйцэтгэх Вечийн дарга Мика Шпилак, мөн Англи, Белги, Франц, Турк, Мавритан, Индонезийн гадаад явдлын яамны сайд нар болон бусад албаны том хүмүүс оролцсон ажээ. 

	Зөвлөлт засгийн газрын тэргүүн Косыгины хэлсэн үг Ойрх Дорнодод Израилийн өдүүлсэн түрэмгийллийг шийдвэртэй зэмлэн буруушааж, тэндхийн байдлыг уг нутаг орны улс түмний эрх ашигт нийцүүлэн зохицуулж, Ойрх, Дундад, Дорнодод энх тайвныг сэргээн тогтоох гэсэн сайн санаагаар нэвтэрхий байлаа. ЗХУ, социалист орнууд, Арабын ард түмний хань нөхөд арабын улс түмний хувь заяаг бусдын гарт өгөхгүй гэдгийг Косыгины хэлсэн үгнээс тодорхой мэдэж болох байв. 

	Империалист бүлгийнхэн бөмбөрцгийн янз бүрийн нутаг оронд улс түмний эрх чөлөө, тусгаар тогтнол, чөлөөлөх хөдөлгөөнийг багалзуурдан дарж, олон улсын энх тайван байдалд занал учруулж байгааг Зөвлөлт засгийн газрын тэргүүн АНУ-ыг нэр цохож хурц шүүмжилсэн билээ. 

	Зөвлөлт засгийн газрын нэрийн өмнөөс Косыгины онц чуулганд тунхагласан нэгэн гол санаа бүхний анхаарлыг татсан нэгэн чухал зүйл бол “Израилийн өнгөлзлөгт өнөөдөр цохилт өгөхгүй бол маргааш бас том жижиг шинэ түрэмгийлэгчид гарч ирж энх тайванд аюул занал учруулж болох”-ыг анхааруулсан явдал болно. 

	Зөвлөлт засгийн газар арабын улсуудыг шийдвэртэй хамгаалан дэмжиж байна гэдгийг Косыгин мэдэгдээд түрэмгийллийн уршгийг арилгаж, энэ районд бат бөх энх тайван тогтооход тус дөхөм үзүүлэхийн тул ЗХУ, НҮБ-ийн хүрээнд болон түүний гадна өөрөөсөө шалтгаалах бүхий л арга хэмжээг авна гэдгийг мэдэгдсэн юм. 

	Ойрх Дорнодын хурцадмал байдлын тэр үеийн болоод одоогийн явдлыг харьцуулан ойлгох мөн Зөвлөлтийн тогтоолын төслийг онц тусгай чуулган баталсан бол байдал өнөө хэр ямар нааштай байх байсныг үзүүлэх зорилгын үүднээс Ерөнхий Ассамблейд Зөвлөлт засгийн газрын тэргүүний оруулсан тогтоолын төслийг дор сийрүүллээ. 

	“Ерөнхий Ассамблей нь НҮБ-ийн дүрэм болон олон улсын эрхийн нийтээр хүлээн зөвшөөрсөн зарчмыг Израил улс бүдүүлгээр хөсөрдүүлэн, БННАУ, Сири-Иорданийн эсрэг урьдаас бэлдэж, бодож төлөвлөсөн түрэмгийлэл өдүүлж, тэдгээр орны зарим нутаг дэвсгэрийг булаан эзэлж, эд материалын хохирол учруулсныг зааж Израил, байлдааны бүх ажиллагаа болон гал даруй зогсоох тухай Аюулгүйн Зөвлөлийн 1967 оны 6-р сарын 6, 7, 9-ний тогтоолыг үл хайхран дээр нэр дурдсан улсууд руу давших байлдаанаа үргэлжлүүлэн нутаг дэвсгэрийг нь булаан эзлэх явдлыг өргөжүүлсээр байсныг тэмдэглэж, улмаар одоо хэр байлдааны ажиллагаа зогссон хэдий боловч Израил нь БННАУ, Сири Иорданы нутаг дэвсгэрийг үргэлжлэн эзэгнэсээр бөгөөд ингэснээрээ түрэмгийллээ үл зогсоож НҮБ болон энх тайвныг эрхэмлэгч бүх улсыг өдөөн хатгаж байгааг тэмдэглэж, Арабын улсуудын нутаг дэвсгэрт санаархаж байгаа Израилийн өнгөлзлөгийг хамгийн зохисгүй хууль бус бөгөөд энэ районд энх тайвныг сэргээн босгоход саад учруулж байна гэж үзэж, 

	1. Израилийн түрэмгий үйлдэл болон БННАУ, Сири Иорданы нутаг дэвсгэрийн хэсгийг эзэгнэсээр байгаа илт түрэмгийллийн ажиллагааг нь эрс буруушааж байна. 

	2. Израил ямар ч болзол тавилгүйгээр өөрийн бүх цэргээ татаж нэр бүхий улсын нутгаас гал зогсоох тухай хэлэлцээрүүдэд заасан ёсоор цэрэггүй бүсийн эрх хэмжээг хүндэтгэхийг шаардаж байна. 

	3. Түүнчлэн түрэмгийллээс болж БННАУ, Сири, Иордан болон тэдгээр орны ард иргэдэд учирсан хохирлыг Израил ахар богино хугацаанд бүрмөсөн төлж, тонон дээрэмдсэн хамаг эд хогшил, үнэт эд агуурсыг тэдэнд буцааж өгөхийг шаардаж байна. 

	4. Израилийн өдүүлсэн түрэмгийллийн хамаг хор уршгийг устгах талаас өөрийн зүгээс ажил хэрэгч арга хэмжээ даруй авахыг Аюулгүйн Зөвлөлд хандан уриалж байна.”

	ЗХУ болон бусад социалист орнууд ийм бодлого явуулж байхад Америк, Английн засгийн газар Израилийн дайн түрэмгийлэгчдийг дэмжин өөгшүүлж байв. 

	Тэдний энэ бодлого Ойрх Дорнодын асуудлаар онц тусгай чуулган дээр ч тодорхой харагдаж байсан юм. Тухайлбал Америкийн Нэгдсэн Улс төвийг сахиж байгаа дүрээр халхавч хийж, Израилд түрэмгийллийнхээ үрийг ашиглах бололцоо олгоход чиглэсэн шугам баримталж байсан нь онц тусгай чуулганд АНУ-ын төлөөлөгч Голдбергийн хэлж байсан үг, хийж байсан мэдэгдлээс нь тод болсон билээ. 

	Ойрх Дорнодын асуудлаар онц тусгай чуулганаас өмнө Аюулгүйн Зөвлөлд удаан хугацаагаар үр ашиггүй зууралдсаныг уншигч лав санаж байгаа байх. Аюулгүйн Зөвлөлд АНУ-ын төлөөлөгч цаг хожиж булаан эзлэх түрэмгий ажиллагаагаа үргэлжлүүлэхэд нь Израилд туслаагүй мэтээр Гольдберг  нийтэд тодорхой баримтыг чуулган дээр няцаах гэж оролдож байсан юм. 

	Нэн даруй гал зогсоож цэргийг хойшлуулалгүй гаргая гэсэн шаардлагыг хэрэг дээрээ Америкийн төлөөлөгчийн эсэргүүцсэн явдал тус зөвлөлөөс цаг үеэ олсон үр ашигтай шийдвэр гаргахад саад болсон билээ. 

	АНУ-ын төлөөлөгч Израилийг хөрш Арабын улсуудынхаа эсрэг түрэмгийлэл үйлдэхэд хүргэсэн хэрэг явдлуудыг гуйвуулж, Израилийн цэргийг довтлохын өмнөхөн БННАУ-ын авсан батлан хамгаалах арга хэмжээг л юм бүхэнд буруутай болгож үнэн байдлыг мушгиж харуулахыг оролдож байсан юм. 

	АНУ-ын төлөөлөгч онц тусгай чуулган дээр Ойрх Дорнодын бүх орны “амьдрах эрхийг хангах явдал зайлшгүй чухал байгаа”, “Дүрвэгсдэд шударга хандах ", “хөлөг онгоц чөлөөтэй аялах олон улсын эрх ашгийг сахиж мөрдөх”, “Зэвсэглэлээр хөөцөлдөхийн улмаас бий болох аюул занал”, “Энэхүү нутаг орны бүх улс гүрний улс төрийн тусгаар тогтнол, нутаг дэвсгэрийн дархан байдлыг хүндэтгэх” тухай ихэмсгээр ярих нь олонтоо байлаа. Израилийн түрэмгийллийг таслан зогсоож, түрэмгийлэгчдийн цэргийг эзлэн авсан нутаг дэвсгэрээс нь татан гаргах гол асуудлыг шийдвэрлэх явдлаас Ассамблейн анхаарлыг хөндийрүүлэх гэсэн ганц зорилгоор АНУ ийм бодлого баримталж, төлөөлөгч нь ийм үг хэлж байсан юм. 

	Израилийг түрэмгийлэгч хэмээн буруушаасан Зөвлөлтийн санал бол АНУ-ын хувьд “хүлээн авч болшгүй зүйл” юм гэж Голдберг шууд мэдэгдсэн билээ. тэр бээр түрэмгийлэгчдийг хамгаалах гэхдээ тэр байтугай цэргийг татан гаргуулах тухай Зөвлөлтийн төслийг батлах явдлыг “байлдааны ажиллагааг сэргээхэд хүргэх жор” болж өгөх мэтээр нотлох гэж ч оролдсон тал бий. 

	Онц чуулганд оруулсан Зөвлөлтийн төслийн эсрэг АНУ өөрийн төслийг оруулсан бөгөөд түүндээ “түрэмгийлэгчдийн” цэргийг гаргах явдлыг бусад асуудлыг хэрхэн шийдвэрлэхээс шалтгаална хэмээн заажээ. Тухайлбал АНУ арабын улсуудад зэвсэг авахад нь хориг тавихыг оролдсон байна. “Нью-Йорк таймс” сонины бичсэнээр Израил улс түрэмгийллийнхээ үр дүнд энэ нутаг оронд цэргийн ноёрхогч хүч болоод байгаа ийм нөхцөл байдалд Америкийн шаардлагыг батлах нь хэрэг дээрээ арабын орнуудын ард түмний нутаг дэвсгэрийг булаан эзлэх төлөвлөгөөг тунхаглан зарлаж байгаа түрэмгийлэгчдийн өмнө арабын орнуудын ард түмнийг зэвсэггүй болгоно гэсэн хэрэг юм. 

	Энэ мэтээр АНУ, Израилийг хамгаалж хаацайлж, өнөөг хүрлээ. Ар талд нь хэн зогсож байгааг, хэн түүнийг дэмжиж байгааг, хэн хойшид хамгаалахыг мэдсэн дээрээс Израил улс тийм бодлого баримталж, тийм хорт хэрэг үйлдсэн болой. 

	Ийм дээрээс Израилийн гадаад явдлын яамны сайд Эбан НҮБ-ын онц зэвсэгт хүчнийг гал зогсоох шугамын хоёр талд байлгахаар тогтсон НҮБ-ын шийдвэрийг Израилийн онц эрх гэгчээр шалтаг заан хүлээн авахгүйгээ мэдэгдсэнээр зогсохгүй түрэмгийллийг хэрэгжүүлэн явуулж байгаа явдлаа алдар гавьяаны хэрэг болгон үзүүлэх гэж оролдон гэнэт довтолж Арабын батлах хамгаалах хүчнийг цохисон хорт хэргээ Сталинградын тулалдаантай зүйрлэж байлаа. Тэр ч байтугай Израилийн гадаад явдлын яамны сайд Израилийн цэргийг гал зогсоох шугамын цаана гаргуулахаар нэгээс бусад (Израилаас) 121 улс саналаа өгдөг ч юм гэсэн Израил улс тэр шийдвэрт захирагдахгүй гэж тунхаглаж, НҮБ-ыг бэлхнээ доромжилж байв. 

	Гэтэл Израилийн милитарист хүчин гаднын империалист тодорхой хүчний өргөн дэмжлэгт түшиглэн урьдаас бэлтгэж, хорон санаат довтолгоо гэнэт хийснийг бид мэдэх билээ. Эбаны хийсэн тэр сагсуу мэдэгдэл, болхи дүгнэлт нь ялангуяа пуужин цөмийн зэвсэг буй болсон үед ямар их аюултай болох нь мэдээж юм. Эсрэг тал руугаа гэнэт түрүүлэн довтолж цохилт өгсөн этгээдэд ашиг хонжоотой байдаг чонын хууль нь улс түмний хооронд аюул занал, түгшүүрт байдал, мөргөлдөөнийг дараа дараагаар буй болгодог юм. Израилийн милитарист хүчин чухам энэхүү “зарчмыг” удирдлага болгодог нь нэгэнт нотлогдсон баримтыг Израилийн төлөөлөгч өөрөө тийнхүү дахин давтаж, онц тусгай чуулганд улиг домог болж байжээ. 

	Арабын улсууд, тэдгээрийн удирдагчдын эсрэг турхирсан компанийг ялангуяа АНУ, Өрнөд Германд их өрнүүлсэн юм. Тухайлбал арабын улсуудыг санхүүгийн талаар гадуурхан хавчих арга хэмжээ авах тухай ХБНГУ-д зарлаж, Өрнөд Германы янз бүрийн хотод Израилд явуулахаар сайн дурынхан гэгчийг элсүүлж эхэлсэн юм. Арабын нутаг дэвсгэрээс булаан эзэлсэн маань Арабын орнууд хийгээд ард түмнүүдэд хандан шинэ шинэ шахалт шаардлага хийх үндэс бий болголоо гэж Тель-Авивын хэт дайнч бүлгийнхэн бүр тэгэхэд ичгүүр сонжуургүй мэдэгдэж байв. Дайны дараах мөчөөс Израил арабын эсрэг чиглэсэн улангассан сүртэй нэвтрүүлгээ бүр хүчтэй болгосныг Өрнөдийн орнуудын хэвлэл өлгөн авч дэвэргээд “Израилийн шаардлагыг хангахгүй л юм бол ямар ч шийдвэр, НҮБ-ын ерөнхий ассамблейн онц чуулганы шийдвэрийг ч Израил хэрэгсэхгүй” гэж мэдэгдсэн юм. Израилийн хэт дайнч бүлгийнхэн бүр тэр үед балмад дайныхаа утаанд мансууран согтож, Ойрх Дорнодын газрын зургийг өөрчлөх хуучин төлөвлөгөөгөө сэргээн ярьж эхэлсэн билээ. Газын район, Иордан голын баруун эргийг орхиж явахгүй гэж Израилийн удирдагчид мэдэгдэж байв. 

	Иерусалимыг бүхэлд нь хяналтдаа барьж байх бодолтой байна гэж мэдэгдэж байв. Ерөөс “Израилийн цэрэг одоогийнхоо байж байгаа газарт байсаар байх болно” гэж мэдэгдэж байв. 

	НҮБ-ын шугамаар явагдсан энэхүү ширүүн тэмцлийн эхний үе 1967 оны 11-р сарын 22-ны өдрийн Аюулгүйн Зөвлөлийн тогтоолоор дуусвар болсон юм. Энэ бол эрүүл ухаан санааны ялалт байлаа. Тэр тогтоолд цэргээ эзэлсэн газраас нь татан авч дайны өмнөх буюу 1967 оны 6-р сарын 4-ний байрлалд аваачин, Синайн хойг, Газ-Суэцийн район, Голланы өндөрлөг, Иордан голын эргийн баруун бие нутгийг БННАУ, Сири, Иорданид тавьж олгохыг Израилийн засгийн газарт шаардсан билээ. Энэ тогтоол гарснаас хойших бүх үйл явдал Аюулгүйн Зөвлөлийн энэхүү шийдвэртэй холбоотой бөгөөд, АНУ, Английн засгийн газруудын өөгшүүлэх урагшгүй бодлогоор дэмжигдсэн Израил Улсын буруугаар эрүүл ухаан санааны тэрхүү том ялалт цааш газар авсангүй, одоо болтол зогсонги байдалд байлаа... 

	 

	 

	 

	МАОГИЙН БОДЛОГОД ХЭЛМЭГДЭЖ БУЙ ТӨВӨД ОРОН

	Эрдэмтэн энэ товхимлоо 1975 онд хэвлүүлжээ. Товхимлын оршилд бичихдээ, “Маогийн бодлогод хэлмэгдэж буй Төвөд орон” хэмээх энэхүү жижиг ном удиртгал, гурван бүлэг, дүгнэлтээс бүрдэж байна. 

	Өнө эртний цагаас төрөлх нутаг усаа эзэмшин, түүхэнд ул мөрөө гүн үлдээж ирсэн Азийн эртний соёлт ард түмний нэг Төвөдийн ард түмэн, Төвөд орны түүхээс удиртгал хэсэгт, (Төвөдийн түүхийн хураангуй, VII зууны дунд үеэс XX зууны эхэн) маш товч өгүүллээ. Мөн номын:

	— Төвөд тайван замаар чөлөөлөгдсөн нь (1949-1952)

	— Төвөдийг хятадчилах маогийн бодлого, түүний хор уршиг (1952-1965)

	— Төвөдөд явагдсан Хятадын “соёлын хувьсгал” төвөдийн сүүлийн үеийн байдал (1966-1974) гэсэн I, II, III бүлэгт маогийнхнаас БНХАУ-ын доторх хятад бус үндэстнүүдийн эсрэг шат дараалан явуулж буй бурангуй ажиллагааны мөн чанарыг Төвөдийн байдал дээр жишээлэн, бидэнд олдсон голдуу гадаад орнуудын ном хэрэглэгдэхүүний хэмжээнд шинжлэн бичихийг хичээсэн болно. Нэгэн зэрэг төвөдийн ард түмнээс үндсээ хамгаалан хүчээр хятадчилахын эсрэг явуулж бий тэмцлийг тусган харуулахыг зорив гэсэн байна. 

	Энэ номын хоёрдугаар бүлэгт орсон “Төвөдийг хятадчилах анхны алхам” гэсэн хэсгийг оруулав. 

	 

	 

	ТӨВӨДИЙГ ХЯТАДЧИЛАХ АНХНЫ АЛХАМ

	“Төвөдийг тайван замаар чөлөөлөх" хэлэлцээрийн үндсэн дээр Хятадын цэрэг Төвөдөд нэвтрэн орсон хийгээд цэргийн тойрог байгуулагдсанаар Төвөд орон ерөнхийдөө Маогийн цэрэг цагдаагийн диктатурын хүрээнд хумигдан орсон талаар дээр өгүүлсэн. Маогийнхан цэргийн хяналт тогтоохын зэрэгцээгээр төвөдийн ард түмний хүчийг сарниулж, тэдэнд үндэсний нэгдэл нягтралын боломж олгохгүйн тулд, засаг захиргааны аргаар төвөдийг хэсэгчлэн бутаргах бодлого явуулав. 1951 оноос өмнө Далай ламын засгийн газрын мэдэлд байсан төвөдийг тус бүр засгийн газартай гурван хэсэг болгон жижиглэн салгажээ. “Төвөдийн орон нутгийн засгийн газар” гэж нэрлэдэг Далай ламын засгийн газарт харьяалагдах Төвөд, Банчин Эрдэнийн засгийн газар буюу “кяньбу” (зөвлөгч) нарын зөвлөл гэгчийн мэдлийн хоёр дахь төвөд, өөртөө жич засгийн газартай хийгээд Бээжинд шууд захирагдах болсон Чамдо районы төвөд гэсэн гурван хэсэг засаг захиргааны нэгж байгуулав. Үүн дээр Төвөдөд бараг хэмжээгүй эрх эдэлж эхэлсэн Төвөдийн цэргийн тойрог, улсын доторх улсын үүргийг гүйцэтгэж байсан хятадын төв засгийн газрын төлөөлөгчдийн газрыг нэмэх хэрэгтэй юм. 

	Төвөдөд улам ихээр бэхжих гэсэн маогийнхан армийн хяналтыг тогтоосны дараа Төвөдийг Хятадтай стратегийн асар их ач холбогдол бүхий засмал замаар холбож эхэлжээ. Бүр 1950 оноос Хятадын суртал нэвтрүүлэг манжийн колоничлогчид, гоминданы хөрөнгөтнийг Төвөдтэй ор нэрийн төдий нэгдэж байсан гэж зэмлэн Төвөдийг “Хятад эх орны том гэр бүлд” жинхэнэ ёсоор нэгтгэхийг уриалж байсан бөгөөд Бээжингийнхний энэ бодлогод стратегийн засмал зам тодорхой үүрэг гүйцэтгэх ёстой байв. 

	Хятадын нутгийн гүнд таслагдан хоцорсон Төвөдийн уугуул нутаг Батан, Литанаас бүрдэх Сикан муж, Төвөд хүн олонтой Хөх нуурын бүс хоёрыг Төвөдтэй холбохыг яаравчлан Сикан-Төвөд, Хөх нуур-Төвөдийн засмал замыг нэн түрүүн ашиглалтад оруулав. Энэ хоёр том замыг байгуулах ажил 1954 оны сүүлчээр дуусжээ. 1955-1956 онд Лхас, Шигацээ, Шигацээ-Жангдзэ, Жангдзэ-Ятунгийн зэрэг засмал зам баригдав. 1954 онд ашиглалтад орсон хоёр том засмал зам Төвөдийг БНХАУ-ын бусад районтой холбох үүргийг гүйцэтгэсэн бол сүүлд байгуулагдсан гурван зам төвөд орны чухал төв хотуудын хооронд дураар сэлгүүцэх боломжийг хятадын цэргүүдэд олгосон байна. 

	1956 оныг хүртэлх хугацаанд Төвөдийн хөдөө аж ахуй (мал аж ахуй, газар тариалан), гар үйлдвэрт төв засгийн газрын зүгээс зөвхөн нэг сая 386 мянган юанийн зээлийн хөрөнгө оруулсан атал Цинхай (Хөх нуур)-Төвөд, Сикан-Төвөдийн хоёр гол замыг барихад 200 сая юань зарсан нь сонин баримт юм. 

	Маогийнхан үйлдвэр, хөдөө аж ахуйд тийнхүү чамлалттай бага хэмжээний зээллэг олгосон хэр нь уулын хэцүү нөхцөлтэй Төвөд оронд утсан болон шуудангийн харилцааны 40 гаруй төвийг маш богино хугацаанд барьж байгуулахдаа огт мөнгө хайрласангүй. Тэдгээр харилцааны төвүүдийн ихэнх нь төвөдийн цэргийн тойргийн мэдэл дор Төвөд хүн ардын байдлыг мэдээлэх тагнуулын үүрэг гүйцэтгэж байв. Төвөдийн нутагт нисэх онгоцны буудлууд барих ажлыг мөн л энэ үеэр яаравчлан эхэлжээ. Нийт зам гүүр, стратегийн барилга байгуулалтын ажилд 20 мянга гаруй төвөд эмэгтэйчүүд, өндөр настан, лам нар хүүхдийн хөдөлмөрийг ашигласан хийгээд энэ бүхэн нь бага орныг эзлээд империалистуудын авч явуулдаг арга хэмжээнүүдтэй адилхан байлаа. 

	БНХАУ-ын засгийн газар Төвөдтэй харилцах харилцаан дээрээ хамгийн дипломат арга хэрэглэж Төвөдийн удирдагчидтай улс төрийн дээд хэмжээний уулзалтуудыг зохион байгуулсан юм. 1952 онд Далай лам, Ванчин Эрдэнэ нарын төлөөлөгчдийг Бээжинд хүлээн авав. Хоёр жилийн дараа 1954 онд Далай лам Агваан Лувсан Данзанжамц, Ванчин Эрдэнэ Чойжжалцан нарыг Бээжинд урьж аваачаад бүх Хятадын ардын төлөөлөгчдийн хурлын анхдугаар чуулганд оролцуулан өндөр албан тушаалд дэвшүүлсэн юм. Мөн Мао Зэдун өөрөө Далай, Ванчин нарыг хүндэтгэх байдлаар хүлээж авчээ. Энэ үе бол Төвөдийн цэргийн тойргийн ерөнхий командлагч Чжан Гохуагийн хэлснээр хятадын удирдагчид “Бид гол гатлангаа гүүрээ нураадаг хүмүүс биш шүү” гэж Төвөдийн феодалуудад үргэлж сануулж байсан цаг билээ. Чингэж Төвөдийн эрх баригчдыг зулгуйдахын зэрэгцээгээр маогийнхан төвөд хүн ардын дургүйцлийг хүргэсэн үндсэрхэг үзлийн элдэв арга хэмжээ авч явуулсаар байв. Ялангуяа 1951, 1953 онд Сикан, Хөх нуур зэрэг мужид шашны эсрэг хүч хэрэглэсэн хийгээд өргөн хэрэгцээний барааны үнийг нэмэгдүүлсэн явдал зөвхөн тэр нутгийн төвөд хүмүүсийн төдийгүй бүх Төвөдийн олон нийтийн эсэргүүцлийг өрнүүлэхэд хүргэжээ. Энэ үед Төвөд даяар Хятадын эсрэг хурал цуглаан хийх, жагсаал зохион байгуулах, Төвөд нутгаас хятад иргэдийг явахыг шаардсан тогтоол уриалга гаргах зэрэг хэлбэрээр “Миманг" хэмээх хөдөлгөөн дэгдсэн амуй. Эл хөдөлгөөнд хэдийгээр дарлагч анги голлох үүрэг гүйцэтгэж байсан авч ялангуяа том хотуудын оршин суугчид ихээр хамрагдсаны дээр уг хөдөлгөөн нь бүхий л байдлаараа эзлэгдсэн орны ард түмний үндэсний эрх чөлөөний төлөө тэмцлийн шинжийг агуулж байв. Ийм нөхцөл байдлын дунд 1954 оноос Төвөдийн зуун районуудад хүч хэрэглэсэн шинэчлэлийн арга хэмжээ авч эхэлсэн нь гал руу тос хийх лугаа адил болжээ. Ялангуяа Камбо овгийн хүн ард хүчтэй дургүйцэж ихэнх нь уугуул ус, суугуул нутгаа орхин дүрвэх буюу партизанчлан ууланд гарах зэргээр тэмцлийн хамгийн хурц хэлбэрийн замд орсон байна. 

	ХКН-ын удирдлагын үндэсний асуудалд гаргасан алдааны уршгаар энэ бүх үйл явдал болж байгааг хятадын олон нийт зөвшөөрөн хүлээж байв. Бүр “Жэньминь жибао” сонин 1953 оны 10-р сарын 10-ны дугаартаа “Үндэстнүүдийн харилцаа, үндэстний талаар явуулах ажил дээр эдүгээ их Хан үндэстний дээрэнгүй үзэл гол аюул болон хувираад байна” гэж бичжээ. Их хан үндэстний дээрэнгүй үзлийн хандлагыг ХКН-ын өргөн олон гишүүд түүний удирдлага дахь эрүүл саруул хүчин тухай бүр эсэргүүцэн тэмцэж, намын дээд байгууллагаар хүртэл зохих шийдвэр гаргуулж байсан юм. 

	Гэвч Маогийнхан Хятад ард улсын нам төрийн бүх эрхийг дархлан барих явдлыг хүчтэй болгох замаар удирдлагаас өөрийн эсрэг хүчнийг зайлуулахын сацуу үндэсний адал балмад бодлогоо улам бүр хэрэгжүүлсээр байлаа. Үүнийг тэдний Төвөдөд явуулсан цаашдын ажил явууллага ч бэлээхэн нотлон харуулж байна.

	 


Ц. БАТБАЯР (1991 -1997 онд Дорно дахины хүрээлэнгийн захирлаар ажиллаж байсан, Түүхийн шинжлэх ухааны доктор)

	Д. ШҮРХҮҮ (Олон улс судлалын хүрээлэнгийн Эрдэмтэн нарийн бичгийн дарга, Түүхийн ухааны доктор, дэд профессор)

	 

	ЭРДЭМТЭН ЗОХИОЛЧ Д. МААМ ГУАЙГ ЭРГЭН ДУРСАХУЙ

	Дүгэржавын Маам гэж намхан нуруутай, нүдний шилтэй, инээд алдсан бор хүн 1970 онд Дорно дахины судлалын салбарт хөл тавьснаар манай хүрээлэнд бас нэгэн өнгө хөг нэмж өгсөн гэж боддог. Д. Маам нь 1984 оноос ШУА-ийн Дорно дахины судлалын хүрээлэнгийн Эрдэмтэн нарийн бичгийн даргаар томилогдон ажиллаж байгаад 1990 оны 4 дүгээр сард МЗЭ-ийн даргаар сонгогдсон билээ. Мөн Улсын Бага хурлын гишүүнээр 3 жил шахам ажиллажээ. 

	Хэл шинжлэл, түүхийн судлалд Бямбын Ринчин, Цэндийн Дамдинсүрэн, Лодоны Түдэв, Базарын Ширэндэв, Шагдарын Нацагдорж зэрэг эрдэмтэн зохиолчид олон төрсөн билээ. Харин манай олон улс судлалын салбараас төрсөн магадгүй цорын ганц эрдэмтэн зохиолч бол яахын аргагүй Маам гуай юм. Олон улсын харилцаа, гадаад орон судалдаг бичгийн хүмүүс Монголынхоо түүх, хэл, соёл судалдаг эрдэмтдээс дутуугүй үндэсний үзэлтэй, халуун эх орончид байдаг. Үүний яруу тод үлгэр дуурайлыг эрдэмтэн зохиолч Д. Маам гуай амьдралын замнал, үйл хэрэг, бүтээл туурвилаараа нотлон харуулсан юм. Түүний эрдэм шинжилгээний ч бай, нийтлэл танин мэдэхүйн ч бай, уран зохиол туульсын ч бай зохиол бүтээлүүдийн ихэнх нь эх орон, элгэн нутгийн газар шороогоо нандигнан хамгаалах өнгө аясаар хөглөгдсөн байдаг. Үзэг нэгт журмын нөхөд нь ч “Тогтож ажиглахад газар шорооны тухай бүтээлүүддээ Маам чухамхүү сэтгэл санаагаа өгөн байж бичсэн нь улам бүр мэдрэгддэг” хэмээн бахархан өгүүлсэн байдаг. 

	Эрдэмтэн зохиолч маань нэгэнтээ “Эдүгээ хүртэлх хүмүүн төрөлхтний түүх бол улс үндэстнүүдийн төрөлх газар шороогоо гэсэн хэзээ ч бүлээн оргилуунаараа байх тэмцлийн түүх юм... Түүх өнөөдрөөр төгсөөгүй, маргааш ч дуусахгүй, үргэлжлэн үргэлжилсээр, өглөгч сургамжаа хайрласаар л байх болно” гэж бичжээ. Үнэхээр ч Маам гуай унасан нутаг угаасан усаа хамгаалан амь бие үл хайрлан тэмцэж ирсэн Монголын өвөг дээдсийн агуу тэмцлийн утга учир, сургамж захиасыг хойч үедээ уран зохиолын хэлбэрээр ч, хэлмэгдэн зовсон бусад үндэстнүүдийн хувь заяагаар ч, их гүрнүүдийн ил далд түрэмгий бодлогыг илчилсэн хэлбэрээр ч бичиж үлдээсэн нь он жил улирах тутам тодорсоор буй за. 

	Д. Маам гуайн эрдэмтэн зохиолч болох зам эхэндээ тийм ч шулуун дардан байсангүй. Хөхөгчин гахай жил буюу аргын тооллын 1935 онд Хан Хэнтий уулын аймгийн Түвшинширээ сумын нутаг Бүдүүн овооны Завсрын бууц хэмээх газар мэндэлсэн түүний эцэг Мажиг хилс хэргээр баривчлагдан, 1938 онд хэлмэгдэн цаазлуулсан байна. Монгол Улсын Дээд шүүхийн Цэргийн коллегийн 1992 оны 6 дугаар сарын 20-ны өдрийн 99 тоот магадлалаар түүний эцэг цагаатгагджээ. 

	Хэлмэгдэн цаазлуулсан олон зуун өнчин хүүхдүүдийн нэгэн адил “эсэргүүгийн хүүхэд” гэж хэлэгдэхээс зайлсхийн арга буюу төрсөн ах Дүгэржаваараа овоглосон бор хүү эрдэм номын дөрөөнд хүрч, бага, дунд, багшийн сургуулийг дүүргэжээ. 

	Зөвлөлтийн үед монгол залуусын очиж сурах туйлын хүсэл мөрөөдөл болж байсан Москвагийн Олон улсын харилцааны дээд сургууль төгссөн, хийж бүтээх их хүсэл тэмүүллээр жигүүрлэсэн залуу эх орондоо ирж, Гадаад явдлын яам, Каир дахь Монголын ЭСЯ-нд хэсэг зуур ажилласан боловч нутаг буцсан юм. Сэтгэлгээний цараа ихтэй, үндэсний үзэлтэй, дээр нь зөв бурууг түс тас хэлчихдэг шулуун шударга зантай түүнд дипломат албаны хатуу дэг ёс, төвлөрсөн удирдлага, мэргэжлийн явцуу хүрээлэл таарч тохироогүй бололтой. Тэгээд эрдэм номын мөр хөөхөөр шийдэн төсөрхөн байгуулагдсан Дорно дахины судлалын хүрээлэнд очих үед олон улсын харилцааны мэргэжил эзэмшиж, орос, англи хэлнээс гадна дорнын чухал хэл-араб хэлтэй түүнийг эрдмийн хамт олон жинхэнэ мэргэжлийн залуу боловсон хүчин хэмээн уриалгахан хүлээн авсан юм. 

	Байх ёстой, нүдээ олсон газраа ирсэн залуу судлаач эрдмийн ажилд ормогцоо тэр үед хоёр талын харилцаа ид хүйтэрч дайсагналын нөхцөлд байсан өмнөд хөрш Хятадын гадаад бодлогын үндсэн концепцийг ухан ойлгох амаргүй ажилд ханцуй шамлан орсон билээ. Мао Зэдун тэргүүтэй хятадын коммунистуудын гадаад бодлогыг Күнз-Мүнзийн үеэс эх гарвалийг нь анхааралтай авч үзэн, Сун Ятсен, Кан Ювэй, Чан Кайши, Мао Зэдун, Жоу Эньлай, Дэн Сяопин нарыг дуустал улируулан судалгааны нарийвчилсан ажил явуулж, үүнийхээ үр дүнд хятад төвийн тогтолцоот үзэл бодлын мөн чанар, эрх ашиг, тэр ч байтугай ангийн тулгуур үзэл баримтлалаас үл шалтгаалан хэзээ ч тасраагүй явж ирсэн их үндэстний үндсэрхэх үзлийн амьд холбоо, харилцан шүтэлцээг ойлгож ухаарсан нь түүний цаашдын судалгаа шинжилгээ, бүтээл туурвилын чухал суурь дэвсгэр болжээ. 

	Д. Маам нэн тэргүүн Хятадын нэрт түүхч, шинэчлэгч үзэлтэн, 19 дүгээр зууны сүүлч 20 дугаар зууны эхэн үеийн улс төрийн том зүтгэлтэн Кан Ювэйн зохиол бүтээлийг судалснаараа Хятадын гадаад бодлогын үндсэн концепцийг нэвт холбож буй ил хэрээсээ далд, далд хэрээсээ ил тэр нэгэн улаан шугам буюу амин гол судсыг олж мэдэх чухал шижмийг атгаж авсан юм. 

	Хятадын гадаад бодлогын уламжлал шинэчлэлийг үргэлжлүүлэн судалсны үндсэн дээр 1977 онд “Хятадын удирдагчдаас араб дорно дахинд явуулж байгаа бодлого” хэмээх эрдэм шинжилгээний бүтээл туурвиж түүхийн ухааны дэд докторын зэрэг хамгаалсан билээ. Д. Маамын судалгааны гол үр дүн “Маогийн бодлогод хэлмэгдэж буй Төвөд орон”, “Араб дорно дахин, Бээжингийн бодлого”, “Синайн дайн” зэрэг эрдэм шинжилгээний нэгэн сэдэвт бүтээл, олон арван судалгааны өгүүлэл, нийтлэл зохиолуудад тусгалаа олжээ. 

	Д. Маам “Маоизм, маогийнхан” судалгааны эмхэтгэлийг анх түрүү санаачлан гаргаж, академич Н. Ишжамцын хамт редакторлан нийтлүүлсэн нь судалгаа шинжилгээ болон танин мэдүүлэхүйн өгөөж бүхий бүтээлч ажлын эхлэл болсон билээ. “Маоизм, маогийнхан” уламжлал болж нэлээд олон дугаар үргэлжлэн гарсан бөгөөд хэрэг дээрээ Д. Маамын санаачилга нь эдүгээ “Олон улс судлал” хэмээн нэрлэгдэх болсон “Дорно дахины судлалын асуудал” сэтгүүлийн үр үндсийг тарьж, гал голомтыг асаахад чухал нөлөө холбогдол бүхий санаа сэдэл болсон ажээ. 

	Хятадын эрх баригчдын зүгээс олон мянган жилийн турш хөрш орнууд, үндэстнүүдийн талаар явуулж ирсэн гадаад бодлогын мөн чанарыг Монголын өргөн олон түмний нүднээ нээн харуулах, танин мэдүүлэх, соён гэгээрүүлэхэд эрдэм шинжилгээний бүтээл туурвил хангалтгүй хэмээн үзсэн судлаач Д. Маам уран зохиол, түүний дотор түүхэн романаар ард түмэндээ хандахаар шийдсэн байна. Унаган авьяас, судалгааны ажлын шууд үргэлжлэл болсон "Газар шороо” роман, “Гишгэх газаргүй хөл” памфлет роман, “Цөвүүн цагийн Богд” хоёр ангит кино, мөн хоёр ангит “Мартах эрхгүй” кино зохиол нэн чухал үүрэг гүйцэтгэж ирсэн ба эдүгээ гүйцэтгэсээр байна. 

	Доктор Д. Маамын судалгааны нэгэн онцлог нь жирийн олон түмний дотоод сэтгэл рүү гүнзгий нэвтэрч, Монголын хийгээд Өвөр монголын ард түмнээс Хятадын бодлогыг хэрхэн үзэх уламжлалт сэтгэлгээний байр суурьтай танилцаж, эрдэм судалгааны ажилдаа ч, түүхэн уран зохиолын бүтээлүүддээ ч тулгуур хэрэглэгдэхүүн болгон ашиглаж ирсэн явдал юм. 

	Тэр бээр тухайн үеийн Хятадын эрх баригчдын үндэстний цөөнхийн талаар явуулж байсан бодлогын мөн чанар, үндэстэн хоорондын дотоод зөрчилдөөнт байдлыг илэн далангүй бичиж, хурц шүүмжилж байсан нь хятадын талаас албан ёсны эсэргүүцэл гаргахад хүргэж байлаа. 

	Д. Маам гуай бол нэр хүндтэй эрдэмтэн зохиолчоос гадна авьяаслаг зохион байгуулагч, өнөөгийн түгээмэл хэллэгээр бол сайн менежер байсан юм. Д. Маам гуай ДДСХ-ийн удирдлагад байсан 1980-аад он бол тус хүрээлэнгийн хувьд бүтэц зохион байгуулалт, боловсон хүчний хувьд ихэд бэхжиж, судалгааны цар хүрээ, далайцаараа зарим үед тэр үеийн нийгмийн ухааны хүрээлэнгүүд дотроо толгой цохиж ирсэн алтан үе байлаа. Академич Ш. Бира, академич Н. Ишжамц, академич Ч. Далай, доктор Г. Сүхбаатар, доктор Л. Жамсран, доктор Ш. Сандаг, доктор Н. Дангаасүрэн зэрэг нэртэй түүхч судлаач нар нэгэн цаг үед хамт ажиллаж байсан хэмээн бодохоор үнэхээр бахархал төрмөөр байдаг юм. 

	Дорно дахин судлалын эрдэмтдийн залуу үеийг, ялангуяа өмнөд хөрш Хятад орныг нэвт шувт судлах мэргэшсэн нангиадач нарыг бэлтгэн гаргах асуудлыг Д. Маам дарга ямагт чухалчлан үздэг байв. Хүрээлэнгийн дунд үеийн төлөөлөл болох Ц. Батбаяр, Н. Алтанцэцэг, Н. Ариунгуа, Л. Бэгзжав, Б. Сэржав, Ч. Батцэцэг, Д. Шүрхүү зэрэг олон арван докторууд чухам 1970-аад оны сүүлч, 1980-аад оны эхээр дотоод, гадаадын их дээд сургуулиудыг төгсөн дорно дахины салбарт анх хөл тавин орж ирэхэд Д. Маам доктор хүлээн авч, эрдэм номын зам мөрийг нь зааж өгч, итгэлийн гал, сэтгэлийн хатыг хослуулсан үнэтэй захиасаа харамгүй хэлж ярьдаг байлаа. Ц. Батбаяр миний бие Дорно дахины хүрээлэнд ажиллаж байгаад 1984 онд тэр үеийн ЗХУ-ын Алс Дорнодын хүрээлэнд дэд эрдэмтний зэрэг хамгаалахаар явах үед Д. Маам гуай ихээхэн туслан дэмжиж байсныг дурсан санахад сайхан байдаг юм. 

	Дурсамжийнхаа төгсгөлд бидний дарга, халамжлан хүмүүжүүлэгч, хамтран зүтгэгч Д. Маам гуайн зан чанарын талаар хэдэн үг бичмээр байна. Манай Д. Маам гуай бол их нийтэч, маш их хөдөлмөрч, бузгай хошигнох авьяастай, элдэв ааш маяг гаргадаггүй их дөлгөөн жинхэнэ номын хүн байсан юм. Жаахан өөлөх юм бол сайн тамхи, сайн кофенд дуртай нэгэн байлаа. 

	Д. Шүрхүү миний бие 1985 онд дөнгөж ажилд орсны дараахан Д. Маам гуайн бичиг цаасны ажилд нэлээд тусалдаг байв. Тэр үед цахим бичвэр буюу компьютер байхгүй, эрдэм шинжилгээ хариуцсан Эрдэмтэн нарийн бичгийн даргын хувьд тайлан төлөвлөгөөнөөс эхлүүлээд эрдэм судлалын бүхий л ажлаа цаасан дээр гараар буулгаад бичгийн машинаар цохиулдаг нүсэр ажлаас нь Маам гуайд миний бие үе үе хамжилцдаг байв. Маам гуай шатар тоглох дуртай нэгэн байсан бөгөөд бид хоёр үдийн цайны цагаар мөн ч олон нүүсэн дээ. Маам гуай дуудаж өгөн, би цаасан дээр сийрүүлэх ажлыг нэлээд хийсний дараа, алив Шүрээ хоёулаа нэг сайхан кофе уунгаа ганц хоёр нүүгээдэхье гэдэг байж билээ. Үнэндээ бид хоёрын шатрын зэрэг зиндаа ойролцоо нэг их өндөр биш боловч тэрхэн үедээ өгөө аваатай “хөөрхөн” өрсөлддөг байв. 

	Ийм нэгэн эгэл даруухан атлаа эх орон, ард түмнийхээ эрх чөлөө, тусгаар тогтнол, аюулгүй байдал, хөгжил цэцэглэлийн төлөө бүхий л эрдэм оюун, авьяас билиг, хүч чадлаа зориулсан эрдэмтэн зохиолч Д. Маам авгайн хатан зориг, халуун эх оронч сэтгэл, түүний бүтээл туурвилын үнэ цэнийг залуу хойч үеийнхэндээ өртөөлөн хүргэх нэгэн үзүүрт сэтгэлийн үүднээс энэхүү гэгээн дурсамжийн нэгэн цацлыг олон жил хамт ажиллаж байсны хувьд бидэн хоёр тэрлэлээ. 

	Улаанбаатар хот, 

	2011, 02. 02

	 


НЭЭЛТТЭЙ ЗАХИДАЛ

	НЭГ. “64-ШАХМАТНОЕ ОБОЗРЕНИЕ” СЭТГҮҮЛИЙН ЕРӨНХИЙ ЭРХЛЭГЧ КАРПОВ А. Е. ТАНАА

	Эрхэм хүндэт ерөнхий эрхлэгч ээ, холын тэртээ хэр нь ойрын энтэй Монгол орноос Таныг болон танай сэтгүүлийн зөвлөлийнхний мөн олон уншигчдын тань түмэн амар амгаланг айлтгаж, эрхэмсэг монгол заншлаар мэхийн ёсолъё. 

	Монгол оронд зуд зурхангүй өнтэй, зулаг долоох цастай сайхан өвөл болж байна. Сайн цагийн гэгээн амьсгал, хүн ардын санаа зоригийг шинэтгэн, сэтгэхүй хөдөлгөөнд оржээ. Улс түмний найрамдалд шимтэй хөрс, номтой үндэс нь жинхэнэ ёсоор болж өгдөг, цэцэг цэврүү шиг эх оронч бахархал, хэн хүнгүй хүмүүн олны маань бодол сэтгэл, ажил үйлсэд, зудтай өвөл, гантай зун, тарчиг хаврын дараах хур үзсэн цэцэгс лугаа адил дахин соёолон бадамлаж эхэлснийг танд сонин болгон хуучлахдаа миний бие баяртай байнам. 

	“64”-ийг “Советский спорт” сонины “хавсралт” манцуйтай байх цагаас нь эхлэн мэдэх юм. Нэг ч долоо хоног гээлгүй, хуудсыг нь амтархан эргүүлдэг хэвлэлийг маань та бүхэн эдүгээ олон сая уншигчийн гүнээ эрхэмлэдэг сэтгүүл болгож “64”-ийн эр бие өсөж, цаас бие “сунасанд” найрсан ирж буй 1990 оны босгон дээр баяр хүргэж байгааг минь хүлээн авмуу. Монголчууд моринд хайртайг та бэлхнээ мэдэх биз ээ. Морин жил хүртэл манай малчдад элэгтэй ээлтэй байдаг нь нар сарны тохирооны төдийгүй, ерөөл дэмбэрлийн учир холбогдолтой гэдэг. Эдүгээ бол могой жилийг үдэж морин жилээ тосох гээд Монгол оронд түм түжигнэж, бум бужигнаж буй цаг билээ. 

	Та ч бас хүлэг моринд дуртай хүн. Хэрэв би андуураагүй бол дэлхийн шатрын аварга булаацалдах тэмцээнд нэгэнтээ “хар морио” харштал хөлөглөж, олон бээрийн газар дэмий галгиулснаас болон хожигдсоныг тань эс тооцвоос Таны мориор гаргуун нааддагийг төсөөлөх юм байна. Би тэгэхэд монгол хүн биш юм болохоороо морины их ид шид, эрдмийг таньдаггүй л юм байна даа гэхэрхүү юм бодож, таны хожигдолд сэтгэл гонсгорхон байж билээ. 

	Энэ бол өнгөрсний зурсхан дурсамж. Харин одоо "...Энэ ялдамд” хэмээснийхээ танд ойлгогдох ёстой түгшүүрлэг учрыг задалъя. Танай Сэтгүүлийн 1989 оны 12-р сарын 23 тоотын 13 дахь талаас уншсан “... Дараа нь бид Монголыг Хятадад худалдчихваас завсар зуураас нь ахиад хэдэн жил ашиг хонжоо олж цохих болно” гэсэн ганц өгүүлбэр л энэхүү зурвасыг татахад хүргэлээ гэдгийг эрхэм ерөнхий эрхлэгчид өчсүгэй. 

	Танд бичсэн энэ цөөн мөрийг Гарри Каспаровын нэр дээр толилуулж буй доорх нээлттэй захидлын бүрэн эхийн хамт сэтгүүлийнхээ ойрын нэгэн дугаарт хэвлэн нийтэлж, уншигчдынхаа анхааралд сонордуулан хүргэхийг эрхэм нөхөр танаас хичээнгүйлэн хүсмүй. 

	Сайн үйлс дэлгэртүгэй. Танай сэтгүүлийн халуун бүлд бүтээлч амжилт ерөөж, чин үнэнээс хүндэтгэл үзүүлж ёсолсон, 

	 

	Монголын зохиолч Дүгэржавын МААМ

	1989 оны XII сарын 24. Улаанбаатар

	 

	 

	ХОЁР. ДЭЛХИЙН ШАТРЫН АВАРГА ГАРРИ КАСПАРОВ ТАНАА

	Эхлээд “Плейбой” сэтгүүлд өгсөн ярилцлагаас чинь хэсэгчлэн сануулъя. Танаас асуужээ:

	— Танд улс төрийн зүтгэлтний авьяас байна. Чингээд зогсохгүй та бас нэлээдгүй их хөлийн наймаачин хүн. Тухайн салбарт бодож тогтоосон ажил хэрэгч төлөвлөгөө бий сэн болов уу?

	Та хариулжээ:

	— Байлгүй яах вэ ээ. Гар явуулаад л шүүрээд авчхаж болох дэлгэсэн шагай адил боломжтой манайх шиг оронд энэ нь (”Хөлжих” гэх утгаар ярьж байх шив. Д. М.) төдий л хэцүү ажил биш юм. Өрнөдтэй хэлхээ холбоо сайн тогтоосон хүнд бол ядрах, ягдах юм ер үгүй. Тэгэвч бас болгоомжлол илүүдэхгүй. Учир нь худалдаа явуулахад манайх гэдэг маань өвөрмөц айл шүү дээ. Тийн аваас хүний ой тойнд эс багтах маш олон санаа оноог эрж олоход төвөггүй нь магадлагдана. Сая ойрмогхон миний толгойд ийм нэг хачин сонин бодол орж ирлээ. Юу вэ гэвэл Хүрлийн “Курилийн” арлуудыг япончуудад худалдчихад яагаад болохгүй байх вэ. Үнэнийг хэлэхэд тэр арлууд манай газар нутагт хамаарна гэдэгт би эргэлздэг бөгөөд булаацалдаад байгаа япончуудад нь өгчихвөл доллар гэдэг тэрбум, тэрбумаараа л бидний өвөр түрий рүү асгарна шүү дээ. 

	Ийм замаар бид 5-10 жил амь зогоож болох билээ. Дараа нь бид Монголыг Хятадад худалдчихваас завсар зуураас нь ахиад хэдэн жил ашиг хонжоо олж, цохих болно. Уг нь зүүн Германыг баруунд нь наймаалаадах юм бол их л том олз унахаар байна санж дээ. Бүхэл бүтэн хөрөнгө зоорь л гэсэн үг. Гэтэл энэ панзыг үсэргэхээс татгалзлаа гэж бодъё. Тэгвэл магадгүй Англи, Франц хоёр бидэнд илүү ихийг ч чулуудчихаж мэдэх талтай...” Каспаров таны ажил хэрэгч төлөвлөгөө гэгч энэ байна. 

	Одоо би Танд хичээнгүйлэн толилуулъя хэмээсэн захидалдаа оръё. 

	“Та Монголын ард түмнийг доромжлох сон гэж санаархана уу?! Эрхгүй эрхийг эдлэх гэх нь хов хоосон зүйл. Бугын эвэртэй туулай намнаж зүүдэлсэнтэй үлгэр нэгэн билээ. Их манханд төөрч, ангасан зовлонт хүмүүс зэрэглээг ус болгон самарч эндүүрдэг гэсэн. Их алдар нэрд ташуурч будилах нь их манханд төөрч ангахаас ялгаа нь үгүй буюу. 

	“Хэрээ хэрээндээ муулж л байна. Жингийн цуваа хөвж л байна” хэмээн мянган жилийн тэртээгээс хэлэлцэж ирсэн миний зон олон үнэхээр эрхэм дээд зорилготой бөгөөд одоохондоо жингийн цуваа мэт зогсолтгүй урагшлан хөвж яваа бүлээр цөөн ч нөөц үүц томоороо дэлхийн толгой орнуудтай зуузай холбох сурвалжит их ард түмэн юм шүү! Таныг би шатрын хөлгийн ард наад зах нь арван зургаан нүүдлийн цаана хэд хэдэн хувилбараар хардаг гэж уншсан санагдана. Улс орны өнгөрсөн ба ирээдүй хойчийн тухай үг дуугарах гэвэл бүр олон хувилбараар, бүр олон нүүдлийн цаана харах хэрэгтэй байх аа! Та залуу хүн нэгэн жарны дараах миний Монголын нүүр царайг үзнэ дээ гайгүй. 

	Ер нь гэвэл эдүгээ хүртэлх хүмүүн олны үндэсний эрх чөлөөний түүх болбоос газар шорооныхоо л төлөө тэмцлийн түүх юм. Аль ч ард түмэн энэ түүхийг тойрсонгүй, дайрчээ. Энэ түүхийг доллар юм  уу дэнжийн өндөрлөгөөс бус, түүх-уулын өөрийнх нь өндөрлөгөөс эс харж уншваас цагааныг хар, үнэнийг худал болгон өгүүлэхэд хүрч болгуужин!

	Ухаан нь шатраар бол хүү шидэж наадах гээд пээнэгээ сул орхичихсонтой л агаар нэгэн хэрэг. Ийнхүү Монголыг худалдах гэсэн Таны бодлыг эх түүх өөрөө няцааж байнам. 

	Одоо улс төрийн хөлөг дээр хэд гурван нүүдэл хийсүгэй. Та манай улсын тусгаар тогтнолыг үгүйсгэсэн байх юм. Манай ард түмэн төдийгүй, 1206, 1911, 1921, 1924, 1939, 1945, бас дахиад 1945, 1961, 1984 онууд таныг буруутган баалж байгааг шударгаар хүлээн зөвшөөрнө үү. 

	“Он цаг гайхамшгийн шалгуур - үнэнийг шүүн хэлэлцдэг юм” хэмээхүй нь ийм буюу. Манай ард түмэн тусгаар тогтнолоо байлдан олсон нь “Тэнгэрээс од шүүрсэн” лугаа адил гэгээн үйлс. Шатрын хөлгөнд эрэлхэг тулалдаж, тэнгэрээс од шүүрэхийн ид хавыг олонтоо эдэлсэн Таны сэтгэл зүрхэнд миний ардын энэ цэцэн үг онож л тусах болов уу гэж итгэе!

	Таны ярилцлага өгсөн Америкийн “Плейбой” сэтгүүлийн нэрийг хоёрхон хувилбараар авч үзвэл “хөнгөмсөг наргианч” гэх юм уу, “алиа салбадай” хэмээн хөрвүүлж болно. Таныг мэдээгүй шахам явахад алиа салбадай сэтгүүл чухам өөрийг Тань алиа салбадайн дүрд адтайхан нь аргагүй найруулаад тоглуулчихжээ! Харамсалтай нь Та дүрдээ хэт итгэсэн байх юм. Шатарт шог нүүдэл хийж болдог байх. Улс төрд бол болдоггүй юм!

	Моодун хаанаас янагш 2000 дахь онд Монголын хөлгөн их төрийг үндэслэгч Чингис хааны “Алд бие минь алжааваас алжаатугай, Ахуй төр минь бүү алдартугай” хэмээсэн үгийн учгийг хойч үеийнхэн нь омтгойдож осолдсон ч олж барьсаар эдүгээ ардаар овоглосон төрийнхөө далан сүүдэр зооглохын их ойн босгонд Монголчууд бид тулж ирлээ. Ийм л юм. Ийнхүү Монголыг худалдах гэсэн Таны бодлыг ерөнхий улс төр ба манай төр ёсны уламжлал, өөрөө няцааж байна!!!!

	Та Плейбой-ийн асуултад хариулахдаа Москва дахь таны анд наймааны тухай юу гэж хэлэх дуртайг эш татан өгүүлжээ. Тэгвэл би Бакугийн наймаачны талаар миний Улаанбаатарын анд нар юу хэлэлцэж байгааг сөхөн сануулъя. 

	 

	“Миний эх орныг худалдах тухай том хотын гял цал ордноо хэчнээн удаа далд ярилцсаныг би бараг хуруу даран тоолж чадна. Ил зарласан нь Каспаров л юм шив дээ. Үнэхээр рекорд шүү!” 

	(түүхч);

	 

	“Гарри шатрын хөлгөөс улс төрийн хөлөгт хүрэх зайг ганц нүүдлийн мадаар тооцоолжээ. Өргөө хойшлуулахгүй яагаа юм бол!” 

	(Утга зохиол судлаач);

	 

	“Цаадах чинь шатрын ноёны малгайгаа дэлхийн хааны (хэрэв тийм нь олддог сон бол) титэм гээд эндүүрчхэж!” 

	(сэтгүүлч);

	 

	“Хүүхдүүд минь зүгээр зүгээр. Түүхийн өшөө өвөрлөсөн хүн байдаг юм” 

	(манж судлаач, буурал архивч);

	 

	“Каспаров гуай ил тодыг ичмээр наргиа, гласность-ийг шаблоность болгочихжээ” 

	(ОХБДС-ийн оюутан);

	 

	“Энэ үгэндээ тэгээд хэдэн доолуур аваа юм бол доо, зайлуул? Нэг доолуурт чинь олон хил мах ирэх үү хүү минь?” 

	(эмээ)...

	 

	Таны эсрэг талд сууж, ардчилал ид тодын хөлгөн дээр манай хүмүүсийн хийсэн цөөн нүүдэл энэ. 

	Монголыг худалдах гэсэн таны бодлыг морин жилээ гаргах гээд түмээр түжигнэж, бумаар бужигнаж байгаа миний эх орон нэгтнүүд өөрсдөө ийнхүү няцааж байнам. 

	“Шидэт орны үлгэр дурссаныг тань сануулж, төгсгөлд нь үлгэрийн хөлгөн дээр наадацгаая. Эртээ урьдын цагт юм гэнэ билээ. Эзэн Чингэсээс бүр өмнө Хүннү дээдсийн үед юм гэнэ билээ. Монгол нутагт Моодун нэрт хаан байжээ. Моодун хаан гучин гурван говьтой, сарыг ч атаархуулах сайхан хатантай, гучин гурван говио гунхалзууланхан эргэдэг согоо зээрд морьтой юм санжээ. Нэгэн удаа мэргэн цолт түшмэл нь хаанд хэлж гэнэ. 

	“Урд хөрш таны согоо зээрд морийг авъя гэж байна, өгөхгүй биз дээ. Хаан айлджээ. Өг. Өгчихжээ. Оронд нь тэргээр торго, тэмээгээр цай буужээ. Хоёр дахь удаад мэргэн цолт түшмэл нь хаанд хэлж гэнэ. Урд хөрш таны сарыг ч атаархуулах сайхан хатныг авъя гэж байна. Өгөхгүй биз дээ. Хаан айлджээ. Өг. Өгчихжээ. Оронд нь хүн тоолон торго, айл тоолон цай буужээ. Гурав дахь удаад мэргэн цолт түшмэл нь хаанд хэлж гэнэ. Урд хөрш Гучин гурван говийн тань хамгийн муу говийг авъя гэж байна. Согоо зээрд морио, сарыг ч атаархуулах сайхан хатантайгаа өгчихсөн. Та тэр муу говиор яах юм билээ? Би “ав” гэлээ. Хаан айлджээ. Буцаах л болж дээ. Чингээд Моодун хаан мэргэн цолт түшмэлийнхээ энгэрийн пүүзийг хуулуулж, малгайн бүчийг тайлуулж үхэрчин болгохыг тушаагаад цэрэглэн морджээ. 

	Буурал цагийн тэртээх монгол өтгөсийн явдал ийн оршвой” хэмээгээд хууч яриа өндөрлөдөг юм. Энэ домог бол зүгээр нэг явган үлгэр бус эх түүхийн төрсөн үр, монгол морины аргамжааны чулуу болох нь танд хүрч байгаа биз ээ. Эдүгээ монголчууд бид согоо зээрдийнхээ хойд удмын нуруунд хөндөлсөн цэнгэж, гучин гурван говио гунхалзууланхан эргэсээр гучин гурван говьдоо амар тааваараа аж төрөн суусаар байна. Үлгэрээр эхэлсэн яриандаа халж Монголыг худалдах хэмээсэн таны бодлыг үлгэр хууч өөрөө ийнхүү няцааж байна. 

	Орчин цагийн улс дундын харилцааг, ханш нээгдэн үл итгэлцэхийн мөсөн гол гэсэж цөн түрсэн хаврын урьтай зүйрлэж болмуй. Харин ямар ч “шударга” гэгдэх панзыг яс хаяхын хар сүүдэр дагалдан явдгийг мартаж үл болмуй. 

	Эцэст өөрийн сэтгэлээс нэгийг уламжилъя. Хүмүүн төрөлхтний соёл иргэншлийн чимээг чагнаархваас “Их хүн болъё” гэж том үг хэлсэн хүн бус үнэн үг хэлж явсан хүн аандаа их болдгийг өгүүлж байна. 

	Хүннү үеийн торго, цай гэдэг одоо цагийн доллар болохыг сануулж улс төрийн хөлгөнд мэргэн түшмэл байхын албагүйг захиж, миний эх орныг худалдах бодлоо няцааснаа илээр мэдэгдэхийг шаардаж! ёсолсон

	 

	Д. МААМ

	 


ЗОХИОЛЧДЫН ЭЭЛЖИТ БУС ИХ ХУРАЛ ДЭЭР ХЭЛСЭН ҮГ

	Намын удирдах нөхөд өө!

	Үзэг нэгт, сэтгэл тэмүүлэл нэгтнүүд ээ!

	Хүндэт зочид оо!

	Зохиолчдынхоо их хурал дээр юугаа хэлэх билээ дээ би чинь гэж олон хоног тарчиллаа. Олон олон санаа төрлөө. Үхрийн махыг үнхэлцэгт нь багтаадаг ард түмнийхээ уламжлалаас холдоорхон тасарсан болохлоор тав, долоохон хоромд тэр олон санааг товчоолох гэдэг амаргүй байна. Тулаад авбал хэрэгтэй байж болох тулгам болоод тулгатай гэсэн хэдэн санаа та нартаа задалъяа. 

	 

	Нэг 

	Өнгөрсөн үегүй бие юмс, өнгөрсөн үегүй бие-үзэгдэл гэж үгүй. Улс орны хувьд өнгөрсөн үе нь түүх байдаг. Түүхийн хувьд түүнийг дуудах эрдэнэт мэлмий, гэрэлт бамбар нь үндэсний бичиг үсэг байдаг. Энэ тухай яруу найрагч С. Дулам гүн мэдрэмжтэй онгодлог сайхан шүлэг бичжээ. Бичиг үсэггүй улс түмэн л өнгөрсөн үетэй хэрээсээ өнгөрсөн үегүй, тахир дутуугийн мэт болдог. Хүннү, Сянби байгаагүй сэн бол Хамаг Монгол байхгүй сэн. Хамаг Монгол байхгүй байсан сан бол Хэрлэнгийн Хөдөө арал “Нууц товчоон” туурвигдаагүй, Монголын нэгдсэн төр улс тунхаглагдаагүй байх сан. Монголын төр улс тунхаглагдаагүй сэн бол даравч дардайх, булавч бултайх их юмны тасархай болсоор буман заяаны сүлжээнд Бүгд Найрамдах Монгол Улс эртний соёмбот тугаа өргөсөөр Манж Чин гүрний дарлал доороос өндийн босож чадахгүй байх сан. Өнөөдрийн учир, өчигдрийн нажир гэдэг энэ билээ. Энэ бол түүхийн бусад хүчин зүйлийг үгүйсгэлгүйгээр хамгийн энгийн хэлбэрт орших бодит үнэн юм. Энэ үнэнийг “өнөөдөр нь өчигдрийн үргэлжлэл, бид нар нь тэд нарын үргэлжлэл” гэсэн өөр үгээр товчоолж томьёолж бас болно оо. Гэвч сэтгэхгүйг нийгэмчлэх гэж зоргоор загнаж, зэргээр дэнсэлж байсан үед үүнээс ч жирийн үнэнийг ярьж болдоггүй л байлаа. Ер нь бид түүхээрээ бахархаж, түүхээрээ шаналж байж л өдгөөгийн эх оронч үзэлд суралцах ёстой бөгөөд эх оронч үзлээс ангид интернационализмыг номлох нь төрөөгүй хүүхдэд төмөр өлгий зэхсэнтэй үлгэр нэгэн байх билээ. 

	Эх түүхийн минь гэрэлт бамбар, алтан мэлмий-үндэсний бичгийг халж

	Монголын ард түмнийг өнгөрсөн үегүй болгон алдсан тэр явдалд бид түүхэн дорвитой дүн шинжилгээ хийж, түүхэн дорвитой шийдвэр гаргах ёстой сон болов уу! Японоос юм уу, Хятадаас эсвэл монгол судлал ихэд хөгжих төлөв бүхий Мажаар өөр аль нэгэн гадаад орноос үндэсний бичгийн багш урих залах цаг ирэх болбоос Эх орны маань соёлын заяа гомдоно доо гомдоно гэдгийг санаж, “хуучин гутал”, “дээлийн хуулга” гэдэг шиг “хуучин” хэмээн шоовдорлогдож орхисон шинээс шинэ бичигтээ шуранхайлан эргэж орцгооё. Өвгөдийн “алдаа”-г дансалсан гэдэг утгаар биш ерөөс эцгийн алдааг дэнслэхгүй цааш явах эрх бидэнд үгүй ээ. Кирилл бичгийг хаях хэрэггүй. Ертөнцийг хос гэгээвчээр харж соёлын хүлэг мориндоо хос гуурстай явцгаая! “Нөхөр Ленин ярьдаг байсны учир Африкийн хар негр орос хэлийг сурах болно” гэж яруу найрагч Владимир Маяковский бичиж байлаа. Нөхөр Сүхбаатар бичдэг байсны учир ардын хувьсгалын маань үсэг байсны учир бид монгол үсгээ өөрөө сурч, бусдад зааж сургах учиртай сан билээ. 

	 

	Хоёр

	Улс гэр болон бидний оршин тогтнохын уг үндсэнд Октябрийн нээсэн манай эриний “найрамдал” хэмээх хүчин зүйл онцгой учир холбогдолтойг хэн хүнгүй мэднэ ээ. Монгол-орос, монгол-зөвлөлтийн найрамдлыг дархан цаазтай байх ёстой Хан уул лугаа адилтгаж зүйрлэвэл өгөөж ихт жимст модыг нь сүйтгэж, буу биш юм аа гэхэд хүссэн ч эс хүссэн ч чавх онилж, бугынх нь цэнгээг цочоож байгаа сүүдэрт явдал, альхан ч талд нь ганц мод нэмж суулгалгүй алга тосохыг урьдал болгодог бүтэлгүй хүмүүс хаа хаагүй олон байжээ. Одоо ч байсаар байна. Хан уулаа улам баян тансаг, агаарыг нь тунгалаг, усыг нь цэнгэг байлгахад зохиолчид бид ч харамсмаар бага юм хийж дээ. Одоо тэгэх эрх бидэнд үгүй. Энэ бол тун бодож тогтоох ёстой зүйл ээ. 

	 

	Гурав

	Хүмүүн төрөлхтнийг бужигнаж хуйсгануулахгүй, соёл иргэншил хэмээх цагаан гэрийнхээ оосор бүчийг бэхэлж, орох хаалгыг бөхлөхөд бичгийн хүмүүсийн бүтээл туурвил сэтгэлийн цагаан чагтага болох ёстой сон. Үүнд монголын зохиолчдын эзлэх жинг нэмж, идэвхжил эрэмшлийг хэрхэн өрнүүлэх тухай бодох цаг нэгэнт иржээ. Зохиолчид бид газар газрыг үзэж, нүд нүдээ нээх хэрэгтэй байна. Бидний ард түмний тухай туурвисан “Жаамаа таваарих” буюу “Судрын далай”, “Дэлхийг байлдан дагуулагч”зэрэг бүтээлүүд шиг биш ч гэлээ ард түмнүүдийн тухай цаг үеийнхээ номуудыг монгол зохиолчид бичиж хойдын залгамж утга зохиолдоо үлдээх хэрэгтэй болж байна. 

	Хүн бүр гучин зургаа орчим градустай байдаг ч хүйтэн халуун гэж ялгаа бий ажээ. Цаг цагтаа зарим хүйтэн хүмүүс Бямбын Ренчин, Рэнцэний Чойном, Цэндийн Дамдинсүрэн, Цэгмэдийн Гайтав, Доржийн Гомбожав, Мишигийн Цэдэндорж, Данзаннямын Шагдарсүрэн нартай дайралдаад шатахаас наагуурхан халж улайж байсныг би мэднэ. Тэд минь эргэж ирэхгүй аяндаа явцгаачихжээ. Хээрийн галуу нисэн үл хүрэх газраас эрдмийг биш, эдийг тээж ирдэг хүйтэн хүмүүсийн оронд одоо үлдсэн халуун нөхдөөс дэлхийн халуун цэг рүү явуулж байвал ямар сан бэ? Гурав дахь оронд хүргэдэг гадаад паспортыг хэн хүнд бус эрчтэй монгол зүрх цохилох өвөрт түлхүүхэн шургуулж байвал юу сан бэ гэх санааг зохиолчдынхоо их хуралд толилуулъя. Бид нуурын хун шиг хуримын бэр шиг сайхан хот байгаад нурам болсон Бейрутын туури дээгүүр алхаж, израилын дуут сумны чимээг зүрхээрээ сонсож, АНУ-ын дээшээ өндөрлөх сүрлэг ордон, дэргэд нь дэргүй хэвтэх өлсгөлөн негр хоёрын хол ба ойрыг нүдээрээ хэмжиж бодлогошрон зогсмоор байна. Холдоо ойрхон байдаг эх орон, зохиолынхоо баатруудыг алсаас санагалзан шаналмаар байна. Бид дэлхийн хэмжээнд нэн идэвхтэй аж төрж, дэлхийн зовлонгоор зовж, жаргалаар жаргамаар байна. Таван түмэн хүн Арменид орох оронгүй болж байхад монгол газар шороо доргиж, монголд таван түмэн гэрийн тооно чичирсээн. Гэвч ганц ч монгол зохиолч Арменид очсонгүй. Чухам хэлбэл очуулсангүй ээ. Тийм болохоор армени зовлонг монгол зүрхээр нэвчүүлж, ард түмэндээ үгээ хэлсэн зохиолч өнөөдөр бидний дунд алга аа. Өнгөрсөн оны гашууны туйл нь арменийн нулимс мөн бол ид хав баяр жавхлангийн туйл нь Сөүлийн олимпын инээмсэглэл байлаа. Тэнд ч мөн монгол зохиолч очсонгүй ээ. Чухам хэлбэл очуулсангүй ээ. Максим Горькийн монгол сэхээтнүүдэд бичсэн захидлаас “идэвхтэй байдлын” сэдвийг өлгөн авч их хурал болгоныхоо индрийг элэгдтэл ярьж байгаагүй сэн бил үү?

	 

	Дөрөв

	Маргаашийн өдөр үлдэж хүмүүн олноо соён гэгээрүүлэх үйлсэд үйлчлэх ганц ч хуудас эрээн цаас хэвлэлд өгчих зүтгэл сэтгэл хоёр үгүй, эрхэлсэн ажил албандаа тун ч маруухан байсан нь “огцорсон сайд” гэх үгээр хэдий нь оношлогдсон хүмүүс, мөн цус ойртох өвчний хурц шинж тэмдэг хүчтэй ажиглагдах болсон дипломатууд нэг орноос нөгөө оронд нөгөө орноос гурав дахь оронд алба юм шиг зорчиж, ардчиллыг зөрчиж, алтыг урсгаж байгаатай эвлэрсээр л суух уу?! ... 

	Энэ өгүүлбэрийн ард орхисон асуултын ба анхаарлын хоёр тэмдэг цуваа гурван цэгийг өөр хэн ч биш, юу ч биш, өөрчлөн байгуулалтын омголон салхинд тогтохгүйгээ мэдсэн зарим хүнд сурталтан, гадаад яаманд очоод суух ширээнийхээ дамжаа, хэмжээ, унах машиныхаа өнгө зүсийг одоогоос зүүдэлж байгаа гэдгийг шуудхан хэлбээс алдаж ташаарсан ч болохгүй, ардчиллаар ташуурсан ч болохгүй билээ. Улс ард түмнийхээ өрийг бөглөх ганц төгрөг, өрийг таглах ганц рублийг хэн хаашаа, хэрхэн зарах нь монгол хүн бүр хэнд ч хамаагүй биш, зохиолч бидэнд бол бүр ч хамаагүй биш ээ. Тэгээд ч ардын нуруунд ачигсдын цөөн заримынх нь ч болов хоол, унааг зохиолч уншигч хоёр элбэн байж санхүүжүүлдэг гэдгийг энд цохон хэлэх нь илүүдэх нь юу вэ!

	 

	Тав

	Бидний хийж бүтээсэн даруухан ном зохиолоос хуримтлуулсан орлого бусдыг тэжээхэд хүрэлцэж байгаа бол өөрийг тэжээхэд оролцоно гэж бодож үзэх цаг зохиолчийн хөдөлмөр зохион байгуулалтын иж бүрэн цогц бодлого боловсруулж хэрэгжүүлэх цаг баахан өнгөрсхийгээд явна. Бүх дэлхийн хөдөлмөрчдийн ажлын цаг хорогдсоор байхад монголын зохиолчдын ажлын цаг нь нэмэгдэх хандлагатай байна. Сайн бүтээл туурвина гэвэл сайн дурын уран сайханчдын байдалд байгаа ч зохиолч бид их ажиллах хэрэгтэй болдог юм аа. 

	Санал: Ялангуяа бүтээх туурвих, чадавх, авьяас, туршлага, ухамсар нь жигдэрч яваа тодорхой зохиолчдод мэргэжлийн эрх хэмжээ олгох явдал манай их хурлын өөрчлөн байгуулалтын нэгэн зорилго болох ёстой гэж санаж байна. Надад тулах цэг өгөөдөх, би дэлхийг хөшүүрэгдье гэж мэргэдийн оргил болох хүн хэлсэн гэдэг. Бидэнд харьцангуй өндөр цалинтай мэргэжлийн зохиолчийн орон тоо өгөөдөх бид олныг үзэж, ихийг бодож, уншиж бясалгаж, өөрчлөн байгуулалтын хөшүүргээр нийгмээ хөшүүрэгдэж хөдөлцгөөе гэж зохиолчдын ажил үйлсийн оргил тэргүүн болсон энэ өндөр индрээс хариуцлага, ухамсар төгс дүүрнээр илэрхийлэхдээ миний бие дан их баяртай байна.

	 


ХЭЛМЭГДЭГСЭД БА ХЭЛМЭГДҮҮЛЭГЧДИЙН ТУХАЙ ДАХИН ӨГҮҮЛЭХ НЬ

	1. Хурлын танхимд төрсөн сэтгэгдлээ хуваалцах нь

	Дөч шүүрч, ноён нуруу нь хат суусан Монголын энх тайвны хөдөлгөөн саяхан ойгоо тэмдэглэж, бага хурлаа хийсээн. Манай хөдөлгөөний гүйцэтгэх хороо, зөвлөл, нийгэмлэгүүдийн энхийн албаныхан эрх биш залуужиж, ахмад үеийнхний сэтгэлгээ алаг цоогоор ч болов шинэчлэгдэж байгаа нь зарим зарим зүйл дээр мэдрэгдэж байв. Гэвч байр сууриар үдийн нар шиг налайж, эрмэлзэл тэмүүллээр дүрэлзсэн гал мэт шатаж байх учиртай төгс тэгширсэн ийм нас намба, бие цогцос юуг хийж эс чадах сан билээ гэх тэнгэрлэг сайхан бодлыг цочоон хүйтрүүлэх нэгээхэн жижиг явдал ардчиллын амин сүнс нь болдог сонгууль явуулах үеэр ажиглагдсаан. Тэр нь юу байв аа? Тэр нь энх тайвныг хамгаалах Монголын хорооны гишүүдэд урьдчилсан байдлаар 71 хүний нэрийг өрж, гар өргөн батлуулах элэгдэж эмтэрсэн хуучирсан арга барилдаа байсан юм биш ээ. Энэ мэтсээс бүрмөсөн салж ангижрахад орон зай, цаг хугацаа, за тэгээд мэдрэмж судалгаа, бас эрмэлзэл зориг, ер нь л юм юм хэрэгтэй болох сон биз ээ... Тэгэхэд танхимын гүнээс нэгэн залуу эмэгтэй босож Дондогийн Цэгмид гуай, Базарын Ширэндэв гуай хоёрын нэрийг нэмэн дэвшүүлээд, гишүүдийн тоог 73 болгуулж батлуулж байлаа. Энэ нь надад өчигдөрхөн гэхээр албаны байр сууриа шилжүүлсэн нэрт буурлуудыгаа өнөөдөр дэргэд нь мартагнаж байгаа хүмүүс бид, өнө тэртээд үрэгдэгсдийгээ мартах нь ч аргагүй юм даг уу даа гэсэн түгшүүр төрүүлсэн бөгөөд энэ л түгшүүр дээр өгүүлснээр тэнгэрлэг сайхан бодлыг цочоон хүйтрүүлэхэд хүргэсэн билээ. Учир юу вэ гэвэл, миний бие сонгууль явагдахаас хэдхэн агшны өмнө бага хурлын энхийн индрээс “хэн ч үл мартагдъюу, юу ч үл мартагдъюу” сэдвээр 1937-1938 оны хэлмэгдүүлэлтийн тухай ярьж, хэлмэгдэгсдийн ба хэлмэгдүүлэгчдийн нэрсийг тодруулах, дурсгалын цогцолбор, дурсгалын титэмт самбар, дурсгалын ном бүтээх зэрэг үйлсэд МАХН-ын Төв Хорооны НУИ, Соёлын яамны хэвлэлийн газар, Монголын зохиолчдын Эвлэлийн Хороо, эвлэл, пионер, эмэгтэйчүүдийн байгууллагатай хамтран энх тайвны хөдөлгөөн юу хийж болох, Намын Төв Хорооны тусгай Комиссын ажилд хэрхэн туслалцвал зохилтой сон вэ гэх асуудлын хүрээнд хувийн саналыг өргөсөн байв. Харамсалтай нь хуралдагсад хүйтэн биш ч гэсэн, алжааж чилээрхсэнээс тэр бил үү, үнэнийг өчихөд (үнэн сайхаан!), нэг л “зогсонги”, нэг л дөжрөмтгий, нэг л халуун бишээр хүлээн авч байлаа. Тэгээд ч олны дунд явж, үг зөрүүлж ярилцахад юу эс хэлэх хүмүүс дайралддаг билээ!... Үүнийг өгүүлэгч индрээс буугаад явахдаа, мөн суудалдаа очиж суугаад: “Та бид энэ танхимд гурван зуу хүрэхтэй үгүйтэй хүн байна. Тэгтэл би, ... байсан, тэгээд нэг л мэдэхэд байхгүй болчихсон гуч дөчин мянган хүний тухай ярьж байна шүү дээ. Тэд бидний өвөг, тэд бидний эцэг, тэд хувьсгалыг маань бүтээлцсэн монголын сайхан охид, хөвгүүд яваагүй сэн бил үү?! Тэд Халхын голд баатарлаж, чөлөөлөх дайны хүндийг нугалалцаж, жинхэнэ ёсны бүтээн байгуулалтад гар бие оролцож, тэднээс равжаа, нацагдоржтонгууд төрж, тэднээс аюуш, дандартангууд, өнөөгийн хөдөлмөрийн баатар, энхийн нэрт зүтгэлтнүүд мэндлэх учиргүй байсан гэж үү?! Нөхөд минь ээ, ганц тэд хэлмэгдсэн гэж санана уу? Үгүй, та бид цөмөөрөө, Эх орон тэр чигээрээ хэлмэгдсэн шүү дээ. Манай соёл, манай уламжлал, манай түүх, ... мөн анагаахын эрдэм, эм барихын ухаан, мянган жилийн уламжлалт хүмүүжил зүй, тэр ч байтугай Монгол улс бүрэн эрхт гишүүн нь болж байгаа олон улсын хамтын нийгэмлэг, хүмүүн төрөлхтөн хэлмэгдсэн шүү дээ. Учир нь тэдний дунд дэлхийн дэвжээнд үг хэлэлцэх хүмүүс олон байсан, дахиад олон төрөх болзолтой гэдэгт төдийгүй, тэд эрдэнэт хүмүүс, та бид ба Монголын хоёр саяын ижил, дэлхийн таван тэрбумын адил эрдэнэт хүмүүс байсан гэдэгт л учир нь орших билээ!” хэмээн бодож байлаа. 

	Ер нь гэвэл хүмүүн ёсны цагаан үйлсийн төлөө юу хийе дээ, яая даа ийе дээ гэж зовуурилан шаналахгүй, сэтгэл өвдөхгүй, хөдлөхгүй байж, царцанги зогсонгид хувирч орхивол хэн маань ч ялгалгүй хүмүүн эрдэнэ чанараа гээх сэн болно. Эмгэнэл сүйрлийн шуурган гамшиг тарьж мэдэх далайн омгорхог давлагаа мэт манай түүхийн тэнгист ар араасаа хөөцөлдөн гарч ирсэн хөнөөлт хэрэг явдлуудын хөр урхгаар “бидний улс эв саналаа нэгтгэж” бус бидний улс айдсын хүлээсэнд автаж, болгоомжлолын өвчин, унтаахай хүлцэнгүй байдалд нэрвэгдсээр иржээ. Энэ ч бас л гучаад оны хэрэг явдлын үргэлжлэл. Өөрөөр хэлбэл та бид одоо ч гэсэн хэлмэгдсээр л байна гэсэн үг. Сэтгэлийн шарх өв уламжилж, сэрэх санахын ид шидийг дарж, давамгайлдаг нь хувь хүний явдал төдий бус, улс нийгмийн явдал байдаг ажээ. Уруудахад унтах, мартах, өөдлөхөд сэрэх санах гэдэг ийм билээ. Гэхдээ хүмүүн чанарт маань бүдгэрсэн бүрхэгдсэн гашуун үнэн буй боловч, тэр чанар бүрмөсөн гээгдэж орхигдсон бил үү гэвэл, бас үгүй ээ. Тэгээд ч эдүгээ айдсын хүлээсийг тасар татах, болгоомжлолын өвчнийг илаарьшуулах, унтаахай зогсонги байдлыг таягдах, улс нийгмийн хавар, улирал цагийн хавартай хоршоолон айлссаар гадаа буулаа. 

	Нэгэн бодолд өөрчлөн байгуулалт гэдэг маань хүн мөс, хүн сэтгэлийг алдагдсанаар нь ба адбиш шинээр нь нөхөн төлжүүлж, зөвөөр хөрөнгөжүүлэн эгээрч, исгэн бүрэлдүүлэхийн нэр юм. Тэр тутмаа хүн мөс, хүн сэтгэл өнөө ба ирээдүй төдийгүй, өнгөрснийг багтаах аугаа их уужим зайтай ажээ... 

	... Саяхан миний бие МЭТНБХ-ны Гүйцэтгэх Хорооны дарга Даваагийн Цахилгаантай тухайн сэдвээр тогтож хөөрөлдлөө. Ой, бага хурлын үеэр дэвшигдсэн болон бусад алив өөдрөг санаа оноо нүдээр баясаж, гараар таалж, сэтгэлээр таашаах ажил бүтээлд хувилж биежих учиртай гэдгийг ойлгож эхэллээ хэмээн тэр хүн бодолхийлэн ярьж сууна. 

	Энх амгаланг сүслэгч сүүн сэтгэлээс өргөсөн олны их хөрөнгийг болор хундаганд дарс болгон мэлтрээх, өнөө зохиогоод маргааш мартах улиг домгийн элдэв арга хэмжээнд цацах, олбог мэт давхарлах хивс, орвон хад мэт багшрах тэнгэр хадсан үнэтэй модон эдлэлд гайтуулах цагийн босго халагджээ. Тэр хөрөнгийг буяны цагаан үйлс болгон дэлгэрээх, эх орныхоо нүүр царайг жинхэнэ монгол намба аясаар нь өөрчлөн засахад зориулах цагийн босго нээгджээ хэмээн бид ярилцлаа. Бид бас улс төр бол яруу найргийн өргөн тэмүүлэл, хийсвэрлэлийн бодол санаа, идэрмэг зориг зүрх, цаглашгүй бадрангуйн цогц байх ёстой гэсэн мэргэдийн үгийн гайхамшигт утгын увдист нэвтрэх гэж оролдоцгоолоо. 

	Өнгөрсөн цагт тийнхүү эмгэнэлтэйгээр үрэгдэгсдийгээ өнөөдөр ямар нэгэн арга хэмжээнд мартваас ийнхүү гэнэнээр мартагсдыг ирээдүй цаг уучилж, сайнаар дурсахгүй нь магадтайяа гэсэн бодол бидний хэн хэнд төрж байлаа. Үнэхээр дутуугаа гүйцээж дундуураа дүүргэхэд өнгөрсний сургамжаас суралцаж, цагийн холбоосыг дархлах хэрэгтэй ажээ. Тэгж л байж бид түүхэн тавилангаа ёсоор эдэлж, тэгж л байж бид түүхэн үүргээ ёсоор биелүүлж, өнгөрсөн одоо ирээдүй гурван цагийн дунд хаан сүйх мэт бат цагаан гагнаас нь болж чадах сан даа! Эс тэгвэл аль ч хөдөлгөөн, ямар ч зүтгэлтэн ялгалгүй, ач гуч жич нараараа өөрийн нэрийг омог бардам сонсголонтойёо дуудуулах эрх дархаа мөнхөд хасуулах бий вий. Миний бие иймэрхүү хэдэн бодолтой гэртээ ирж, ширээндээ тухлаад энэхүү нийтлэлийг бичих ажилд орж билээ. 

	 

	2. ХЭН Ч ҮЛ МАРТАГДЪЮУ, ЮУ Ч ҮЛ МАРТАГДЪЮУ

	Мэдэх мэдэхгүйн хоорондхыг төдийгүй, мэдээжийн юмыг ч болов давтан хэлэх орон зай, давтан хэлэх цаг хугацаа байх ёстой хэмээсэн нэгэн харьцангуй хэр нь үнэлэхүй үнэн буй. Энх амгалангийн сүр сүлд цагаан тагтаа дүүлсэн цэнхэр далбааныхаа нүгэлгүй буяны мэлмийгээр тавин нэг, тавин хоёр жилийн тэртээх эх орноо эргэж нэг харцгаая. Тэр богинохон мэт мөртөө тамын орны тоолол адил уртаас урт цаг хугацаанд, тэр холхон юм шиг хэр нь өнөөдрөөс ойрхон өдөр хоногуудад суурин газрын төвүүд маань шорон гяндангаар дүүрч, шорон гяндангууд нь “ардын дайсан” гэгдсэн гэмгүй иргэдээр хахаж, аллагын улаан цус рашаан голуудыг минь шунхалж, аймшиглал хүчирхийлэл хоёр, өнчрөл бэлэвсрэл хоёр шөнийн нойрыг хугасалж, өглөөний аяга цайг дутуу орхиулж байсан ажээ. Бүртгэлтэй хохирсон амь гурван түм гэх авч, бүртгэлгүй бүрэлгэгдсэн нь хэдэн мянга болохыг бүү ч мэд ээ. Тийм явдал өнөөдөр гарсан бол яах вэ? Тийм явдал өнөөдөр гарсан бол бид Нэгдсэн Үндэсний Байгууллагад өргөдлөө өргөх байлаа. Тэгтэл өчигдөр гарсан гээд орхиж болох уу? Мэдээжийн үгүй ээ. “Хэн ч үл мартагдъюу, юу ч үл мартагдъюу”(!)

	Энэ бол үхэгсдэд үлдэгсдийн нь өргөсөн тангараг билээ. Энэ тангараг үг гучаад онд хэлмэгдэгсдэд төдийгүй, хэлмэгдүүлэгчдэд нэгэн адил хамаатай. Учир нь үхэгсэд босож ирэхгүй байхад амьдын дундаас хэлмэгдүүлэгчид тодорч гарч болно. Тэгээд ч түүхийн нас урт аа. Хүнлэг сэтгэл, цагийн холбоос ба цагийн холбоос алдрах ослын үүднээс авч үзэхүй ийм бололтой. Лениний итгэлт хувьсгалч Сүхбаатар, монголын ард түмний журмын нөхөр явсаар 1938 онд Сталинд хөнөөгдсөн Борис Шумяцкий Оросын Октябрь, Монголын Октябрь гэж ярих бичих дуртай байсан гэлээ. Улс төрийн утгаар бодож цэгнэхүй жинхэнэ коммунист мөн чанар, ленинч эрхэм дээд үзэл бодлын ариун тунхаг болж Оросын Октябрийн оронд төрөөд чулуун номноо амилсан цагаан тунхаг болж түгэн түгсэн дээрх үг Монголын Октябрийн оронд нэн ч холбогдох учиртайяа!... Гэвч... 

	 

	Шорон гяндангийн талбарт

	Шарилж ургадаг ч болоосой

	Шаналсан миний сэтгэлийг

	Саруул наран гийгүүлдэг ч болоосой... 

	 

	хэмээсэн чийгт гянднаа суугч Дашдоржийн Нацагдоржийн найргийн дөрвөн мөрт илгээлт бидэнд ч хаягтай байсан гэдгийг ойлгох ухаан омсгой хүмүүс тааралдаж л байх юм. Гэтэл бас гучин хэдэн оны эх орныхоо эмгэнэлт явдлыг багнаж цэгнэж ухаарах, үр ач нартаа үлгэр домог биш, учир зүйт олон талаас нь нягталсан үнэн түүх үлдээх амин чухал ажлынхаа цараа хүрээ, учир холбогдлын гүн гүнзгийг бид ер хэр төсөөлж, хэр мэдэж байна даа хэмээн гансран өгүүлэх нөхөд тааралдана. Аль аль нь л юм бодуулах аж. 

	Ногтруун өндгөн дээр хүүхдийнхээ сүүдрийг тусгуулдаггүй гэгээн уламжлалт, билгийн нүдтэй миний ард түмнийг хэн тиймд хүргээ юм бэ? Сүхбаатарын гэрээст ардын төрийн төмөр хүрээ, Лениний сургаалаар гагнагдсан найрамдлын гороо гортигт хэрхэн тэр явдал бол оо юм бэ? Тэр бүхэн сталинизм коминтерн, коммуиист-ажилчны хөдөлгөөнд хүчирхийлэн ноёлж, их Ленин, октябрийн орныг их гүрний дээрэнгүйллийн зам руу хүчээр түлхсэн цагийн, улс хоорондын буюу чухам хэлбэл хоёр улс дундын явдал байжээ. Хөөрөлдөж суусан орос, украйн хоёр хүний оросынх нь амнаас гэнэт санамсаргүйгээр “чи хохол” гэх үг уначихлаа гэхэд л энэ нь тэр чигээрээ их оросын дээрэнгүй үзлийн илрэл болж байгаа юм гэж Ленин бичсэн. Сталины машид бурангуй хувийн олон шинж төрх зөвлөлтийн үндэстнүүдийн дотор, коммунист ажилчны хөдөлгөөний дунд Лениний цаг ямагт болгоомжлон зааж байсан их оросын дээрэнгүй үзэлтэй нэгдэн найрч тийнхүү түг түмэн хүний амь насыг бүрэлгэжээ. 

	1987 оны зун намрын зааг дээр Сүхбаатар аймагт зохиогдсон монголын утга зохиолын өдрүүдээр миний бие зөвлөлтийн зохиолч Валентин Устиновтой сайхан танилцаж билээ. Валентин Сүхбаатарын ээж аавын уугуул нутаг Дарханхан уулын баруун хойд уужим хөндийд явж байхдаа тал нутгийн минь тэнгэрийн өөдөсхөн мэт цэнхэр нүдээрээ гүн тод харж “Эрхэм хүндэт монгол нөхөр минь ээ, гучаад онд манай эх орон танай эх оронд ямар их гай гамшиг учруулсны гэмшил харууслыг хойд үеийн хүмүүс бидний сэтгэл зүрх дааж ядан явна! Бид монголын ард түмний өмнө ямар их өртэй, ямар их нүгэлтэй билээ!” гэж ярьсан юм. Тэгэхэд нь би “энэ бол зөвлөлт эх орноос монгол эх оронд учруулсан гай, нүгэл биш, энэ бол сталинизмчлэгдсэн оросын их гүрний дээрэнгүй үзлийн хөгжөөж хөөргөсөн хар шуурга байлаа” гэж хариулсан. 

	70-аад онд Улаанбаатарт сурвалжлагчаар ажиллаж байхдаа зарим заримд маань нүд үзүүрлэгдэн, Монголын үнэн байдлыг анх түрүү гэхээр өөрийн бодол бясалгалын хамт дэлгэж тавьсан номоо хураалгаж байсан нэрт сэтгүүлч Леонид Шинкарев саяхан манайхаар зочилж хариад бичиж нийтлүүлсэн өгүүлэлдээ сталинизмын их гүрний дээрэнгүйллээс одоо юу үлдээд байгааг товчоолж хураангуйлсан жишээн дээр их л эвлэгхэн гаргажээ. Түүний өгүүлэх нь “... Хавчлага хаалтаас ангижран ил тод болсон нөхцөлд сэргэсэн монголчууд түүх, соёл, уламжлалаа сонирхож байгааг “үндсэрхэг үзэлд” хамааруулах гэж зарим ажиглагчид цэцэрхэж байгааг харахад хачирхалтай байна. Хэрвээ монгол улсын их сургуулийн оюутан Ленинградын Исаакиевын сүмийг бахархан биширвэл түүнийг интернационалч гэнэ. Харин Чингис хааны эзэнт улсын хуучин нийслэл Хархорины Эрдэнэзуугийн сүм хийдийн уран барилгыг магтаж эхэлбэл хэн нэг нь “энэ оюутан нэг л хүн биш дээ...” гэж хэлэхэд хүрнэ” хэмээжээ. Гучаад онд “нэг л биш хүн...” болгоныг буудаж байсан юм, одоо хэр нь буруутгаж чадсаар л байна. 

	Бүр ноцтой нь сталинизмын аюулт дайрлага үрэгдэгсэд ба хэлмэгдэгсдээр болон тэднээс үлдэгсдээр ардын төрийг минь хараалгаж, найрамдлыг маань зүхүүлж, сталинизмын үзэл санаанд эргэлзлийг төрүүлж, олон улсын тавцанд нэр нүүрийг нь цусдаж байсан гашуун үнэн бөгөөд тэр үнэнийг бид нэгэн зэрэг хүлээцтэйгээр хүлээн зөвшөөрч, олон олон зүйлийг нөхөн хийхээс өөр аргагүй ээ!... 

	Сүхбаатарын нэрт партизануудын ихэнхийг, нам төрийн дээд албаны бүх хүмүүсийг, ардын цэргийн удирдах хүчний дийлэнх олонхыг устгаснаар Сталин, тухайн асуудал дээр түүний хувийн хүн болж байсан Чойбалсан хоёр Монголын төр ёсны уламжлалыг бусниулж, Халхын гол, дэлхийн дайны босгон дээр манай цэрэг армийн гарыг мухарлаж, сэтгэх тархийг хоосолсон байлаа. Тэр үед монгол мэргэдийн зуу зуун жилийн хөдөлмөрөөр бүтэж туурвигдсан яруу найраг, онол, гүн ухааны олон боть, эм зүй анагаахын түмэн судар, нийгэм, хүмүүжил зүй, байгаль, одон орон, шашин буяны тоо томшгүй олон ном байсаан. Мөн төвөд хэлт монгол утга зохиол дэлхийд хосгүй бөгөөд зөвхөн манайд л байж билээ. Тэр бүхнийг болон тэр бүхий соёлын үрийг таригчдыг Сталин, Чойбалсан хоёр хүйс тэмтэрч, зуу зуун жилээр эх орны минь газар шороон дээр суваргалан боссон соёл иргэншлийн бусад өвийг галдан шатаалгажээ. Гэтэл... гэтэл тэр хоёрын хөшөө нийслэлийн гудамжийг эзэрхийлэн зогссоор л байна. Үхсэн хүн, үгүйрсэн соёлын дурсгал үг хэлдэг сэн бол тэр хүмүүс, тэр соёлын дурсгал өнөөдөр юу гэж хэлж таарах вэ? “Та нар минь ээ, үр ач, гуч, жич нар минь ээ! Сталин, Чойбалсан нар хоёр эх орон, хоёр ард түмнийг маань жинхэнэ ёсоор удирдах ленинч сайн хүмүүсийг зоргоор хөнөөн бүрэлгэж дуусаад, өөрсдөө үлдэж, өөрсдийгөө бурханчлан тахиулаад, өөрсдөдөө энэ хоёр хөшөөг босгосон юм шүү дээ. 

	Гавьяаны хөшөө л байдаг сан бус уу?! Бид тэдэнд итгэж байгаагүй ч, бид хойд үе та нартаа итгэсэн юм даа... Гэвч та нарт ч бас хойд үе бий. Тэд нар чинь ч бас хойд үе шүү...” хэмээн дуу нийлүүлэн хашхирч, түгшүүрийн харангаа дэлдэцгээх байсан биз ээ! Гэтэл зарим маань “... энэ чинь түүхийн дурсгал шүү дээ” гэж “нотолцгоож” байна. Хөшөө амилан үг хэлдэг сэн болбоос Улаанбаатар дахь Ленин, Сүхбаатар хоёрын хөшөө бидний санал зөрөлдөөд байгаа тухайн асуудлаар чухам юу гэж хэлж болохыг өөр өөрсдөө бодож олцгооё. Гагцхүү Сталин зөвхөн Ленинээс, Чойбалсан зөвхөн Сүхбаатараас айн бэрэвшээдэг байсан бөгөөд айх эмээх гэгч нь үнэн их ёсны хүмүүсийн зан чанарт багтдаггүй зүйл гэдгийг л хэлэхийг хүсэж байна. Хүний сайн нь явдаг, хүлгийн сайн нь үлддэг гэдэг жамаар тэр бил үү, Ленин, Сүхбаатар хоёр эрт явжээ. Дараа нь юу юу болсныг түүх, ард түмэн хоёр мэдэх билээ. 

	Өнө холыг харсан хүнийг суут хүн, өлмийд нь цэцэг өргөсөн хөшөөг хөшөө гэдэг. Эдүгээ шавар гуулин бурхдынхаа өмнө сүсэгтнүүд зулан цэцэг өргөсөөр байгаа манай эх оронд Сталин, Чойбалсан хоёрын хөшөө зэврэн зэвэрсээр их л удлаа. Тэр хөшөөнүүд нэгэнт овоолсон шавар, цутгасан ширэм л болжээ... 

	Улс гүрнүүд нэр нь үл мэдэгдэх иргэддээ мөнхийн гал бадраасаар, тэр галд монголчууд бид ч цэцэг өргөсөөр олон оны босго элэгдлээ. Гэтэл бид нэр нь мэдэгдэж байгаа хувьсгалчдаа хүртэл Сталин, Чойбалсан хоёрын амыг даган хараасаар л өнөө хүрчээ. Одоо эл явдал ул болж, сайн үйл зул болох цаг ирэв. Манай ардын эрхт нам төр, найрамдлын нэр нүүрэнд мэс засал хийвэл зохих ур хавдар мэт зүүгдэн, ариун дээд бүхнийг маань гутаалцсаар байгаа сталинизмийн дурсгалд босгосон тэр хөшөөг авч хаяя аа. Анхны эскиз зураг нь л нийгмийг аюулаас хамгаалахын музейд л үлдвэл ер бол оо бус уу гэж санагдана, ер нь тэр музейг ч түүхийн цагаан үнэнээр гэгээрүүлэх цаг ирсэн байна биш үү гэж бодогдоно. 

	Нийслэлийн аль нэгэн сэргэлэн дэнж газар Тусгаар тогтнолын, Хувьсгалын, Хэлмэгдэгсдийн гэх гурван багц хөшөөнөөс цогцолборлон сүндэрлэх монументаль урлагийн иж бүрэн дурсгал байгуулъя. Хэлмэгдэгсдийн багц хөшөөний хананд Бодоо, Данзан, Догсом, Лосол, Амар, Гэндэн, Жигжиджав, Дэмид нар болон хэлмэгдсэн бусад зүтгэлтнүүдийн хөрөг нийтэд танигдахуйцаар сийлбэрлэгдсэн байх учиртай болов уу. Чойбалсангийн хөрөг, хөшөөний хэлбэрээр бус, их л даруухан өөр хэлбэрээр Тусгаар тогтнолын багцад орж болох юм гэж бодогдож байна. 

	Мөн өвийн өв, дурсгалын дурсгал үлдээх ариун санаа өвөрлөн үрэгдсэн соёлынхоо өвд мөнхийн алдар дархалъя. Тэгээд ч манай ард түмэн судар номдоо чулуун хөшөө босгодог, есөн эрдэнээр ном бүтээдэг, өөр хаана ч эс дайралдах гайхамшгийн уламжлалтай билээ. 

	“Ардын дайсан”, “Эсэргүү” хэмээн үй олноор нь хоморголсон хүмүүсийн шарил цогцсыг булсан газруудыг сурвалжлан тодруулж, дурсгалын үсэгт чулуун самбар бүтээе ээ. 

	Хэлмэгдэгсдэд зориулан Дурсгалын цагаан ном нээе ээ. Тэнд хэлмэгдэгсдийн овог нэр, төрсөн жил ба хэлмэгдсэн он сар өдөр, аймаг хошуу сум баг, эрхэлж асан ажил алба цөм заагдах учиртай. Дурсгалын цагаан номын сүүлчийн хуудаснууд нээлттэй байх бөгөөд тэнд түүхийн тоосноос шинээр тодорсон хэлмэгдэгсдийн нэрс дуурьсагдан өрөгдөх болно. 

	Мөн түгшүүрийн хар ном нээе ээ. Титэм хавтсан дээрээ аюулын харанга зураглаж үзүүлсэн тэр номд хэлмэгдүүлэгчдийн овог нэр, алж устгасан хүмүүс, эвдэж сүйтгэсэн соёлын өв, бүрэлгэсэн хөрөнгийн хэмжээний хамт заагдах ёстой. Нэрсийн жагсаалын нэг ба хоёр дугаарыг Иосиф Сталин, Хорлоогийн Чойбалсан хоёр мэдээжийн эзлэх болно. Мөн Монгол улсын хэрэгт зэрлэгээр хутгалдан оролцож, манай хувьсгалын эмгэнэлийг тарилцсан Сталины ногоон малгайтнууд, тэдний гар хөл бологч “Чойбалсангийн шонхрууд” хэмээгдэгч “чекистүүдийн” овог нэрс бичигдэх учиртай. Тэр номын эцсийн хуудаснууд мөн л нээлттэй байх болно. 

	Дуртгал, нийтлэл, уран зохиолын олон олон ном бичиж нийтлүүлье ээ. Үхэгсдэд номон дурсгал хэрэгтэй төдийгүй, үлдэгсдийн номон гэрээс, номон захиас нь түг түм болж өсөх бидний хойд үеийнхэнд дурсамжтай бөгөөд сургамжтай байхсаан. 

	Хэлмэгдүүлэгчид түүхийн өмнө үнэн өчгөө өгөх ёстой!... Хүчинд автагдаж явсан нь ч тэр тухайгаа яриг, хүч оруулан хороож, хороолгож явсан нь ч тэр тухайгаа бас яриг. Иймд эс хүргүүлбээс ирээдүйн залуу түүх үнэн ба монгол эх орны нэрээр өнөөдрийн биднээс өр нэхэх болно. Өр нэхээд ч зогсох уу даа?... Гэтэл тэр цагт нэгэнт хожимдсон байж болуужин гэх түгшүүр болгоомжлол эрхгүй төрж байх юм. 

	Хэн ч үл мартагдъюу, юу ч үл мартагдъюу! Сайн үйл дэлгэртүгэй!

	 

	1989 оны 5 сар

	 


Зохиолчид уран бүтээлийн томилолтоор хөдөө их явдаг байлаа. Сүүлийн жилүүдэд энэ томилолт уулзалт сэргэж байна. Нэгэн удаагийн томилолтынхоо тухай Маам зохиолч ийнхүү бичжээ. 

	 

	ГООТЭЭГИЙН ЦЭНХЭР УНИАР

	(бодлон зураглал)

	 

	Саяхан бороо асгарч талын зоо нялхарчээ. Хүний сэтгэл цараалж, сүргийн тэргүүн номхорчээ. Малчин эзэд нь биднийг хуртай буулаа гэж баярлана. Малчин эздэд нь бид зунтай угтлаа гэж баярлана. Айргийн хурны шилийг дарж, найргийн хур зүсрүүлсээр утга зохиолын суварган цэнхэр үүлс болон аймгийн төвөөс Уулбаяны чиглэлд мордсон Оюун гуай, Гармаа, Нямаа, Надмид, Донецкийн яруу найрагч Г. Шуров, залуу яруу найрагч Нямсүрэн биднийг Гоотээгийн талд орж ирэхэд эмч эмэгтэй, багш эмэгтэй хоёр сүү хадаг барин золгов. Тэр хоёрын намируулсан хадаг нь цэнхэр, Тээгийн ногоон талд намирсан униар нь цэнхэр байлаа. Бас сүү цагаан, сэтгэл цагаан, хоёрхон жарны тэртээ манж хааны гэгдэх “дархан цаазат” сүргийг дагаж явсан даригангын ботгон нүдэт эжий нарын удам, хоёр эмэгтэйн эзэмшсэн мэргэжил, эрхэлсэн алба ажил цагаан байлаа. Гал мэт улаан шаргал замаас дайжиж, өвсөн ногоон хивсэн дээр зогссон хэр нь ээ би энэхүү хорвоогийн өнгө ер хоёрхон юм уу даа гэж бодлоо. 

	Тэртээ дөчин жилийн өмнө энэ л газрын шороон дээр үлийнд торж, хурдан саарлын нуруунаас цацагдаад, Тээгийн талаа түшиж боссоноо миний ярихад, энэ хаврын нүдгүй улаан шуурганд жаран хүн, түмэн мал хэц дэрлэх ч завгүй хээр хонож өвдөг сөхөрсөн ч Гоотээгийн болон түүний эгч дүүс зуун найман талаа түшиж хөл дээрээ өндийж, гэртээ, хотондоо амар мэнд ирсэн тухай биднийг тосолцсон улсын аварга малчин өвгөн буурал хөөрөв. Тэр өвгөн харцандаа яльгүй гунигтай, уруулдаа тод инээмсэглэлтэй байсан юм. Нартай талыг наргүй болгосон цаг зудын сүүдэр малч ардын сэтгэлийг хүйтрүүлэн хоргоосоор лавтайяа нэгэн зундаа арилж явдаггүйг бид үзэв. Тэр нүдгүй шуурганаар сүүтэй цай аягалуулж, тарган мах таваглуулж, зочдын өрөөнийхөө хойморт танхи загнаж тарвалзаж суусан бүхэн нүдгүй болохыг бас үзэв. Талаасаа бид намрын шувуу шиг явдаг ч талдаа бид хаврын дошгины нь номхотголцох гэж тэр болгон эргэж ирдэггүй минь юу сан билээ?... Үйлс цагаан тусаараа энэ бодлын халилын хариуг тооны хариу шиг зөв гаргаж өгсөн хотын хүнд мал, малчин, тал гурав билгийн нүд шагнана гэж байна уу даа гэх хэрсүү бясалгал чагнаархсан сэтгэл дотор торолзоно. 

	... Уулбаяны төв дээр малчид, зохиолчид найргийн үдшийг тавтай өнгөрөөсний маргааш юм сан. Сая л цэргээс халагдсан болов уу гэж харагдах багахан хүү морьтойгоо дөхөж ирээд, “танаар би ам захиа явуулъя” гэнэ. “Тэг. Хэнд очих юм бэ?” гэж лавлаад, Долгорын Нямаагийн Гандийхүүд элч болон зарагдах гэж байгаа учраа би ойлгодог байна. “Ааваар нь илгээхгүй яагаа юм бэ?” гэвэл, “Аман захиаг ааваар нь илгээх эвгүй юм уу даа. Гандий бид цэрэгт нөхөрлөсөн улс... Та түүнд энэ сайхан утга зохиолоо, энэ сайхан ааваа насан туршид битгий мартаарай л гээд хэлчих. Цаадах чинь ухаантай, ойлгоно оо, ойлгоно. Харин миний киногоо гаргахдаа гаргачхаад, мал хариулахдаа хариулчхаад, малчид дундаа хүнд ойрхон явааг минь дуулгана биз дээ” гэнэ. Тэгээд л буурал мориныхоо дэлэнд дарцагласаар алга боллоо. Өвс хадах гэж яарч байгаа нь тэр. Яахын аргагүй утга зохиолын өдрүүд буцалж байсан үе болохлоор зурсхан эл явдлыг би зураглалдаа шигтгэе гэж шийдсэн хэрэг. Бид машиндаа ороод хөдөлмөрч түмнийхээ энэ их хайр хүндэтгэлийг хариулахын учир ямархан ихийг хийх ёстойгоо хөөрөлдсөөр цааш явав. “Хүнд ойрхон явна ха хө!” гэж найздаа биш, бидэнд хэлсэн байж таарна. Миний тээж яваа аман захиа “Та нар минь Оюун гуай шигээ утга зохиолын Шилийн богд бол, Утга зохиолын Гоотээг нь бол. Та нарыг тийм болоосой гэж бид хайрлаж байгаа юм шүү!” хэмээжээ гэж би бодно. Аман захиаг сэтгэлийн толиноо хөрвүүлбэл ийм байлаа. Бас найргийн үдэшлэг урам зориг хайрласныг шагшаад, Уулбаян сумын намын орлогч дарга ажил үйлсдээ амжилт гаргахаа дахин дахин амлаж байсан. Тэр хүний бидний өмнө авсан амлалттай утга зохиолынхоо өмнө хүлээсэн бидний үүрэг, бас эрх агаар нэгэн ажээ. Би ингэж бодно. Бид ингэж бодно. Тэр агаар бол зуны зөөлөн салхинд гол шиг урсах хоёр хадаг нь дөрвөн цагаан алган дээрээс газар үнсэж асгарсан, нүдний үзүүрт торолзох Гоотээгийн цэнхэр униарт агаар, улсын аварга малчин М. Дашдондов гуай хувааж залгилсан тэр л агаар мөн байлаа. Мал малчин, намын ажилтан, зохиолчид бид нэгэн агаартай!

	 


ДУГУЙ ШИРЭЭ-ЦЭЦЭГТ НУГА

	Үйл явдлын халуун мөрөөр зохиолч Д. Маамтай 2-р сарын 19-нд хийсэн ярилцлага. 

	 

	— МоАХ-ны их хуралд таны очсон зорилго юу байв аа?

	— Монгол ардын хувьсгалт нам, Монголын ардчилсан холбоо, Монгол улсын иргэн, МАХН-ын... тоот батлахтай нөхөр Д. Маам. Энэ гурван бүлэг үг цөмөөр “Монгол” хэмээх гэрэлт нэгэн үгээр овоглон титэмлэгдэж байгаа жирийн хэр нь ээ жинтэй утга учир намайг их хурлын танхим руу хөтөлсөн юм аа. Хоёр хоногийн өмнө болсон хэвлэлийн бага хурал дээр АНУ-ын “Лос Анжелос таймс” сонины сурвалжлагч Дэвид Холле гуай “Та Ардчилсан социалист хөдөлгөөнтэй холбоотой юу” гэж надаас асуусан. Би үгүй гэдгээ албан ёсоор мэдэгдсээн. Ер нь гэвэл монголтой холбоотой, монгол газар шороон дээр болж байгаа улс төр, оюун санааны алив үзэгдэл миний оюун бодлын шүүлтүүрээр шүүн тунгаагдах учиртай гэж хувьд үздэг. 

	 

	— Та их хурал дээр үг хэлсэн үү?

	— Бодлон хүлгээ хөтөлж тоосыг нь тэдний наадмын тоосонд өргөдөг ч юм бил үү гэж очсоон. Гэвч олс аргамж мэт урт илтгэлийн цаг үеэр уягдаж сойгдсон миний “морь” нэг минут хагасын зайд давхих боломжгүй байлаа. 

	 

	— Их хурлын үеэр танд төрсөн гол сэтгэгдэл юу вэ?

	— “Мориноосоо буулгүй ертөнцийн хагасыг дагуулан авчрах амархаан. Мориноосоо буугаад улс төрийг хөтлөн хөдөлгөх амаргүй ээ!” Дээдсийн сургаал үгэнд ийн айлджээ. Эзлэх, байлдан дагуулах хэмээх нь Монголын болон бусад алив эзэнт гүрний тухайд ул болсон явдал. Харин энд зул хэвээр үлдсэн нэгэн том утгыг чагнаархан сонсвоос дээдсийн сургаал чухам өнөөдөр, чухам та бидэнд “индрээсээ буулгүй алга ташуулан сайхан үг урсгах амархан, индрээсээ буугаад улс төрийг хөтлөн явуулж, сайн үйл, оюун санааны хүч чадлаар дэлхийн түмэн олныг дагуулах амаргүй” гэж хэлж байна. Дээдсийн энэ гайхамшигт санаа бол аль ч үеийн цаг төрийн явдлыг товчоор хураангуйлсан гүн ухаан юм. Надад төрсөн гол сэтгэгдэл энэ ээ. 

	 

	— Та өөрийгөө МАХН-ын гишүүн гэлээ... 

	— Тийм ээ, хүнийг хараад өөрийгөө зас гэсэн үг бий. Гишүүнээр нь 25 жил явж байгаа МАХН-аа яаж улам өөд таталцъя даа гэх бодол эгэл гишүүн намайг шаналгаж байна. “Утга зохиол, урлаг” сонинд Ш. Ванчаарай зохиолчийн бичсэн үг ч бодогдох л юм. “Өөрөө өөртөөгөө уралдсаар байгаад зогсчихсон үедээ ч би давхиж байна. Би түрүүлж байна гэж нам санах болжээ. Мориор бол зүрх нь өөхөлж шүү!” гэж МоАХ-ны Их хурлын нэг төлөөлөгч хэлсэн. Гэхдээ тэр морины уяач нь нөгөөх Сталин, унасан хүүхэд нь Чойбалсан, дараа нь Цэдэнбал байсан гэдгийг мартаж болохгүй. МАХН нь Монголын улс төрийн амьдралыг бүхлээр нь залгисан гэх сэдэв дэлгэрчээ. Энэ тухай нухацтай ярих хэрэгтэй юм. Чойбалсан, Цэдэнбал нар улс төр, ардчиллыг нэг хүний тахин шүтлэгээр солихдоо МАХН-ыг зэвсэг бамбай болгон ашигласан. Нам залгисан бус нам өөрөө тахин шүтлэгийн аманд өртөн хэлмэгдсэн ийм нэгэн үнэн бий. Ардын нам хувьсгалыг удирдан зохион явуулсан цорын ганц улс төрийн хүчин байсан бөгөөд зорилго нэгт өөр намуудтай хамтран ажиллахад бэлхнээ тунхагласан бас өөр үнэн бий. Гэхдээ “үнэнээр” зодох, үнэнийг туйлшруулах нь олон ургалч үзлийн туг хурайд харш гэдгийг би ойлгож байна... МАХН-ын эгнээг ариутгах цаг болжээ. Итгэл үнэмшлээр бус аз туршихын бодол албан тушаалын хэнээрхлээр намд шургалагсдын нүд рүү эгц харж, үүд рүү заах цаг болсон байна. Тэгээд намын эгнээг батлах хадгалагчдаар бус МАХН-д үнэнч хийгээд өөрчлөн байгуулалтын үзэл санаагаар төгс цэнэглэгдсэн чадварлаг хүмүүсээр дорвитой нөхөн сэлбэх ажилд даруй орцгооё. Чингэвэл л бид улс төрийн дэвжээнд хэнтэй ч ном хаялцахуйц онол, тэмцлийн туршлага, ухаарлын сэтгэлгээтэй болно. 

	 

	— Эс тэгвэл яах вэ?

	— Эс тэгвэл үү! Үүнийг хэлэх нь хэнд ч адармаатай байх биз ээ. Тэгээд ч би нам, улс төрийн ажилтан биш. Гадаадын зарим намын туршлагаас үзэхэд магадгүй, МАХН-д оппозиц үүсэхгүй гэх баталгаагүй юм. Энэ нь намыг хуваагдмал байдалд оруулна гэсэн үг бөгөөд тэр хэмжээгээр дайчин чадавх нь алдагдахад хүргэх сэн билээ. Ер нь гэвэл манай намын тухайд түгшүүр зарлагдлаа. Онц богино зайд маш гүн агаад өргөн цараатай сэтгэж шийдэх асуудал их болжээ. Би арван наймны өдөр ингэж л бодож суулаа. Тэр өдөр шиг өөрийнхөө намын хувь заяаны тухай бодож шаналж явсан удаа надад үгүй. 

	 

	— Хамгийн түрүүнд юу хийх хэрэгтэй вэ?

	— Дүүтэй болсон доо баярлаж, МоАХ-г улс төрийн хүч хэмээн зөвшөөрөн хүлээгээд дугуй ширээний ард суух явдал юм. Цэдэнбалын дарангуйлал манай намын тэмцлийн дайчин чадвар ба улс төрийн соёлыг мухарлажээ. Ийм болохоор ардчилсан холбоог хармагцаа эвэртэй туулай үзсэн мэт болж, тэдний хурал дээр яригдсанаар “лантуугаа” барьж давхилдахад хүрсэн. Дугуй ширээний ярилцлага хөдөлмөрчдийн нүдэн дээр болох ёстой. Хэвлэлээр өрнөх хэрэгтэй. Учир нь өөрчлөн байгуулалт бол нийтийн ариун үйлс бөгөөд хэн нь юу гэж бодож санаж байгааг ард түмэн сэтгэлийнхээ дэнсэн дээр тавьж тунгааг!

	 

	— МоАХ-ны их хурлаас явуулсан “өргөх бичиг”-ийн талаар таны санал юу вэ?

	— Тэр бол өргөх бичиг биш, тулган шаардах бичиг байна билээ. МАХН засгийн эрх барьж байгаа нам. Энэ бол бодит үнэн. “МАХН-ын Төв Хороог татан буулгах” тухай тэнд дурдсан. Энэ нь миний бодлоор МАХН-ын өөрийнх нь хэргийн асуудал. Алив нам өөрийн төв хороог өөрөө сонгоно, цуцална, дахин бүрдүүлнэ. Харилцан тэгш эрх эдлэх ба бусдын дотоод хэрэгт оролцох хэмээх хоёр зарчим бол улс төрийн нэгэн үнэнд багтахын аргагүй цагаан, хар хоёр өнгө юм. Томьёоллын ташаарал тухайн асуудлаар үзэл бодлын бүрхэгдлээс нөхцөлдөн төрдөг болов уу?

	 

	— Тэгвэл та алив огцролтын эсрэг байна уу?

	— Үгүй ээ. Өөрчлөн байгуулалтын томруулагч шилээр харахад үнэхээр явуургүй болсон бүхнийг шахан зайлуулах нь ёс оо. Тэгээд ч зогсохгүй, Цэдэнбалын үеийн хамсаатнууд байгаа аваас МАХН-аас цэвэрлэх хэрэгтэй. Дашрамд тэмдэглэхэд Цэдэнбалын тогтоосон “нутгархал” нэрт аалзны шүлсний талаар их хурал дээр ярьсан яриаг дэмжиж байна. Гэхдээ энд зөвхөн нэг аймгийн гэсэн хэмжүүр байж болохгүй. Тэгвэл л бид туйлшралын өвчинд дахин нэрвэгдэнэ. Харин ард түмний хамгийн олон давхаргын гарт бат нот атгагдсан улс төрийн маш нарийн хэмжүүр байх учиртай. Би зохиолчдын их хурал дээр шалгарлын хуулийн тухай ярьсан. Баянмөнх аварга улсад арав түрүүлсэн нь шалгарлын хуулийн дагуу болсон үзэгдэл. Улс төрийн зүтгэлтний тухайд ч ижил. Огцруулъя гэцгээж байна. Энэ асуудлыг яаж шийдэх вэ? Улс төрийн шалгарлын хуулийн дагуу гарч ирсэн, мөн өөрчлөн байгуулалтын их үйл хэргийг хөтлөлцөн жолоодож чадна гэдгээ удирдах нөхөд өөрсдөө батлах ёстой. Бас түүнийг дэвшүүлсэн намын зохих шатны байгууллага батлалцах үүрэгтэй. Эс чадвал байдал ойлгомжтой. Эцсийн үгийг ард түмэн, намын гишүүд сонгуулиар хэлэх бөгөөд ардчилал ил тод зарчмыг би л лав үүнээс өөрөөр ухаарахгүй байгаа юм. Цагийн хүрд эргэсээр л байна шүү дээ... 

	 

	— Та удирдагчдад хандаж юу хэлмээр байна?

	— Би “удирдагчдад” гэдэг үгийг “удирдах хүмүүст” гэж залруулъя. Өгөөдэй хаан өгүүлэхдээ: “Надад хаан эцгээс хойш бүтээсэн дөрвөн зүйл буян, эндсэн дөрвөн зүйл мадаг бий” хэмээжээ. Ардын засгийн өнгөн дээр Сүхбаатараас өөр мөсөө дэнсэлж байсан удирдах хүмүүсийг би санахгүй юм. Тийм хүмүүс маш олон болох болтугай гэж хүсэх байна. Ажилчин хүнтэй гар барьчхаад спиртээр гараа угаадаг хүмүүс (Цэдэнбал 1950-иад он “Морин завод”) яаж ард түмнийг жолоодох юм бэ?

	 

	— Бяцхан дугуй ширээний ярилцлагаа өндөрлөе. Та хаалтын үгээ хэлнэ үү?

	— Атгасан гар хүний хамраас цус гаргахгүй байлаа ч өөрийн алганаас цус гаргадаг гэсэн. Дэлгэсэн гар дэлхийг өргөж даахгүй байлаа ч дээврийг өргөж даадаг гэсэн. Ардаараа овоглосон монгол улсад сэтгэлийнхээ алган дээр дээдэлж нийт нэгэн хүчээр эх орныхоо дээврийг өргөх алтан эрин хүрч ирлээ гэж бат нот санаж байна. МАХН-ын мянга мянган жинхэнэ гишүүн, яаваас “... цэнгэлийн магнайд хүрч чадах тухай Сүхбаатарын үгийг бор зүрхэндээ соёмболуулан явсаар ирсэн. Тэр үгийг МоАХ-ны их хурлын хүндэтгэлийн өргөн тайзнаа би бас эрхэмсэг монгол бичгээр байхыг уншаад баярласан... Атгаж зангидсан гар байваас тэнийлгэж, алгаа дэлгэцгээе. Араанд зуусан атгаг бодол байваас таягдан дугуй ширээнээ сууцгаая. Дөрвөлжин ширээ бул хар хад шиг, дугуй ширээ цэцэгт нуга шиг үзэгддэг юм. 

	 

	— Сурвалжлагаа хоёул юу гэж нэрлэмээр юм бэ дээ?

	— “Дугуй ширээ-цэцэгт нуга” гэвэл ямар сан бол. 

	 

	— Болж байна. Танд баярлалаа. Сайн үйл дэлгэртүгэй. 

	 

	“Утга зохиол, урлаг сонин ”. 1990. 02. 23 №9

	 


НЭР ДЭВШИГЧ Д. МААМЫН НАМТАР

	Ардын их хуралд зохиолч Маам нэр дэвшиж байлаа. тэр бээр нэр дэвшигчийн хувьд бас мөрийн хөтөлбөр хийж түүнийгээ радиогоор ярьжээ. 

	 

	1935 онд Сүхбаатар аймгийн Түвшинширээ сумын нутагт төрсөн. Эцгийг нь 1938 онд хэлмэгдүүлэн хороож, 1967 онд цагаатгажээ. 

	Д. Маам 1966 онд Москвад Олон улсын харилцааны дээд сургууль төгсөж. 1977 онд Түүхийн ухааны дэд эрдэмтний зэрэг хамгаалсан. “Газар шороо” гурван ном, дөрөмсөн романдаа Монголчуудын үндэсний эрх чөлөөний төлөө тэмцлийн түүх бол төрөлх газар шорооныхоо төлөө тэмцлийн түүх юм гэдэг санааг дэвшүүлсэн байна. 

	“Бух” Дагдан, Хангай Базар, Бадам, Цэвцэгдаринаа, Бээжин Даш, Эрхбилгүүн, “буруу” Цолмон, “Цагаан” Долгор, Иш ноён, Санж өвгөн, Цэвээн хатан зэрэг олон өвөрмөц дүр бүтээсэн “Газар шороо”-ныхоо ажлыг зохиолч 17 жилийн турш зүтгэж хийсэн аж. 

	Өвөр монголын ард түмний түүхийн хамгийн гашуун гачлант үе “Соёлын хувьсгалын” явдлыг “Гишгэх газаргүй хөл” номдоо үзүүлсэн хийгээд “Тэмээний дууль”, “Хоёр хар буурын туурь”, “Хүлгийн дэлэн дэх би Монгол” зэрэг зохиол нь уншигч олны сэтгэлийн таашаалд нийцэн тархжээ. Зохиолч С. Эрдэнэтэй хамтран Эзэн Чингисийн амьдралын түүхэн замналаар “Мөнх тэнгэрийн хүчин дор” гурамсан кино бичсэнийг нь төрийн шагналт найруулагч Бэгзийн Балжинням кино болгож эхэллээ. 

	Д. Маам өөрчлөн байгуулалтын үзэл санаагаар төгс цэнэглэгдсэн, эх оронч гүн эрмэлзэлтэй, өндөр боловсрол, уужуу хүнлэг сэтгэлтэй, улс төрийн эр зоригтой манай шилдэг сэхээтнүүдийн нэг юм. 

	Энэ нь түүний тухайлан бичсэн “Сүхбаатарын үзэл санааны өв, шинэ сэтгэлгээ”, “Дэлхийн шатрын аварга Каспаровт бичсэн захидал”, “Хэлмэгдэгч ба хэлмэгдүүлэгчийн тухай дахин өгүүлэхэд”, “Эрдэнэт монгол бичгээ сэргээж гэгээрлийн зам өөд хөдөлье”, “Дугуй ширээний цэцэгт нуга”, “Орхоны хөндийгөөс түүсэн бодол” зэрэг нийтлэл, хэвлэлд шилжээд буй “Цаг цагийн салхи” нийтлэл-роман, Монголын зохиолчдын VIII болон ээлжит бус их хурлууд дээр хэлсэн үг, зохиолчийн хөдөлмөр, энэ цагийн өнгө төрхийн талаар саяхан “Үнэн” сонинд өгсөн ярилцлага, мөн ойрмогхон цэнхэр дэлгэцнээ харуулсан “Сэхээтэн” киноны тэргүүн анги эсэргэн оны түрүүчээр үзэгчдийн мэргэн оюунд толилуулах “Сахиус” кино зохиолоос толь мэт тод тодорхой харагдаж буй билээ. 

	Хорин таван жил намд явахдаа нэг ч удаа намын үүрийн товчоонд сонгогдож үзээгүй зохиолч Д. Маамыг МАХН-ын Онц их хурал нь Төв Хорооны гишүүнээр, Монголын зохиолчдын ээлжит бус их хурал Монголын зохиолчдын эвлэлийн даргаар сонгож баталсан нь бас л олон зүйлийг өгүүлж, нэгийг бодуулж, хоёрыг сануулам бус уу. н. Маам олны итгэл хүлээж эдүгээ БНМАУ-ын АИХ-ын депутатуудын сонгуулийн нутаг дэвсгэрийн комисст ажиллаж байна. 

	Зохиолч маань “Хүлгийн дэлэн дэх би Монгол” хэмээх бэсрэгхэн найраглалынхаа оршилд “Эх болсон газар шороо, зургаан зүйл хамаг амьтан, хүн арддаа өгснөөсөө авсан нь их аваас хүн хилэнцэт хорхой болно!” хэмээн бичжээ. 

	Тэрхүү найраглалд:

	 

	Амаргүй түүхийн мянган заяанд хорвоод төрсөн Монгол ганцхан

	Алтан соёмбын эзэн хийморь мөнх тэнгэрийн хүчин ганцхан

	Андуугүй хоёр оргилд хүрэлгүй алдахын заяанд төрсөн нь олонхон

	Аугаа их гэж алтадсан бүхний андуутай замын сургамж гашуухан

	Дөрвөн хатуутай явна аа би

	Аандаа асгарсан бодлын сондор үнэний үг

	Ардаасаа өвлөсөн эрдмийн тэнгэр зөнгийн хур

	Аргамгийн жолоог дээшээ өргөх нарны түрлэг

	Дөрвөн их хатуутай явна аа би

	 

	гэж шүлэглэсэн нь чухамдаа энэ хүн ямар зохиолч, энэ зохиолч ямар хүн, Монгол улсынхаа хэн гэгч иргэн болохыг нэрлэн зааж байна. 

	 

	Октябрийн районы 5 дугаар хорооны Өндөр настны МАХН-ын үүрийн гишүүд 

	МЗЭ-ийн Ерөнхий зөвлөл

	Үзэг үйлс нэгтэн зохиолчид

	 


МӨРИЙН ХӨТӨЛБӨРӨӨР ХИЙСЭН ЗАХИДАЛ

	РАДИО НЭВТРҮҮЛЭГ

	 

	— Сонгогч Таны түмэн амар амгаланг эрж мэхийн мэндчилье?

	Миний бие Ардын Их Хурлын депутатаар сонгогдсон нөхцөлд үндсэн чиглэлээ хийх дараах цөөн зүйлийг мөрийн хөтөлбөр болгон товчоолж, эрхэм хүндэт ард Танаа сонордуулан хүргэж байна. Болгоон танилцана уу?

	 

	1. Хүүхэд, эмэгтэйчүүд, өнчин өрөөсөн, тахир дутуу хүмүүс, ахмад настны эрх ашгийг бүрэн хийгээд цогц хамгаалах нь хүмүүнлэг, энэрэнгүй нийгмийн төр ёсны бадрангуй илэрхийлэл мөн болохыг умартана үгүй санаж ажиллана. 

	 

	2. 16-35 насны долоон бум, гучин түмэн залуусын талаар явуулах уужим тэгш төрийн бодлогыг боловсруулахад үзэл бодол нэгтгэн бүхий л нам, эвсэл хөдөлгөөний депутат нөхөдтэй найрсан хамтарч ажиллана. Чингэхдээ өнөөгийн хүүхэд залуучуудын тоо 70 жилийн өмнөх бүх хүн амын тооноос бараг хоёр дахин давж байгааг бодолцон, хамгийн чухал нь манай залуу үед балархай эгшиг мэт мартагдахад хүрсэн монгол эх оронч бахархлыг сэргээн байрлуулах хийгээд авахыг авч, гээхийг гээж Монгол орноо Азийн нэгэн “бард” хувиргах Монгол улсын гэгээн өглөө, ирж буй цагийн хойморт морилох эзэд мөнөөс мөн хэмээхүйг иш үндэс, байр сууриа болгож авч үзнэ. 

	Ахмад ба залуу үеийн холбоог “Монгол” гэсэн үл тасрах нэрээр бөхөлж нүдний цэцгий мэт хамгаалах болно. 

	 

	3. "Мөлжлөгийн” гэж нэрлэгддэггүй алив мөлжлөгийн адтай нууц хэлбэрийг устгаж, “зөвхөн хийсний хэрээр” хэмээх зарчмыг хүмүүнлэг нийгмийн үндсэн жишиг болгоход үйл ажиллагаагаа зориулна. 

	 

	4. 1937-1938, 1950-1960-аад оны улс төрийн хэлмэгдэгсдийн гэгээн дурсгал, эмгэнэлт гашуун амьдралд зориулж “Түүх мартахгүй!!!” хэмээх хөшөө чуулга, адил нэртэй өргөө музей байгуулах ажлыг 1988 оны зун сэдэж “Утга зохиол урлаг” сонинд бичсэнийхээ дагуу бодит ажил болгохын төлөө Их, Бага хурлаас дэмийг олж, нэгэн үзүүрт сэтгэлийг баримтлан зүтгэнэ. 

	 

	5. “Нүхэнд орсон нүгэл” буян хоёрыг сэргээн амилуулах зэргээр монгол уламжлалт эрдэнийн дэг ёсоороо хүн ардынхаа сэтгэлийг нээн эгээрүүлэх буяны үйлсийг зохиолч, сэтгүүлч, эрдэмтэн зэрэг нөхдийн хамт магнайлан хошуучилна. 

	 

	6. Олон намын нөхцөл байдалд БНМАУ-ын Ардын Их Хурал ба Ардын Бага Хурал нь Монголын төлөө гэх чин үнэн санаагаар нэгтгэн зангидагдсан гагцхүү бүх ард түмний эвийн цагаан өргөө байх учиртайг нотод баримтлан ажиллана. 

	 

	7. Ард түмэн ба Их, Бага хурлын амин холбоо нь цагийн ямар ч хэрчимд үл бүдгэрэх учиртайг нягтлан тунгааж, тухайн тойрогтоо байр, орц бүрийг алагчлалгүй хамарсан 81 хүний бүрэлдэхүүнтэй сонгогчдын сайн дурын Зөвлөлийг байгуулан, түүгээр дамжуулж нийт сонгогчдодоо хүрч ажиллах болно. 

	 

	8. 43 дугаар тойргийн нутаг дэвсгэрт амьдарч буй хашсан алба, эрхэлсэн ажилгүй 100 орчим хүнд нэн түрүү ажил олгож, Октябрийн дүүргийн 3, 35 дугаар хороог ажилгүйдэлгүй нутаг дэвсгэр болгохын төлөө боломжийн бүх арга хэмжээг авч хэрэгжүүлнэ. Мөн хороодод уншлагын танхимтай авсаархан номын сангууд, цөөн хэдэн видео магнитофоны үзвэр үйлчилгээний төв бий болгохын сацуу, хүүхдийн тоглоомын болон биеийн тамирын талбай байгуулах, үлгэр жишээ тохижилтын ажлыг хийж гүйцэтгэхэд хөрөнгө мөнгөний эх үүсвэр олох ажлыг хошуучлан зохион байгуулна. 

	Ерөөс зарим орцын нэгдүгээр давхрыг суллаж, худалдаа нийтийн хоол, соёл түгээх цэг, амралт цэнгээний байр болгон ахуйн үйлчилгээг хөдөлмөрчин олонд ойртуулах ажлыг нэгэн зүг тийш зоримог шийдвэрлэхэд нийт депутатын хүчийг зангидахыг эрмэлзэн ажиллана. 

	 

	9. Миний бие эх зохиолыг нь бичилцсэн их эзэн Чингис хааны тухай төрийн шагналт найруулагч Бэгзийн Балжиннямын “Мөнх тэнгэрийн хүчин дор” киног хүн ардынхаа сэтгэл зүрхэнд нэвтрэн хүрэх том уран бүтээл болж туурвигдахад авьяас чадахуй, эрдэм оюун, хүч бололцоо юугаа огтоос харамгүй шавхан дайчилж зүтгэнэ. 

	 

	10. Зохиолчийн эрхийг хуулийн үндэстэй, эдийн засгийн баталгаатай болгох замаар “хоёр хөдөлмөрийн систем”-ийг устгах зүг тийш хандуулж, уран зохиолыг шинэ эрчээр хөгжүүлэх, хүмүүн эрдэнэ хоёрыг холбох сайн үйлсэд цаг, биеийг үл хайрлан ажиллана.

	 


ЗОХИОЛЧИЙН ЧӨЛӨӨТ ЦАГ

	 

	ОНГОД ХӨГЛӨХ ЦАГААР

	Маам зохиолчийн гэр үргэлжид л уран бүтээлчээр дүүрэн, халуун маргаан, шүлэг шаталсан өдрүүд эсвэл шандас сорьсон тоглоом өрнөсөн тэр нь зохиолчийн амралт, лаборатори болсон өдрүүд байжээ. 

	Түүнийг нотлох нэгэн сонин баримт зохиолчийн гэрт хадгалагдаж байсныг энд оруулав. Хүүхнүүд зохиолчдод үг хэлж түүгээр нь шүлэг бүтээх “уралдаан” зохиож хөгжилддөг байсан аж. 1984 онд тэдний гэрт хэн хэн байж ямар шүлэг бүтээж байсныг сонирхуулъя. Шүлэг бүтээх үг хэлсэн гурван бүсгүйн нэг Янжмаа нь Дунгаамаагийн авга ах Равданы охин, тэр үед залуухан, харин насаараа гадаад яаманд ажилласан дипломатч бүсгүй, Оюунгэрэл нь мөн л Дунгаамаагийн ойрын бүсгүй дүү, эрүүл ахуйч эмч мэргэжилтэй нэгэн. Тэдний хэлсэн үгээр шүлэг бүтээсэн хоёр нь Маам, Лхагвасүрэн хоёр ажээ. Оюуны л дасгал хийж байж л дээ. 

	Ийнхүү цэц хаялцуулахын шалтгаан нь Бавуугийн Лхагвасүрэнгийн бичгийн машин байсан бололтой. Учир нь “Нэгэн үдшийн тухай тэмдэглэл”-ийн сүүлд бичгийн машины тухай шүлэг орсон байна. Ер нь энэхүү тэмдэглэлийг Лхагвасүрэнгийн шинэ бичгийн машинаар бичиж шалгасан даг аа. 

	Нэгэн мянга есөн зуун наян дөрвөн оны хаврын дунд сарын 25-ны үдэш зохиолч Маамын гэрт бидний хэдэн хүн цуглаж, энэ тэрийг хэлэлцэж байгаад яруу найргийн сэдэв рүү орж явчихлаа. Яруу найрагчдын ясыг шалгах гэж Дунгаамаа, Янжмаа, Оюун бидний гурван бүсгүй, утга авцалдаагүй хэдэн үгийг хэлээд шүлэг бүтээ хэмээн Маам, Лхагвасүрэн нарт тэмдэглүүлэхэд доорх зүйл бүтсэнийг сийрүүлбээс:

	 

	Анхны уралдаан: 

	Дунгаамаа хэлсэн нь: гар, ор

	Янжмаа: ооно, Байрон

	Оюунгэрэл: орчил, гаслан

	 

	Бүтсэн нь:

	Д. Маам:

	Зээрэн сүргийн хаан-ооно мэт Байрон найрагч

	Зэрэгцэх орыг өнчрүүлээд чөлөөлөх дайнд цойлсон юм. 

	Гар гох дээр буухад орчил алдарч, гаслан оргиод

	Ганц найрагчаа алдсан өвгөн Европ уйлсан юм

	 

	Б. Лхагвасүрэн:

	Эвхсэн гар-огт хүлцэнгүйн орчил

	Эцсэн бие-ор дэрний гаслан

	Элдсэн суманд-сүрэг ахалсан ооно өртөнө

	Эрин зуунд би-сүүлчийн Байрон явна

	 

	Удаах уралдаан: 

	Дунгаамаа хэлсэн нь: нагван, мөр, өвөл

	Янжмаа: багваахай, молцог, цөцгий

	Оюунгэрэл: энхрий, аяа, шүүрс

	 

	Бүтсэн нь:

	Д. Маам:

	Нартад гавьяаг давтах гэж гэнэн оросын их Пушкин

	Нагван бийрийг эзгүйрүүлж өвлийн цасанд шийрлэж зогсов

	Надад, танд, энхрий Наталья, талын багваахай цэцэгт

	Нарны дор гашуун шүүрс шүлгэн мөр үлдээгээд

	Насан мөнхийн увдис-молцогт хөлөг мэт халилаа

	Аугаа Байроны үхлийг давсан ч гавьяаг чадаагүйд бухимдан

	Аяа, аяа, хэмээн Орос орны цэцгий нийлж, яс шархирлаа

	 

	Б. Лхагвасүрэн:

	Үхэл-миний өвөл

	Үүл-энхрий шүүрс

	Намрын сэрүүнд бээрсэн Багваахай

	Намайг дуурайж гундана

	Нагванд үлдсэн бэх царцаж

	Над дээгүүр баярлагсдын мөр торойно

	Аяа, миний шүлэг нарны молцог атлаа

	Агуу их цагийн хөлд нүдний цэцгий шиг ширгэнэ

	 

	Төгсгөлийн уралдаан:

	Нэрээр шүлэг бүтэх ёсон байдаг. Онгодоо хөглөн оролцогсдын нэрээр шүлэг урласан нь:

	Д. Маам: Учраа нэр нь: ОЮУНГЭРЭЛ

	 

	Од харвахад, эмзэглэн шархадсан зүрх нь чинийх

	Юндэнг амилахад баярлаж аньсан шарх нь чинийх

	Уулын цагаан сэмбэрүү гучин насны хавар

	Нарны ариун дэмбэрэл цавчих нүдний жавар

	Гэрлийг сэтгэлдээ тээсэн бүсгүй хэмээх хөсөг

	Энэхүү шүлгийг бүтээсэн эрдэнийн есөн үсэг

	Равжааг дагасан өрнөл ахдаа барьсан бэлэг

	Эрлээ олохын тэнгэр чинь онгодын увдис Сэлэнгэ

	Л-ээр төгссөн нэр чинь найргийн есөн солонго

	 

	Б. Лхагвасүрэн: Учраа нэр нь ДУНГАА, ЯНЖМАА

	Дуу өрөмтөх талын шар хаяа

	Урсан өнгөрөх усны цэнхэр хаяа

	Наран хоргодох их уулсын бараа

	Гал голомт мандаах өрх гэрийн тулга

	Ааш авирын сайхан нь халиу булга

	Амьдралаа сүүдрээс өмөөрөх нь ган дуулга

	 

	Яруу эгшигт тэнгэрийн сэжүүр Янжмаа

	Намар намрын хонгор салхины үзүүр Янжмаа

	Жаргал жаргалын магнайд онож төрсөн Янжмаа

	Миний хүний нүд унаж туссан Янжмаа

	Аз эзийн одонд өртөж өссөн охин заяа

	Алба амьдралаа багтаасан мөнх тэнгэрийн сүүн хаяа

	 

	Бавуугийн Лхагвасүрэн зохиолч бичгийн машинтай болоод тэр тухайгаа дуулгажээ. Дор нь л доорх шүлгээр машиныг мялааж. 

	Манай гэрийн алтан босго, шүлэг бичихийн жаргалан, Бавуугийн Лхагвасүрэн хүүгийн гарт сайхан машин оржээ. Одоо ёстой залгаа нь л мэдэж дээ гэж Маам зохиолч тэмдэглээд, 

	 

	Дээд зэргийн “унис” байна

	Дэгжин маягийн оньс байна

	Дэргэд нь байх нь Бадруун байна

	Дээш нь хөгжөөх өрнүүн байна

	Дэгжиж хөөрөх Оргилуун байна

	Дэвжиж буцалсан шүлгийг чинь

	Дэнсэлж бичих Лихе байна

	 

	гэж эзэн машин хоёрыг магтсан бол Лхагвасүрэн, 

	 

	Найргийн наадамд уная! гэж

	Найман зуун төгрөгөөрөө авсан даа би

	Ижилдээ гүйсэн морь шиг

	Ирж надад унуулсан машин минь

	Хаа холын Югославаас ирж

	Хажууд минь тарчлав даа!

	Эзнээ хүртэл буруу тодорхойлуулсан

	Энэ машиныг хээр хаявал таарна

	 

	гэж бичжээ. 

	 

	 

	БАС НЭГЭН ТЭМДЭГЛЭЛ

	Энэ тэмдэглэлийг зураач Ц. Ойдов хийсэн байна. Тэр үед Ойдов төрийн шагнал хүртээгүй, залуухан, онгодтой зураач байлаа. 

	 

	Сар жилийн ерөөл бүрдсэн сайн өдрийн тэмдэглэл оршвой. 

	Энэ үдшийн сарны туяа ялдам болоод янаг

	Эр хонгор дуугаар хайлсан найраг шүлэг минь

	Болор өвс шиг, болрын туяа шиг

	Ойдов зураачийн зурсан зураг од шиг олон

	Сар шиг тодорхой, над шиг бүдэрхий

	Совин зөн шиг содон, сонсголонт дуу шиг солонголог

	 

	Зохиолч Маам, түүний гэргий Дунгаамаа, түүний шавь Эрдэнэчимэг, хүү Түвшинбулаг, Түвшинтулга нар Ойдов зураачийн онигор болоод овжин бор нүдэнд ойж, зүрхээр нь дамжин, бийрийн үзүүрээр нь гулсаж буув аа. 

	Ах зах, ялгаа ялдрыг огоорох адил талт дөрвөлжин мэт дөрвөн талаасаа дөрөөнд гишгэж мордов. Хойно бүхий дөрвөн шүлэг, энэ үдшийн сэтгэлийн тайлал, ирэх үдшийн инээд наргиан, сар жилүүдийн дуртгал, салхи борооны урсгал. 

	Болор жүнзэнд боргилсон архи, богино хоолой руу минь жирэлзсэн горхи. Зүрх сэтгэлийг гижигдсэн хором, зүүдэн нойрны алтан харам. Эгэл жирийн энэ л үдшийг эрин зуунд бүү мартагтун!

	Энэ шөнө Маам зохиолч, жаргалын найман морийг хөлөглөн зүүдлэв. Мэнд-Ооёо, Алтан овооныхоо амин сүнс задгай цагаан морийг унаж, онгоддоо зочилж зүүдлэв. 

	Нямсүрэн, хөх лонхон тогорууг зүүдлэв. Ойдов зураач, ороо цэнхэр салхийг оосорлон зүүдлэв. Дөрвөн зүүд; дөрвөн адил талт. 

	Нарны цацрагаас найман ширхгийг эмхэрдэн нийтгэж энэ үдшийн цаламгүй одсон цагаан тэмүүллээ ногтлов. Ногтлоход номхров. Номхроод намхрав. Цээжний үг цэгцрэв. Цэгцрээд цэг тавив. Болор хундага жингэнэв. Бодол санаа нисэв. Холын холд одов. Хожим учрахаар одов. 

	 


ЗАХИДЛУУД

	Эхнэрээ төрөөд байхад бичсэн захиа

	1-ийн 5 Дунгаамаа

	Уб. 1974-10-31

	 

	Миний хоёр хүү сайн байна уу? Бид хоёр сайн. Бадам гуай баяр хүргэсэн. Бас мэнд хүргэсэн.  

	... Түвшин хөгшин хоёрт өгсөн. Харамсалтай нь Усан үзэм хаана ч алга байна гэнэ. Бааздаа ч алга. Хөгшин, Түвшин, Саагаа Заяа гаргаж өгсөн юм Бадгаа, жолооч бүгд явсан байх. Хөгшин хүүд их баярлаж байна билээ. 

	Данзан аав нарт, Данжилаа Янжин нарт т. т. цахилгаан бичсэн. 

	Үнэн, урьд шөнө ирж унтсан. Өглөө би 8-д гараад эмийн сангаар явсан чинь маарал олсонгүй. Аргаа бараад их дэлгүүрт цагаан даавуу авах гээд орсон чинь тэнд овоолоотой байна. 

	Энхээгээ гэртээ ирүүлсэн. Чи хариундаа үг тавиарай. Одоо бид хоёул ирээд байна. 

	Усан үзэм олоогүй болохоор урамгүй байна даа. Хөлдөхөөс болгоомжлоо юм уу килийг нь 4 төгрөгөөр өгөлчихөж. 

	Үнэнд, 180-ын гутал захив. Гарч байх шиг болохоор. 

	Шатар

	Москва. 10-р сарын 30 (Тасс)

	Дэлхийн шатрын аваргатай халз тоглох өрсөлдөгчийг шалгаруулах шувтаргын тэмцээний 17-р өрөгт ялалт байгуулан Анатолий Карпов 3:0-ийн харьцаатайгаар тэмцээнийг хошуучилж байна. 

	Виктор Корчной цагаанд хүчтэй хавчигдаж алдаа хийсэн бөгөөд тэр бээр 43 дахь нүүдэл дээрээ өөрийн ялагдлыг хүлээлээ. 

	Жич: өнөөдөр эргэлт оруулдаг өдөр юм байна. Орой Энхээ бид юу аваачиж өгөх вэ? Ямар хоол зүгээр бол? Чи саналаа бич дээ. Би өнөө шөнө Та хоёрын гарахад бэлтгэж уур паараар жаахан юм индүүднэ. Захих юмуу даа захь даа. 

	Хүүгээ харав уу? Товчхон ч болсон дүрсэлж бичнэ үү?

	 

	 

	Ээждээ, бас Түвшинтулгадаа

	Жанчивлангийн амралтын газар 13-р байранд амарч буй НАА үйлчилгээний яамны Туршлага шинжилгээний институтийн эрдэм шинжилгээний ажилтан, ээж Б. Дунгаамаадаа бичсэн захиаг тэр чигт нь оруулав. 

	 

	Драствуйете моя дорогая мама, и дорогой братишка Тулгушка. Как вы там поживаете? Интересна ли, хорошо ли там? Мы с аавой хорошо и дружно живём Пока получаю только петёрки. Вам в подарок прислаем два льва, штобы вам не было страшно. Вас целуем С уважением Тувшинбулаг и аав. 

	Ваш Түвшинбулаг

	 

	Сайн байна уу миний хайрт ээж, хайрт дүү Тулгаа. Та нар наанаа ямар байна. Сонирхолтой юу, сайхан уу? Би аавтайгаа сайн, бас эвтэй амьдарч байна. Зөвхөн онц дүн л авч байна. Та хоёрыг айхгүй байлгахын тулд хоёр арслан бэлэгт илгээв. Таныг үнсэж, хүндэтгэсэн Түвшинбулаг, аав

	 

	 

	Таны Түвшинбулаг

	1/IX

	Сайн байна уу аав аа? Би энэ захиаг 2 цаг 54 минутад бичиж байна. Маргааш сургуульдаа орлоо. Таны явуулсан юмыг чинь авсан шүү бүү санаа зовоорой. Өнөөдөр их нартай өдөр байна. Та ирэхдээ зургийн аппарат аваад ирээрэй. Чадвал шуудангаар ирүүлээрэй. Таны хөл чинь зүгээр биз. Очихдоо сайн явж очсон уу? Нөгөө 9 давхар байшингуудын нэг нь ашиглалтад орчихсон. Пионерын лагерь дэмий юм аа. Өглөө эрт босно. Шугам жагсаал хийнэ. Хүүхдүүд зодно. Муудалцана. 

	За өөр зүйлгүй, баяртай!

	Том хүү чинь

	 

	Миний том хүү урт эгшгийг анхаармаар юм байна!

	 

	 

	ХҮҮ ТҮВШИНБУЛАГИЙН ЗАХИА

	1987 4/ХI Ээждээ бичив

	Сайн байна уу та? Бид гурав сайн. Одоо Октябрын баяр болох гээд манай нийслэл хотод их бэлтгэл явагдаж байгаа. Таны явуулсан чихэр шоколад, бохь зэрэг юмс яг Тулгаагийн төрсөн өдрөөр ирсэн. Тэгээд танд их амттай юм явуулсанд чинь талархаж байна. За одоо телевизорынхоо тухай ярья. Манай өнгөт телевизор маань их сайн гарч байна. Өнөөдөр Зөвлөлтийн “Спартак” (Москва), Испанийн “Барселона” хоёр баг хөл бөмбөгөөр тоглож зөвлөлт зургаан гоол алдаж хожигдов. 

	Тоо (6:2). Та Октябрийн хурал үзсэн биз дээ. Бид гурав үзсэн. 

	Ж. Батмөнх даргаа харлаа. Манай дарга оросоор ярих нь онцгүй санагдах юм. Өөр орны төлөөлөгчид төрлөх хэлээрээ ярихад манай дарга орсоор ярина. Танай тэнд Октябрийн 70 жилийг угтаж ямар ажил явагдаж байна вэ. Тодорхой захиа бичээрэй. Бид хоёр загас тэжээж байгаа. Хоол байхгүй болохоор шар будаа нунтаглаад өгч байгаа. Захих ямаа дараагийн захидалд бодож байж бичье. Жамбалсүрэн ахынх “Эрхүү” хот руу гурван жилээр явсан. Тэднийх явахдаа манайх шиг өнгөт телевизор аваад явсан. 

	Манай 10-н номерын айл гэж хачин айл байдаг. Долгорсүрэн гэж нэртэй Баярмаа гэгч охинтой. Тэгээд юм гуйхдаа дандаа бичгээр бичээд охиноороо хүргүүлдэг. Охин нь 7-н настай юм. Аав одоо арван нэгэн сарын сүүлээр Чехословакт хуралд оролцоод ирнэ. Тэгэхээр та хоёр ойр ойрхон ирээрэй. 

	Папа автокомбинатад ерөнхий эмчээр ажилд орсоон тэгээд баярлаж байна лээ. Лхамсүрэн эмээгийн бие нь жаахан таруу байгаа. Тэгээд аав эм олж өгсөн. Аавын Ишжамц захирал эмнэлэгт хэвтсэн. Бас тамхинаас болоод бие нь муудсан байх. 

	За баяртай. Чанга тэврэн үнсье. 

	Хүндэтгэн ёсолсон хүү чинь. 

	 

	 

	***

	15/Х 90 г

	Сайн байна уу аав, ээж, Тулга, Заяа нар аа?

	Та бүхэнд энэ өдрийн амгаланг айлтгая. Би сайн. Будааны ажил эхлээгүй байна. Одоогоор зоорь цэвэрлэж байна. Хонь бааньдах, малын хөрзөн цэвэрлэх ажил хийгдэж байна. 

	Будаа нөгөөдрөөс буух байх гэж бодож байна. 

	Манай хамт ирсэн хүүхдүүд “Ар сүүж” гэдэг газар явсан. Эндээс 26 км зайтай. 

	Би энд сумын төв дээр байна. Өөрөөр хэлбэл Сэлэнгэ аймгийн Хушаат сум сангийн аж ахуйн “Энх тал” гэдэг газар байна. 

	Хотоор сонин ихтэй юу?

	Би нөгөө хэдийгээ байхгүйд Төмрөө бид хоёр уйтгарлаж сууна. Төмрөө сайн байгаа. 

	Төмрөөг сайн байгаа гэж гэрийнхэнд нь хэлээрэй (59780) Шонхоё, Баттулга, Цогоо нарт мэнд хүргээрэй. 

	За дараа утсаар ярья. 

	За баяртай. Санаа зовсны хэрэггүй

	Түвшинбулаг

	 

	 

	ХҮҮ ТҮВШИНТУЛГЫН ЗАХИА

	1985 22/VIII

	Бөөн “алдаа” болсон хүүхдийн захиа “хөөрхөн”. Орос асрагчийн гараар өссөн тэд байтугай хүүхдүүд багадаа цөмөөрөө “бөөн хөөрхөн” алдаа байдаг даа. Түүний захидлыг сийрүүлье. 

	 

	Сайн байна уу, ааваа бие чинь зүгээр үү, зохиол бичиж байна уу. Би сайн. Гэрийнхэн зүгээр. Пионерын зуслан зүгээр л юм. Их хол юм аа, Налайхын цаад руу. Ээж ахыг пионерын зусланд ядарч байгаа байх гэж үгэлх юм. Танай байр дулаахан юм уу Бид хотдоон хонож байгаа. Хагас бүтэн сайн өдөр зусландаа хонно. Байрныч нь гэрэл гэгээ сайн уу. Та маргааш миний захиаг авна гэхэд би этгэж байна. Папа надад 4 төгрөгийн үзэг өгсөнд би баярласан. Танд ч гэсэн ялгаагүй их байрлалаа. Москва хэр гоё юм бэ? Дулаахан байна уу Таны сууж байгаа байшин хэдэн давар вэ? За байртай өөр зүйлгүй. Таныгаа тэврэн үнсьэе

	 

	 

	СКОРОДУМОВАГИЙН ЗАХИА

	Здравствуйте, дорогой Маам!

	Пользуясь оказней, решила написать Вам несколько строчек. Меня волнует судьба “Палестинского сборника, который я посылала Вам летом. Получили ли Вы его? Угадеюсь скоро услышать Ваши впечатления от прочитанного вероятно в конце октября, ноября буду в Уланбаторе на встрече переводчиков. Как Ваши дела? Всё ли в порядке?

	Я тружусь, рабочая лошадь. Литературные дела мешаются с научными и преподавательскими. Как растянуть сутки? Становлюсь рабом работы (кстати, это слова одного корня). А в стальном всё прекрасно, хожу дышу, руки, ноги целы, это тоже счастья. Напишите, если Вам что нибудь нужно. 

	Привет Вашим. Желаю творческих побед. Лида

	 

	 

	Д. НЯМСҮРЭНГИЙН ЗАХИА

	Д. Маам, Дунгаамаа эгч нарт

	Амархан сайн сууцгааж байна уу? Та бүхэн минь. Уран бүтээл, алба ажлууд тань өндөр биз ээ. Улаанбаатар хотоор сайхан хавар болж байна уу? Та хоёр минь хуучин албаа хашсаар буй биз ээ. Ж. Барамсай, Балжинням болон бусад хөршүүдийнхэн чинь цөм сайн уу? Дунгаамаа эгч нөгөө ахуй үйлчилгээний комбинатаа тусад нь бүр аваа юу? Ажил үйлс тань ямар вэ?

	Мэнд-Ооёо, Дашбалбарынхан сайн уу? Тэд танайхаар орж гарцгааж байгаа биз ээ! Маам багш та ямар уран бүтээл хийж байгаа вэ? Одоо миний бодоход шүлгийн нэг сайхан ном гаргамаар санагдах юм. Таны шилмэл шүлгийн түүвэр гарвал хүмүүс их л сонирхолтой хүлээн авах болов уу. Та олон сайхан шүлэг бичсэн шүү дээ. Дан ганц үргэлжилсэн үгээр яваад байх ямар ч юм бэ дээ. 

	Эрээнцаваар минь онц сонин гойд юмгүй. Зах зээлийн тарчиг цагийн бүүдгэр хүйтэвтэр хавар болж байна. Хэдэн хүүхэд минь өлсөж байна. Олон ам бүлтэйдээ л нэг хүнд оногдох 4 кг гурил сардаа арай л өлбөрүүлэхгүй байна. Сахар масло бол нүдний гэм. Манайх өөрсдөө гэрийн талх хийдэг учраас л хэдэн хүүхдээ хуурч байна. Долоон хүүхдээ сургуульд явуулахад нь явахад болон ирэхэд нь нэг, нэг зүсэм талх л өгч, орой гурилтай хоол хоёр хоёр аяга өгөх жишээтэй. Хүүхэд гэдэг хуурай юм л идэх дуртай ч тэр боорцог, печень, молоко, сахар олдохоо бүр өнгөрчээ. Харин миний хувьд өнөөх архи нь шагаар олдсоор байгааг энэ ялдамд өчье. Гэвч сайн сайхан цаг ирэх биз ээ. 

	Хоёрдугаар сараас хойш гэрээс гарсангүй. Ийш тийшээ ч явсангүй. Ж. Болд-Эрдэнэ манайд ирж сар гаруй болоод явсан. Уран бүтээлийн хувьд гэвэл “Хөх өвс” номоо гараас гаргалаа. Одоо ямар хэвлэлийн газар өгдөг юм билээ. Хэвлэлийн газрууд цөөнгүй л дуулдах юм. Хэвлэл сонин захиалсан боловч ирдэггүй. Тэгэхээр таван хэвлэлийн хуудас бичсэн энэ ном маань хэцүүдэх л байх даа хөөрхий. Өнөөх “Сарны цагаан үүлс” ном маань “Соёмбо” хэвлэлийн газарт Доржпүрэв дээр л хэвтэж байгаа сурагтай. Маам багш аа, би энэ “Хөх өвс”-ийг хаана өгөх вэ? Даруйхан явуулмаар санагдах юм. Танаар энэ дөрөв эх номоо шүүлгэмээр байна. Энэ тухай зөвлөгөө өгвөл шавь дүү чинь баярлана. 

	Уран бүтээлч нөхдийн болон өөрсдийнхөө тухай болон сонинтой захиаг танаас хүлээе!

	Тандаа уран бүтээл, ажил үйлс тань өөдрөг явахын өлзий ерөөлийг дэвшүүлье. 

	 

	Та бүхэндээ хайртай дүү Данзаны Нямсүрэн чинь 1992-4-27 Эрээнцав

	 

	Жич: Төрөлх аймаг минь байгуулагдсаныхаа ойг тэмдэглэх тухай сураг төдий сонслоо. Иймээс долоодугаар сарын 17, 18, 19-ний өдрүүдэд Баруун-Урт хотдоо Д. Маам, Дунгаамаа, Нямсүрэн, Хандмаа, Г. Мэнд-Ооёо, Эрдэнэчимэг, О. Дашбалбар, Борхүүхэн бүгдээрээ очиж халуун амиараа нэг уулзацгааж шүлэг зохиолын уулзалт хийх сэн... Та нар очих уу? Надад дуулгаарай!

НЭРЭЭР БИЧСЭН ШҮЛГҮҮД

	Б. Ширэндэвт

	Шигтгээ мөнгөн дуулгатай их хөвчийн ах минь ээ

	Ирэх хаврын ногоо мэт таны ухаан залуу байна

	Рашаан эрдэм булгаас номын далай бүтдэг бол

	Эрдмийн нэгэн булаг нь ах минь та өөрөө байна

	Наран доорх хорвоо дээр

	Дээд л түмэн арддаа хүчээ өгсөн тань эрхэм байна

	Эрэлчин хүмүүн таны бичгийн буурал алба

	“В”-гээр төгссөн нэрийг судрын чуулганд мөнхөлсөн байна

	 

	Гармаад

	Гэрлийн их хойморт дэдэлж суусан жанжин минь

	Аргамаг эрдэнэт хүлэгтэй утга зохиол ижий юм

	Раднаасэнгийн Хулан, Лодойн баян Итгэлтийг

	Малчны буурал хотоос төрсөн гэхэд сайхан юм

	Ажнай үрээ нь олон шүү, яаж л залахаа мэдээрэй

	Алдар нэрийг ч омсгойтож, билгийн нүдийг нь нээгээрэй

	 


ЗАЛУУ ЯРУУ НАЙРАГЧИДТАЙ ХЭЛЭЛЦЭХ ҮГ

	Бавуугийн Лхагвасүрэн, Очирбатын Дашбалбар бүх залуу нөхдөд зориулав. 

	 

	1. Гэмээ хүлээхээс бүү түдгэлз

	Урагшгүй хэрэггүй нэр 

	Усан шүлэг хааяа нэгийг бичсэн ч бай

	Уснаас хуурай гарах гэж битгий зүтгэ

	Уянгат сайхан замбуулинд “нойтон бие, нүцгэн бие” ирснээ бүү март

	 

	2. Шүлэг үгнээс бүтнэ

	Өвсний тоосонд унасан ч шүүдрийн онгон дусалд

	Өөрөөс нь өөр бие огтхон ч багтаагүй байдаг юм

	Шүлгийг бүтээж байгаа үг бүхэн

	Шүхэрлэх ариун дусал шүлэгчийн бодол мэт бие даасан ертөнц юм

	Аугаа их бүхэн төрөх, үхэхийн адил энгийн үнэн

	Ам сүүл зангидсан энэ хоёрын дунд орших хэлбэр нь жирийн сайхан

	Сэтгэлээ өгөөгүй бол боть болгон чинь зүүний салхинд хийсэх хумхын тоос шүлэгхэн

	Сэтгэлээ өгсөн бол үг болгон чинь зүрхнээс зүрхэнд улаалах хурдан сайн хүлэгхэн

	Улаан гал долоолсон ширмэн тогооны бөөрөнд

	Усан дусал бөнжгөнөхийг тогоо хөлөрлөө гэдэг юм

	Тоос мэт хийсэхгүй тогоо мэт хөлөрч найргаа нэрэхийн учир

	Тоотой насаа мартаж гал юугаа л бадрааж явцгаая дүү нар минь!

	 

	3. Дэвэрч гомдож сууна аа би

	Ирж байгаа үеийн унага найрагчийг сонсоод

	Энэ шиг галзуу насандаа явсан сан бол гэж бодлоо

	Ирвэсийн хурд буцалж, солонгын өнгөөр гайхуулах ийм л цус зүсэнд

	Илүү сайн бичих сэн дээ гэж дэвэрч гомдож суулаа

	Монгол наадмын уяанаас нартын дэвжээнд сойгдох

	Молор эрдэнэт найргийн минь жолоог атгах хүү чи

	Шүүж байгааг минь ухаарч галын бурхан шиг бадраач

	Шүлэгч Державиныг амарлиулсан Пушкин адил шатаач!

	Шүлгээс чинь би улаан оч бутаргасаар дүрэлзүүлэнхэн өргөж

	Шинэ номынхоо магнайд бамбар болгож дээдэлмээр байна

	Шүлгийг чинь би зуун шөнийн турш толгой татахгүй хуулж

	Шүглэж ирсэн шуламс мэт шивээлж зоосон пуужингаас тоо илүү хувилж

	Атомын аюулыг сөрсөн европын зоригт хүүхнүүдэд

	Алтайнхаа зул цэцэгтэй дарцаг болгон өргөмөөр байна

	Яруу найрагчид минь ээ, яаж энэ ертөнцийг аваръя даа гэж

	Яахын аргагүй бидний хэн нэг нь тэртээ хэлсэн юм

	Эрэлхэг энэ дууг түрж чиний хэрхэн дуугарахыг

	Их Нацагдорж, Явуу хоёр хүйтэн шороонд хүлээж байна

	 

	4. Яруу найрагч чи нарнаас тасарсан мөнхийн зун

	Өөр газар зун бүтээхээр би явна

	Өвөлд нь тэгэхэд нь чи зуныг орло

	Өмнөө нутагт өдөр гаргахаар би одно

	Өөрийг минь төлөөлж шөнө тэгэхэд гэрэл гарга гэж

	Зулайг чинь битүүртэл хөвөрдсөн Их наран орчлон

	Зургаан мянган градусынхаа гучин зургаан ширхгийг

	Зуурдын хонгор хүн чиний цусанд юүлсээн

	Яруу найрагч чи

	Яахын аргагүй мөнхийн зун, Монголын хүү

	Яаж ч бодоод монголтойгоо хоёул Нарны хүү

	Хээрийн ногоон талд минь нарнаас тасарсан мөнхийн зун

	Хэрхэн дэлгэрч, Мөнхийн зуун болохоо өөрөө мэдтүгэй!

	 

	Улаанбаатар хот. 1983. 12. 23

	 


Сэтгүүлч Э. Сонинтогос

	 

	Д. МААМ: ТОМ ЗОХИОЛ БИЧИХИЙН ТУЛД ӨӨРӨӨ ТОМ БОЛОХ УЧИРТАЙ

	Монгол олон зохиолчтой. Гэхдээ л насны гэмээр бүтээл туурвисан нь хэд билээ. Тэгвэл Маам зохиолчийн “Газар шороо” роман үнэхээр их ухаан, нөр хөдөлмөрөөр бүтсэн зохиол. Энэ романыг унших бүрийд л нутаг ус, эх орноо хайрлах хайр сэтгэлд үерлэдэг юм. Уран бүтээлч нөхөд нь түүнийг романыг шүлэг шиг тансаг бичдэг авьяастан гэдэг. Үнэндээ ч “Газар шороо” шиг яруу хэллэгтэй, гүн гүнзгий утга санаатай том туульсыг манай үед өөр хэн ч бичсэнгүй. “Хоёр хар буурын дууль”, “Гишгэх газаргүй хөл”, “Цагийн салхи” роман, “Тархинд хийсэн аян” шүлэглэсэн тууж, “Насны хань”, “Алаг нүдэн минь”, “Цэцэрлэгт” зэрэг шүлэг бүтээлээрээ олны танил болсон эрдэмтэн, зохиолч, улс төрийн зүтгэлтэн, Монголын нэгэн том сэхээтэн Дүгэржавын Маамыг улсынхаа баяр наадмын өмнө “Ардын Эрх” сонины хойморт урилаа. Одоо түүний юу ярихыг сонсъё. 

	 

	— Ярилцаж эхлэхийнхээ өмнө би нэг зүйл хэлэх үү?

	— Тэг тэг, та

	— Нас шүд, үндэс угсаа, төгссөн сургууль гээд анкет маягийн асуулт байдаг даа. Буруу ч юу байх вэ. Гэхдээ иймэрхүү зүйлээс бид салмаар байна. Эцсийн эцэст хүн арван наймтай юу, дөчин наймтай юу, Багшийн сургууль төгссөн үү. Санхүүгийн сургууль дүүргэсэн үү гэдэг гол биш. Хүнийг ингэж байцаах нь Коминтерноос гаралтай эд шүү. 

	 

	— Та даригангын хүн байж өөрийгөө өөлд гэдэг. Энэ ямар учиртай юм бэ?

	— Дариганга хошуу, нутаг бол галт уулын дэлбэрэлтийн орон. Эрт цагт Алтан овоог минь Захын хар овоо гэдэг байлаа шүү дээ. Тэр нутаг адуу хариулах шилийн сайхан нутагтай, хонь, үхэр бэлчээх хөндийтэй, тэмээ маллах говьтой болохоор нь таван хошуу мал адгуулах болж Манжийн хааны Сүрэгчин хошууг дэглэсэн гэдэг. Тэгэхдээ Чахундорж ханаас мал авч, Лигдэн хааны дэггүй албатаас авчирч Галдан бошготоос оргосон 300 өрх айлыг Сэлэнгээс хөөж ирүүлсэн ажээ. Ингэж халх, цахар, өөлд хүмүүсээс даригангын хошуу бүрдсэн юм. 200 жилд ястан бүрэлдэхгүй гэж би боддог. Тэгэхлээр дариганга бол ястан биш. Миний зургаа дахь үеийн дээд өвөг Даригангын Орлой цагаан амбан гэж байсан. Удам угсаа гэвэл эндээс эхлэх юм. Орлой цагаан амбан гэж олноо хүндлэгдсэн миний өндөр өвөг Цэрэн гэдэг тэр хүн Даригангыг Халхад нэгтгэх гэж VII Богдод захидал бичсэний улмаас Бээжинд хүргэгдэж тэнд дууссан түүхтэй. Ээжийн минь аав занги хүн явжээ. Ер нь ээжийн талынхан номтой улс байсан. Тэрнээс надад жаахан юм үлдсэн болов уу даа. 

	 

	— “Газар шороо” шиг тийм сайхан, том роман бичихэд мөн ч их хөдөлмөр орсон биз ээ. Энэ романыг  бичихэд юу их хэрэг болов? Боловсрол уу, авьяас уу?

	— Томоохон ном бичихийн тулд өөрөө том болох хэрэгтэй. Би энэ үгийг онгироо утгаар хэлэхгүй байна л даа. Роман бичих бэлчээрт хүрэх ёстой. Намайг тэр бэлчээрт хүрэхэд Москвагийн Олон улсын харилцааны дээд сургууль, Монголын ШУА-ийн эрдэмтэд тусалсан юм. Гадаад явдлын яамнаас хөөгдөөд гудамжинд гарсан би нэг л өдөр Бира, Ишжамц, Далай, Сандаг, Сүхбаатар гээд олон эрдэмтний дунд ороод явчихсан. Гонгор гэж ёстой алт шиг эрдэмтэн байлаа. Би энэ сайхан эрдэмтэд шиг том болж чадаагүй ч тэднийхээ эрдмийн рашаанаас чадлынхаа хэрээр хутгасан даа. Хоёрт гэвэл эх нутгаа их санасан явдал миний сэтгэлийн цэнэг, онгод болсон юм. Дариганга Жанчхүүд захиргаатай, Бээжинд мэдүүлдэг, Хүрээнд хамаагүй хоёр зуун жил болжээ. Дайсны хүчинд автаж, малаа урагш тууж байсны хувьд л Бээжинтэй холбоотой болохоос биш Дариганга бол халхынх гэдгийг зохиолдоо би батлах ёстой байсан. Миний олзуурхаж явдаг зүйл бол Богд, Сүхбаатар, харчин гүн Бавуужав, Гомбо-Идшингийн дүрийг овоо гаргасан гэж боддог. Түүхийн роман бичихэд карт хөтлөхгүй бол болдоггүй. Эхнэр бид хоёр олон карт хөтөлсөн дөө. Таван зүгийн байлдаан гээд нэг карт байх жишээтэй. Насны гэхээр, үе болгоны хүнээс ядаж тав арав нь үзээсэй гэж бодож бичиж байгаа зохиолыг бүтээхэд олон жилийн хөдөлмөр хэрэгтэй. 

	 

	— Романы зарим дүрийн ард бодит хүн бий гэдэг. Та тэр тухайгаа ярихгүй юу?

	— Гол баатар Дагдангаа би Ишжамц докторыг бодож байж бичсэн. Тийм нэг монхор хамартай, бясалгалтай хүн байх юм гэж. Ер нь ийм туульсын ном бичихэд баатруудынхаа ард хүнээ тавьдаг. Тэгэхгүй бол нэг хүний баруун хацрын мэнгэ зүүн дээрээ гарчих гээд байдаг юм. Хангай Базарын ард миний бага сургуулийн захирал Ямаатын Гомбосүрэн гэж бий. Жанчхүүгийн туслах амбаныг бичихдээ Далай гуайгаар төсөөлж дүрсэлсэн. Жигээ ноён бол Жодов гэж түүхийн бодит хүн. Энэ хүн эхлээд 1911 онд, дараа нь 1921 онд Даригангыг хятадад нэгтгэх гэж урдаас орж ирсэн. Сүүлд 1945 онд энд алуулсан. Тэр хүний өргөдлийг би уншиж байсан. Сайн эр нэгэн зэрэг хоёр төрд эс үйлчилмүй, сайн эм нэгэн зэрэг хоёр эрд эс үйлчилмүй гэхчлэн дандаа шүлэглээд биччихсэн өргөдөл байдаг юм. 

	 

	— Сонин юм. “Газар шороо”-гоор кино хийвэл мөн ч сайхан кино болно доо?

	— Лодой гуай бас иймэрхүү зүйл ярьдаг байсан. Амьд сэрүүндээ кино болгоё гэж бодсон юм. Хүнд үлдээх хайран. 

	 

	— Та оросын зохиолчдоос хэнийг сайн мэдэх вэ?

	— Лермонтовыг нэвтэрхий мэднэ. Тэр намайг орос хэлэнд сургасан, утга зохиолд чиглүүлсэн. “Демон” энэ тэр гээд нэлээд хэдэн найраглалыг нь орчуулсан. 

	 

	— Үзэг нэгт нөхдийнхөө тухай Та юу хэлэх вэ?

	— Зуун жилийн босгыг алхах зохиолчид бидний үед хэд хэд төрөөсэй гэж бодох юм. Явуухулан, Равжаа хоёр лав XXI зууны босгыг алхана, Архинд баллуулчихгүй бол Нямсүрэн олон хүний толгой дээр цахиур хагалах биз. УИХ-аас гараад Лхагвасүрэн овоо юм хийх байх, Дашбалбарыг Горькийн сургууль төгсөж ирэхэд сайн шүлэгч болно гэж бодож мөнгөн аягатай сүү барьж явлаа. Тэр аягыг намайг дэд эрдэмтэн болоход ах минь өгсөн юм. Дашбалбарт нөөц их байна. Харин юм болгонд дуугарч явбал яруу найрагтаа дуугарах дуу хоолойгүй болчихно шүү дээ. Ер нь судлаачаар дамжин уншигчдад очдог, уншигчаар дамжин судлаачид хүрдэг хоёр янзын яруу найрагч байх шиг санагддаг. Тухайлбал Явуу бол уншигчаар дамжсан. Урианхай бол судлаачаар дамжсан найрагч юм. Хийж байгаагүй л болохоос биш хийж үзсэн ч болоосой гэж боддог ганцхан ажил надад бий. Тэр нь сонины сурвалжлагч. Одоо ч өнгөрөв бололтой. Гэхдээ бүр сэтгүүлч болоод суучихвал хайрцгийн уран бүтээлч болно. Үнэхээр сайн сэтгүүлч, үнэхээр сайн зохиолч нэг биед байдаггүй. Үүний нэгэн жишээ нь Түдэв юм. Тэр сайн зохиолч, сайн сэтгүүлч. Гэхдээ л давын түрүүнд нэрлэхээр нь биш. 

	 

	— Монгол орны ирээдүйг хүн бүр өөр өөрийнхөөрөө төсөөлдөг бололтой. Та Монголыг хаашаа явж байна гэж боддог вэ?

	— Монголынхоо ирээдүйг маш гэрэл гэгээтэй төсөөлдөг дөө. Би одоо яльгүй өвчтэй, өвчиндөө шаналаад өнөө шөнийг яаж аятайхан амарч өнгөрөөх вэ гээд жаахан гутрангуй байх юм. Тэгээд нэг хоёр тариа хийлгээд маргааш өглөө нь аятайхан болчихно. Бүдүүлгээр зүйрлэвэл Монгол минь иймэрхүү ч юм шиг. Шилжилтийн үеийн зовлонг ямар нэгэн үе эдлэх ёстой. Татарын зовлон мартагдсан шиг өлсгөлөн улсын явдал мартагдана. Ер нь Монголд хэзээ ч өлсгөлөн байгаагүй. Таван малын буянтай газар өлсгөлөн байдаггүй юм. Бидний амьдралд янз бүрийн л юм бий. Тэгэхдээ миний Монголын ирээдүй их гэрэл гэгээтэй. Бид залхуу, нөгөөтээгүүр гэвэл хөдөлмөр зохион байгуулалт муу байна. Өөр нэг хэлэх юм гэвэл манайд одоо “сүргийн манлай” алга. Адууны нас богино болохоор тэнд сүргийн манлай 20 жилдээ төрдөг. Хүний нас урт болохоор өдий юм шив. Амар шиг ухаан, Сүхбаатар шиг эр зориг үгүйлэгдэж байна. Тэртэй тэргүй сүргийн манлайгүй юм чинь Жасрай, Очирбат хоёрыгоо муулаад юу хийнэ. Төрийн томчуул улс орон, үндэстэн ард түмнээ тэгш авч явах чин санаа, эр зориг хэрэгтэй юм даа. Харин Ерөнхий сайдад эр зориг ихэдвэл агсам моринд архи өгсөнтэй адил. Ерөнхий сайд найрын сөн түшигч хоёр бараг адил. 

	 

	— Монголын нэг иргэн таван хүний дайтай ажилладаг бол манай улс хөгжинө гэдэг. Та үүнтэй санал нийлэх үү?

	— Үгүй юм аа. Хүн, онгоц, шоргоолж, аль нь ч даахыгаа л даана. Илүү ачаа үүрч чадахгүй. Гурван литрийн саванд тавыг хийж болохгүйтэй адил. Хүнд сэтгэл санааны орон зай гэж байхаас таван хүний тэнхээ гэж байхгүй. Улсаа хөгжүүлэх гэж байгаа нь энэ хэмээн хүн бүр таван хүний ажил хийх гээд зүтгэвэл нэг ч монгол хүн үлдэхгүй шүү. Хүн байгаа боломжийнхоо хэрээр шахуу хөдөлмөрлөх л ёстой. 

	 

	— Бусдад уусах аюул ихэслээ гэх болжээ. Энэ ярианд үнэний хувь бий юу?

	— Үгүй дээ. Гадаадын иргэд үүнээс ч олноор нутаглаж байсан түүх бий. Нэн түрүүнд ургийн бичигтэй болмоор байна. Урьд долоон хошуу дамжиж гэрлэдэг байж. Ойрын нэг жишээ хэлье. Сүхбаатар аймагт алба хаагаад Хэнтийд хүүхэнтэй танилцсан Архангайн залуугийн хүү гэвэл энэ бөх Бат-Эрдэнэ байна шүү дээ. Юм их учиртай. Монголчуудын жонон, гүнжийн явдал нарийн. Тэдний дундаас Намнансүрэн, Ханддорж төрсөн. Ургийн бичгээ шинжлэх ухаантай холбож хуульчлах юм сан. 

	 

	— Монголын байнгын ажиллагаатай анхны парламентын гишүүний хувьд Та УИХ-ыг хэр ажиллаж байна гэж үздэг вэ?

	— Аль ч нам ямар нэг хэмжээгээр олон ургальч үзлийг хаадаг дамшиг юм. Яагаад гэвэл нам өөрийн үзэл бодолтой, түүндээ захирагддаг. Намын сахилга бат нь аль нэг өрөөнд архи ууж болохгүй гэдэгтээ гол биш хүссэн ч, эс хүссэн ч намын үзэл суртлын гороо гортигт жаалах гэж юм бий. Би УИХ, УБХ хоёрын хоорондын ялгааг энэ үзүүрээс тайлбарламаар байна. Парламент гэдэг нам биш юм л даа, золиг чинь. Нам бол парламент бүр биш. Энэ хоёр ойртох тутам парламентын мөн чанар алдагдана. Явсаар байгаад нэг нам парламент болчихвол түрүүчийн 70 жилийн тогтолцоо дээр зайлбаргүй очно. 

	 

	— Газар өмчлөх эсэх тухай асуудал нэн эгзэгтэй зүйл боллоо. Та ямар саналтай байдаг вэ?

	— Хамгийн их зовсон, хамгийн их юм үзсэн газар шороо бол Монголынх. Одоо энэ үлдсэнийгээ яаж хамгаалах вэ гэдгийг бид бодох ёстой. Миний монголын хамгийн том дайсан бол их гүрнүүдийн бодлого юм. Хойд урд хөршүүд хэдэн зуун жилд их ч зүйл амжуулсан, хоорондоо хамтарч ажилласан. 1627 оны Буурын, 1915 оны Хиагтын, 1924 оны ч гэрээ байна. Энэ гэрээнүүдээр бид Буриадаа, өвөр 49 хошуугаа, Хөх нуур, Цайдамаа алдлаа. Баруун талаасаа хэчнээнийг алдав. Төр юм боддог бол одоо бодох цаг болж. Ахиж чимхээр алдахааргүй хууль хэрэгтэй. Манай нутгийн голд байсан овоо захад гарч гээд Даригангын өвгөчүүл шимийн архиа уугаад уйлж суухыг үзсэн. 

	Түүхийн өшөө гэж бас бий. Энэ тухай яривал их цаг орно. Харин би энд нэг л зүйлийг онцолж хэлье. Манай сэхээтнүүд дотор дөрөв бил үү долоодугаар ангийн боловсролтой, самородка байгалийн хишиг гэхээр цор ганц хүн бий. (Учир нь Ринчен, Дамдинсүрэн, Равжаа, Инжинаш цөм номтой). Тэр нь Ш. Лувсанвандан гуай. Тэр том хүн хэлэхдээ “янз янзын хорхой шавж, ургамал цөөхөн боллоо. Түүнийг улаан номд оруулъя гэх юм. Энэ бол надад ойлгомжтой. Гэтэл урианхай, тува юм уу, буриадын олон салаа хэлийг шинэ үсгээр бүгдийг нийлүүлж нэг хэлтэй болох гээд байх юм. Энэ хэл чинь хүмүүн төрөлхтөн, тэр тусмаа монгол нутаг дээр байсан ард түмний түүхийн амьд гэрч шүү дээ. Яагаад энэ хэлийг алга болгох гээд байгаа юм бэ” гэдэг сэн. Тэр лугаа нэгэн адил дэлхий дээр ганцхан монгол бичгийг яагаад гадуурхаад байна вэ. Монголын соёл иргэншлийн уяан дээр сайхан үүрссэн цагаан азарга байна гэж бодвол тэр нь монгол бичиг юм шүү. 

	 

	— Та МАХН-аа орхиж, Сэргэн мандлын намд элссэн. Энэ сонголтоо зөв гэж боддог уу?

	— Тэгэлгүй яах вэ. Сэргэн мандлын нам Ерөнхийлөгчийн сонгуулийн өмнө өөр хоёр намтай нэгдэж МҮАН-ыг байгуулсан. Одоо манай нам дотроо будилж л явна. Энэ нам будилах хамаагүй. Хувьсгалт намаас намайг урвасан гээд байгаа юм. Үгүй шүү дээ. МАХН урьд нь яаж алдаж, цэцэг цэврүү шиг хүмүүсээ устгасныг ярихаа больё л доо. Тэр өнгөрсөн асуудал. Боловсон хүчний бодлого дээр их алдсан даа. Ядруу, зориггүй хүмүүсээ дэвшүүлнэ. Нөгөөтээгүүр УБХ-д байхдаа намын бодлоготой санал нийлэхгүй юм зөндөө гарсан. Тэгэхлээр нь би “Үнэн” сонинд захидал бичсэн. Тэрийг гаргаагүй дарчихсан. Дараа нь тэр захидлыг Төв Хорооны Бүгд хурал дээр хагас дутуу уншаад л өнгөрсөн. Намаас салсан шалтаг энэ л дээ. Шалтгаан нь гүн. Төв Хорооны тэр нэгэн бүгд хурлаар гурван сайхан залуу удирдах бүрэлдэхүүнд орж билээ. Тэгэхэд Зардыхан баярлахдаа уйлж байсан шүү. МАХН ард түмнээсээ уучлал гуйгаад төрөө төвшин авч явбал нэг хэсэгтээ л гол хүчин хэвээр байх биз. 

	Хүмүүс намайг Бямбасүрэнг хэрхэн хүлээн авдаг вэ гэдэг. Тэр бол ой сайтай сайхан ярьдаг хүн. Бясалгах эрдэм хэрэгтэй л дээ. Ерөнхий сайд болоход нь бидний хэдэн зохиолч хадагтай орж байсан юм. Тэгэхэд яруу найрагч Дэндэвийн Пүрэвдорж “Та муухай ааштай, зөрүүд зантай шүү. Монгол Улсын Ерөнхий сайд муухай ааштай, зөрүүд байж болохгүй. Та үүн дээр л алдана даа” гэж байж билээ. 

	 

	— Таны хамгийн их бахархдаг юм юу вэ?

	— Би тал нутгийн хүү болж төрснөөрөө бахархдаг. Тал үгүй бол уртын дуу үгүй. Би Каир явахдаа “Хэнтийн өндөр ууланд” гэсэн ганцхан пянзтай явсан. Хөгжмийг би түүгээр мэдэрсэн. Хүний сэтгэл гэдэг агуу шүү дээ. Сэтгэл өөрөө аав, ээж, эх нутаг, уул толгод, хайр сэтгэл, унах морь юм. Арабчуудын дунд явж байвч сэтгэлд нутаг харагддаг билээ. Би “Хоёр хар буураа” тэнд тэрлэж, энд дуусгасан юм. 

	 

	— Та хэнийг баярлуулж, хэнийг гомдоосон гэж боддог вэ?

	— ГЯЯ намайг шууд халчхаж чадахгүй, тэгсэн мөртөө ажил өгөхгүй их удаасан даа. Каираас би их хөгтэй ирсэн юм шүү дээ. Тэр тухайгаа дурсамжийн номдоо нэлээд дэлгэрэнгүй оруулсан. ГЯЯ-ны боловсон хүчний асуудал эрхэлсэн Цэдэндамбаа гуай надаас эвтэйхэн салах гэж мөн ч зовж билээ. Намайг очихоор чи ажил олов уу гэдэг сэн. Тэгж тэгж нэг өдөр би ажил олоогүй ч гэсэн яаманд ажиллахгүй гэдгээ хэллээ. Тэгэхэд тэрний баярласныг яана. Дипломат хүн тэгж баярлаж чаддагт нь би гайхсан юм даг. Хүн гомдоосны тухайд бол би нэг япон охинд л худлаа хэлчихлээ дээ. Токиогийн их сургуулийн нэгдүгээр курсийн амьдралд орой нэг охинд монгол хэл сурахад нь тусална гэж амласан юм сан. Захиа ч бичсэнгүй, тэр лав гомдоно доо. 

	 

	— Нөгөөдөр наадам. Тэгэхлээр хоёулаа наадмын тухай яриагаар ярилцлагаа өндөрлөх үү дээ?

	— Миний сэтгэл морь эргэхэд их хөдөлдөг. Сүхбаатарын Баян-Овооны тахилгын наадамд ах нь нэг өдөрт тав түрүүлж явлаа. Дааганаас бусад насны морь унасан юм. Бариа дээр цор ганцаараа түрүүлж ирэх амттай биш, харин гүйцэж түрүүлж байны мод авах шиг сайхан юм хаа байх вэ. Сумын наадам ямар ч олон бол оо вэ дээ. Энэ жил бас Алтан овооны наадам хийх гэнэ. Овоо минь үг хэлдэг сэн бол болиоч гэх байх даа. Олон наадам сэтгэлийг минь зовоох юм. Юм ганцхан байх даа сайхан. Шөнийн од шиг олон наадамтай сан бол Лхагвасүрэн

	 

	“Дэндүү омголон сэтгэлээр хөөрч суугаа минь баяр биш юу юм бэ. 

	Дэлхийн магнайг тэнийлгэдэг монгол наадмаа орхиод үхэж хэн чадах юм бэ” 

	 

	гэж хэлэхгүй байх байсан. Амьдрал мөнх биш. Тэгэхдээ л энэ сайхан шүлгийн мөр олон хүний насыг лав хоёр гурван жилээр уртасгах үнэн үг шүү. 

	 

	1995. VII сар “Ардын эрх” сонин

	 


Доорх ярилцлагыг “Ням гараг” сонины эрхлэгч байсан Эрдэнэцогтын Сонинтогос хийжээ. Тэр ярилцлага зохиолчийн сүүлчийн ярилцлага байлаа. Сонинд ярилцлага нь нийтлэгдсэнээс хойш хоёр хоногийн дараа зохиолч эргэж ирэхгүй аяндаа мордсон байв. Дуугаа “дуулсаар” их талаа зорин давхисан хэрэг. 

	 

	МОНГОЛЧУУД САРМАГЧИН ЗАЯАНД ТӨРӨӨГҮЙ

	Монгол улсын ирээдүйн хувь заяаны тухай нэгэн биеийн зовуурь зовлонг үл хайхран өдрийн бодол шөнийн зүүд болж явдаг хүмүүсийн нэг нь эрдэмтэн зохиолч Д. Маам гуай билээ. тэр бээр сэтгүүлч бидэнд санаа авахаар олон чухал зөвлөгөөг байнга хэлж өгдөг юм. Сүүлийн хоёр жилд түүний бие чилээрхүү байгаа ч уран бүтээлийн олз омог арвин байна. “Газар шороо” алдарт романаасаа сэдэвлэн кино зохиол туурвиж, бас дуртгалаа бичиж буй билээ. Бид саяхан Д. Маам гуайд дараах асуултыг бичгээр тавьсан юм. Үүнд:

	 

	1. Та Орлой Мажигийн гэж овоглох болжээ. Энэ тухайгаа тайлбарлана уу? Ер нь монголчуудын овгийн талаар бодол санаагаа манай уншигчидтай хуваалцана уу?

	 

	2. Одоо ямар бүтээл хийж байна вэ?

	 

	3. Таныг сүүлийн үед нэлээд хэдэн дууны шүлэг бичсэн гэж сонслоо. Ер нь таны дуу гэж урьд нь сонсогдоогүй шиг санагдах юм. Таны дууны шүлгийг сониндоо нийтэлж болох уу?

	 

	Бидний асуултад зохиолчийн бичгээр өгсөн хариултыг дор сийрүүлэв. 

	Э. Сонинтогос

	 

	НЭГ. 

	1. Намайг овгоо сольжээ гэж ярих нь бий. Би овгоо сольсон биш, овгоо олсон, чухам хэлбэл овгоо тогтоосон хүн л дээ. Нэн тэргүүн Орлой Мажигийн тухай биш, завшааныг тааруулж, монголчуудын овгийн тухай нэгэн бяцхан өмнөтгөл хийе. Бидний монголчууд “овог чинь хэн бэ?” гэхлээр эцгийнхээ нэрийг дууддаг. Үүгээрээ бид төрийн данстай монгол хүн гэгдэхээсээ илүү “төөрсөн”, сонгодог сударт хатуурхан зааснаар бол бүр ойд төөрсөн сармагчин лугаа адил болчихсоноо харуулцгаана. Монголчууд сармагчин заяанд биш, хэлтийсэн ч уналгүй, хэлмэгдсэн ч бөхөлгүй явсаар эдүгээ хүрч ирсэн сурвалжит их төрийн албат иргэд байх одонд мэндэлсэн хүмүүс. Ер саяхан болтол бид овогтой явав. Чухам хэлбэл 1925 оныг хүртэл. 1925 оны долоодугаар сарын эхээр засгийн газрын тогтоол гарч феодалын өв хэмээн бүх овгийг халахыг тушаагаад "... эцгийн нэрийг овгийн нэр болгон хэрэглэсүгэй" гэсэн заалт өгсөн байх юм. Бардаагаар нэг мянган жилийн турш монголчуудын хэрэглэж ирсэн овог хэмээх өөртөө соёл иргэншлийн асар их хур баялгийг агуулсан, эрдэнийн алтан хайрцаг лугаа адил угсаатны зүй, төр ёс, түүхийн том хэрэглэхүүн, улс баяр наадмын угтал нэгэн өдөр тийнхүү егүүтгэгдсэн учиртай. Иймд хүргэсэн ар хударгын болон дотоод хүчин зүйлийн эвсэл хамжаа зэрэг нарийн ширийнийг түүхчид судлан тунгааж өдгөө болон хойд үед мэдтүгэй хэмээн сургамжит үгээ хэлэх нь мөд биз ээ. 

	1925 оныг хүртэл бид төрд овгоороо бүртгэгддэг, түмэнд овгоороо дуудуулдаг, овгоо цэвэр тунгалаг авч явдаг байлаа. Овгийн сууж ургадаг хөрс нь өрх гэрийн буюу ургийн түүх юм. Чингис хааны алтан ургийн түүхийг голлож багтаасан судар болох “нууц товчоо”-нд гурван зуу гаруй овог аймгийн нэр байдаг бөгөөд Тэмүжиний Монголын эзэнт улсын хаант ширээнд заларсан их замаас хөндий төсөөр орших олон аймгуудад олон олон овог байсныг бодолцох ахул монголчуудын тэр үеийн овгийн бүдүүвч багцаа тоо гарч болох учиртай гэж түүхч мэргэн дүү тайчууд Аюудайн Очир өгүүлж байна. Еншөөбүү Бямбын Ринчин (монгол хэл шинжлэл, угсаатны зүйн атлас) номдоо дөрвөн зуу орчим овгийг нэрлэжээ. Очир нар таван зуугаад овгийг тогтоосон агаад судалгаа үргэлжилсээр учир овгийн тоо лавтайяа мянга хүрэх нь тод байна. 

	Улс төрийн хатуу ташаарлыг түүхэн үнэн залруулах цагийн ам наашаа эргэснийг мэдэрч Улсын Бага Хуралд байхдаа миний бие хамгийн түрүүнд хэлмэгдсэн овгийг сэргээх тухай хамгийн түрүүнд боддог байлаа. Нэгэн удаа К. Зардыхан, Б. Чимэд гуай хоёрт ярьсанд Зардыхан шууд дэмжиж хоёул хуулийн төсөл боловсруулж болох юм гэж билээ. Чимэд гуай хууль гарсан л бол заавал биелүүлдэг номтой. Гэхдээ энэ асуудлын эв данг олж шийдэж болох биз ээ гэж дуугарсан санагдана. Харамсалтай нь миний бие энэ сэдвийг дахин хөндөлгүй орхисон билээ. Тэгтэл 1991 оны зургаадугаар сард Ерөнхийлөгчийн зарлиг гарч, овогтой, угийн түүхтэй болохыг бүх ард түмэнд хандаж уриалсан хийгээд Дашийн Бямбасүрэнгийн засгийн газар зарлигийн өөрт нь үүрэг оногдуулсан заалтаар дэлгэрэнгүй тогтоол гаргажээ. Пунцагийн Жасрайн засгийн газар асуудлыг 1995 оны нэгдүгээр сард хэлэлцэж 4 тогтоол гарган зардал мөнгийг 1996 оны төсөвт суулгахаар УИХ-д өргөн толилуулж байна. Одоо эл бүхий буянтай үйлсийн гараагаар овогт шилжихийн өмнөх ухуулан сэнхрүүлэх дутахгүй чухал ажил үлджээ. Сонин хэвлэл, радио, телевиз, төрийн түшээ засгийн олон түшмэд цөмөөр анхаарлаа өгүүлэн бүхий сэдэв рүү хандуулбаас өнөөдөө хэрэгтэй хожимдоо баярлалтай цагаан үйлс болох сон бөлгөө. “Ардын эрх”, “Ням гараг” сонин тайчууд Аюудайн Очир эрдэмтэнтэй ярилцлага хийгээсэй. УИХ-ын тамгын газрын дарга Н. Ринчиндорж тэр эрдэмтнийг урьж их хурлын гишүүд, тамгын газрын ажилтнуудтайгаа уулзуулаасай... 

	Бага хуралд байгаагүй, Их хуралд ч овогтой гишүүн бий гэдэгт хувьдаа эргэлзэнэ... Уучлаарай. Энэ утгаараа бид чинь цөмөөр л төөрч мунгинасан сармагчнууд хэвээрээ шүү дээ. Ерөнхийлөгчийн зарлиг амьдарч, хоёр засгийн газар дамжсан төсөл хэрэгжих хугацаа дөхлөө. Эхлээд П. Очирбат, Н. Багабанди, П. Жасрай та нар маань овгоо тогтооцгоогооч. Түмэн хүний дунд хаа нэгэнтэй “төөрсөн сармагчин” байж болох л доо. Харин энэ төрийн тэргүүн, УИХ-ын дарга, ерөнхий сайд овоггүй байж хэрхэвч таарахгүй. Ерөнхийлөгчийн сэдсэн сайн үйлийг УИХ, засгийн газар дэмжжээ. Одоо сэдсэн санасныхаа магнайд явж их хэргийг хэрэгжүүлэлцвээс нэн сайн сан. 

	Өнөө маргаашгүй овгоо зарлаач! 1925 он ул болж 1995 он зул болог. 

	2. Орлой овгийн тухайд гэвэл бидний таван үеийн дээд өвөг Орлой мэргэн Цэрэн гэж хүн явжээ. Даригангын бүгдийн тэргүүн буюу хошуу амбан байсан хэрэг. Орлой бол Цэрэнгийн овог биш нутагладаг асан нутаг нь боловч овог мэт болсон аж. Бидний үеийг хүрч иртэл мэргэн цагааны дараа дараах үеийнхэн цөмөөр Орлойгоор нутаглаж байв. Дариганга нутаг байгалийн галт уулын дэлбэрэлтийн орон. Үүн лугаа адил Дариганга нь түүхийн галт уулын дэлбэрэлтээр үүссэн хошуу юм. Тиймээс манай нутаг төрсөн тэлсэн, төөрсөн тэнэсэн, ирсэн очсон олон янз бүлэг хүмүүний өлгий болжээ. Овгоо гээх мартах явдал нэлээд байсны дээр, малын зүс (хонгорынхон, хээрийнхэн г.м.), засаг захиргааны нэгжийн цэр (хоньчин, зүүн гар адуучин, баруун гар тэмээчин г.м.) мөн нутаг орныхоо уул ус, говь талын нэрийг овог болгох замаар гээсэн мартсанаа нэхэн сэргээсэн нь цөөнгүй ажиглагдана. Энэ дөрөөн дээрээс авч үзвэл Орлой нэр, бидний дээдчүүлийн овгийн нэр ч байсан байж болох. Лав л хошуу амбан өөрөө овоггүй байсан гэхэд үнэмшилгүй нь ойлгомжтой. Гучаад жилийн тэртээ Каирт ажиллаж байхдаа би:

	 

	Орлой гурван зээрд

	Онгон таван булаг... 

	Өөш морин хошуу

	Өргөө таван толгой

	Миний нутаг аа... 

	Өлмий дороо

	Хүний шороог тулж

	Өр зүрхэндээ

	Өөрийн нутгийг тээж

	Насан өлзий эх орноо гэж би

	Наран ургах зүг залбирч явна аа 

	 

	гэж бичиж байв. 

	Насан өлзий эх орон маань миний хувьд хөх монголын Дариганга хошууны Орлой гурван зээрд нутаг юм. Саяхан би төрсөн эгч, ах, дүү нартайгаа зөвшилдөж овгийнхоо нэрийг ОРЛОЙ гэж тогтоолоо. 

	Бидний эцэг Орлой мэргэн цагааны дөрөв дэх үеийн ач Гэмпилийн Мажиг гэдэг хүн байв. Бүтсэн, бүтэлгүйтсэн есөн хүүхдийн эцэг явжээ. Аавыг хилсээр барьж Хан Хэнтий уулын аймгийн шоронд хэсэг хориод Хэрлэнгийн эрэгт егүүтгэсэн юм байна лээ. Эх Санж зангийн том охин Должин хүүхдүүддээ “эсэргүүгийн удам” хаяг зүүлгэхгүй гэж багачуулыг ахаар, том хүүгээ эцгээрээ овоглосон аж. Ийм учир холбогдлоор Мажиг аавын нэрийг одоо болтол хэн ч зүүгээгүй яваа нь 1937, 1938 онд монголыг дайрсан их эмгэнэлийн доторх бичил түмэн эмгэнэлийн нэг болой. Миний бие дөч шахам жил овоглосон ахын нэрийн титэм үсэг “Д”-г үлдээн Орлой Мажигийн Д. Маам болсон учир явдал ийм. Миний хүүхдүүд бол Орлой Маамын Түвшинтулга, Орлой Маамын Мөнхзул гэх мэт байх болно. 

	Миний гэргийн тухайд гэвэл IХ-Х зууны үеийн буурал өвөг нь Алунгоогийн эцэг Хорьд түмэд буюу Хорь буриадын ноён Хорилардай мэргэн ажээ. 

	(Алунгоогийн Добу мэргэнд очсон ёсыг их эрдэмтэн хамниган Цэндийн Дамдинсүрэнгийн хичээл зүтгэлээр бидний монголчууд сайн мэддэг болж байна) Бурхан Халдунд нүүж очин Хорилардайхан Хорилар овогтон болсон хийгээд Хориларын нэгэн мөчир овог нь Хөгдүүд юм. Миний гэргий одоо хөгдүүд Бэх-Очирын Дунгаамаа гэж явах болно. Эл бүхнийг тоочсоны хэрэг нь болбоос чинагш хүн бүр овогтой, өрх бүр ургийн түүхтэй болно, энэ нь алдсанаа эгүүлэн олсон Монголын нэгэн их бахархал юм гэсэн санааг өөрсөд дээрээ жишээ татан өгүүлэхийн ялдамд ухуулан тайлбарлах ажилд хувийн бяцхан тусыг нэмэрлээсэй хэмээсэнд оршино. 

	 

	ХОЁР. Ямар бүтээл хийж байна?

	1. “Учир илтгэх ном” хэмээх дуртгалын зохиолоо бичиж байна. Овгийнхоо тухай эхний асуултад хариулсан хүүрнэл бол номын тэргүүн бүлгийн түүчээ хэсэг юм. Ер нь зохиол маань хувийн амьдралын урсгалыг дагасан хүүрнэл, үзэл бодлын ээдрээг илтгэсэн бясалгал, эндээ ч баярын нартай, тэндээ ч гунигийн хуртай, зохиогчийн хувьд өнгөрсний түүх, өнөөгийн дуртгал, ирээдүйн өв ийм л нэг юм болж байна. 

	2. "Газар шороо мину зээ” кино зохиолын эхний хувийг “АЭ”-д хүргүүлж байсныг “НГ” санаж байгаа байх. Киноны үзүүлэн мэдрүүлэх хийгээд мэдээлэн ухамсарлуулах боломж асар их. Тэр бүхий боломж эл урлагийн цогцолборлосон, товчоолж хураангуйлсан дүрийн увдист шингэж багтсан байдаг. Сайн кино зүрх тархи хоёрыг тэлээлж, тэжээдэг учир үүнд оршино... 

	Ингээд гол санаандаа ортугай. Өмнө зүгийн элсний их нүүдлийн талаар эргэж нэгэнтээ санацгаая. Элсний их нүүдэл өмнөд далайн эргээс мөлхөж хөвөрсөөр 3000 жилийн дараа түмэн газрын цагаан хэрмийн тус нутагт орж иржээ. Элсний их нүүдэл замдаа 180-200 том жижиг үндэстнийг газрын хөрстэй тэгшлэн хөмөрсөн байх юм. Одоо боллоо гэхдээ Хятадын төр цус нулимсаар цагаан хэрмийг барьсан хэрэг... 

	Хорьдугаар зуун гарав. Манж гүрэн унаж, түүхийн салхи их элсэнд таатайгаар эргэлээ. Манж, барга, өвөрлөгч дөчин ес (Өвөр монгол), Хөхнуур, Дээд монгол, Уйгар, Шинжаан мөн төвөд, их элсний их аяны хөлд өртөж эрсдэв. Харин ар монгол нь хятад, оросын бодлогын хүсэл хясал, нэгдэл зөрчлийн дэнсэн дээр бие даасхийн үлдэв. Энэ бол түүх эцгийн айлдаж буй их сургамжийн хөлгөн судар юм. 

	XXI зуунд түүхийн салхи хаанаасаа хаашаа эргэх, хятадад ямар ямар төр байх, ямар ямар нам хөдөлгөөн үүсэж, нийгмийн нөлөөг хааш нь хэрхэн залах, их элс нүүх үү, эс нүүх үү, нүүвэл юу болох, нүүхгүй бас юу болох?! Нэгэн бодлоор энэ бүхэн өнөөдөр оньсого мэт байлаа ч XXI зууны 20-30-аад, 50-70-аад он гэхэд эл олон асуулт оньсого хэвээрээ л байсаар байхгүй нь магад аа. 

	Энэ бүхэн юуг хэлнэ бил ээ?! Энэ бүхэн нэн тэргүүн монгол хүн бүрийн, төрийн олон түшээ цөмөөр түүх эцгийн айлдаж буй сургамжид хичээн суралцацгаая. Монголчууд та нарт төрийн их бясалгал, бас том улс төрчид, эвдрэл бус, бодол уралдуулсан, бие биеэ харилцан сэлбэсэн эв хэрэгтэй шүү гэж хэлээд байна!

	Төр түмэндээ дуслын чинээ ч болов дэм болох учир Нямгаваа, Нямдаваа, Раднаадорж нарын бидний нөхөд баг бүрэлдүүлж, түүхийн сургамжит кино дууль бүтээх ажилд орохоор завдаж буй. 

	Дүрээр амилах хэл, хэлээр амилах дүр хоёр үзэгчдийн зүрх тархинд зэрэг хүрч гэмээ нь бидний хүслийн оргил тэр болно. 

	Миний бие ерөнхий сайд Пунцагийн Жасрай, мөн соёлын болон сангийн сайдад учрыг айлтгах томоохон захидал хүргүүлсэн билээ. Бид дөчин саяыг эрэлхийлж байгаа улс. Хэрхэхийг монгол улсын төр, засгийн газар мэдтүгэй. 

	3. “НГ”-т уригдсаных хөгжмийн зохиолчдын талаар үг нэмж, түүдэг галд чинь цуцал өргөе. Азарга азаргаар биш ч, цөөн хэдэн адуунаасаа барьсан найргийн найман морь, дууны найман шүлэг байна. Толилуулъя. Дуу төрөх гэдэг газарт хүн, тэнгэрт од төрөхтэй агаар нэгэн гайхамшгийн учрал байдаг. Би нэг шүлэг тэрлүүлэв. “Мандухай”, “Мөнх тэнгэрийн хүчин дор” киноны туульс-хөгжмийг туурвисан хөгжмийн зохиолч, чиний шүлэгт ая оруулж Долгор дуучин дуулах ёстой юм шүү гэж “зүрхний цагаан бодол” хоёр хоногийн турш сэтгэлд шивнэлээ. Шүлгээ Долгорт сонсгов. Том дуу болж мэдэх юм байна... Аяыг нь гэв үү... Ая нь... аяыг нь... аяыг нь Жанцанноров хийх биз дээ гэсэн сэн. Жанцанноров үгэн дээр маань намайг хэлээд ажиллуулж өөрөө бас дутуугүй ажилласан. Цаг болоход хур тийм амархан асгарч, шувууд тийм амархан ирж, цэцэг тийм амархан дэлгэрдэг, хүн тийм амархан төрдөг биз ээ! Шүлгийн сүүлчийн хувилбарыг олоод гучин минутын дараа л Жанцанноров надад аяаа сонсгов. Дараа нь Долгорт сонсгосон. Ингээд л дуу мэндлэх нь тэр. Маргааш нь би дуугаа өөрөө дуулж бичиж ирүүлсэн Жанцанноровын хуурцгийг баяртай нь аргагүй сонсож суулаа. Яахын аргагүй дээшээ асаж өрөмдсөн тэмүүлэлтэй, хадган цэнхэр аялгуу!... Миний анхны дуу төрсөн үүх түүх ийм билээ. Энэ дуу бол “Магнаг цэнхэр дэлхий”. Чонос Бэгз (Дэрэм)-ийн Балжинням туульсын хоёр кинондоо арван хуруунд багтаамгүй олон нээлт хийсэн. Энэ нээлтүүдийн оргил нь Жанцанноровыг хөгжмийн зохиолчоор урьсан явдал болов уу. 

	Жанцанноровын том уран бүтээлч болохоо харуулах боломжийг тийнхүү Чонос Б. Балжинням нээж өгсөн бол “Мөнх тэнгэрийн хүчин дор” киноны Чингисийн дүрд тоглох жүжигчнийг хөгжмийн зохиолч маань олж өгчээ. Уран бүтээлийн халуун нөхөрлөл гэдэг ийм буюу. Явуу шиг том найрагч дэлхийд үгүй гэж Жанцанноровын хэлэхийг сонсоод би “найргийн хур”-аа түүнд хүргүүлсэн. Мөн удалгүй хөгжмийн зохиолч над руу ярьж, “Цаг төрийн үймээн”-ий Оюундарь, Балданцэрэн гүнд бэлэглэсэн хавтага дээр “Хүсэл бүхэн биелэхийн цагт” гэж оёсон байдгийг та лав санаж байгаа. Би нэг романс бичмээр байна. “Хүсэл бүхэн биелэхийн цагт...” Энэ ганц мөрний араас залгаж Та шүлэг бүтээ гэж бичжээ. “Хүслийн цагаан шувуу” дууны үг ингэж зохиогдсон юм. Н. Жанцанноров, Г. Алтанхуяг, Ц. Нацагдоржтоны шилийг дараад хөгжмийн урлагт Б. Шарав, Х. Билэгжаргал, Ц. Чинзориг нар ирлээ. Тэд Айдсын давааг өгсөж, морьдын туурай хурц, явдал ирмүүн дээш агаад тоосны нь өнгө цагаан. Тэд олон, маш олон жил уралдаж Айдсын давааг давна... 

	Хөгжмийн уран бүтээлчид яг л зохиолчдын адил өөр өөр араншны гарагт төрсөн улс байдаг. “Хүмүүн хайрын дуулал” шүлэгт ая хийсэн хөгжмийн зохиолчийн аялгуунаас эхээ л үгүйлэн гадсаа тойрох ботгоны мэлмэрээ эрэг дороос бургин гарч ирэх усны бэдэр, од тэлхэх намрын шөнийн бодлыг уншиж болно. Түүний хөгжим эзнээ өвчиж төрсөн юм билээ. Гэтэл Сангидорж бол арай өөр... гэхдээ л “Зулай цагаан Алтай”-г сонссон хүн бүр Сангидоржийн аяглахыг мартахаас өөргүйд хүргэнэ. Ер нь гэвч хөгжмийн зохиолчид чинь төгөлдөр хуурын товчинд суудалтай тэнгэр заяат бурхан хүмүүс байдаг юм шүү дээ. 

	Чинзориг “Хүлэг чуулах тал” шүлэг сонсоод их баярласан юм. Би “Үүлэн цэнхэр хангай”, “Зүүдний говь”-ийг бичсэн. Монголынхоо хангай, говь, талын тухай гурвалсан аялгуу ингээд бүтэж бүрэлддэг байх нь ээ гэж ярихдаа хүүхэд шиг хөөрчихсөн байв. Дуутайгаа адилхан сайхан хүн гэдэг нь андашгүй. Чинзориг дууны шүлэгт нэг юм уу, хоёр л аугаа их мөр байх учиртай. Ухаан нь “сөгдөж төрдөг хангай”, “тэвэрч даахгүй ч гэсэн тээж явдаг шүү сэтгэлдээ”, “ингэний цагаан буйлаа ботгондоо ирж шингэнэ” гэх мэт гэж ярина. Тэгтэл би арван боть зохиолд нэг сайн зохиол, азаргаар азаргаар адуунд нэг сайн хүлэг, аймгаар аймгаар бөх нар дунд үнэн хүчтэн нэг л байдаг даа гэж санаанд нь түрлэг нэмнэ. Чинзориг Алтанхуягийг их тооно, авьяасыг байгаль ээж түүнээс харамлаагүй гэж хөөрнө... 

	Жанцанноров, Билэгжаргал, Чинзориг хэн хэн нь Загдын Түмэнжаргалыг дууны үгний сайн найрагч гэж магтана. 

	... За үг олдлоо. Ингээд хөгжмийн зохиолчдын урмын сэвшээн дор тэрлүүлсэн цөөн хэдэн шүлгийг толилуулъя аа. 

	Монголын тэнгэрээс найргийн их хур хүржигнэн асгарч

	Газар шороог минь хөгжмийн түмэн цэцэг бадамлан бүрхтүгэй!

	 

	 

	Хөгжмийг Боржигон Нацагийн Жанцанноров

	МАГНАГ ЦЭНХЭР ДЭЛХИЙ

	Магнаг цэнхэр дэлхий минийх ээ

	Мандахын наранд уулс булхана

	Манхны говьдоо гөрөөс тэлхэнэ

	Магнаг цэнхэр дэлхий минийх ээ

	Мэлмийг баясгах дэлхий минийх ээ

	Одыг бутруулж хүлэг үүрсэнэ

	Хадыг хайлуулж ботго буйлна

	Мэлмийг баясгах дэлхий минийх ээ

	Ухаарлын бурхад хүмүүс минийх ээ

	Уйлж инээх нь нартай бороо

	Учирч тэврэх нь унасан шороо

	Эр хүн хадаг дэлгэсэн алга

	Эм хүн цэцэгт татсан солонго

	Эгээрлийн бурхад хүмүүс минийх ээ

	Сувдан цэнхэр орчлон минийх ээ

	Сувраг мөнгөн уулс мөлхөнө

	Суумаг манан уулсыг хэлхэнэ

	Сувдан цэнхэр орчлон минийх ээ

	Нартын хоймор орчлон минийх ээ

	Наран үдэлж ооно согтуурхана

	Уран тогоруу шилд хөлчүүрхэнэ

	Нартын хоймор орчлон минийх ээ

	Ухаарлын бурхад хүмүүс минийх ээ

	Уйлж инээх нь нартай бороо

	Учирч тэврэх нь унасан шороо

	Эр хүн хадаг дэлгэсэн алга

	Эм хүн цэцэгт татсан солонго

	Эгээрлийн бурхад хүмүүс минийх ээ

	 

	 

	Хөгжмийг Боржигон Нацагийн Жанцанноров

	ХҮСЛИЙН ЦАГААН ШУВУУ

	Хүсэл биелэхийн цагт... 

	Сэтгэлийн цэнхэр хадаг байна

	Хүслийн цагаан шувуухайг харин

	Гүйцэхээ гэдэг андуу байна

	Андуу ташааг үнэн болгох

	Сэтгэлээ гэдэг асар юм байна

	Хүслийн цагаан шувуухай нь үгүй бол

	Хүмүүн гэдэг мөхсөн галав байна

	Бодол бүхэн биелэхийн цагт... 

	Мөрөөдлийн цэнхэр хадаг энэ байна

	Бодлын цагаан шувуухайг харин

	Барихаа гэдэг эндүү юм байна

	Болохгүйг мэдсээр болгох шидтэй

	Мөрөөдөл гэдэг асар юм байна

	Бодлын цагаан шувуу нь үгүй бол

	Хүмүүн гэдэг мөхсөн зул байна

	Санасан бүхэн биелэхийн цагт... 

	Санааны цэнхэр хадаг энэ байна

	Сансрын цагаан шувуухайг харин

	Шүүрэхээ гэдэг худал юм байна

	Хүлээс торноос суллах идтэй

	Санаа гэдэг томыг биширье

	Хүслийн шугуйд төөрөхгүйн учир

	Хүслийн шувуутай хөөцөлдөж тоглоё

	 

	 

	Хөгжмийг Боржигон Нацагийн Жанцанноров

	НАЙРГИЙН ХУР

	Явуугийн сэтгэлд уянга найрна

	Ятга хөг орж бүжихийн адил аа

	Бодлын утас сэмхэн сэмэрнэ

	Борооны түрүү ирэхийн адил аа

	Гэрэл татуулж шүлэг төрөх нь

	Гэгээн үүрийг үзэх шиг баяр аа

	Нартай бороонд унага цахилж

	Наргүй бороо зүсрэх шиг сайхан аа

	Явуугийн сэтгэлээс найраг асгарна

	Яшил зандны цэцэглэх нь ийм үү

	Мөнгөн сарны гэрлээр сүүлж

	Мөнхийн уснаас амсвал ийм үү

	Хутагт тэнгэр салхин хүлгээр

	Хурын үүлсээ хураан цэлмэнэ

	Явуугийн найрагт миний сэтгэл

	Явуу цагаан хун шиг цэнгэнэ

	 

	 

	Хөгжмийг Долоод Цэдэн-Ишийн Чинзориг

	ХҮЛЭГ ЧУУЛАХ ТАЛ

	Амилж төрсөн нутгаа эргэлээ

	Аавын аавын сүргийг эргэлээ

	Алтанхан талаа зүсээр нь танилаа

	Адуун сүргээ удмаар нь танилаа

	Туурайхан тамгатай ногоорс гээд байна

	Турагхан хөрстэй тал минь мөн байна

	Товор товорхон товолзуулахыг нь үзвэл

	Тооройхон цэнхрийн минь өргөө мөн байна

	Буцланхан буцланхан бууралтас гээд байна

	Бугатайхан толгодын харгиа мөн байна

	Будар будархан будааруулахыг нь үзвэл

	Бууралхан борын минь дэргээ мөн байна

	Сэр сэр, сэр сэр сэржигнээд байна

	Сэрүүхэн булгийн минь зэгсхэн мөн байна

	Сэв сэв, сэв сэв сэвэлзэхийг нь үзвэл

	Сэргэлэн харын минь алхаа мөн байна

	Тортойхон тоть шиг тоглосгээд байна

	Тоонохон хадны минь цуурай мөн байна

	Торойхон торойхон тоосруулахыг нь үзвэл

	Толинхон сартын минь туурай мөн байна

	Амилж төрсөн нутгаа эргэлээ

	Аавын аавын сүргээ эргэлээ

	Алтанхан талаа зүсээр нь танилаа

	Адуун сүргээ удмаар нь танилаа

	 

	 

	 

	Хөгжмийг Долоод Цэдэн-Ишийн Чинзориг

	ДУНГААМАА

	Өрхөө тэгшилж үүрийн гэгээг

	Тооноор чи минь тосон заллаа

	Тоононы хадагт тортог амсуулж

	Галын бурхнаа тулганд тахилаа

	 

	Хоног л хоногийн хорвоод нь

	Хэргээр иржээ, Дунгаамаа

	Хотлын баярт миний амраг

	Дуулж л явна аа, Дунгаамаа

	 

	Намиран асгарах гол шиг харц чинь

	Үүрийн тэргэл гэгээ нь байна аа

	Нанчид мартаам хонгор чи минь

	Миний гэрийн сүлд нь байна аа

	 

	Хоног л хоногийн хорвоод нь

	Хэргээр иржээ, Дунгаамаа

	Хүний зовлонд миний амраг

	Уйлж л явна аа, Дунгаамаа

	 

	Үдлээд нүүмгүй нутаг шиг чамтай

	Үүлэн сүүдрийг үзэлгүй цэнгэлээ

	Үүдэн хоймрыг эзэгнэн ханьсаж

	Зүүдэнд юм шиг мэдэлгүй жаргалаа

	 

	Хоног л хоногийн хорвоод нь

	Хэргээр иржээ, Дунгаамаа

	Үрийнхээ заяанд миний амраг

	Жаргаж л явна аа, Дунгаамаа

	 

	 

	Хөгжмийг Онхуудай Бямбасүрэнгийн Шарав

	ГАНГААДААРИЙ

	Өөлөн өөлөн, өөлөнхөө

	Өөлөн удмын наалинхай

	Мандаа мандаа, мандаахай

	Мандухайн удмын дүү минь уу

	 

	Даарий даарий, даарийхан

	Даарий эцгийн дагинахан

	Ход ход, ход ход инээмтгийнхэн

	Хонхон чимээтэй дүү минь уу

	 

	Гангаа гангаа, гангаахай

	Гангаа эхийн ангаахай

	Босон суусан монхоохой

	Бойтогоо чирсэн дүү минь уу

	 

	Алтан алтан, алтанхан

	Алтан овооны аминхан

	Гангаадаарий алдрайхан

	Гандуу даахитай дүү минь уу

	 

	Дагшин дагшин, дагшинхан

	Дагшин дуутын гүнжинхэн

	Тормон тормон, тормонхон

	Торомгор нүдэн дүү минь уу

	 

	Өөлөн өөлөн, өөлөнхөө

	Өөлөн удмын наалинхай

	Мандаа мандаа, мандаахай

	Мандухайн удмын дүү минь уу

	 

	 

	Хөгжмийг Боржигон Дашдаваагийн Баттөмөр

	ХҮМҮҮН ХАЙРЫН ДУУЛАЛ

	Наран эрхсийн хотлох

	Буман зууны тоосноос

	Намжаа ногоон дэлхий

	Эрдэнийн шороо бүрэлджээ

	 

	Насан мөнхийн их хайраа

	Одонд хүргэж дуулахаар

	Намжаа дэлхий хөрснөөс

	Чи бид хоёр бүрэлджээ

	 

	Асарлан цэлийх тэнгэртээ

	Ассан цагаан салхин

	Адын бараан үүлсийг

	Арчиж хөөх нь мөдхөн байна

	 

	Амьд мөнхийн их хайраа

	Одонд хүргэж дуулахаар

	Асарт тэнгэрийг мөрлөж

	Чи бид хоёр ирсэн байна

	 

	Ирээд буцах хүмүүний

	Өртөөлж хөдлөх дэлхийг

	Итгэлийн цагаан сарнай

	Бүрхэж ургах мөдхөн байна

	 

	Идэр мөнхийн их хайр аа. 

	Одонд хүргэж дуулахаар

	Ижий дэлхийн шороон дээр

	Чи бид хоёр боссон байна

	 

	 

	Хөгжмийг Боржигон Гаадангийн Алтанхуяг

	ЗЭЭРИЙН ДУУЛЬ

	Оонын цуваанаас цоолдож

	Онгон биеийг хавхалав аа

	Ороо тавиланг аргадаж

	Цолоон бурхан тодоров оо

	 

	Хуйлран хулжих сүрэгтээ

	Нийлэх л гэсэндээ яарлаа даа

	Хулсан сүмбэ шиг шилбээ

	Хугалан бүдчин дэгдлээ дээ

	 

	Тэнгэрийн заадас асгарчээ

	Тэнэгхэн миний бодол байв аа

	Үүл шилгээж үерлэжээ

	Үйрсэн сэтгэлийн нулимс байв аа

	 

	Хуйлран хулжих сүрэгтээ

	Нийлэх л гэсэндээ яарлаа даа

	Хулсан сүмбэ шиг шилбээ

	Хугалан бүдчин дэгдлээ дээ

	 

	“Ням гараг” сонин. 1995. 11. 26

	 


УИХ-ын гишүүн, Төрийн соёрхолт яруу найрагч Б. Лхагвасүрэн

	 

	НЭГЭН ЗӨӨЛӨН ЭГШИГ “ТЭНГЭР” БОЛОВ

	Бид хоёрын эцсийн яриа энэ арван нэгдүгээр сарын хорины үдээс хойш болж өнгөрсөн... 

	Утсаар ярьсан мөртөө удаан үргэлжилсэн... “Ардын эрх” сонины “Ням гариг”-ийн дугаарт нэгэн зүйл бичсэнээ ярьсан... (заавал олж уншаарай! гэж хэлээгүй...)

	— Энэ их шуугиантай үед чиний чимээ авиагүй байдаг чинь зөв атлаа, хүмүүсийн ойлголтод буруу нөлөөлж мэднэ... Одоо ч хүнийг “хашхирч” байвал л амьд байна гэж боддог болчхож... 

	“Газар шороо”-гоо кино болгох гэж их хөөцөлдөж байна. Бүтэх бүтэхгүйн завсар л байна. Хуурч чаддаг нь 90 саяыг авчхаж байхад мөрөөрөө бидэнд 90 төгрөг ч олддоггүй... Гэхдээ миний киноны “хувь” спонсор Эрдэнэ-Очир даанч найдвартай сайхан хүн... Кино маань болчих байх аа... 

	— Биеэ Дэлгэр эмчид заавал үзүүлэх хэрэгтэй... Дунгаа (эгч чинь) сайн мэдэж байгаа... Энэ мэтхэнийг ярихын алдад би “... таны дуу их цовоо байна. Бие чинь сайн байгаагийн шинж” гэхэд

	— Гайгүй дээ!

	— Би ойрмогхон юманд явчих байх... Ирээд танайд очно гэж намайг хэлэхэд:

	— Чиний “... ирэх л гэж явдаг...” нэг мөр байдаг байх аа... Сайн яваад ирээрэй!... Баасан дүүд мэнд хүргээрэй! 

	Бид хоёрын яриа ийнхүү дууссан... Утасны чанадаас сонсогдох зөөлхөн амьсгаа, зөөж тавьсан нухацтайхан үг нь сонсогдсоор... 

	... Гэхдээ би түүний дууг үүрд сонсохгүй... энэ яриа бид хоёрын эцсийн яриа байлаа... 

	Д. Маам зохиолчийг, Маам гэдэг хүнийг би их сайн мэднэ гэж боддог байсан... Энэ хагацлын дараа эргэн бодохуй дор би “бага” мэддэг байжээ... Хамгийн “бага” мэдэгч надад ихийн их дуртгал үлдсэн байхыг бодоход тэр хүн ихийн их хүн байж... Эрхэм нэгэн чанарыг нь эхэлж өгүүлэхийг хүсэв. 

	Тэрээр ямар ч хүнд хэцүү юмыг ч хамгийн зөөлнөөр илэрхийлж чаддаг байв. Бид хоёр элдэв сайн муу хэлэгдэхэд хүртэл хамт хэлэгдэж, үгийн мэсэнд өртөж явсан минь цөөнгүй. Тэр шархаа эдгээх гэж бие биеэ “долоож” явсан минь үгүй... олон биш уулзахдаа хүнээс өс авах, үгийн ул мөшгөх, элдэв зүйлийн төлөө “сэм” хуйвалдах битгий хэл “шивнэж” хэлэх үгийг ярьж явсан удаа үгүй билээ... Бид хоёрын яриа голдуу ханийнх нь дэргэд, хүмүүсийн дунд болдог байлаа... Маам агсан хүн болгонд хамгийн гэнэн итгэлээр ханддаг. 

	Хийж байгаа юмандаа дэндүү хэрсүү ханддаг нэгэн байв. Тохиолдлуудыг бичиж үлдээж баримтлах их дуртай... номын титэм хуудас, шатрын хөлгийн дотор талд хүртэл шүлэг бичиж үлдээх зантай, он сар цаг хугацааг ягштал бичнэ... 

	Сэтгэл нь их хөөрсөн үедээ их инээнэ. Хэлэх үгээ бүтээл шигээ цэгцтэй, тансаг хэлэхийг ямагт хичээнэ. Зарим хүн маягтай ч юм шиг гэж бодсоноо, өөрийг нь таньж гүнзгийрэх тусмаа жинхэнэ ааш аягыг нь таньдаг байлаа... Юм бүхнийг, утга бүхнийг зангидаж байхыг чухалчлах нь зарим хүмүүс, шүүмж судлаачид харь мэт санагдаж, нялуун гоёмсог гэж хэлэхэд хүргэж байсныг санаж байна. 

	Тэр нь дорнын хэллэг, өрнийн сэтгэлгээ хоёрын нийлмэл шинж чанарын эрэлд хатаж явсны нь нэгэн шижим болов уу гэж мэдрэгддэг байсан... Тодотгол олонтой өгүүлбэрийг зориуд хийдэг байснаа хэлдэг байсан... Энэ бүгдийг чинь Маам бичиж байгаа болохоор Маамын л хийц байх ёстой... гэж... 

	Бусдын бүтээлд ямагт соргог сэрмүүн хүнд “урам” түгээж явдаг сан... Миний анхны номыг уншсаны дараа намайг эрж, ирж уулзсан... Тэр нь молхи надад агуу их хүндэтгэл, айдас, адис байсныг би мартаж чаддаггүй. Тэр үед ил биш ч миний сэтгэлийн урмаар цангасан үеийн “гэгээн” агшин байсан юм... Явуу найрагч номыг минь эх барьж, Маам зохиолч тоов... гэхэд нуугаад яах вэ сайхан байлгүй яах вэ... Монголын уран зохиолын эрхмүүд гэдэг хожмын шүлэгч миний бурханчлан шүтдэг шүтээнүүд юм чинь. Бид хоёрын дотносохын эхлэл “уран бүтээл” байсанд би омог бардам байдаг даа! Шинэ юм хийх тоолон “Маам ах” уншаа болов уу? Үзээ болов уу? гэж бодогдоно. Хэн хэндээ гэм зэм болоогүй олон жил ойр дотно явсны хувьд арга буюу нэг л мэдэхэд “ах” хэмээн авгайлах болсон байсан... цаг хугацаа бид хоёрыг гагнасаар, түүнээс үсэрсэн очоор нь сэтгэлийн “салют” наадуулж, эвийн хуримтай явцгаасан... Гомдох баярлахын, уйлах инээхийн олон тохиолд сэтгэлийн дэмтэй байлаа. Уран бүтээлд соргог сэрмүүнээсээ гадна, улс орны амьдрал, улс төр алив бүхэнд бас л соргог сэрмүүн явсан нэгэн... 

	“Сэргэн мандлын нам”-ыг байгуулалцсан, элссэн гурван зохиолч тийм сайн нэр дуулаагүй. Тэрний нэг нь Маам зохиолч байсан юм аа. Үзэл бодлоо л сольсон болохоос мөн чанараа солиогүй. Монголын төлөө хэмээх нэгэн солбилцохын үзүүрт огтлолцох, шинэчлэх, сэтгэлгээний л учир дуудлага байсан байх... үүнийг яагаад дурдав гэвэл бид хоёр л лав нам, намдаа халдаж, урвасан, шарвасан, тэр нь дээр, доор гэдэгтээ тулж байгаагүй дэг... Өөрөө надад ярихдаа: - Нам гэсэн хэлбэрт шилжсэнээрээ амьтны дургүйг хүргэж байгаа болохоос үзэл бодлын шилжилт л юм. Аль ч нам монголдоо л багтана шүү дээ. Би тэгэхээр эх орноосоо урваагүй байгаа биз дээ! гэж хэлж байсан. Энэ явдлын дараа, их доромжлол, дайралт хяхалт, хавчилт үзсэний дараа дээрх өгүүлбэрээ хэлсэн байх аа. Хүнд үл ойлгогдох өөрийн зөв ч гэж бий. Хожим тодрох зөв гэж ч бас бий. Буруу ч гэж бас буй... Үүний дагуул ямархан олон эргэцүүлэхэд зохистой зүйлүүд байсныг хэн мэдлээ... Дэлхийн амьдралд “ухаан” дүрж бичсэн зохиолууд нь мөн л бас хэл амаргүй өнгөрөөгүй. Уран бүтээлчийн зовж жаргахын бүх л төрөл зүйлийг амссан... Зохиолоо бичиж байгаа нь яг л зүү ороож, угалз шаглах мэт санагдана. Би зохиолоо бичиж байгаа нь түүний дэргэд аливаа юмыг урж тастах мэт хахир хатуу байсан биз ээ! гэж зүйрлэн бодож сууна. Хэтэрхий албасаг юманд дургүй нь дипломат албаны мэргэжлийг нь үгүйсгэдэг байсан... 

	Тунгалаг уянгын сэтгэлгээ нь үргэлжилсэн үгийн лагс хэв загварыг үгүйсгэдэг байсан... Сайн хүндээ сайн, муу хүндээ муу байдаг зан нь дайсан нөхөр хоёроо дэндүү тод ялгаруулдаг байсан. Энэ бүгд тэр хүмүүний өөрийн нь “үнэн” байсан. Хүнд үг хэлэхдээ өөртөө хүртэл хавьталтай хандана. Бүүр шулуухан - Миний тийм бодол шиг бодол чамд хэрэггүй гэж хэлнэ. Ийм чанар олон хүнд бий гэж хэлж би чадахгүй... Их ухаантай хүн байсан. 

	Тэр хүний ямар нэгэн чанарыг бусдад тулган хүлээлгэ! гэвэл гагцхүү “их ухаантай хүн байсан” гэсэн энэ өгүүлбэрийг л тулган хүлээлгэж чадна. Бид тэгж явлаа... гээд бичмээргүй байна. Дэндүү олон тохиолдлыг би хэлж чадна. Үхэл хамгийн том цагаатгал байдаг. Хэрвээ энэ хүнд алдаа байсан сан бол бүгд цагаатгагдах болно. Үхлийн маргаашаас эхлэн хүн хүнээ мартаж эхэлдэг. Мартахуйн манан бударч эхэлнэ. Түүний дотроос үл мартагдах, мартсан ахул сэргээн сануулах юм ганцхан бүтээл нь л байдаг. 

	Тийм бүтээлтэй хүн мартсан байсан ч сануулах их их шидтэй байдаг. Тэр хүн энэ мөн... Хүнд өвчин олон жилийн өмнө дайрсан авч, өвс нь ганхаж, уулс эс хөдөлдөг шиг сэтгэлийн их тэвчээртэй, амьдын их зоригтой байж, үхэж болох олон цаг мөчийг гэтэлсэн, бие сэтгэлийн хатан суудалт нэгэн байв. Арьсны тэжээллэгийн дутагдал болсон учраас цайвартаж ирсэн үедээ: - Миний нүүрэн дээр дэлхийн газрын зураг байгаа гэж хошигнон инээж байсан сан... Сайхан дуу, сайн уран бүтээл хоёрт ухаан алдталаа уярна. Дэндүү мэдрэмтгий тэр бээр бүтээлчийн амьдралын нарийн ширийнийг хүртэл мэдэрч, юуханд ч тусыг олгохыг хичээнэ. Согтуу нөхөр нь гадаа ганхаж явбал тэр нь газар дээр биш Маам зохиолчийн зүрхэн дээр ганхдаг байв. Тэр “Газар шороондоо” ойрхон, дээшээ тэнгэрт ойрхон, хүнд хамгийн ойрхон нэгэн явлаа. Түүний бичсэн: “... Уургаа орхиод, илдээ аваад одсон өвөг дээдсийн дөрвөн их дутуутай явна аа би...” гэсэн айхавтар, удаан бодлын шаналалд, хүнийг шидсэн шүлгийн мөр байдаг... Эндээс ургуулан бодохуй дор олон талсттай бодол эргэцүүлэл хөвөрнө. Тансаг яруу сайхнаар ямагт сэрдэг тэр бээр яруу найргийг дэндүү тодорхой мэдэрдгийг нь дахин дурдалтай. 

	Монголын уран зохиолд Орлой гурван зээрд, онгон таван булгаас тогтож ядсан хөтөлгөө морьтой давхиж ирсэн. Хоёр морь нь яруу найраг, үргэлжилсэн үгийн зохиол хоёр байв. Хөлөрсөн хөлс нь туурайг нь сэтлэх мэт чичгэнэн урсаж, уран зохиолын их уяаны хэцэд хүн ирлээ хэмээн хангинатал үүрссэн биз ээ!

	Монголын уудам нутгийн хад бүхэн цуурай хадаан тоссон хэрэг. Ингэж л хос морьтой Маам хэмээх хүн Даригангын цэнхэр толгодоос талын голын харгиатай, таана ханхалсан, давтагдашгүй нэгэн “цутгалан” уран зохиолын далайд бяр мэдэн цутгасан... уран зохиолын том давлагаа байлаа. 

	Бүүр морьтой давлагаа байлаа! Туульсын роман бүтээгч, яруу найрагч тэр бээр цэмцгэр бичгийн хүн бидний дэргэдээс явлаа. Унших үзэх зөндөө юм орхиод явлаа. Тэр бүгдийг хүн танд хэмээн үлдээжээ... Тэр сайхан хүний бодсон туурвисны ихэнх нь бидэнд үлдлээ. Бичээгүй их бүтээлийг нь унших бидний аз дутлаа. Далайд цутгасан урсгал буцаж урсдаггүй. Тэр хүмүүн биеэс буцаж урслаа. Тэргэлтэн мэлтийх бүтээлийн далайдаа мөнхийн давлагаа болон үлдэв. Бие буцах авч бүтээсэн бүхэн үл буцъюу!

	 

	Тариан толгойд цацсан

	Харанхуй хайлах цагаар

	Танхай явсан найрагч

	“Номхон” өөд боллоо

	Тэнэг цэцэн хоёр

	Лагалтсан орчлонгоос

	Тэр ганцхан

	Өөрийгөө л аваад явлаа

	Дуу асгарах тэнгэрт очих шуудангийн

	Үлдээсэн бүхнээсээ сугарч

	Хэвтсэн чигээрээ тэнгэрт нислээ... 

	Гарцаагүй тэр бурхны шуудан байж

	Худал, үнэн хоёр бөхийх зуур

	Хурмастад нэгэн од түгэв

	Тэр одоо

	Тэнгэртээ хүрчээ... 

